
RAPPORT ANNWALI TAL-UE DWAR ID-DRITTIJIET TAL-BNIEDEM U D-
DEMOKRAZIJA 

FID-DINJA FL-2016 

PARTI TEMATIKA 

1. INTRODUZZJONI 

L-2016 kienet sena diffiċli għad-drittijiet tal-bniedem u d-demokrazija, bi spazju dejjem iżgħar 

għas-soċjetà ċivili u l-emerġenza ta' kriżijiet umanitarji u politiċi kumplessi. Għadd ta' pajjiżi 

ħabbru wkoll l-intenzjoni tagħhom li joħorġu mill-Qorti Kriminali Internazzjonali. F'dan il-kuntest, 

l-Unjoni Ewropea ħadet rwol ta' tmexxija u baqgħet impenjata serjament li tippromwovi u 

tipproteġi d-drittijiet tal-bniedem u d-demokrazija madwar id-dinja kollha. 

F'Ġunju 2016, l-UE adottat l-Istrateġija Globali għall-Politika Estera u ta' Sigurtà, Viżjoni 

Kondiviża, Azzjoni Komuni: Ewropa Aktar B'saħħitha, li tistabbilixxi l-interessi u l-prinċipji 

ewlenin tal-UE għal djalogu mal-bqija tad-dinja,1 u għandha l-għan li tibdel l-Ewropa f'attur 

saħansitra aktar magħqud u influwenti fl-isfera globali. L-Istrateġija Globali tafferma mill-ġdid li d-

drittijiet tal-bniedem u d-demokrazija jridu jkunu l-qofol tal-aġenda għall-azzjoni esterna tal-UE; L-

istati u s-soċjetajiet jistgħu jkunu reżiljenti biss jekk d-demokrazija tkun b'saħħitha u jekk jiġu 

rispettati d-drittijiet tal-bniedem. L-Istrateġija tappella wkoll għall-integrazzjoni sistematika ta' 

kwistjonijiet marbutin mad-drittijiet tal-bniedem u l-ugwaljanza bejn is-sessi, li tikkostitwixxi 

prinċipju fundamentali tal-Pjan ta' Azzjoni tal-UE dwar id-Drittijiet tal-Bniedem u d-Demokrazija 

(2015 – 2019).2 

L-20 ta' Lulju 2016 kien l-ewwel anniversarju mill-adozzjoni tal-Pjan ta' Azzjoni tal-UE, li 

jistabbilixxi l-politika ewlenija tal-UE dwar id-drittijiet tal-bniedem fl-azzjoni esterna. Il-Pjan ta' 

Azzjoni jindirizza l-protezzjoni tad-drittijiet tal-bniedem u l-appoġġ għad-demokrazija fl-aspetti 

kollha tal-azzjoni esterna tal-UE, u jikkostitwixxi għall-UE l-għodda ewlenija ta' implimentazzjoni 

tal-Qafas Strateġiku tal-UE dwar id-Drittijiet tal-Bniedem u d-Demokrazija, adottat fl-2012.3 

                                                 
1 Konklużjonijiet tal-Kunsill dwar l-Istrateġija Globali għall-Politika Estera u ta' Sigurtà tal-Unjoni Ewropea, 

13202/16, 17 ta' Ottubru 2016 
2 Konklużjonijiet tal-Kunsill dwar il-Pjan ta' Azzjoni dwar id-Drittijiet tal-Bniedem u d-Demokrazija 2015 – 2019, 

10897/15, 20 ta' Lulju 2015 
3 Qafas Strateġiku tal-UE u Pjan ta' Azzjoni tal-UE dwar id-Drittijiet tal-Bniedem u d-Demokrazija, 11855/12, 

25 ta' Ġunju 2012 

Fl-2016 beda wkoll it-tieni ċiklu tal-Istrateġiji tal-Pajjiżi dwar id-Drittijiet tal-Bniedem u d-

Demokrazija. L-istrateġiji huma ta' importanza ewlenija fl-implimentazzjoni tad-drittijiet tal-bniedem 

fil-livell tal-pajjiżi. Fl-2016, l-istrateġiji kollha ġew aġġornati biex jindirizzaw l-isfidi attwali u jieħdu 

kont tal-iżviluppi li saru mill-introduzzjoni tal-Istrateġiji tal-Pajjiżi fl-2011 lil hawn. 

Dan ir-rapport jagħti stampa ġenerali tal-isforzi relatati mad-drittijiet tal-bniedem li għamlet l-UE vis-à-

vis pajjiżi terzi fl-2016, u jiġbor fih żewġ partijiet: L-ewwel parti hija tematika, u tagħti attenzjoni 

partikolari lill-approċċ relatat mad-drittijiet tal-bniedem għall-kunflitti u l-kriżijiet, l-isfidi ewlenin 

b'rabta mad-drittijiet tal-bniedem u d-drittijiet tal-bniedem fil-politiki esterni kollha tal-UE. It-tieni parti 

hija ġeografika u tkopri l-azzjonijiet tal-UE f'pajjiżi terzi, biex b'hekk tiddeskrivi fid-dettall is-

sitwazzjoni tad-drittijiet tal-bniedem madwar id-dinja kollha. 

RAPPREŻENTANT SPEĊJALI TAL-UE GĦAD-DRITTIJIET TAL-BNIEDEM 

Ir-Rappreżentant Speċjali tal-UE (RSUE) għad-Drittijiet tal-Bniedem, Stavros Lambrinidis, li nħatar fl-

2012, kompla jaħdem - taħt l-awtorità tar-RGħ/VP - biex iżid l-effettività u l-viżibbiltà tad-drittijiet tal-

bniedem fil-politika barranija tal-UE. Fl-2016 għamel enfasi partikolari fuq it-tisħiħ tal-involviment tal-

UE fil-qasam tad-drittijiet tal-bniedem mas-sħab strateġiċi li għandhom preżenza reġjonali u 

multilaterali importanti. Għall-fini ta' dan it-tisħiħ u fost affarijiet oħra, ir-RSUE ppresieda d-Djalogi 

tal-UE dwar id-Drittijiet tal-Bniedem mal-Messiku u l-Afrika t'Isfel u wettaq it-tieni żjara uffiċjali ta' 

livell għoli fl-Istati Uniti. Ingħatat ukoll aktar attenzjoni lill-viċinat tal-UE, inkluż bl-ewwel żjara mir-

RSUE fil-Belarussja u bl-involviment attiv u s-segwitu konsistenti għaż-żjarat preċedenti tiegħu fl-

Ażerbajġan u l-Eġittu. FL-2016 inżamm l-involviment b'saħħtu kontinwu ma' ċerti pajjiżi li għaddejjin 

minn transizzjoni, inkluż permezz tal-ħames żjara tar-RSUE fil-Myanmar/Burma, l-ewwel żjara ta' livell 

għoli tar-RSUE li qatt saret f'Kuba b'rabta mad-drittijiet tal-bniedem, it-tnedija ta' taħditiet esploratorji 

dwar id-drittijiet tal-bniedem mal-Iran, il-laqgħat fuq livell politiku għoli mal-Bahrain u żjarat għall-

ewwel darba fil-Gwatemala u l-Honduras. Ir-RSUE kompla jaħdem favur it-tisħiħ tal-profil tal-

involviment tal-UE man-NU u mal-mekkaniżmi reġjonali tad-drittijiet tal-bniedem biex jitrawwem sens 

ta' responsabbiltà reġjonali u biex jiġu indirizzati l-isfidi li dejjem qegħdin jiżdiedu b'rabta mal-

aċċettazzjoni tal-universalità tad-drittijiet tal-bniedem u mal-ispazju għas-soċjetà ċivili, inkluż permezz 

ta' involviment u kooperazzjoni b'saħħithom u stabbiliti sew mal-korpi u l-mekkaniżmi tan-NU għad-

drittijiet tal-bniedem. Ir-RSUE kompla bil-kooperazzjoni ta' livell għoli li ilu jħaddan mal-Kunsill tal-

Ewropa, inkluż bi żjara biex jindirizza lill-Kumitat tal-Ministri tal-KtE u kompla wkoll bl-isforzi tiegħu 

biex japprofondixxi l-kooperazzjoni mal-OSKE/ODIHR, l-Organizzazzjoni tal-Istati Amerikani u l-

UNESCO. 

Tematikament, ir-RSUE kompla jqiegħed enfasi qawwija fuq il-promozzjoni tal-ispazju tas-soċjetà 

ċivili u l-protezzjoni tad-difensuri tad-drittijiet tal-bniedem, b'enfasi fuq it-tneħħija tal-miżuri 

ripressivi u tal-liġijiet restrittivi ġodda li japplikaw għall-organizzazzjonijiet nongovernattivi 

(NGOs) f'ċerti pajjiżi kif ukoll kompla jaħdem għar-rilaxx ta' dawk id-difensuri tad-drittijiet tal-

bniedem u l-priġunieri politiċi li ntbagħtu l-ħabs. Enfasi ewlenija oħra tar-RSUE kienet it-trawwim 

ta' djalogu bejn is-soċjetà ċivili u l-gvern u li tiġi ssottolinjata l-importanza ta' dan biex jinbnew 

soċjetajiet stabbli. 

Fl-2016, fl-ispirtu tal-Istrateġija Globali għall-Politika Estera u ta' Sigurtà tal-UE, ir-RSUE 

ppromwova l-idea ta' 'sigurtà sostenibbli' b'mod attiv mal-partijiet kollha kkonċernati. Dan il-

kunċett, li jirfed l-isforzi tar-RSUE, jenfasizza li s-sigurtà ma tistax tkun sostenibbli fit-tul jekk ma 

tikkonformax mal-libertajiet u d-drittijiet fundamentali u mar-rekwiżiti tal-istat tad-dritt. 

Permezz ta' bosta żjarat fl-2016, diskorsi waqt laqgħat multilaterali ta' livell għoli, u laqgħat ma' 

mijiet ta' partijiet ikkonċernati ewlenin minn gvernijiet, organizzazzjonijiet internazzjonali u s-

soċjetà ċivili, ir-RSUE pprova wkoll itejjeb il-konsistenza, l-effettività u l-viżibbiltà tal-UE bħala 

attur dinji preminenti b'rabta mad-drittijiet tal-bniedem u jippromwovi l-prijoritajiet ewlenin tal-UE. 

Fost dawn il-prijoritajiet insibu l-ġlieda kontra t-tortura, l-abolizzjoni tal-piena tal-mewt, id-drittijiet 

ekonomiċi, soċjali u kulturali, in-negozju u d-drittijiet tal-bniedem, il-libertà ta' espressjoni u ta' 

assoċjazzjoni, il-libertà ta' reliġjon jew ta' twemmin, id-drittijiet tan-nisa u tat-tfal u l-promozzjoni 

ta' responsabbiltà għall-ksur tad-drittijiet tal-bniedem. 

Biex jiżdied l-għarfien, fi ħdan l-UE u internazzjonalment, tar-rwol ċentrali tal-UE fil-promozzjoni 

u l-protezzjoni tad-drittijiet tal-bniedem fid-dinja, f'Ġunju r-RSUE, flimkien mar-RGħ/VP, nieda l-

kampanja #EU4HumanRights, bil-parteċipazzjoni tal-Istati Membri kollha tal-UE. 

STRUMENTI TAL-UE 

L-UE għandha firxa wiesgħa ta' politiki, għodda u strumenti ta' finanzjament estern għad-

dispożizzjoni tagħha biex tippromwovi u tiddefendi d-drittijiet tal-bniedem. Din il-kampanja 

tinkludi d-diplomazija pubblika, bħal stqarrijiet u dikjarazzjonijiet tal-UE, għodod ta' diplomazija 

aktar diskreti inkluż démarches4 u djalogi politiċi, iżda wkoll linji gwida dwar id-drittijiet tal-

bniedem u strateġiji tal-pajjiżi dwar id-drittijiet tal-bniedem, djalogi regolari dwar id-drittijiet tal-

bniedem, u proġetti ta' kooperazzjoni finanzjarja, inkluż appoġġ għas-soċjetà ċivili. L-UE tistinka 

biex tiżgura l-aħjar interazzjoni bejn dawn l-istrumenti, jiġifieri biex tużahom bl-aktar mod effettiv 

u flimkien sabiex jinkisbu l-aħjar riżultati. Il-kwistjonijiet marbutin mad-drittijiet tal-bniedem 

m'għandhomx ikunu ristretti għal djalogi dwar id-drittijiet tal-bniedem, pereżempju, iżda jiġu 

inklużi fl-aġenda ta' laqgħat oħra, inkluż djalogi politiċi jew djalogi oħrajn, pereżempju dawk dwar 

il-liberalizzazzjoni tal-viża, u s-summits. 

Il-Linji gwida dwar id-drittijiet tal-bniedem: L-UE adottat 11-il sett ta' linji gwida li jistabbilixxu 

oqsma ta' prijorità għal azzjoni esterna.5 Il-linji gwida mhumiex legalment vinkolanti, iżda 

minħabba li ġew adottati fil-livell ministerjali, jirrappreżentaw sinjal politiku b'saħħtu li huma 

prijoritajiet għall-Unjoni. Il-linji gwida jiġu aġġornati b'mod regolari, u jservu bħala għodda prattika 

li tiggwida lill-atturi tal-UE madwar id-dinja kollha meta jkunu qed jimplimentaw il-prijoritajiet tal-

UE b'rabta mad-drittijiet tal-bniedem fil-livell lokali. 

                                                 
4 Id-démarche hija tip ta' rappreżentazzjoni diplomatika. Hija approċċ formali li jsir lir-rappreżentant ta' pajjiż terz 

jew organizzazzjoni internazzjonali biex jipperswadi, jinforma jew jiġbor l-opinjonijiet formali ta' gvern dwar 
kwistjoni speċifika. Din tista' tkun bil-miktub jew bil-fomm. 

5 Linji Gwida għall-Politika tal-UE lejn pajjiżi terzi dwar it-tortura u t-trattament jew piena krudili, inumana jew 
degradanti oħra - Aġġornament tal-Linji gwida (2012), Linji Gwida tal-UE dwar il-promozzjoni u l-protezzjoni 
tal-libertà ta' reliġjon jew ta' twemmin (2013), Linji Gwida għall-promozzjoni u l-protezzjoni tat-tgawdija tad-
drittijiet tal-bniedem kollha minn persuni leżbjani, omosesswali, bisesswali, transġeneru u intersess (LGBTI) 
(2013), Linji Gwida tal-UE dwar il-Piena tal-Mewt: verżjoni riveduta u aġġornata (2013), Linji Gwida tal-UE 
rigward djalogi dwar id-drittijiet tal-bniedem ma' pajjiżi terzi – Aġġornament (2008), Linji Gwida tal-UE dwar 
it-Tfal u l-Kunflitti Armati (2008), Garanzija għall-Protezzjoni - Linji Gwida tal-Unjoni Ewropea dwar id-
Difensuri tad-Drittijiet tal-Bniedem (2008), Linji Gwida tal-UE dwar il-vjolenza fuq in-nisa u l-ġlieda kontra l-
forom kollha ta' diskriminazzjoni kontrihom (2008), Linji Gwida tal-UE dwar il-promozzjoni tal-konformità 
mad-dritt umanitarja internazzjonali (IHL) (2009), Linji Gwida tal-UE dwar id-Drittijiet tal-Bniedem fir-rigward 
tal-Libertà ta' Espressjoni Online u Offline (2014), Linji Gwida tal-UE għall-Promozzjoni u l-Protezzjoni tad-
Drittijiet tat-Tfal (2007) 

L-Istrateġiji tal-Pajjiżi dwar id-Drittijiet tal-Bniedem u d-Demokrazija: Dawn l-istrateġiji 

jitħejjew, fil-biċċa l-kbira tagħhom, fil-livell lokali mid-Delegazzjonijiet tal-UE u huma bbażati fuq 

analiżi tas-sitwazzjoni tad-drittijiet tal-bniedem f'pajjiż partikolari. Huma jidentifikaw l-ogħla 

prijoritajiet għal azzjoni tal-UE fuq id-drittijiet tal-bniedem u d-demokrazija, jiddefinixxu objettivi 

ewlenin fuq perijodu twil u qasir ta' żmien, u jistabbilixxu azzjonijiet konkreti biex dawn l-objettivi 

jintlaħqu f'pajjiż speċifiku. L-istrateġiji ġew aġġornati kompletament għall-2016–2020, u issa 

jinkorporaw analiżi ffukata tad-demokrazija. Dawn l-istrateġiji huma għodda essenzjali biex tiġi 

żgurata l-konsistenza tal-politika u biex jitħejjew żjarat u djalogi politiċi ta' livell għoli. 

Id-djalogi dwar id-drittijiet tal-bniedem: Matul is-snin, ġew stabbiliti djalogi dwar id-drittijiet 

tal-bniedem ma' għadd dejjem akbar ta' pajjiżi. L-objettivi tagħhom jinkludu: id-diskussjoni ta' 

kwistjonijiet ta' interess komuni u t-titjib tal-kooperazzjoni dwar id-drittijiet tal-bniedem f'fora 

multilaterali bħan-Nazzjonijiet Uniti (NU); li l-UE tkun tista' tikkondividi t-tħassib tagħha dwar il-

ksur tad-drittijiet tal-bniedem ma' pajjiżi sħab; il-ġbir ta' informazzjoni; u titwettaq ħidma biex 

ittejjeb is-sitwazzjoni tad-drittijiet tal-bniedem fil-pajjiż sieħeb ikkonċernat. Dawn id-djalogi huma 

strumenti ewlenin biex l-UE tinvolvi ruħha b'mod bilaterali fid-drittijiet tal-bniedem, inkluż f'temi 

speċifiċi bħat-tortura u t-trattament ħażin, il-piena tal-mewt, il-libertà ta' reliġjon jew ta' twemmin, 

il-libertà ta' espressjoni online u offline, id-diżabbiltà, id-drittijiet tan-nisa u tat-tfal, l-ugwaljanza 

bejn is-sessi, id-drittijiet u l-prinċipji fundamentali fuq il-post tax-xogħol, u l-kooperazzjoni f'fora 

multilaterali. 

Qabel id-djalogi dwar id-drittijiet tal-bniedem, isiru konsultazzjonijiet mas-soċjetà ċivili fi Brussell 

u fil-pajjiż li jospita d-djalogu. Isiru wkoll sessjonijiet ta' tagħrif dwar ir-riżultati tad-djalogi. Il-

forums u d-djalogi ta' politika jiġu kkumplementati minn laqgħat tekniċi mal-organizzazzjonijiet 

tas-soċjetà ċivili matul is-sena, li fihom l-UE taqsam informazzjoni dwar attivitajiet u politiki. 

Seminars iddedikati tas-soċjetà ċivili ġew organizzati wkoll flimkien ma' għadd ta' djalogi dwar id-

drittijiet tal-bniedem. 

Fl-2016, l-UE kellha djalogi u konsultazzjonijiet dwar id-drittijiet tal-bniedem ma' 42 pajjiż sieħeb 

u grupp reġjonali. Id-djalogu dwar id-drittijiet tal-bniedem mal-Ażerbajġan issokta fl-2016, l-aħħar 

wieħed qablu sar fl-2014, u għall-ewwel darba l-UE kellha djalogu dwar id-drittijiet tal-bniedem 

mas-Sri Lanka u djalogu informali mal-Bahrain. L-UE u l-Mongolja qablu li jkollhom l-ewwel 

djalogu bejniethom dwar id-drittijiet tal-bniedem fl-2017 fil-kuntest tal-Ftehim bilaterali tagħhom 

ta' Sħubija u Kooperazzjoni. L-UE u l-Iran qablu li jorganizzaw djalogu dwar id-drittijiet tal-

bniedem, billi l-aħħar laqgħa saret fl-2004. Dan kellu jibda bi skambju ta' żjarat, u l-ewwel taħditiet 

esploratorji dwar id-drittijiet tal-bniedem saru fl-2016 bħala parti mid-djalogu politiku bilaterali ta' 

livell għoli. Id-diskussjonijiet dwar id-drittijiet tal-bniedem komplew ukoll ma' Kuba, bil-ħsieb li 

jiġi stabbilit djalogu dwar id-drittijiet tal-bniedem taħt il-Ftehim ta' Djalogu Politiku u ta' 

Kooperazzjoni ffirmat reċentement. 

Strument Ewropew għad-Demokrazija u għad-Drittijiet tal-Bniedem: L-Istrument Ewropew 

għad-Demokrazija u għad-Drittijiet tal-Bniedem (EIDHR) huwa wieħed mill-istrumenti ta' 

finanzjament estern ewlenin li jintuża għall-promozzjoni u biex jingħata appoġġ lid-demokrazija u 

d-drittijiet tal-bniedem madwar id-dinja kollha. Billi jisfrutta l-element l-iktar b'saħħtu tiegħu, li hi 

l-kapaċità li jopera mingħajr il-ħtieġa ta' kunsens mill-gvern ospitanti, l-EIDHR jista' jiffoka fuq 

kwistjonijiet sensittivi u approċċi innovattivi, u jikkoopera direttament ma' organizzazzjonijiet tas-

soċjetà ċivili iżolati jew emarġinati. Meta mqabbel mal-EIDHR 2007-2013, l-EIDHR 2014-2020 

ġie aġġustat sabiex jindirizza realtajiet ġodda u huwa ffokat b'mod aktar strateġiku u bi proċeduri li 

huma faċli biex jintużaw. 

Il-baġit tal-EIDHR żdied, biex b'hekk l-UE tkun tista' tipprovdi aktar appoġġ għall-iżvilupp ta' 

soċjetajiet ċivili li jirnexxu u għar-rwol speċifiku tagħhom bħala atturi ewlenin għal bidla pożittiva 

b'appoġġ għad-drittijiet tal-bniedem u d-demokrazija. Dan jinkludi kapaċità ikbar tal-UE li 

tirreaġixxi fil-pront għal emerġenzi marbuta mad-drittijiet tal-bniedem, li twettaq missjonijiet ta' 

osservazzjoni elettorali, li ssegwi r-rakkomandazzjonijiet tagħhom u ttejjeb il-proċessi demokratiċi 

u elettorali kif ukoll aktar appoġġ għal mekkaniżmi internazzjonali u reġjonali għall-protezzjoni 

tad-drittijiet tal-bniedem. 

Fl-2016, ġew konklużi ftehimiet finanzjarji b'valur totali ta' EUR 82,01 miljun permezz tal-Iskema 

ta' Appoġġ għall-Pajjiżi f'101 pajjiż madwar id-dinja mid-Delegazzjonijiet tal-UE għall-iżvilupp ta' 

soċjetajiet ċivili li jirnexxu, b'appoġġ għad-drittijiet tal-bniedem u r-riforma demokratika, inkluż 

biex jiġu indirizzati x-xejriet marbutin ma' spazju dejjem jiċkien għas-soċjetà ċivili; l-azzjonijiet 

tas-soċjetà ċivili li jiżguraw il-funzjonament effettiv tal-QKI; l-ugwaljanza bejn is-sessi; il-Popli 

Indiġeni; id-drittijiet ta' persuni li jagħmlu parti minn minoranzi, persuni milquta minn 

diskriminazzjoni abbażi tal-kasti, il-persuni LGBTI u gruppi vulnerabbli oħra; il-libertà ta' 

espressjoni u l-libertà ta' reliġjon jew ta' twemmin; il-piena tal-mewt u t-tortura; l-OSĊ li jwittu t-

triq għall-elezzjonijiet u biex ikun hemm segwitu għar-rakkomandazzjonijiet tal-MOE; il-

protezzjoni tal-ESCR speċjalment għal gruppi partikolarment vulnerabbli għad-diskriminazzjoni, 

bħall-foqra, in-nisa, it-tfal, il-Popli Indiġeni, il-migranti u tad-drittijiet ta' persuni li jagħmlu parti 

minn minoranzi; it-trade unions. 

Bħala riżultat tas-sejħa globali għal proposti b'appoġġ għall-prijoritajiet tal-UE, b'kollox ingħataw 

EUR 27,94 miljun f'kuntratti, kif ġej: EUR 5,11 miljun għall-organizzazzjonijiet lokali ta' Difensuri 

tad-Drittijiet tal-Bniedem (DDB) li jaħdmu fil-livell lokali; EUR 4,46 miljun għall-monitoraġġ u l-

implimentazzjoni effettiva tal-konvenzjonijiet internazzjonali ewlenin rilevanti fil-kuntest tal-

Iskema Ġeneralizzata ta' Preferenzi tal-UE + (SĠP+); EUR 6,55 miljun b'appoġġ għall-ġlieda 

kontra l-piena tal-mewt; EUR 6,61 miljun għall-appoġġ tal-migranti, inkluż dawk li jfittxu l-asil 

f'pajjiżi terzi, persuni spostati f'pajjiżhom, kif ukoll persuni apolidi u EUR 5,21 miljun b'appoġġ 

għal tfal assoċjati ma' forzi, gruppi u gangs armati u milquta mill-vjolenza armata. L-EIDHR kompa 

jipprovdi assistenza rapida lid-difensuri tad-drittijiet tal-bniedem f'riskju kif ukoll kompla jsaħħaħ 

il-kapaċitajiet tagħhom li jwettqu x-xogħol tagħhom b'rabta mad-drittijiet tal-bniedem fuq perijodu 

ta' żmien medju u iktar fit-tul, taħt il-ftehimiet tal-2015 li jistabbilixxu l-mekkaniżmu 

Protectdefenders (EUR 15 miljun) u l-faċilità li tipprovdi għotjiet żgħar (EUR 3 miljun), kif ukoll 

attivitajiet li għandhom l-għan li jindirizzaw l-ispazju dejjem iktar ristrett għas-soċjetà ċivili 

permezz tal-faċilità għall-kriżijiet (EUR 3,5 miljun). 

Ammont ta' EUR 19,20 miljun ġie ddedikat għal attivitajiet b'appoġġ għall-atturi ewlenin tal-

mekkaniżmi internazzjonali u reġjonali għall-protezzjoni tad-drittijiet tal-bniedem, bħalma huma l-

Uffiċċju tal-Kummissarju Għoli għad-Drittijiet tal-Bniedem tan-Nazzjonijiet Uniti, l-attivitajiet tar-

Rapporteur Speċjali tan-NU dwar is-sitwazzjoni tad-difensuri tad-drittijiet tal-bniedem, ir-

Rapporteur Speċjali tan-NU dwar id-drittijiet għal-libertà ta' għaqda u ta' assoċjazzjoni paċifiċi, ir-

Rapporteur Speċjali tan-NU dwar il-promozzjoni u l-protezzjoni tad-dritt għal-libertà ta' opinjoni u 

espressjoni, u l-attivitajiet konġunti tagħhom, il-Qorti Kriminali Internazzjonali, żewġ proġetti li 

jiffukaw fuq id-drittijiet ta' popli indiġeni (appoġġ għas-Segretarjat Tekniku tar-rappreżentanti 

indiġeni fil-Fora tan-NU permezz taċ-Ċentru għad-Dokumentazzjoni, ir-Riċerka u l-Informazzjoni 

tal-Popli Indiġeni (DoCIP) kif ukoll it-titjib tal-aċċess tal-popli indiġeni għall-ġustizzja u l-iżvilupp 

permezz ta' monitoraġġ ibbażat fil-komunità flimkien mal-ILO), ir-rispett għall-kultura u l-

libertajiet bl-użu ta' cartoons tal-istampa bħala mezz ta' espressjoni universali, implimentati minn 

"Cartooning for Peace" kif ukoll għal assistenza teknika u programm ta' tisħiħ tal-kapaċitajiet biex 

tiġi evitata d-detenzjoni tat-tfal u sabiex jiġu protetti t-tfal u persuni oħrajn li jfittxu l-asil li jinsabu 

f'detenzjoni, flimkien mal-Kummissarju Għoli tan-Nazzjonijiet Uniti għar-Refuġjati. 

Barra minn hekk, fl-2016 tnieda programm ta' appoġġ iddedikat ffinanzjat mill-EIDHR li jammonta 

għal EUR 1,43 miljun, li jikkombina taħriġ u assistenza teknika marbuta mal-approċċ ibbażat fuq 

id-drittijiet, u li jkopri d-drittijiet tal-bniedem kollha, għall-kooperazzjoni għall-iżvilupp tal-UE. 

IL-ĦIDMA TAL-UE FIL-LIVELL MULTILATERALI 

Fl-2016, l-UE baqgħet issemma' leħinha għall-promozzjoni u l-protezzjoni universali tad-drittijiet 

tal-bniedem fil-livell multilaterali, billi ħadmet b'mod partikolari permezz tat-Tielet Kumitat tal-

Assemblea Ġenerali tan-Nazzjonijiet Uniti (AĠNU) kif ukoll tal-Kunsill tad-Drittijiet tal-Bniedem 

(KDB) tan-Nazzjonijiet Uniti, iżda wkoll aġenziji speċjalizzati tan-NU bħall-Organizzazzjoni 

Internazzjonali tax-Xogħol (ILO). F'dawn il-kuntesti, l-UE ppromwoviet il-prijoritajiet tematiċi u 

tal-pajjiżi tagħha u kkollaborat ma' pajjiżi mir-reġjuni kollha fil-ħidma għall-kisba tal-objettivi 

tagħha. L-UE appoġġat ukoll l-integrazzjoni tad-drittijiet tal-bniedem fil-ħidma kollha tan-NU 

b'mod aktar ġenerali. L-UE kompliet tuża pjan ta' ħidma strateġiku annwali, arranġamenti għall-

kondiviżjoni tal-piżijiet mal-Istati Membri tal-UE u komunikazzjoni mmirata biex il-parteċipazzjoni 

tagħha f'dawn il-fora ssir aktar effettiva. L-UE kkooperat mill-qrib ukoll mal-Uffiċċju tal-

Kummissarju Għoli tan-Nazzjonijiet Uniti għad-Drittijiet tal-Bniedem (OHCHR), il-Kunsill tal-

Ewropa (KtE) u l-Organizzazzjoni għas-Sigurtà u l-Kooperazzjoni fl-Ewropa (OSKE). 

L-UE F'FORA TAN-NU DWAR ID-DRITTIJIET TAL-BNIEDEM 

Is-Sħubija bejn l-UE u n-NU dwar id-Drittijiet tal-Bniedem: 

L-UE hija impenjata bis-sħiħ lejn l-entitajiet tan-NU tad-drittijiet tal-bniedem u tippromwovi sistema 

tan-NU tad-drittijiet tal-bniedem reattiva, effettiva, u li tħalli impatt. L-UE tappoġġa lill-Kummissarju 

Għoli tan-NU għad-Drittijiet tal-Bniedem u l-persunal tiegħu fil-ħidma tagħhom fuq id-drittijiet tal-

bniedem mad-dinja kollha. Hija tippromwovi l-kooperazzjoni sħiħa mal-Proċeduri Speċjali tal-KDB, 

inkluż billi jiġu żgurati aċċess u kuntatt bla xkiel ma' individwi u mas-soċjetà ċivili għal dawk b'mandat. 

L-UE hija ddeterminata fl-impenn tagħha lejn l-entitajiet tat-trattat tan-NU u tibni fuq is-sejbiet u r-

rakkomandazzjonijiet tagħhom fil-ħidma tagħha fuq il-pajjiżi. Bl-istess mod, l-UE tappoġġa l-Eżami 

Perjodiku Universali (EPU) u l-mekkaniżmi superviżorji tal-istandard tal-ILO, u tappella lill-pajjiżi 

kollha biex jimpenjaw ruħhom b'mod sħiħ f'dawn il-proċessi, inkluż billi jiġi żgurat segwitu għar-

rakkomandazzjonijiet. 

Il-71 sessjoni tal-Assemblea Ġenerali tal-NU (AĠNU), it-Tielet Kumitat: 

Fit-Tielet Kumitat (Affarijiet Soċjali, Umanitarji u Kulturali) tal-71 sessjoni tal-AĠNU 

f'Ottubru/Novembru 2016, l-UE ssodisfat il-biċċa l-kbira tal-prijoritajiet tagħha. Ir-riżoluzzjonijiet 

immexxija mill-UE dwar il-Libertà ta' Reliġjon jew ta' Twemmin, id-Drittijiet tat-Tfal (flimkien mal-

grupp ta' Stati tal-Amerka Latina u tal-Karibew - GRULAC), u dwar ir-Repubblika Demokratika tal-

Poplu tal-Korea (RDPK) (flimkien mal-Ġappun) ġew adottati mingħajr vot. Sadanittant, inizjattivi 

appoġġati mill-UE, bħar-riżoluzzjonijiet dwar il-ksur tad-drittijiet tal-bniedem fis-Sirja, l-Iran u l-

Krimea u l-belt ta' Sevastopol, bagħtu sinjali b'saħħithom mill-komunità internazzjonali lil dawk ħatja 

ta' ksur tad-drittijiet tal-bniedem. Barra minn hekk, ir-riżoluzzjoni dwar moratorju fuq il-piena tal-mewt 

ġabret vot addizzjonali wieħed ta' appoġġ meta mqabbel mad-69 Sessjoni tal-Assemblea Ġenerali tan-

NU. L-UE pparteċipat fil-parti l-kbira tad-djalogi interattivi mad-Detenturi tal-Mandat tal-Proċeduri 

Speċjali tan-NU, u l-Istati Membri tal-UE ħadmu mill-qrib mad-Delegazzjoni tal-UE għan-NU biex 

jappoġġaw il-pożizzjonijiet tal-UE, inkluż permezz tal-kondiviżjoni tal-piżijiet b'rabta ma' 

riżoluzzjonijiet u dikjarazzjonijiet. Madankollu, f'din is-sessjoni saru wkoll tentattivi biex tiddgħajjef is-

sistema tad-drittijiet tal-bniedem innifisha, bħall-preżentazzjoni ta' mozzjoni ta' ebda azzjoni dwar ir-

riżoluzzjonijiet dwar il-pajjiżi, l-introduzzjoni ta' klawżola dwar is-sovranità fir-riżoluzzjoni dwar il-

piena tal-mewt, l-espressjoni ta' dubji dwar ir-referenzi għall-QKI u inizjattiva biex jiġi kkontestat il-

mandat ta' Proċedura Speċjali tan-NU. Għaldaqstant, jeħtieġ li l-UE tibqa' viġilanti u tkompli timpenja 

ruħha biex tappoġġa b'mod attiv il-ħidma tat-Tielet Kumitat. 

Is-Sessjonijiet tal-Kunsill tad-Drittijiet tal-Bniedem tan-Nazzjonijiet Uniti fl-2016: 

L-UE kkonfermat l-impenn qawwi tagħha lejn id-drittijiet tal-bniedem matul it-tliet sessjonijiet regolari 

tal-Kunsill tad-Drittijiet tal-Bniedem (Marzu, Ġunju, Settembru 2016), kif ukoll matul iż-żewġ 

sessjonijiet speċjali ddedikati għas-Sirja u s-sitwazzjoni f'Aleppo (Ottubru 2016) u għas-Sudan t'Isfel 

(Diċembru 2016). L-aktar kisbiet importanti tal-UE s-sena l-oħra inkludew l-adozzjoni ta' riżoluzzjoni 

mmexxija mill-UE dwar il-Burundi, li tistabbilixxi Kummissjoni ta' Inkjesta biex jiġi eżaminat il-ksur 

tad-drittijiet tal-bniedem imwettaq fil-pajjiż, kif ukoll l-adozzjoni b'suċċess ta' riżoluzzjonijiet dwar is-

Sirja, ir-Repubblika Demokratika tal-Kongo, is-Sudan u l-Jemen. Bl-istess mod, diversi riżoluzzjonijiet 

tematiċi importanti ġew adottati mill-KDB, inkluż dwar il-popli indiġeni, il-mortalità materna, is-

sikurezza tal-ġurnalisti, u t-terroriżmu. Madankollu, fl-istess ħin, is-sessjonijiet kienu kkaratterizzati 

minn iktar konfrontazzjoni u polarizzazzjoni fi ħdan il-Kunsill tad-Drittijiet tal-Bniedem. 

2. L-APPROĊĊ TAL-UE B'RABTA MAD-DRITTIJIET TAL-BNIEDEM 

F'SITWAZZJONIJIET TA' KUNFLITTI U KRIŻIJIET 

L-INTEGRAZZJONI TAD-DRITTIJIET TAL-BNIEDEM FIL-PREVENZJONI TAL-

KUNFLITTI, L-IMMANIĠĠAR TAL-KRIŻIJIET U L-ĠUSTIZZJA TRANSIZZJONALI 

Il-ksur relatat mad-drittijiet tal-bniedem huwa parti mid-dinamika tal-kunflitti u l-kriżijiet inerenti għall-

kuntesti differenti kollha li fihom huma attwalment attivi l-missjonijiet u l-operazzjonijiet tal-Politika ta' 

Sigurtà u ta' Difiża Komuni (PSDK). Għalhekk huwa ta' importanza kbira li l-politiki dwar id-drittijiet 

tal-bniedem u l-ugwaljanza bejn is-sessi jiġu integrati fl-ippjanar, l-implimentazzjoni, it-twettiq u l-

evalwazzjoni ta' missjonijiet u operazzjonijiet tal-PSDK. F'Mejju 2015, il-Kunsill tal-Unjoni Ewropea 

laqa' l-idea ta' studju ta' riferiment dwar l-integrazzjoni tad-drittijiet tal-bniedem u l-ugwaljanza bejn is-

sessi fil-PSDK. L-istudju ġie konkluż f'Novembru 2016 u jidentifika 21 referenza li jippermettu li 

jitkejlu l-progress u r-riżultati maż-żmien.6 

Fl-2016 il-Kunsill adotta wkoll Kodiċi ġdid ta' Kondotta u ta' Dixxiplina għal missjonijiet ċivili tal-UE 

ta' maniġġar tal-kriżijiet.7 Dan għandu l-għan li jiżgura li l-ogħla standards ta' professjonaliżmu u 

imġiba jiġu implimentati b'mod effettiv, inkluż politika ta' tolleranza żero fir-rigward tal-isfruttament u 

l-abbuż sesswali. 

                                                 
6 Rapport dwar l-Istudju ta' Riferiment dwar l-Integrazzjoni tad-Drittijiet tal-Bniedem u l-Ugwaljanza Bejn is-

Sessi fil-Politika ta' Sigurtà u ta' Difiża Komuni tal-Unjoni Ewropea, Dokument ta' ħidma tas-Servizz Ewropew 
għall-Azzjoni Esterna tal-10/11/2016 

7 Kodiċi ta' Kondotta u ta' Dixxiplina għal Missjonijiet Ċivili tal-PSDK tal-UE, 12076/16, 9 ta' Settembru 2016 

Matul l-2016 l-UE kompliet tinvolvi ruħha fi proċessi ta' ġustizzja transizzjonali madwar id-dinja 

f'pajjiżi differenti bħall-Kolombja, is-Sri Lanka, ir-Repubblika Ċentru-Afrikana u l-Kosovo** sabiex 

tappoġġa lill-vittmi, tiżgura li min iwettaq reat jinżamm responsabbli, u tippromwovi l-paċi u r-

rikonċiljazzjoni. 

Matul is-sena, l-UE ffukat fuq l-implimentazzjoni tal-Qafas ta' Politika tagħha dwar l-Appoġġ 

għall-Ġustizzja Transizzjonali.8 Dan involva li l-kwistjoni titqajjem f'ħafna djalogi politiċi ma' 

pajjiżi sħab, jiġu organizzati sessjonijiet ta' taħriġ għall-persunal tal-UE u l-Istati Membri, u 

jissaħħaħ l-involviment fis-suġġett permezz ta' netwerk tal-persunal tal-istituzzjonijiet tal-UE u task 

force tal-Istati Membri. L-Istrateġiji l-ġodda tal-Pajjiżi dwar id-Drittijiet tal-Bniedem u d-

Demokrazija (HRDCS) issa fihom taqsima ddedikata għall-ġustizzja transizzjonali. 

Sabiex jippromwovu d-djalogu interreġjonali dwar il-ġustizzja transizzjonali bil-ħsieb li jtejbu l-

kooperazzjoni bejn organizzazzjonijiet reġjonali, f'Settembru 2016 il-Belġju u l-UE organizzaw 

b'mod konġunt laqgħa fi Brussell dwar it-trawwim ta' kollaborazzjoni bejn l-UE u l-Unjoni 

Afrikana (UA) fil-qasam tal-ġustizzja transizzjonali. L-avveniment kien partikolarment f'waqtu billi 

l-Unjoni Afrikana qed taħdem biex tiffinalizza l-istrateġija tal-ġustizzja transizzjonali tagħha stess. 

F'Diċembru 2016, in-Netherlands organizzat l-ewwel laqgħa tad-donaturi internazzjonali dwar il-

ġustizzja transizzjonali, li laqqgħet flimkien lill-UE, l-Istati Membri, in-NU u donaturi oħra ta' 

pajjiżi terzi. 

                                                 
** Dan l-isem huwa mingħajr preġudizzju għall-pożizzjonijiet dwar l-istatus, u huwa konformi mal-UNSCR 

1244/1999 u l-Opinjoni tal-QIĠ dwar id-dikjarazzjoni tal-indipendenza tal-Kosovo. 
8 Appoġġ tal-UE għall-ġustizzja transizzjonali - Konklużjonijiet tal-Kunsill, 13576/15, 16 ta' Novembru 2015 

L-UE baqgħet waħda mill-akbar kontributuri finanzjarji għal inizjattivi ta' ġustizzja transizzjonali 

mad-dinja kollha, billi pprovdiet finanzjament għall-ġustizzja, inizjattivi li jfittxu l-verità, 

programmi għar-riforma istituzzjonali u l-kumpens inkluż permezz ta' appoġġ lis-soċjetà ċivili u 

lill-gruppi ta' vittmi. Is-sejħa globali tal-Istrument Ewropew għad-Demokrazija u d-Drittijiet tal-

Bniedem (EIDHR) għall-2016 tinkludi lott speċifiku ta' EUR 5 miljun iddedikat għall-impunità u l-

ġustizzja transizzjonali. Minbarra dan, l-UE ffinanzjat għadd ta' inizjattivi ta' ġustizzja transizzjonali 

fl-2016 permezz ta' varjetà ta' strumenti finanzjarji. Xi ftit eżempji huma l-Istrument li 

jikkontribwixxi għall-Istabbiltà u l-Paċi (IcSP)9, li kompla bl-appoġġ finanzjarju għall-Pjan ta' 

Prijorità għall-Konsolidazzjoni tal-Paċi tas-Sri Lanka (EUR 8.1 miljun) u għall-ħidma tal-

Kummissjoni għall-Ġustizzja Internazzjonali u r-Responsabbiltà fuq it-twettiq ta' investigazzjonijiet 

kriminali u l-preservazzjoni ta' evidenza ta' delitti potenzjali tal-gwerra fis-Sirja (EUR 1.5 miljun). 

Programm iffinanzjat mill-UE taħt il-Fond Ewropew għall-Iżvilupp (FEŻ)10 dwar ir-riforma tas-

settur tal-ġustizzja fil-Guinea Conakry (EUR 20 miljun) jinkludi komponent li għandu l-għan 

jappoġġa lill-organizzazzjonijiet tal-vittmi fl-isforzi tagħhom biex jiġġieldu kontra l-impunità u biex 

jipparteċipaw fil-proċess ta' rikonċiljazzjoni nazzjonali. Finalment, l-Istrument Ewropew ta' Viċinat 

(ENI)11 iffinanzja programm ta' riforma tas-settur tal-ġustizzja fit-Tuneżija (EUR 15-il miljun), li 

joffri appoġġ lill-atturi fil-katina penali, kif ukoll l-istabbiliment ta' mekkaniżmu ta' protezzjoni 

għall-vittmi u x-xhieda. 

IL-QORTI KRIMINALI INTERNAZZJONALI (QKI) 

L-UE kompliet taħdem biex tiżgura li l-awturi ta' ġenoċidju, delitti tal-gwerra u delitti kontra l-

umanità jinżammu responsabbli għall-azzjonijiet tagħhom, u biex tikseb ġustizzja għall-vittmi ta' 

dawk id-delitti. L-Istatut ta' Ruma huwa kisba essenzjali u unika fil-ġustizzja kriminali 

internazzjonali. L-eżistenza u l-funzjonament tal-QKI jibqgħu garanzija importanti tar-rispett għad-

dritt umanitarju internazzjonali u d-dritt dwar id-drittijiet tal-bniedem fil-pajjiżi kollha. F'dan il-

kuntest, l-UE kompliet tappoġġa l-QKI, billi tat appoġġ politiku lill-qorti f'fora multilaterali bħall-

Kunsill tas-Sigurtà tan-NU u l-KDB. L-UE pprovdiet assistenza finanzjarja lill-qorti u lil atturi tas-

soċjetà ċivili b'appoġġ għall-qorti. 

                                                 
9 Ir-Regolament (UE) Nru 230/2014 tal-Parlament Ewropew u tal-Kunsill tal-11 ta' Marzu 2014 li jistabbilixxi 

strument li jikkontribwixxi għall-istabbiltà u l-paċi 
10 Ftehim li jemenda għat-tieni darba l-Ftehim ta' Sħubija bejn il-Membri tal-Grupp ta' Stati Afrikani, tal-Karibew u 

tal-Paċifiku, minn naħa, u l-Komunità Ewropea u l-Istati Membri tagħha min-naħa l-oħra, iffirmat f'Cotonou fit-
23 ta' Ġunju 2000, kif emendat għall-ewwel darba fil-Lussemburgu fil-25 ta' Ġunju 2005 

11 Ir-Regolament (UE) Nru 232/2014 tal-Parlament Ewropew u tal-Kunsill tal-11 ta' Marzu 2014 li jistabbilixxi 
Strument Ewropew tal-Viċinat 

In-notifiki ta' ħruġ mill-Istatut ta' Ruma mill-Afrika t'Isfel, il-Burundi u l-Gambja qajmu tħassib 

serju. Fil-21 ta' Ottubru 2016, ir-Rappreżentant Għoli ħarġet dikjarazzjoni f'isem l-UE fejn qalet li 

tinsab iddispjaċuta rigward l-ħruġ u fejn tenniet l-appoġġ għall-QKI. Fil-15-il Assemblea tal-Istati 

Partijiet (ASP), l-UE u l-Istati Membri tagħha ħarġu dikjarazzjoni li turi tħassib rigward id-

deċiżjonijiet mill-Afrika t'Isfel, il-Burundi u l-Gambja, fejn jistednuhom jinvolvu ruħhom fi djalogu 

kostruttiv u miftuħ. Huwa wkoll ta' dispjaċir li r-Russja ddeċidiet li tirtira l-firma tagħha mill-Istatut 

tal-QKI aktar kmieni din is-sena. 

Il-politika tal-UE b'appoġġ għall-QKI u għall-universalità tal-Istatut ta' Ruma hija bbażata fuq 

Deċiżjoni tal-Kunsill tal-201112 u l-Pjan ta' Azzjoni tal-201113 dwar l-implimentazzjoni tagħha, u 

jipprovdu l-qafas li fih l-UE indirizzat l-iżvilupp reċenti. Fl-Istrateġija Globali għall-Politika Estera 

u ta' Sigurtà tal-Unjoni Ewropea r-Rappreżentant Għoli espliċitament tenniet l-impenji tal-UE biex 

dan l-appoġġ jinżamm. Permezz tad-Delegazzjonijiet tagħha, fi Brussell u fil-15-il ASP, l-UE 

kkomunikat mal-awtoritajiet u l-partijiet ikkonċernati fil-pajjiżi rilevanti u fl-Unjoni Afrikan biex 

tinkoraġġixxi l-mobilizzazzjoni Afrikana favur il-QKI u tipprevjeni l-ħruġ minnha. 

ID-DRITT UMANITARJU INTERNAZZJONALI (IHL) 

Il-kriżijiet u l-kunflitti armati komplew jiżdiedu fl-2016, b'konsegwenzi umanitarji gravi. Matul is-

sena, l-għadd ta' persuni spostati b'mod furzat kien mingħajr preċedent mit-Tieni Gwerra Dinjija ‘l 

hawn, u l-protezzjoni ta' persuni ċivili fil-kunflitti baqgħet ta' tħassib sinifikanti. 

L-UE żammet soda dwar il-ħtieġa tal-protezzjoni tal-ħaddiema umanitarji u l-ħajjiet u d-dinjità ta' 

dawk li huma jassistu, li tinkludi l-aċċess sikur għat-twassil tal-għajnuna f'sitwazzjonijiet ta' 

kunflitt. Pereżempju, ir-Rappreżentant Għoli u l-Kummissarju għall-Għajnuna Umanitarja u l-

Ġestjoni tal-Kriżijiet ħarġu dikjarazzjoni f'Ottubru 2016 dwar il-fatt li żdiedet il-vjolenza f'Aleppo 

tal-Punent.14 Din id-dikjarazzjoni enfasizzat li r-rispett għall-prinċipji umanitarji huwa vitali biex 

jitnaqqsu kemm jista' jkun ir-riskji u tiġi żgurata l-protezzjoni tal-ħaddiema umanitarji. 

                                                 
12 Deċiżjoni tal-Kunsill dwar il-Qorti Kriminali Internazzjonali u li tħassar il-Pożizzjoni Komuni 2003/444/PESK, 

2011/168/PESK, 21 ta' Marzu 2011 
13 Pjan ta' Azzjoni għas-segwitu tad-Deċiżjoni dwar il-Qorti Kriminali Internazzjonali 12080/11 tal-

11 ta' Lulju 2011 
14 Dikjarazzjoni mir-Rappreżentant Għoli/Viċi President Federica Mogherini u l-Kummissarju għall-Għajnuna 

Umanitarja u l-Ġestjoni tal-Kriżijiet Christos Stylianides dwar il-fatt li żdiedet il-vjolenza f'Aleppo tal-Punent, 
Brussell, 31 ta' Ottubru 2016 

L-UE u l-Istati Membri tagħha baqgħu promoturi ewlenin tad-dritt umanitarju internazzjonali 

(IHL), b'mod partikolari tal-konvenzjonijiet ta' Ġinevra, kif ukoll tal-prinċipji tal-umanità, l-

imparzjalità, in-newtralità u l-indipendenza tal-azzjoni umanitarja. L-UE kompliet tinkoraġġixxi l-

implimentazzjoni tal-Linji Gwida tal-UE dwar id-Dritt Umanitarju Internazzjonali, li huma għodda 

innovattiva biex tippromwovi l-konformità mad-Dritt Umanitarju Internazzjonali minn stati terzi u 

atturi mhux statali. 

Is-Summit Umanitarju Dinji, li sar f'Istanbul fit-23-24 ta' Mejju 2016, kien opportunità importanti 

għall-komunità internazzjonali biex terġa' timpenja ruħha għad-Dritt Umanitarju Internazzjonali u l-

prinċipji umanitarji fundamentali. L-UE ħadet impenji serji u qed taħdem biex timplimentahom 

b'mod sistematiku. 

L-UE kienet ukoll qed tappoġġa b'mod attiv il-proċess li jwassal għar-Riżoluzzjoni 2286 (2016) tal-

Kunsill tas-Sigurtà tan-NU u s-segwitu sussegwenti, inkluż ir-rakkomandazzjonijiet tas-Segretarju 

Ġenerali tan-NU. Huma meħtieġa b'mod urġenti miżuri biex titjieb il-protezzjoni ta' persunal 

mediku u umanitarju u tal-isptarijiet. 

Madankollu, huwa meħtieġ djalogu aktar sistematiku u regolari fil-livell internazzjonali biex 

tissaħħaħ il-konformità mad-Dritt Umanitarju Internazzjonali. L-UE baqgħet sostenitur b'saħħtu tal-

Inizjattiva tal-Iżvizzera u tal-Kumitat Internazzjonali tas-Salib l-Aħmar (KISA) biex jiġu stabbiliti 

laqgħat regolari u volontarji bejn l-istati, li jistgħu jkopru r-rapporti ta' implimentazzjoni nazzjonali 

tad-Dritt Umanitarju Nazzjonali. Id-diskussjonijiet li kienu ffaċilitati mill-Iżvizzera u l-KISA 

komplew juru li l-mekkaniżmi eżistenti ta' konformità mhumiex biżżejjed. 

MIGRAZZJONI 

Fl-2016, il-protezzjoni tad-drittijiet tal-migranti u r-refuġjati kienet element ewlieni tal-politika 

esterna kollha tal-UE dwar il-migrazzjoni. F'kuntest fejn ir-rati tal-migrazzjoni baqgħu għoljin, bi 

387 000 migrant li daħlu fl-Ewropa matul l-2016,15 l-UE kellha l-għan li tibni sistema b'saħħitha ta' 

ġestjoni tal-migrazzjoni – waħda li tirrispetta b'mod sħiħ id-drittijiet fundamentali u d-drittijiet tal-

bniedem, kemm internament kif ukoll esternament, u li tista' taħdem fi żminijiet meta r-rati tal-

migrazzjoni jkunu normali u meta jkunu għoljin. 

                                                 
15 IOM, Flussi ta' migrazzjoni fl-Ewropa, http://migration.iom.int/europe/ 

http://migration.iom.int/europe/

Abbażi tal-impenji li saru fl-Aġenda Ewropea dwar il-Migrazzjoni16 u fis-Summit tal-Belt Valletta 

fl-2015, l-UE ħadet il-pass deċiżiv f'Ġunju 2016 li tistabbilixxi Qafas ta' Sħubija,17 approvat mill-

Kunsill Ewropew. L-approċċ tal-Qafas ta' Sħubija jippermetti impenn aktar profond mill-UE ma' 

pajjiżi terzi ta' oriġini u ta' transitu ewlenin għal ġestjoni aħjar tal-migrazzjoni, b'rispett sħiħ għall-

obbligi umanitarji u tad-drittijiet tal-bniedem. Fi ħdan l-approċċ tal-Qafas ta' Sħubija, l-UE 

żviluppat sħubiji msaħħa ma' ħames pajjiżi - il-Mali, in-Niġerja, in-Niġer, is-Senegal u l-Etjopja. 

S'issa r-riżultati wrew eżiti pożittivi b'rabta mad-drittijiet tal-bniedem tal-migranti: fin-Niġer, 

pereżempju, l-appoġġ tal-UE ppromwova l-aċċess għall-proċeduri għad-determinazzjoni tal-istatus, 

il-kundizzjonijiet ta' akkoljenza u l-assistenza għal dawk li qed ifittxu l-asil u għar-refuġjati 

permezz tal-Programm Reġjonali għall-Iżvilupp u l-Protezzjoni (RDPP) għall-Afrika ta' Fuq. Barra 

minn hekk, l-UE appoġġat l-aġenzija nazzjonali tan-Niġer fil-ġlieda kontra l-faċilitazzjoni tad-dħul 

klandestin tal-migranti u t-traffikar ta' bnedmin (Agence nationale de lutte contre la traite), permezz 

tal-Fond Ewropew għall-Iżvilupp u taħriġ provdut mill-EUCAP Sahel Niger. Fin-Niġerja, 

pereżempju, bħalissa għaddej proġett, immirat lejn tfal u adolexxenti vulnerabbli u spostati milquta 

mill-kunflitt fl-Istat ta' Borno. Barra minn hekk, f'Ottubru 2016 tnediet pjattaforma ta' 

kooperazzjoni tal-UE dwar il-faċilitazzjoni tad-dħul klandestin tal-migranti u t-traffikar ta' bnedmin 

biex ittejjeb il-koordinazzjoni fost l-atturi kollha. 

                                                 
16 Komunikazzjoni dwar Aġenda Ewropea dwar il-Migrazzjoni, COM(2015) 240 final, 13 ta' Mejju 2015 
17 Komunikazzjoni dwar it-twaqqif ta' Qafas ta' Sħubija ġdid ma' pajjiżi terzi skont l-Aġenda Ewropea dwar il-

Migrazzjoni, COM(2016) 385 final, 20 ta' Ġunju 2016 

L-UE u l-Istati Membri ddedikaw sforzi sinifikanti favur il-protezzjoni tad-drittijiet tal-migranti, ta' 

dawk li jfittxu l-asil u tar-refuġjati fuq il-fruntieri Ewropej, u biex ikissru l-mudell kummerċjali tal-

faċilitaturi ta' dħul klandestin u tat-traffikanti tal-bnedmin, filwaqt li jipproteġu wkoll il-fruntieri 

esterni. Fl-2015 u l-2016, l-Operazzjoni Sophia u l-Operazzjonijiet tal-Frontex Triton u Poseidon 

salvaw 'il fuq minn 400 000 persuna mill-baħar. L-Operazzjoni Sophia tal-Forza Navali tal-Unjoni 

Ewropea fil-Mediterran (EUNAVFOR MED) qed titwettaq f'konformità sħiħa mad-dritt 

internazzjonali, inkluż il-prinċipju ta' non-refoulement. Inħatru konsulenti dwar id-drittijiet tal-

bniedem, il-liġi dwar ir-refuġjati u l-ugwaljanza bejn is-sessi fil-kwartieri operazzjonali u l-persunal 

irċieva taħriġ dwar id-drittijiet tal-bniedem u d-dritt umanitarju. It-taħriġ tal-gwardji tal-kosta u l-

flotta navali Libjani jinkludi moduli essenzjali, mogħtija flimkien ma' organizzazzjonijiet 

internazzjonali, bl-għan li jtejbu l-kapaċità tal-persunal tal-flotta navali u l-gwardja tal-kosta Libjani 

fl-għoti ta' assistenza lil individwi salvati mill-baħar, b'rispett sħiħ għad-drittijiet tal-bniedem. Il-

Kwartieri Ġenerali Operattivi tal-EUNAVFORMED Operazzjoni Sophia żviluppaw manwal ta' 

taħriġ li jiffoka speċifikament fuq it-trattament tal-migranti, b'enfasi fuq approċċ li jieħu kont ta' 

kwistjonijiet marbutin mal-ugwaljanza bejn is-sessi u l-identifikazzjoni ta' migranti vulnerabbli. 

Hemm ukoll konsulenti dwar il-liġi dwar ir-refuġjati u l-ugwaljanza bejn is-sessi fl-Operazzjoni 

Sophia. B'mod komplementari għat-taħriġ mogħti taħt EUNAVFORMED Operazzjoni Sophia, ġie 

provdut taħriġ ukoll taħt il-Programm tas-Seahorse Mediterranean Network lil uffiċjali tal-gwardja 

tal-kosta Libjana, inkluż taħriġ dwar id-drittijiet tal-bniedem u l-prinċipju ta' non-refoulement. 

Id-drittijiet tal-bniedem u l-libertajiet fundamentali huma elementi prinċipali fit-tisħiħ tal-

kapaċitajiet u fil-programmi ta' taħriġ mogħti permezz ta' missjonijiet u operazzjonijiet tal-PSDK. 

F'Novembru 2016, is-SEAE saħħaħ ukoll il-kapaċità tal-persunal billi organizza Taħriġ dwar id-

Drittijiet tal-Bniedem għad-Delegazzjonijiet tal-UE, l-uffiċjali tal-Istati Membri u oħrajn b'rabta 

mad-drittijiet tar-refuġjati u l-migranti. 

Il-kwistjonijiet relatati mad-drittijiet tar-refuġjati u l-migranti tqajmu spiss mill-UE fl-2016 fid-

djalogi dwar id-drittijiet tal-bniedem u diskussjonijiet bilaterali oħra ma' pajjiżi terzi. Barra minn 

hekk, fis-Summit ta' Livell Għoli tad-19 ta' Settembru 2016 li indirizza l-movimenti kbar tar-

refuġjati u l-migranti, ġiet adottata wkoll id-Dikjarazzjoni ta' New York. L-UE appoġġat b'mod attiv 

l-inklużjoni ta' impenji favur ir-refuġjati u l-migranti u issa ser taħdem sabiex jiġu adottati l-Patti 

Globali tan-NU dwar ir-Refuġjati u l-Migranti. Hija appoġġat b'mod attiv ukoll lill-ILO fl-

istabbiliment ta' prinċipji ġenerali u linji gwida operattivi għal reklutaġġ ġust u prinċipji gwida dwar 

l-aċċess għas-suq tax-xogħol minn refuġjati u persuni oħrajn spostati b'mod sfurzat u ħejjiet għall-

Konferenza Internazzjonali dwar ix-Xogħol tal-2017 li tindirizza dawn il-kwistjonijiet. 

Fl-2016, l-UE kompliet tindirizza b'mod konsistenti t-traffikar u l-faċilitazzjoni tad-dħul klandestin 

tal-bnedmin fid-djalogi u r-relazzjonijiet ma' pajjiżi ta' oriġini u ta' transitu u ta' destinazzjoni għall-

vittmi tat-traffikar, inkluż taħt il-Qafas ta' Sħubija u fil-kuntest tal-proċessi ta' Khartoum u ta' Rabat; 

u għamlet passi sinifikanti 'l quddiem fl-implimentazzjoni tal-Pjan ta' Azzjoni tal-UE kontra l-

faċilitazzjoni tad-dħul klandestin tal-migranti18 adottat f'Mejju 2015. Kif stabbilit fil-Pjan, il-

Kummissjoni evalwat ukoll il-qafas leġislattiv tagħha għall-ġlieda kontra l-faċilitazzjoni tad-dħul 

klandestin tal-bnedmin, u kkonkludiet li skambju msaħħaħ ta' għarfien u prattika tajba bejn il-

prosekuturi, l-infurzar tal-liġi u s-soċjetà ċivili jista' jikkontribwixxi għal titjib fis-sitwazzjoni 

attwali u jevita r-riskji ta' kriminalizzazzjoni ta' assistenza umanitarja ġenwina. Għal dan il-għan, il-

Kummissjoni ser tkompli timpenja ruħha mal-partijiet ikkonċernati rilevanti u l-aġenziji tal-UE, 

bħall-Aġenzija għad-Drittijiet Fundamentali (FRA) u l-Eurojust, biex tipprovdi informazzjoni utli 

dwar ir-regoli eżistenti, l-applikabbiltà u l-interazzjoni tagħhom ma' oqfsa legali oħra fil-livell 

internazzjonali u dak nazzjonali, kif ukoll fuq l-għodod li jistgħu jappoġġaw l-attività tal-

awtoritajiet ġudizzjarji. 

B'rabta mad-detenzjoni tal-migranti, il-persuni li jfittxu l-asil u r-refuġjati, l-UE kkooperat mill-qrib 

mal-kampanja tal-Uffiċċju tal-Kummissarju Għoli tan-Nazzjonijiet Uniti għar-Refuġjati (UNHCR) 

bit-titlu "Wara d-Detenzjoni", u fl-2016 iffinanzjat proġett ta' EUR 1.2 miljun li jappoġġa lill-

UNHCR fil-protezzjoni ta' migranti tfal fiċ-ċentri ta' detenzjoni. 

                                                 
18 Komunikazzjoni dwar Pjan ta' Azzjoni tal-UE kontra l-faċilitazzjoni tad-dħul klandestin tal-migranti (2015 - 

2020), COM(2015) 285 final, 25 ta' Mejju 2015 

L-UE pprovdiet assistenza finanzjarja sinifikanti fl-2016 sabiex tippromwovi d-drittijiet tar-

refuġjati u l-migranti. Żdiedu EUR 500 miljun addizzjonali mal-Fond Fiduċjarju tal-UE għall-

Afrika,19 li issa għandu valur ta' EUR 2.9 biljun, li għandu l-għan li jrawwem l-istabbiltà u 

jindirizza l-kawżi fundamentali tal-migrazzjoni irregolari u ċ-ċaqliq sfurzat tal-popolazzjoni fl-

Afrika. Il-Programmi Reġjonali għall-Iżvilupp u l-Protezzjoni Reġjonali (RDPPs) fl-Afrika ta' Fuq 

u l-Qarn tal-Afrika jassistu lil pajjiżi terzi li jkunu ntlaqtu minn flussi migratorji mħallta u/jew li 

jospitaw għadd kbir ta' refuġjati biex jindirizzaw il-ħtiġijiet ta' protezzjoni u ta' żvilupp ta' migranti, 

refuġjati u persuni li jfittxu l-asil, il-ħtiġijiet tal-komunitajiet ospitanti tal-migranti u tar-refuġjati, u 

biex jappoġġaw l-iżvilupp ta' sistemi nazzjonali ta' protezzjoni li jiffunzjonaw. Barra minn hekk, il-

Fond Fiduċjarju Reġjonali tal-UE b'Reazzjoni għall-Kriżi Sirjana (il-Fond Madad)20 jindirizza l-

ħtiġijiet ta' reżiljenza fuq perijodu iktar fit-tul tar-refuġjati Sirjani u persuni spustati f'pajjiżhom fil-

pajjiżi ġirien, kif ukoll jappoġġa l-komunitajiet u l-amministrazzjonijiet ospitanti. Dan jibni fuq l-

approċċ politiku ġdid tal-UE rigward iċ-ċaqliq sfurzat imħabbar f'April 2016, li għandu l-għan 

jipprevjeni li ċ-ċaqliq sfurzat jibqa' għaddej u li jtemm id-dipendenza fuq l-assistenza umanitarja 

fis-sitwazzjonijiet ta' ċaqliq eżistenti. 

L-UE qed tappoġġa wkoll proġetti ta' organizzazzjonijiet tas-soċjetà ċivili għall-protezzjoni ta' 

migranti barra mill-Unjoni Ewropea permezz tal-EIDHR. Fl-2016, l-UE kompliet timplimenta 

proġetti li ntgħażlu taħt is-sejħa globali għal proposti tal-2015 li jappoġġaw id-drittijiet tal-bniedem 

tal-migranti (EUR 6 miljun). Il-proġetti f'dan il-qasam intgħażlu wkoll taħt is-sejħa għal proposti 

mnedija fl-2016 taħt il-Programm Tematiku dwar il-Migrazzjoni u l-Asil ‘Beni u Sfidi Pubbliċi 

Globali' għall-implimentazzjoni tal-Programm ta' Ruma (il-Proċess ta' Rabat). Bħala eżempju ta' 

sħubija produttiva bejn l-UE u s-soċjetà ċivili, l-UE qed tikkoopera mas-Salib l-Aħmar biex 

tipprovdi appoġġ lill-ħaddiema domestiċi migranti u lill-vittmi tat-traffikar ta' bnedmin fi 15-il 

pajjiż madwar id-dinja taħt l-Azzjoni tas-Soċjetà Ċivili għall-Promozzjoni tad-Drittijiet tal-Bniedem 

tal-Migranti (EUR 12.8 miljun). 

                                                 
19 Deċiżjoni tal-Kummissjoni dwar l-istabbiliment ta' Fond Fiduċjarju ta' Emerġenza tal-Unjoni Ewropea għall-

istabilità u li jindirizza l-kawżi fundamentali tal-migrazzjoni irregolari u l-persuni spostati fl-Afrika, C(2015) 
7293 final, 20 ta' Ottubru 2015 

20 Ftehim li jistabbilixxi l-Fond Fiduċjarju Reġjonali tal-Unjoni Ewropea b'Reazzjoni għall-Kriżi Sirjana, 
13 ta' Marzu 2016 

IL-ĠLIEDA KONTRA T-TERRORIŻMU 

It-terroriżmu internazzjonali jkompli joħloq theddida kbira għas-sigurtà Ewropea u l-paċi globali. 

Fl-2016, l-Ewropa ġarrbet attakki terroristiċi kbar li wasslu għall-mewt ta' ħafna nies u għal tfixkil 

fil-ħajja ta' kuljum taċ-ċittadini Ewropej u kien hemm ukoll bosta tentattivi li ma rnexxewx. 

Abbażi tal-istrateġija tagħha tal-2005 kontra t-terroriżmu (KT),21 l-UE tiffoka fuq tliet linji ta' 

azzjoni ewlenin: a) l-iżgurar tas-sigurtà taċ-ċittadini, b) il-prevenzjoni tar-radikalizzazzjoni u s-

salvagwardja tal-valuri, u c) l-kooperazzjoni ma' sħab internazzjonali. 

L-Istrateġija Globali għall-Politika Estera u ta' Sigurtà tal-Unjoni Ewropea hija ċara ħafna dwar is-

sigurtà. Iżda t-terroriżmu ma jistax jingħeleb b'miżuri ta' sigurtà biss. Huma meħtieġa miżuri 

preventivi madwar id-dinja biex iwieġbu għar-radikalizzazzjoni u r-reklutaġġ b'mod olistiku. Fiċ-

ċirkostanzi kollha, il-miżuri jridu jħarsu l-istat tad-dritt u r-rispett għad-drittijiet tal-bniedem, id-

dritt umanitarju internazzjonali u l-liġi internazzjonali dwar ir-refuġjati. 

L-UE qed taħdem fuq modi ġodda kif titratta kemm id-dimensjoni interna kif ukoll dik 

internazzjonali tat-theddida. Ġiet adottata leġislazzjoni ġdida fil-livell intern biex ittejjeb il-

kooperazzjoni tal-pulizija u ġudizzjarja. Għaddejja wkoll ħidma fil-komunitajiet tagħna, fejn qed 

isiru r-radikalizzazzjoni u r-reklutaġġ . ‘Il barra minn xtutha, l-UE qed tiffoka fuq il-bini tal-

kapaċitajiet fil-Lvant Nofsani u l-Afrika ta' Fuq, fit-Turkija u l-Balkani tal-Punent, u fis-Saħel u l-

Qarn tal-Afrika. 

Fl-2016, l-UE kompliet ukoll iżżid il-fondi allokati għas-sħab li jaħdmu fuq strateġiji ġodda biex 

jipprevjenu l-estremiżmu vjolenti. Hija investiet aktar minn EUR 150 miljun sa issa b'diversi 

għanijiet: dawn jinkludu li tifhem dan il-fenomenu kumpless, il-ħidma mal-komunitajiet lokali, u l-

bini ta' kapaċitajiet. Rigward tal-aħħar, l-Istitut ta' Malta (l-Istitut Internazzjonali għall-Ġustizzja u 

għall-Istat tad-Dritt) kompla jħarreġ imħallfin minn Benin, iċ-Chad, il-Mali, in-Niġer, il-Kamerun, 

is-Senegal u l-Burkina Faso dwar każijiet ta' terroriżmu. Għan ieħor huwa li jitwaqqaf il-fluss ta' 

ġellieda terroristi barranin u jiġi ttrattat ir-ritorn tagħhom. 

                                                 
21 Kunsill tal-Unjoni Ewropea, 30 ta' Novembru 2005: Strateġija tal-Unjoni Ewropea Kontra t-Terroriżmu 

Fl-aħħar nett, l-użu ħażin tal-internet u l-media soċjali mit-terroristi hija problema oħra li għandha 

tiġi ttrattata, filwaqt li jiġu rrispettati d-drittijiet fundamentali tal-libertà ta' espressjoni u l-libertà ta' 

informazzjoni. Fl-2016, l-UE kompliet tagħmel dan permezz tal-Forum tal-UE dwar l-Internet, 

imniedi tard fl-2015, li għandu l-għan inaqqas l-aċċessibbiltà ta' kontenut terroristiku online, u 

jagħti s-saħħa lis-sħab tas-soċjetà ċivili biex jippromwovu narrattivi effettivi biex jiġġieldu l-

kontenut terroristiku. 

Barra minn hekk, l-UE kompliet torganizza djalogi dwar il-ġlieda kontra t-terroriżmu ma' pajjiżi 

ewlenin madwar id-dinja. Fl-2016, sar 11-il djalogu bħal dan (mal-Alġerija, il-Kanada, l-Eġittu, l-

Indoneżja, Iżrael, il-Ġordan, il-Libanu, il-Pakistan, il-Qatar, it-Turkija u l-Emirati Għarab 

Magħquda), li matulhom dejjem tqajmet il-ħtieġa li jiġu rrispettati d-drittijiet tal-bniedem. Il-

kooperazzjoni mal-Istati Uniti tal-Amerka hija komponent fundamentali ieħor tal-istrateġija tal-UE 

kontra t-terroriżmu. L-UE qed taħdem ukoll mill-qrib man-NU u organizzazzjonijiet oħra biex tibni 

kunsens internazzjonali u tippromwovi standards internazzjonali għall-ġlieda kontra t-terroriżmu, 

f'konformità mal-istandards tad-drittijiet tal-bniedem. 

3. L-INDIRIZZAR TAL-ISFIDI EWLENIN B'RABTA MAD-DRITTIJIET TAL-

BNIEDEM U D-DEMOKRAZIJA 

IL-PROMOZZJONI TA' SPAZJU ĦIELES GĦAS-SOĊJETÀ ĊIVILI U APPOĠĠ GĦAD-

DIFENSURI TAD-DRITTIJIET TAL-BNIEDEM (DDB) 

Matul l-aħħar għaxar snin, l-organizzazzjonijiet tad-drittijiet tal-bniedem, l-atturi favur id-

demokrazija u movimenti tas-soċjetà ċivili usa' ffaċċjaw aktar restrizzjonijiet meta ppruvaw iwettqu 

xogħolhom. Fl-2016, filwaqt li ġew identifikati għadd dejjem jiżdied ta' organizzazzjonijiet 

nongovernattivi, movimenti soċjali u attivisti individwali, il-fenomenu tal-ispazju dejjem jiċkien 

infirex għal madwar mitt pajjiż. Ir-restrizzjonijiet fuq is-soċjetà ċivili u r-ripressjoni tad-difensuri 

tad-drittijiet tal-bniedem ħadu diversi forom, li jvarjaw minn fastidju amministrattiv u ġudizzjarju 

għal kampanji ta' malafama, projbizzjonijiet fuq l-ivvjaġġar, kriminalizzazzjoni, stigmatizzazzjoni, 

arresti u detenzjoni arbitrarji, eżekuzzjonijiet extraġudizzjarji, u l-imblukkar tal-aċċess għall-

finanzjament, speċjalment minn sorsi esterni. Kemm atturi statali kif ukoll dawk mhux statali, 

inkluż gruppi armati u fundamentalisti, joħolqu theddid offline u online għal-libertajiet tas-soċjetà 

ċivili. Il-ġlieda kontra t-terroriżmu u l-leġislazzjoni kontra t-terroriżmu f'diversi każijiet ipprovdiet 

skuża biex l-informazzjoni online tiġi mmanipulata, immonitorjata u ristretta u biex jiġu 

implimentati ċ-ċensura u s-sorveljanza. 

Fl-Istrateġija Globali għall-Politika Estera u ta' Sigurtà tal-Unjoni Ewropea, ir-RGħ affermat mill-

ġdid il-konvinzjoni li r-reżiljenza tas-soċjetà ser tissaħħaħ billi jiġu approfonditi r-relazzjonijiet 

mas-soċjetà ċivili, u esprimiet l-impenn serju li tittieħed pożizzjoni kontra l-ispazju dejjem jiċkien 

għas-soċjetà ċivili. Fl-2016, l-UE kompliet tesprimi bil-qawwa tħassib f'diversi livelli, inkluż waqt 

id-djalogi bilaterali dwar id-drittijiet tal-bniedem u fil-fora multilaterali, rigward restrizzjonijiet 

mhux ġustifikati fuq il-libertajiet fundamentali f'pajjiżi sħab. 

Fir-rigward tal-libertà ta' espressjoni online u offline, fl-2016 l-UE esprimiet tħassib serju dwar iż-

żieda kontinwa fl-atti ta' intimidazzjoni, pressjoni u vjolenza fuq ġurnalisti li saru madwar id-dinja. 

F'dan il-kuntest l-implimentazzjoni tal-Linji Gwida tal-UE tal-2014 dwar il-Libertà ta' Espressjoni 

online u offline jibqgħu prijorità ewlenija. 

L-UE qajmet il-libertà ta' espressjoni f'livelli differenti tad-djalogu politiku, inkluż fid-djalogi u l-

konsultazzjonijiet tagħha dwar id-drittijiet tal-bniedem ma' pajjiżi sħab. Saru wkoll diversi 

dikjarazzjonijiet pubbliċi u démarches biex jippromwovu l-libertà ta' espressjoni u jappellaw għal 

aktar protezzjoni tad-drittijet tal-ġurnalisti u l-libertà tal-media. 

L-UE kompliet taħdem sabiex tiżgura li l-libertà ta' espressjoni tibqa' kwistjoni prominenti fuq l-

aġenda tan-NU, billi pparteċipat b'mod attiv fil-fora multilaterali rilevanti kollha u appoġġat il-

ħidma tar-Relaturi Speċjali b'mandati rilevanti min-NU u organizzazzjonijiet reġjonali. 

Fl-2016, l-UE appoġġat il-Kunsill tad-Drittijiet tal-Bniedem tan-NU fl-adozzjoni ta' riżoluzzjoni 

dwar is-sikurezza tal-ġurnalisti22, kif ukoll ir-riżoluzzjoni dwar il-promozzjoni, il-protezzjoni u t-

tgawdija tad-drittijiet tal-bniedem fuq l-internet23, li tikkundanna ‘miżuri biex jipprevjenu jew 

ifixklu intenzjonalment l-aċċess jew it-tixrid ta' informazzjoni online'. 

                                                 
22 Ir-riżoluzzjoni (A/HRC/33/L.6) hija inizjattiva tal-Awstrija flimkien mal-Brażil, Franza, il-Greċja, il-Marokk, il-

Qatar u t-Tuneżija. 
23 Ir-riżoluzzjoni ġiet ippreżentata mill-Iżvezja, il-Brażil, in-Niġerja, it-Tuneżija, it-Turkija, l-Istati Uniti u ġiet 

appoġġata mill-Istati Membri kollha tal-UE. 

L-UE kienet involuta b'mod attiv f'dibattiti dwar il-libertà ta' espressjoni online fil-Korporazzjoni 

tal-Internet dwar l-Ismijiet u n-Numri Assenjati (ICANN), il-Forum ta' Governanza tal-Internet 

(IGF), il-proċess tas-Summit Dinji dwar is-Soċjetà tal-Informazzjoni (WSIS), il-Koalizzjoni tal-

Libertà Online u fil-qafas tad-djalogi ċibernetiċi tal-UE ma' pajjiżi terzi, inkluż il-Korea t'Isfel, l-

Indja, iċ-Ċina, l-Istati Uniti u l-Ġappun. 

L-UE kompliet tippromwovi l-Linji Gwida tagħha dwar il-Libertà ta' Espressjoni Online u Offline 

fid-Delegazzjonijiet kollha tal-UE sabiex dawn ikunu jistgħu jnebbħu l-programmazzjoni futura 

kollha. Programm ġdid ta' appoġġ għad-Delegazzjonijiet għandu l-għan li jgħin kemm lid-

Delegazzjonijiet kif ukoll lill-atturi tal-media f'pajjiżi terzi biex japplikaw il-Linji Gwida b'mod 

effettiv. 

Proġetti ġodda b'appoġġ għal-libertà ta' espressjoni u tal-media rċevew finanzjament globali ta' 

EUR 27 miljun. Il-libertà tal-espressjoni u l-komponenti tal-media qed jiġu wkoll integrati dejjem 

aktar fi programmi akbar fil-qasam tal-governanza demokratika, b'mod partikolari proġetti li 

reċentement tfasslu dwar is-suġġetti tal-ġlieda kontra l-korruzzjoni fil-Honduras, l-appoġġ elettorali 

fir-Rwanda jew fir-Repubblika Ċentru-Afrikana, u s-sigurtà fis-Somalja. 

Barra minn hekk, fl-2016 madwar 200 ġurnalist, blogger, kittieb u artist ingħataw appoġġ ta' 

emerġenza mill-Fond ta' Emerġenza tal-EIDHR iddedikat għad-difensuri tad-drittijiet tal-bniedem li 

qed jiġu mhedda. 

Matul l-2016, l-UE kompliet tqajjem tħassib dwar żieda fl-għadd ta' restrizzjonijiet mhux 

iġġustifikati fuq id-drittijiet għal-libertà ta' għaqda u assoċjazzjoni paċifiċi, inkluż permezz tad-

djalogi politiċi tiegħu ma' pajjiżi terzi u f'fora internazzjonali. Inħarġu diversi dikjarazzjonijiet 

pubbliċi fl-2016 li appellaw għar-rispett għad-dritt ta' dimostrazzjoni paċifika, għad-dritt għal 

kwalunkwe assoċjazzjoni, reġistrata jew mhux reġistrata, li wieħed ifittex u jaċċessa finanzjament u 

riżorsi u għall-implimentazzjoni effikaċi tal-istandards fundamentali tax-xogħol dwar il-libertà ta' 

assoċjazzjoni u d-dritt għan-negozjar kollettiv. L-UE temmen li s-sħubija mas-soċjetà ċivili 

għandha rwol indispensabbli fl-għoti tas-setgħa lill-persuni biex jifhmu u jitolbu d-drittijiet 

tagħhom, u fl-iskrutinju tal-azzjonijiet ta' awtoritajiet pubbliċi. L-EIDHR baqa' strument siewi ħafna 

f'dan ir-rigward. 

L-Unjoni Ewropea tirrikonoxxi r-rwol importanti li għandhom l-Istituzzjonijiet Nazzjonali tad-

Drittijiet tal-Bniedem (NHRIs) bħala atturi għad-drittijiet tal-bniedem u faċilitaturi tal-iżvilupp u 

qed issaħħaħ l-appoġġ tagħha lill-NHRIs, kemm f'termini politiċi kif ukoll finanzjarji. Meta jaġixxu 

b'mod indipendenti u b'biżżejjed riżorsi finanzjarji u umani, l-NHRIs jistgħu jibnu pont bejn is-

soċjetà ċivili, il-popolazzjoni u l-gvern minn naħa u bejn l-awtoritajiet nazzjonali u l-korpi 

reġjonali/internazzjonali tad-drittijiet tal-bniedem min-naħa l-oħra. Huma partijiet ikkonċernati 

ewlenin u jikkostitwixxu element fundamentali fil-qafas internazzjonali, reġjonali u nazzjonali tad-

drittijiet tal-bniedem. 

L-impenn politiku tal-UE huwa akkumpanjat ukoll mill-appoġġ finanzjarju lill-NHRIs fil-qafas tal-

EIDHR. Fl-2015 beda programm immirat ta' tliet snin li jiffoka fuq it-tisħiħ tal-kapaċità tal-

istituzzjonijiet nazzjonali tad-drittijiet tal-bniedem, b'kontribuzzjoni tal-UE ta' EUR 5 miljun. L-

għan tal-programm mhux biss huwa l-appoġġ għat-tisħiħ tal-kapaċità tal-NHRIs, iżda wkoll l-

appoġġ għall-kooperazzjoni tagħhom man-netwerks reġjonali u internazzjonali. Il-programm jiffoka 

fuq erba' oqsma tematiċi: id-drittijiet ekonomiċi, soċjali u kulturali, in-negozju u d-drittijiet tal-

bniedem, l-edukazzjoni dwar id-drittijiet tal-bniedem u t-tisħiħ tal-mandati ewlenin tal-NHRIs. 

Barra minn hekk, l-UE appoġġat ir-riżoluzzjoni tal-NHRIs fit-33 sessjoni tal-Kunsill tad-Drittijiet 

tal-Bniedem. Dan laqa' l-parteċipazzjoni siewja ta' NHRIs indipendenti u l-kontributi tagħhom 

għall-mekkaniżmi u l-proċessi rilevanti kollha tan-NU, f'konformità mal-mandati rispettivi 

tagħhom. Hija inkoraġġiet ukoll lill-NHRIs biex ikomplu jipparteċipaw fil-ħidma tal-KDB, inkluż 

il-mekkaniżmu ta' reviżjoni perjodika universali tagħha, kif ukoll biex jimpenjaw ruħhom fil-

proċeduri speċjali u l-korpi tat-trattati. 

Matul l-2016, id-difensuri tad-drittijiet tal-bniedem (DDB) komplew jiffaċċaw ritaljazzjoni 

minħabba l-ħidma leġittima tagħhom f'kull reġjun tad-dinja. Id-Delegazzjonijiet tal-UE f'pajjiżi 

terzi komplew bl-isforzi tagħhom biex ikomplu jsaħħu l-azzjonijiet tal-UE b'appoġġ għad-DDB. 

Skont il-Linji Gwida tal-2004 tal-UE dwar id-DDB, l-uffiċjali tal-UE ħadu azzjoni fl-2016, 

pereżempju, permezz ta' kundanna tat-theddid u l-attakki kontra d-DDB, démarches u 

dikjarazzjonijiet pubbliċi, monitoraġġ tal-proċessi u żjarat fil-ħabsijiet. Barra minn hekk, l-UE 

qajmet b'mod sistematiku l-każijiet ta' DDB individwali fi djalogi dwar id-drittijiet tal-bniedem, 

laqgħat ta' sottokumitati u konsultazzjonijiet mal-awtoritajiet minn pajjiżi terzi, b'DDB fuq l-aġenda 

ta' 80 % tad-djalogi tal-UE dwar id-drittijiet tal-bniedem li saru fl-2016. 

Fl-10 ta' Diċembru 2016, l-UE u l-Istati Membru ngħaqdu man-Nazzjonijiet Uniti fl-appell għan-

nies biex ‘jaqbżu għad-drittijiet ta' xi ħadd' fl-okkażjoni ta' Jum id-Drittijiet tal-Bniedem. Id-

Delegazzjonijiet tal-UE madwar id-dinja fakkru l-okkażjoni b'varjetà ta' avvenimenti, u 

Dikjarazzjoni mir-RGħ/VP Federica Mogherini ġibdet l-attenzjoni għall-importanza li d-DDB jiġu 

protetti. 

Matul l-2016, 'il fuq minn 250 DDB u l-familji tagħhom irċevew għajnuna mill-UE permezz tal-

Fond ta' Emerġenza tal-EIDHR għad-DDB f'riskju. L-għotjiet diretti intużaw prinċipalment biex 

jitħallsu spejjeż legali, kura medika, l-installazzjoni ta' tagħmir ta' sigurtà, rilokazzjoni ta' 

emerġenza, u firxa ta' azzjonijiet prattiċi oħrajn. 

Tard fl-2016, bdiet l-implimentazzjoni fuq sitt proġetti globali, b'baġit totali ta' EUR 5.5 miljun, li 

ntgħażlu taħt is-sejħa globali għal proposti tal-EIDHR fl-2015. Dawn il-proġetti għandhom l-għan li 

jipprovdu appoġġ lill-organizzazzjonijiet tad-DDB li jaħdmu fil-livell lokali, u jiffukaw fuq l-aktar 

sitwazzjonijiet diffiċli u l-aktar żoni remoti. 

IL-LIBERTÀ TA' RELIĠJON JEW TA' TWEMMIN 

Id-dritt fundamentali għal-libertà ta' reliġjon jew twemmin baqa' taħt theddid f'ħafna partijiet tad-

dinja. L-implimentazzjoni tal-Linji Gwida tal-UE dwar il-Libertà ta' Reliġjoni jew ta' Twemmin 

baqgħet prijorità ewlenija għall-azzjoni tal-UE fil-protezzjoni u l-promozzjoni tal-Libertà ta' 

Reliġjon jew Twemmin matul l-2016. 

L-UE qajmet il-Libertà ta' Reliġjon jew ta' Twemmin fid-djalogi u l-konsultazzjonijiet tagħha dwar 

id-drittijiet tal-bniedem mal-pajjiżi sħab. Saru dikjarazzjonijiet pubbliċi u démarches privati biex 

jippromwovu l-Libertà ta' Reliġjon jew ta' Twemmin, jikkundannaw il-vjolenza fuq persuni li 

jappartjenu għal minoranzi reliġjużi, u jappellaw għal nondiskriminazzjoni fuq il-bażi ta' reliġjon 

jew twemmin. 

L-UE tkompli taħdem biex tiżgura li l-Libertà ta' Reliġjon jew ta' Twemmin iżżomm post 

prominenti fuq l-aġenda tan-NU, filwaqt li jiġi inkluż approċċ b'saħħtu għad-drittijiet tal-bniedem. 

Fil-KDB 31 (Marzu 2016), l-UE ppreżentat riżoluzzjoni li testendi l-mandat tar-Relatur Speċjali 

għal-Libertà ta' Reliġjon jew Twemmin għal tliet snin. Ir-riżoluzzjoni ġiet adottata b'kunsens. Bħas-

snin preċedenti, id-Delegazzjoni tal-UE f'Ġinevra ospitat ukoll avveniment parallel mar-Relatur 

Speċjali tan-NU għal-Libertà ta' Reliġjon jew Twemmin fil-marġini tal-KDB 31 f'Marzu 2016. 

Barra minn hekk, l-UE koospitat taħdita pubblika fl-okkażjoni tat-30 anniversarju mit-twaqqif tal-

mandat tar-Relatur Speċjali tan-NU għal-Libertà ta' Reliġjon jew Twemmin. Ir-riżoluzzjoni 71 tal-

AĠNU (Diċembru 2016) dwar il-Libertà ta' Reliġjon jew Twemmin, kif ukoll iż-żamma tal-

aġġornamenti tas-snin preċedenti, tenfasizza b'mod espliċitu l-importanza ta' approċċ preventiv 

ibbażat fuq il-komunità li jkun komprensiv u inklużiv - li jinvolvi grupp wiesgħa ta' atturi, inkluż is-

soċjetà ċivili u l-komunitajiet reliġjużi - biex jiġu miġġielda l-atti ta' terroriżmu. 

L-UE żiedet l-isforzi tagħha biex tqajjem kuxjenza dwar il-Linji Gwida tal-UE u kwistjonijiet 

relatati mal-Libertà ta' Reliġjon jew Twemmin fost il-persunal tal-UE u r-rappreżentanti tal-Istati 

Membri billi torganizza sessjonijiet ta' taħriġ u sessjonijiet ta' ħidma. 

Fl-2016 kompliet l-implimentazzjoni ta' proġetti madwar id-dinja bil-għan li jiġġieldu d-

diskriminazzjoni abbażi ta' reliġjon jew twemmin, magħżula taħt is-sejħa globali għal proposti tal-

EIDHR fl-2013 u l-lista ta' riżerva tagħha. Dan iġib l-appoġġ totali mill-EIDHR għall-promozzjoni 

tal-Libertà ta' Reliġjon jew Twemmin fil-perijodu bejn l-2007 u l-2016 għal aktar minn EUR 15-il 

miljun. Fl-2016, is-sejħa globali tal-EIDHR indirizzat ukoll id-drittijiet ta' persuni li jappartjenu 

għal minoranzi reliġjużi. 

F'Mejju 2016, il-President tal-Kummissjoni Ewropea ħoloq il-funzjoni l-ġdida ta' Mibgħut Speċjali 

tal-UE għall-Promozzjoni tal-Libertà ta' Reliġjon jew Twemmin barra mill-UE. Id-detentur attwali 

tal-mandat, Ján Figeľ, ta attenzjoni partikolari matul it-tieni nofs tal-2016 lid-djalogu interreliġjuż, u 

identifika l-Lvant Nofsani bħala reġjun ta' prijorità. 

L-UE tappoġġa inizjattivi fil-qasam tad-djalogu interkulturali u interreliġjuż fi spirtu miftuħ, ta' 

impenn u ta' fehim reċiproku, inkluż fil-qafas tal-Organizzazzjoni tan-Nazzjonijiet Uniti għall-

Edukazzjoni, ix-Xjenza u l-Kultura (UNESCO), l-Alleanza ta' Ċiviltajiet tan-NU, il-Fondazzjoni 

Anna Lindh u l-proċess ta' Istanbul. 

L-APPOĠĠ GĦAD-DEMOKRAZIJA U L-ELEZZJONIJIET 

Filwaqt li d-demokrazija għandha ħafna forom, l-għan bażiku tagħha huwa li tippermetti liċ-

ċittadini jeżerċitaw id-drittijiet tal-bniedem kollha, sew politiċi u sew ċivili, kulturali, ekonomiċi u 

soċjali. Minbarra l-osservazzjoni elettorali, l-UE kienet qed tipprovdi programmi li jappoġġaw id-

demokrazija madwar id-dinja kollha sabiex jissaħħu l-istituzzjonijiet demokratiċi kif ukoll il-

parteċipazzjoni taċ-ċittadini fit-tfassil tal-politika. 

Fl-2016, l-UE kompliet tappoġġa l-proċessi elettorali madwar id-dinja billi bagħtet Missjonijiet ta' 

Osservazzjoni Elettorali (MOE) u Missjonijiet ta' Esperti Elettorali (MEE), kif ukoll billi pprovdiet 

assistenza teknika u finanzjarja lill-korpi li jimmaniġġaw l-elezzjonijiet u lil osservaturi domestiċi, 

jew lil organizzazzjonijiet tas-soċjetà ċivili involuti fl-osservazzjoni elettorali. Il-MOE japplikaw 

b'mod sistematiku u rigoruż standards għoljin ta' integrità u indipendenza, f'konformità mad-

Dikjarazzjoni tal-Prinċipji għall-Osservazzjoni tal-Elezzjonijiet Internazzjonali (DoP). L-UE 

tikkoopera mill-qrib mal-gruppi osservaturi internazzjonali kollha impenjati għall-implimentazzjoni 

korretta tad-Dikjarazzjoni tal-Prinċipji. Il-MOE tal-UE huma missjonijiet indipendenti, immexxija 

minn Kap Osservatur li normalment ikun Membru tal-Parlament Ewropew. Dawn il-MOE jeħtieġu 

koordinazzjoni b'saħħitha bejn l-istituzzjonijiet tal-UE, kif ukoll mal-Istati Membri tal-UE, is-sħab 

internazzjonali u l-organizzazzjonijiet tas-soċjetà ċivili (OSĊ). L-UE taħdem ukoll biex tiżgura 

komplementarjetà sħiħa bejn l-osservazzjoni elettorali, l-assistenza elettorali u l-interazzjonijiet 

politiċi ma' pajjiżi benefiċjarji. 

Fl-2016, twettqu MOE fil-Perù, il-Gabon, il-Ġordan, il-Ghana, iż-Żambja, l-Uganda u il-Haiti24, 

f'konformità ma' standards internazzjonali. Barra minn hekk, twettqu MEE fin-Niġer, il-Benin, 

Comoros, iċ-Chad, is-Somalja, ir-Repubblika Ċentru-Afrikana, il-Marokk, il-Haiti u l-Burkina 

Faso. Finalment, intbagħtu missjonijiet ta' segwitu elettorali fil-Kenja, il-Madagascar u l-Pakistan. 

                                                 
24 Il-MOE fil-Haiti ngħalqet qabel it-tlestija tal-proċess elettorali minħabba tħassib dwar l-annullament tal-ewwel 

ċiklu tal-elezzjoni Presidenzjali. 

Fl-2016, l-UE ffukat fuq is-segwitu għar-rakkomandazzjonijiet tal-MOE, f'konformità mal-prinċipji 

gwida ta' koerenza akbar bejn il-politiki tal-UE u fl-użu ta' strumenti tal-UE. Tnedew sensiela ta' 

konsultazzjonijiet informali ma' esperti mill-Istati Membri tal-UE, sħab internazzjonali, 

organizzazzjonijiet tas-soċjetà ċivili Ewropej, Osservaturi Prinċipali tal-UE u Membri oħra 

interessati tal-Parlament Ewropew. Id-diskussjonijiet iffukaw fuq inizjattivi li appoġġaw l-

implimentazzjoni ta' rakkomandazzjonijiet mill-Missjonijiet ta' Osservazzjoni Elettorali/Missjonijiet 

ta' Esperti Elettorali tal-UE u l-missjonijiet elettorali tal-Organizzazzjoni għas-Sigurtà u l-

Kooperazzjoni fl-Ewropa (OSKE) /25 l-Uffiċċju tal-OSKE għall-Istituzzjonijiet Demokratiċi u d-

Drittijiet tal-Bniedem (ODIHR). L-għan kien li jiġu identifikati u kkonsolidati ‘l-aħjar prattiki' 

f'konformità mal-Pjan ta' Azzjoni tal-UE dwar id-Drittijiet tal-Bniedem u d-Demokrazija 2015–

2019. Dawn il-konsultazzjonijiet kienu wkoll opportunità biex jiġi esplorat kif l-istituzzjonijiet u l-

Istati Membri tal-UE jistgħu jikkoordinaw b'mod aktar effettiv dwar is-segwitu tal-MOE/MEE, 

inkluż f'fora multilaterali u internazzjonali bħas-sistema tan-NU, l-OSKE, il-Kunsill tal-Ewropa, l-

Organizzazzjoni tal-Istati Amerikani (OAS) u l-Unjoni Afrikana (UA). Fil-livell tal-UE, ir-

rakkomandazzjonijiet tal-MOE issa qed jitqajmu b'mod konsistenti fi djalogi politiċi ma' pajjiżi 

sħab, u jagħtu kontribut biex tissawwar l-għajnuna elettorali tal-UE. 

Fl-2016, l-UE kompliet ukoll il-ħidma pilota tagħha fi 12-il pajjiż biex tgħin fit-titjib tal-konsistenza 

tal-politika tagħha ta' appoġġ għad-demokrazija. Id-Delegazzjonijiet tal-UE f'pajjiżi pilota 

identifikaw prijoritajiet marbuta mad-demokrazija, u minn dak iż-żmien bdew jiżviluppaw Pjanijiet 

ta' Azzjoni għad-Demokrazija, li jsaħħu r-rabta bejn l-analiżi tal-kuntest politiku li fih l-UE 

tipprovdi l-assistenza tagħha u t-tfassil ta' programmi b'appoġġ għat-transizzjoni demokratika. Eżitu 

prinċipali tal-eżerċizzju pilota huwa li d-demokrazija issa tidher b'mod aktar prominenti fl-

Istrateġiji tal-Pajjiżi dwar id-Drittijiet tal-Bniedem u d-Demokrazija. 

                                                 
25 L-Uffiċċju tal-OSKE għall-Istituzzjonijiet Demokratiċi u d-Drittijiet tal-Bniedem 

Dan l-eżerċizzju pilota wera wkoll il-ħtieġa li l-UE żżid l-attenzjoni tagħha fuq l-interazzjonijiet 

bejn l-istituzzjonijiet statali u ċ-ċittadini, tappoġġa l-leġislaturi, issaħħaħ ir-rabta bejn il-partiti 

politiċi u ċ-ċittadini, u ttejjeb ir-riformi tad-deċentralizzazzjoni u d-demokrazija lokali. Fl-2016, l-

UE kompliet tappoġġa lill-parlamenti bħala komponenti ewlenin ta' sistemi politiċi demokratiċi. Il-

Parlament Ewropew offra assistenza lill-parlamenti ta' għadd ta' pajjiżi sħab, fil-forma ta' żjarat ta' 

studju u skambji bejn il-pari bejn membri parlamentari dwar suġġetti bħar-relazzjonijiet bejn il-

leġislatura u l-eżekuttiv, iċ-ċiklu baġitarju, il-ħidma tal-kumitati, jew ir-relazzjonijiet bejn il-gruppi 

politiċi. Il-ġimgħa Ukrena fil-Parlament Ewropew f'Marzu 2016, li attendew għaliha aktar minn 60 

membru parlamentari Ukren, saħħet is-sħubija bejn il-Parlament Ewropew u Verkhovna Rada. 

L-UE ħadmet ukoll biex issaħħaħ l-obbligu tal-istituzzjonijiet pubbliċi li jerfgħu ir-responsabbiltà 

tagħhom quddiem iċ-ċittadini u biex tiġġieled il-korruzzjoni. Fl-2016 ġew approvati programmi 

importanti marbutin mal-istat tad-dritt, b'mod partikolari b'appoġġ għar-riformi tas-settur tas-sigurtà 

u l-governanza tajba. L-UE tat finanzjament lil organizzazzjonijiet u istituzzjonijiet li jiġġieldu l-

korruzzjoni sabiex issaħħaħ il-mandati tagħhom. Il-ġlieda kontra l-korruzzjoni hija wkoll waħda 

mill-oqsma identifikati fil-prijoritajiet tal-UE għall-kooperazzjoni mal-Kunsill tal-Ewropa fl-2015-

2017, bi proġetti għaddejjin f'pajjiżi tas-Sħubija tal-Lvant u l-Asja Ċentrali dwar l-indipendenza 

legali u l-professjonaliżmu, u l-irfigħ tar-responsabbiltà fis-sistema ġudizzjarja.26 

L-għoti tas-setgħat lis-soċjetà ċivili baqa' wkoll prijorità għall-UE. Is-soċjetà ċivili kienet sieħeb 

indispensabbli fl-eżerċizzju pilota tal-UE dwar l-appoġġ għad-demokrazija, u rwol akbar għas-

soċjetà ċivili huwa parti kruċjali mill-implimentazzjoni tal-Politika Ewropea tal-Viċinat (PEV) 

riveduta.27 Fil-Forum tas-Soċjetà Ċivili tas-Sħubija tal-Lvant f'Novembru 2016, tħabbar programm 

ta' boroż ta' studju biex jippromwovi t-tmexxija u l-professjonaliżmu fost l-attivisti tas-soċjetà ċivili. 

                                                 
26 Qafas ta' Kooperazzjoni għas-Sħubija bejn l-UE u l-Kunsill tal-Ewropa għall-Pajjiżi tas-Sħubija tal-Lvant għall-

2015-2017 
27 Komunikazzjoni mill-Kummissjoni lill-Parlament Ewropew, lill-Kunsill, lill-Kumitat Ekonomiku u Soċjali 

Ewropew u lill-Kumitat għar-Reġjuni, Reviżjoni tal-Politika Ewropea tal-Viċinat, JOIN(2015) 50 final, 
18 ta' Novembru 2015 

L-UE kompliet tikkoopera mal-Fond Ewropew għad-Demokrazija (EED), li jopera 

indipendentement mill-UE, iżda jikkomplementa l-istrumenti tal-UE. Huwa jiffoka fuq il-proċessi 

ta' transizzjoni u jappoġġa lill-atturi li ma jistax isir kuntatt magħhom b'mezzi oħrajn, fil-viċinat 

Ewropew u lil hinn minnu. L-UE tat EUR 12-il miljun għall-2015-2018 taħt l-Istrument Ewropew 

ta' Viċinat (SEV) biex tiffinanzja l-ispejjeż operattivi tal-EED. 

Il-governanza tajba u l-istat tad-dritt huma fost il-valuri universali li jiggwidaw l-azzjoni interna u 

esterna tal-UE, u dawn il-valuri huma wkoll fil-qalba tal-Aġenda 2030 għall-Iżvilupp Sostenibbli. 

Fl-2016, l-UE bdiet taħdem fuq il-Kunsens Ewropew għall-Iżvilupp il-ġdid,28 li ser ikompli jsaħħaħ 

ir-rabta bejn il-governanza tajba, l-istituzzjonijiet demokratiċi responsabbli u l-iżvilupp sostenibbli. 

IL-PIENA TAL-MEWT 

Il-ħidma favur l-abolizzjoni globali tal-piena tal-mewt tibqa' fil-qalba tal-prijoritajiet tal-UE dwar 

id-drittijiet tal-bniedem. Matul l-2016, l-UE kompliet tleħħen l-oppożizzjoni qawwija tagħha għall-

piena tal-mewt u użat l-għodod diplomatiċi kollha disponibbli għaliha biex tmexxi 'l quddiem il-

kawża tal-abolizzjoni tagħha mad-dinja kollha. Il-kwistjoni tal-piena kapitali tqajmet b'mod 

konsistenti mal-pajjiżi favur iż-żamma ta' din il-piena u kienet fuq l-aġendi ta' djalogi politiċi jew 

djalogi dwar id-drittijiet tal-bniedem iddedikati għal dan is-suġġett. 

Aktar minn 140 pajjiż issa abolixxew il-piena tal-mewt bil-liġi jew fil-prattika, li jirrappreżentaw 

aktar minn żewġ terzi tal-pajjiżi kollha madwar id-dinja. Fl-2016 saru aktar żviluppi pożittivi: tliet 

pajjiżi abolixxew il-piena tal-mewt kompletament (Nauru, il-Guinea u l-Mongolja), filwaqt li l-

Istati Uniti kellha l-anqas numru ta' eżekuzzjonijiet mill-1991, b'20 persuna li ngħataw l-

eżekuzzjoni meta mqabbel ma 28 fl-2015. Il-Kungress Dinji għall-Abolizzjoni tal-Piena tal-Mewt li 

jsir kull tliet snin sar f'Oslo, b'aktar minn elf parteċipant minn madwar id-dinja. L-UE wriet appoġġ 

għal dan l-avveniment importanti kemm permezz tal-assistenza finanzjarja tagħha kif ukoll bil-

parteċipazzjoni attiva tagħha. Ir-Rappreżentant Speċjali (RS) tal-UE għad-Drittijiet tal-Bniedem, 

Stavros Lambrinidis, għamel argumenti b'saħħithom favur l-abolizzjoni universali flimkien ma' 

rappreżentanti oħra ta' livell għoli mill-Istati Membri tal-UE waqt l-avveniment. 

                                                 
28 Komunikazzjoni mill-Kummissjoni lill-Parlament Ewropew, lill-Kunsill, lill-Kumitat Ekonomiku u Soċjali 

Ewropew u lill-Kumitat għar-Reġjuni, Proposta għal Kunsens Ewropew ġdid dwar l-Iżvilupp: Id-Dinja tagħna, 
id-Dinjità tagħna, il-Futur tagħna, COM(2016) 740 final, 22 ta' Novembru 2016 

Madankollu, l-2016 kienet ukoll ikkaratterizzata minn appelli biex tiġi introdotta mill-ġdid il-piena 

tal-mewt minn xi mexxejja nazzjonali, b'mod partikolari b'referenza għall-ġlieda kontra t-

terroriżmu, il-kriminalità organizzata, jew id-drogi. Xi pajjiżi anke kisru l-moratorji tagħhom, li 

kienu ilhom ħafna żmien. L-UE wriet l-oppożizzjoni tagħha għal dikjarazzjonijiet bħal dawn, 

filwaqt li fittxet djalogu biex tenfasizza miżuri alternattivi u aktar effiċjenti biex tiġi kkontrollata l-

kriminalità. 

Abbażi tal-istandards minimi ddefiniti mid-dritt internazzjonali u l-linji gwida tal-UE dwar il-piena 

tal-mewt, l-UE ħarġet diversi dikjarazzjonijiet pubbliċi li jikkundannaw l-użu tal-piena tal-mewt, u 

appellat lill-pajjiżi biex jikkunsidraw moratorju. Dan kien partikolarment il-każ għall-Belarussja, l-

Indoneżja, l-Iran, il-Ġappun, il-Malasja, il-Pakistan, l-Arabja Sawdija, Singapore u l-Istati Uniti tal-

Amerka, bil-ħruġ ta' dikjarazzjonijiet addizzjonali u t-twettiq ta' démarches f'bosta pajjiżi oħra. L-

UE għamlet enfasi konsiderevoli fuq il-ksur ta' dawn l-istandards minimi, filwaqt li saħqet dwar l-

inammissibbiltà tal-użu tal-piena tal-mewt għall-minorenni, il-persuni b'diżabilitajiet intellettwali u 

għal delitti li mhumiex fost l-'aktar serji', bħal reati marbutin mad-droga. Fir-rigward tas-Sessjoni 

Speċjali tal-Assemblea Ġenerali (UNGASS 2016), l-UE saħqet fuq l-oppożizzjoni qawwija tagħha 

għall-piena tal-mewt f'diversi okkażjonijiet. 

L-UE kompliet iżżid l-oppożizzjoni tagħha għall-piena tal-mewt fil-fora multilaterali rilevanti 

kollha, b'mod partikolari fin-NU, l-OSKE u l-Kunsill tal-Ewropa. L-UE ppromwoviet b'mod attiv l-

adozzjoni tar-Riżoluzzjoni 71 tal-AĠNU dwar moratorju fuq l-użu tal-piena tal-mewt, li ġiet 

adottata bl-istess għadd kbir ta' pajjiżi li jappoġġawha bħal fl-2014. L-elementi ġodda f'din ir-

riżoluzzjoni jinkludu, pereżempju, ir-rikonoxximent tar-rwol tal-istituzzjonijiet nazzjonali tad-

drittijiet tal-bniedem, enfasi fuq il-ħtieġa ta' trattament uman u dinjituż għall-persuni li qed 

jiffaċċjaw il-piena tal-mewt, proċeduri ta' klemenza u maħfra, u l-bżonn ta' trasparenza. Il-RSUE 

għad-Drittijiet tal-Bniedem kompla jsaħħaħ il-profil tal-ħidma tal-UE kontra l-piena tal-mewt meta 

tkellem f'avveniment ta' livell għoli tal-AĠNU organizzat fi New York f'Settembru li ffoka fuq il-

Piena tal-Mewt u l-Vittmi. 

Fl-okkażjoni tal-Jum Ewropew u dak Dinji kontra l-Piena tal-Mewt fl-10 ta' Ottubru 2016, l-UE u l-

Kunsill tal-Ewropa ħarġu dikjarazzjoni konġunta li ttenni l-oppożizzjoni tagħhom għall-użu tal-

piena kapitali fiċ-ċirkostanzi kollha, u l-impenn tagħhom għall-abolizzjoni tal-piena tal-mewt 

madwar id-dinja kollha. Għadd ta' Delegazzjonijiet tal-UE mmarkaw din id-data importanti bl-

organizzazzjoni ta' dibattiti, produzzjonijiet teatrali u wiri ta' films, pubblikazzjonijiet ta' artikli ta' 

opinjoni, u billi wettqu attivitajiet oħra għas-sensibilizzazzjoni tal-pubbliku. 

L-UE involviet ruħha b'mod attiv mal-awtoritajiet tal-Belarussja dwar din il-kwistjoni u aġixxiet 

għas-sensibilizzazzjoni tal-pubbliku. Il-Belarussja hija l-unika pajjiż fl-Ewropa li għadu japplika l-

piena tal-mewt. Matul is-sena, l-awtoritajiet qablu li jinfetaħ dibattitu pubbliku dwar il-piena tal-

mewt, u f'Marzu u f'Diċembru 2016, f'Minsk ġew organizzati konferenzi b'mod konġunt bejn il-

Ministeru għall-Affarijiet Barranin tal-Belarussja u s-sħab internazzjonali. L-UE pparteċipat b'mod 

attiv fiż-żewġ konferenzi, b'diskors tar-RSUE għad-Drittijiet tal-Bniedem fil-konferenza ta' Marzu u 

billi ddiskutiet il-piena tal-mewt fil-fond f'diskussjonijiet bilaterali mal-awtoritajiet. 

Taħt is-Sejħa Globali tal-EIDHR għal proposti fl-2015, intgħażlu sitt proġetti u dawn ingħataw 

kuntratt biex jappoġġaw lill-organizzazzjonijiet tas-soċjetà ċivili (CSOs) attivi fil-ġlieda kontra l-

piena tal-mewt madwar id-dinja kollha għal ammont totali ta' EUR 6.5 miljun (kontribuzzjoni tal-

UE biss). Dawn il-proġetti bħalissa qiegħdin jiġu implimentati f'għadd ta' pajjiżi, inkluż l-Indoneżja, 

l-Istati Uniti tal-Amerka, il-Kamerun, ir-RDK, il-Malasja, l-Eġittu, is-Somalja u t-Tuneżija, u ser 

jikkontribwixxu għal taħriġ għall-ġudikatura, is-sensibilizzazzjoni tal-pubbliku, monitoraġġ aħjar, 

sforzi għall-promozzjoni, u l-inkoraġġiment ta' djalogu iktar mifrux dwar il-piena tal-mewt, inkluż 

b'rabta mal-ġlieda kontra t-terroriżmu u l-ġlieda kontra d-drogi. 

IT-TORTURA U TRATTAMENT ĦAŻIN IEĦOR 

F'konformità mal-Pjan ta' Azzjoni tal-UE dwar id-Drittijiet tal-Bniedem u d-Demokrazija (Azzjoni 

13) u l-Linji Gwida dwar il-Politika tal-UE lejn Pajjiżi Terzi dwar it-Tortura u t-Trattament jew 

Pieni Krudili, Inumani jew Degradanti oħra, l-UE kompliet tintensifika l-ħidma tagħha kontra t-

tortura u t-trattament ħażin madwar id-dinja fl-2016. 

Il-Forum annwali tal-2016 bejn l-UE l-NGOs dwar id-Drittijiet tal-Bniedem kien iddedikat għat-

tema: 'Magħqudin kontra l-forom kollha ta' tortura — applikazzjoni ta' perspettiva trasversali għall-

prevenzjoni, il-projbizzjoni, u r-rimedji għat-tortura globalment'. Għall-Forum attendew bosta 

esperti ewlenin minn madwar id-dinja, u dan ipprovda opportunità għal diskussjonijiet bir-reqqa u 

b'livell tajjeb ta' involviment flimkien mal-iskambju ta' esperjenzi. Il-Forum speċifikament 

enfasizza l-importanza li jingħata rimedju għall-vittmi; ir-rwol tat-tortura bħala fattur li jagħti spinta 

għall-migrazzjoni; il-ħtiġijiet speċifiċi ta' gruppi vulnerabbli, inkluż tfal u popli indiġeni; u 

kunsiderazzjonijiet partikolari li jirrelataw man-nisa. B'mod ġenerali, il-Forum saħaq fuq l-

importanza li nitkellmu u nżidu l-għarfien dwar it-tortura u t-trattament ħażin kull fejn dawn iseħħu, 

u l-konsegwenzi tat-tortura għas-soċjetà kollha. Ġie rikonoxxut ukoll il-bżonn li tiġi miġġielda t-

tortura fil-kuntest tal-ġlieda kontra t-terroriżmu u l-politika ta' sigurtà. 

Ir-Rappreżentant Għoli pparteċipat ukoll fil-Forum UE-NGO biex tenfasizza l-importanza ta' dan 

is-suġġett għall-UE, u ħarġet dikjarazzjoni fil-Jum Internazzjonali b'Appoġġ għall-Vittmi tat-

Tortura, is-26 ta' Ġunju. F'din id-dikjarazzjoni, hija enfasizzat ir-rwol importanti li s-soċjetà ċivili 

qed taqdi fil-ġlieda kontra t-tortura, kif ukoll ir-responsabbiltà tal-istati li jirrispettaw l-obbligi legali 

u l-impenji tagħhom. Hija esprimiet it-twemmin tagħha li permezz ta' rieda politika u ħidma globali 

konġunta t-tortura tista' tiġi evitata u eventwalment tinqered għal kollox. Diversi delegazzjonijiet 

tal-UE organizzaw ukoll avvenimenti speċifiċi f'din l-okkażjoni biex iżidu l-għarfien dwar l-

importanza tal-ġlieda kontra t-tortura. 

Ir-Rappreżentant Speċjali għad-Drittijiet tal-Bniedem ikkontribwixxa għall-ġlieda kontra t-tortura 

matul iż-żjarat tiegħu madwar id-dinja, billi qajjem il-kwistjoni pubblikament kif ukoll 

f'konverżazzjonijiet bilaterali ma' mexxejja oħra. Huwa ħa sehem f'żewġ avvenimenti ta' livell għoli 

f'Ġinevra marbuta mal-Kunsill tad-Drittijiet tal-Bniedem, fejn indirizza l-prevenzjoni tat-tortura fil-

kustodja tal-pulizija u r-rimedji għall-vittmi tat-tortura rispettivament. L-avveniment tal-aħħar ġie 

organizzat flimkien mal-Afrika t'Isfel bħala riżultat konkret tad-Djalogu dwar id-Drittijiet tal-

Bniedem tal-2015 ma' dan il-pajjiż, f'kooperazzjoni mad-Danimarka u l-Fond Speċjali tan-NU għal 

Vittmi tat-Tortura. 

Fid-Djalogi dwar id-Drittijiet tal-Bniedem tagħha, l-UE kompliet tqajjem b'mod sistematiku t-

tortura u t-trattament ħażin, b'mod partikolari tħeġġeġ lill-pajjiżi biex jirratifikaw u jimplimentaw 

bis-sħiħ il-Konvenzjoni kontra t-Tortura u l-Protokoll Fakultattiv tagħha; jallinjaw bis-sħiħ il-

leġislazzjoni tagħhom mal-Konvenzjoni; jikkonformaw ma' rakkomandazzjonijiet minn 

mekkaniżmi ta' monitoraġġ nazzjonali u internazzjonali; u jiżguraw li r-rapporti kollha ta' tortura 

jew trattament ħażin jiġu investigati u mħarrka b'mod ġust u imparzjali, u jingħata rimedju lill-

vittmi. Fejn rilevanti, l-UE indirizzat ukoll kwistjonijiet ta' għajbien furzat u detenzjoni sigrieta. 

Waqt dawn id-djalogi l-UE offriet assistenza konkreta lill-pajjiżi fl-isforzi tagħhom biex jeqirdu t-

tortura u t-trattament ħażin, skont il-ħtiġijiet tagħhom, inkluż appoġġ finanzjarju. Eżempju ta' dan 

kienet żjara fi Brussell, Strasburgu u Berlin organizzata għall-Mekkaniżmu Nazzjonali ta' 

Prevenzjoni tal-Brażil. Iż-żjara kienet opportunità biex issaħħaħ ir-relazzjonijiet u tibni il-kapaċità 

permezz ta' skambji ta' esperjenza dwar kif l-aħjar tiġi evitata t-tortura. 

L-UE kompliet tippromwovi r-riforma ġudizzjarja f'diversi pajjiżi, bil-għan li tassigura settur tal-

ġustizzja indipendenti, aċċess għall-ġustizzja u kundizzjonijiet imtejba fil-ħabsijiet kemm permezz 

ta' djalogu politiku kif ukoll appoġġ finanzjarju. Ingħatat assistenza għat-taħriġ tal-pulizija u l-

persunal l-ieħor kollu involut fis-sistema penali, li tkopri d-drittijiet tal-bniedem kif ukoll il-kxif u r-

rappurtar ta' allegazzjonijiet ta' tortura, inkluż l-użu xieraq tal-Protokoll ta' Istanbul. 

Proġetti ffinanzjati taħt l-EIDHR qiegħdin jippromwovu wkoll il-bini tal-kapaċità u l-iskambju tal-

aħjar prattiki għall-prevenzjoni tat-tortura. Pereżempju, il-proġett 'Approċċ Olistiku Globali għall-

Ġlieda Kontra l-Impunità għat-Tortura' fassal bażi ta' data utli għar-reġistrazzjoni u d-

dokumentazzjoni ta' każijiet ta' tortura f'ċentri ta' riabilitazzjoni f'pajjiżi madwar id-dinja kollha. 

Proġett ieħor jinkoraġġixxi stati li qatt qabel ma kienu ppreżentaw rapporti lill-Kumitat tan-NU 

Kontra t-Tortura sabiex jagħmlu dan, bil-pubblikazzjoni ta' studji fuq l-impunità, il-preżentazzjoni 

ta' rapporti alternattivi, diskussjoni u sensibilizzazzjoni. Permezz tal-Qafas ta' Kooperazzjoni 

Programmatika tagħha mal-Kunsill tal-Ewropa,29 l-UE qed tipprovdi appoġġ u bini ta' kapaċitajiet 

għas-sistemi penali b'mod partikolari f'pajjiżi tat-tkabbir u tal-viċinat. Is-sejħa għal proposti tal-

EIDHR fl-2016 inkludiet somma ta' EUR 13.5 miljun biex tappoġġa l-ġlieda kontra t-tortura u 

trattament jew pieni krudili, inumani jew degradanti oħra. Din is-somma tindirizza wkoll l-

inklużjoni ta' konsiderazzjonijiet rilevanti għall-prevenzjoni tat-tortura u r-riabilitazzjoni tal-vittmi 

f'azzjonijiet antiterroristiċi u kriżijiet internazzjonali, kif ukoll il-vjolenza abbażi tal-ġeneru u t-

tortura sesswali. Din is-sejħa tal-EIDHR tqis ir-rakkomandazzjonijiet mir-Rapport Speċjali tal-2015 

tal-Qorti tal-Awdituri dwar "Appoġġ mill-UE għall-ġlieda kontra t-tortura u l-abolizzjoni tal-piena 

tal-mewt",30 li kien ġeneralment pożittiv. 

                                                 
29 Qafas ta' Kooperazzjoni għas-Sħubija bejn l-UE u l-Kunsill tal-Ewropa għall-Pajjiżi tas-Sħubija tal-Lvant għall-

2015-2017 
30 Ir-Rapport Speċjali tal-Qorti Ewropea tal-Awdituri Nru 09/2015 dwar "Appoġġ mill-UE għall-ġlieda kontra t-

tortura u l-abolizzjoni tal-piena tal-mewt" 

IL-ĠLIEDA KONTRA D-DISKRIMINAZZJONI 

L-Ugwaljanza bejn is-Sessi 

Fl-2016, l-UE kompliet bl-aġenda tagħha dwar l-ugwaljanza bejn is-sessi u n-nisa, il-paċi u s-

sigurtà fid-djalogi tagħha dwar id-drittijiet tal-bniedem mal-biċċa l-kbira tal-pajjiżi terzi, filwaqt li 

d-Delegazzjonijiet tal-UE madwar id-dinja wettqu attivitajiet speċifiċi biex jiġu promossi u protetti 

d-drittijiet tan-nisa u l-bniet. Dawn kienu jinkludu kampanji ta' sensibilizzazzjoni u avvenimenti li 

jippromwovu l-kwistjoni organizzati mid-Delegazzjonijiet tal-UE, djalogi ta' politika ma' pajjiżi 

sħab, attivitajiet li jippromwovu l-kwistjoni mal-pubbliku, u finanzjament ta' proġetti u programmi. 

Dan tal-aħħar għen biex tiġi evitata vjolenza abbażi ta' ġeneru, tiżdied il-parteċipazzjoni tan-nisa fil-

ħajja soċjali u politika, u tiġi promossa l-emanċipazzjoni ekonomika tan-nisa. L-UE ilha sieħba 

impenjata b'mod sħiħ fl-azzjoni globali biex tintemm il-vjolenza fuq in-nisa u l-bniet, u l-

istituzzjonijiet tal-UE u d-Delegazzjonijiet tal-UE għal darb'oħra ngħaqdu mal-kampanja mmexxija 

min-NU ta' 16-il Jum ta' Attiviżmu Kontra l-Vjolenza Sessista mill-25 ta' Novembru sal-

10 ta' Diċembru 2016. L-UE u l-Istati Membri tagħha laqgħu l-fatt li fil-laqgħa tripartitika tal-

esperti dwar il-vjolenza fuq in-nisa u l-irġiel fid-dinja tax-xogħol intlaħaq qbil dwar sett ta' 

konklużjonijiet li jipprovdu gwida għall-proċess tal-istabbiliment ta' standards li ser jibda fil-

Konferenza Internazzjonali dwar ix-Xogħol tal-2018. 

L-UE qed taħdem ukoll fil-kuntest tan-NU, inkluż mal-KDB u l-Kummissjoni dwar l-Istatus tan-

Nisa (CSW), u ma' sħab multilaterali oħra, bħall-ILO, l-OSKE, il-KtE, l-UA, l-OAS, l-

Organizzazzjoni tat-Trattat tal-Atlantiku tat-Tramuntana (NATO) u l-Assoċjazzjoni tan-

Nazzjonijiet tax-Xlokk tal-Asja (ASEAN), biex tiżgura li l-ugwaljanza bejn is-sessi, l-

emanċipazzjoni tan-nisa, u d-drittijiet tal-bniedem tan-nisa u l-bniet kollha, jibqgħu fil-qofol tal-

aġenda globali. L-UE pprovdiet appoġġ attiv lill-Bord Konsultattiv tan-Nisa Sirjani tal-Mibgħut 

Speċjali tan-NU għas-Sirja biex tgħin fl-integrazzjoni ta' perspettiva b'saħħitha tal-ugwaljanza bejn 

is-sessi fit-taħditiet ta' paċi. Għaddejja wkoll ħidma biex jiġi implimentat il-Pjan ta' Azzjoni tan-NU 

tal-2015 għall-Prevenzjoni tal-Estremiżmu Vjolenti, li jinkludi sezzjoni dedikata għall-

emanċipazzjoni tan-nisa bħala prerekwiżit għal prevenzjoni effettiva ta' estremiżmu vjolenti. L-UE 

ilha impenjata fil-ġlieda kontra l-kawżi fundamentali abbażi tal-vjolenza u l-estremiżmu permezz ta' 

firxa ta' proġetti fuq skala żgħira u mfasslin apposta mas-soċjetà ċivili u l-komunitajiet lokali, 

b'inizjattivi ffinanzjati mill-UE fil-Qarn tal-Afrika, il-Pakistan u r-reġjun tal-Lvant Nofsani u l-

Afrika ta' Fuq (MENA), inkluż azzjonijiet speċifiċi orjentati lejn il-ġeneru. 

L-UE kompliet tibni b'mod attiv fuq il-bażi tal-impenji li għamlet matul ir-Reviżjoni ta' Livell Għoli 

tal-2015 tar-Riżoluzzjoni 1325 tal-Kunsill tas-Sigurtà tan-NU dwar in-Nisa, il-Paċi u s-Sigurtà. Is-

SEAE, inkluż id-Delegazzjonijiet tal-UE, il-missjonijiet u l-operazzjonijiet tal-PSDK, u r-

Rappreżentanti Speċjali tal-UE, kompla jimplimenta azzjonijiet konkreti li jippromwovu l-

parteċipazzjoni u t-tmexxija tan-nisa fi proċessi ta' paċi u sigurtà; li jtemmu l-vjolenza sesswali u 

sessista f'sitwazzjonijiet ta' kunflitt u ta' wara l-kunflitt; li jkomplu jintegraw id-dimensjoni tal-

ugwaljanza bejn is-sessi fil-ġlieda kontra theddid emerġenti, inkluż it-terroriżmu u l-estremiżmu 

vjolenti; u li jsaħħu l-oqfsa ta' kooperazzjoni, kemm internament kif ukoll esternament. Il-

Konferenza ta' Brussell dwar l-Afganistan f'Ottubru 2016 kienet pass sinifikanti, u inkludiet 

avveniment ta' livell għoli fil-marġini intitolat "Empowered Women, Prosperous Afghanistan". Din 

segwiet il-kooperazzjoni mill-qrib bejn l-UE u s-sħab Afgani dwar l-iżvilupp tal-Pjan ta' Azzjoni 

Nazzjonali tagħhom dwar in-Nisa, il-Paċi u s-Sigurtà, bl-UE tkun fost l-ewwel donaturi li 

jappoġġaw l-implimentazzjoni tiegħu madwar il-pajjiż. 

L-UE żiedet ukoll l-obbligu li terfa' r-responsabbiltà dwar in-Nisa, il-Paċi u s-Sigurtà, bil-

finalizzazzjoni f'Ottubru 2016 ta' proċess ta' adattament u t-tkabbir tal-mod li bih jiġi mkejjel l-

implimentazzjoni tal-impenji tal-UE. Għaddejja ħidma fuq rapport ta' implimentazzjoni tal-UE 

dwar sett ġdid ta' indikaturi komprensivi tal-progress. 

Il-Konsulent Prinċipali tas-SEAE dwar l-Ugwaljanza bejn is-Sessi/UNSCR 1325 (PAG) 

ippromwova aħjar il-koordinazzjoni interna/esterna fil-ħidma kollha fuq l-ugwaljanza bejn is-sessi, 

l-emanċipazzjoni tan-nisa, u n-nisa, il-paċi u s-sigurtà. Fid-dawl tal-adeżjoni prevista tal-UE fil-

Konvenzjoni ta' Istanbul tal-Kunsill tal-Ewropa, il-Konsulent Ewlieni tas-SEAE ilu jisħaq f'diversi 

fora biex l-istati jibbenefikaw minn dan il-qafas dwar il-ġlieda kontra l-vjolenza fuq in-nisa u l-bniet 

u l-vjolenza domestika. 

L-UE tibqa' impenjata favur il-promozzjoni, il-protezzjoni u r-rispett tad-drittijiet tal-bniedem 

kollha u favur l-implimentazzjoni sħiħa u effikaċi tal-Pjattaforma ta' Azzjoni ta' Beijing u l-

Programm ta' Azzjoni tal-Konferenza Internazzjonali dwar il-Popolazzjoni u l-Iżvilupp (ICPD) u l-

eżiti tal-konferenzi ta' reviżjoni tagħhom u tibqa' impenjata favur is-saħħa u d-drittijiet sesswali u 

riproduttivi (SRHR), f'dan il-kuntest.31B'kont meħud ta' dan kollu, l-UE tafferma mill-ġdid l-

impenn tagħha favur il-promozzjoni, il-protezzjoni u r-rispett tad-dritt ta' kull individwu li jkollu 

kontroll sħiħ fuq kwistjonijiet relatati mas-sesswalità u s-saħħa sesswali u riproduttiva tiegħu, u li 

jiddeċiedi b'mod liberu u responsabbli dwarhom, ħieles minn diskriminazzjoni, koerċizzjoni u 

vjolenza. L-UE tisħaq ukoll dwar il-ħtieġa ta' aċċess universali għal informazzjoni, edukazzjoni - 

inkluż edukazzjoni sesswali komprensiva - u servizzi għall-kura tas-saħħa komprensivi, ta' kwalità 

u affordabbli b'rabta mas-saħħa sesswali u riproduttiva. 

Fl-2016, l-UE kompliet timplimenta l-politika tal-2013 "L-Ugwaljanza bejn is-Sessi fl-Assistenza 

Umanitarja: Ħtiġijiet Differenti, Assistenza Adattata",32 li tirrikonoxxi l-ugwaljanza bejn is-sessi 

bħala kriterju ta' kwalità li jgħin biex jiżgura li l-assistenza umanitarja tal-UE tasal għand dawk l-

aktar vulnerabbli u tirreaġixxi b'mod effikaċi għall-ħtiġijiet speċifiċi tan-nisa, il-bniet, is-subien, l-

irġiel u n-nisa u l-irġiel anzjani. Fl-2016, l-UE kompliet bl-implimentazzjoni tal-impenji tagħha 

dwar it-tixrid u l-finanzjament ta' politika taħt l-Appell għal Azzjoni dwar il-Protezzjoni mill-

Vjolenza Sessista f'Emerġenzi, inizjattiva umanitarja globali li l-UE ilha parti minnha mill-2013. Fl-

2016, huwa stmat li l-UE allokat 'il fuq minn EUR 27 miljun f'għajnuna umanitarja biex tipprevjeni 

u tirrispondi għall-vjolenza sessista, li tilħaq 3.4 miljun mara, raġel, tifel u tifla. 

It-tfal 

L-UE taħdem biex tippromwovi u tipproteġi d-drittijiet tat-tfal madwar id-dinja kollha, u li tiżgura 

rispett lejn il-prinċipju tal-aħjar interessi tat-tfal fil-politiki kollha li jaffettwaw lit-tfal. Fid-dawl tal-

adozzjoni tal-Aġenda 2030 dwar l-Iżvilupp Sostenibbli33 u l-impenn li 'ħadd ma jitħalla barra', l-UE 

qed issaħħaħ l-isforzi tagħha biex tiżgura li jintlaħqu l-iktar tfal emarġinati. 

                                                 
31 Kull referenza għas-saħħa u d-drittijiet sesswali u riproduttivi għandha tinqara b'rabta mal-Kunsens Ewropew il-

ġdid għall-Iżvilupp (para 34). 
32 Dokument ta' Ħidma tal-Persunal tal-Kummissjoni, Il-Ġeneru fl-Għajnuna Umanitarja: Ħtiġijiet Differenti, 

Assistenza Adattata, SWD(2013) 290 final, 22 ta' Lulju 2013 
33 Nittrasformaw id-dinja tagħna: l-Aġenda 2030 għall-Iżvilupp Sostenibbli, Riżoluzzjoni adottata mill-Assemblea 

Ġenerali, fil-25 ta' Settembru 2015 (UNGA A/RES/70/1). 

Il-Linji Gwida dwar il-Promozzjoni u l-Protezzjoni tad-Drittijiet tat-Tfal34 jipprovdu gwida 

komprensiva lill-uffiċjali tal-istituzzjonijiet tal-UE u tal-Istati Membri tal-UE dwar mezzi għal 

ħidma effettiva favur il-promozzjoni u l-protezzjoni tad-drittijiet tat-tfal fil-pajjiżi sħab, u dwar il-

passi li ser tieħu l-UE biex tikseb l-objettivi tagħha. L-UE tippromwovi approċċ għat-tisħiħ tas-

sistemi biex tiżgura li jkun hemm fis-seħħ il-miżuri, l-istrutturi u l-atturi kollha biex jiġi żgurat li 

ebda tifel jew tifla ma titħalla barra. Dan jieħu kont ta' żviluppi ulterjuri fil-politika tal-UE dwar id-

drittijiet tal-bniedem, bħall-implimentazzjoni ta' approċċ ibbażat fuq id-drittijiet għall-

kooperazzjoni għall-iżvilupp35 (2014), u l-enfasi fuq aktar integrazzjoni tad-drittijiet tal-bniedem, 

kif issottolinjat fil-proposta tal-Kummissjoni Ewropea għal Kunsens Ewropew ġdid għall-

Iżvilupp.36 

Bħalissa, 1 minn kull 4 applikanti għall-asil fl-Ewropa huwa tifel jew tifla. L-UE laqgħet l-impenji 

li saru fid-Dikjarazzjoni ta' New York dwar ir-Refuġjati u l-Migranti37, inkluż l-iżgurar li t-tfal 

refuġjati u migranti kollha jirċievu edukazzjoni fi żmien ftit xhur mill-wasla, il-prevenzjoni u r-

rispons għall-vjolenza sesswali u abbażi ta' ġeneru, u l-ħidma lejn it-tmiem tal-prattika ta' 

detenzjoni tat-tfal għall-finijiet li jiġi ddeterminat l-istatus ta' migrazzjoni tagħhom. 

Il-ħtiġijiet u l-vulnerabbiltajiet speċifiċi ta' tfal li qed jiċċaqalqu minn post għal ieħor, relatati b'mod 

partikolari mad-dritt tagħhom għall-edukazzjoni u l-protezzjoni, ġew enfasizzati wkoll fil-

Komunikazzjoni, "Lejn Ħajja b'Dinjità: minn dipendenza fuq l-għajnuna għal ħajja indipendenti L-

Ispustar bil-forza u l-Iżvilupp" ta' April 201638. Barra minn hekk, id-Dokument ta' Ħidma tal-

Persunal intitolat "Protezzjoni Umanitarja: It-titjib tal-eżiti tal-protezzjoni biex jitnaqqsu r-riskji 

għal persuni fi kriżijiet umanitarji" ta' Mejju 2016, jiddeskrivi d-definizzjoni u l-objettivi tal-ħidma 

ta' protezzjoni umanitarja tal-UE, inkluż il-protezzjoni tat-tfal.39 

                                                 
34 Il-linji Gwida tal-UE għall-Promozzjoni u l-Protezzjoni tad-Drittijiet tat-Tfal (2007) 
35 Il-Kummissjoni żviluppat sett ta' għodod biex tiggwida lill-persunal fl-implimentazzjoni ta' approċċ ibbażat fuq 

id-drittijiet, Dokument ta' Ħidma tal-Persunal tal-Kummissjoni Sett ta' Għodod Approċċ Ibbażat fuq id-Drittijiet, 
Li Jħaddan id-Drittijiet kollha tal-Bniedem għall-Kooperazzjoni tal-UE għall-Iżvilupp (SWD(2014) 152 final) 
(9489/14, 5 ta' Mejju 2014). 

36 Proposta għal Kunsens Ewropew ġdid dwar l-Iżvilupp: Id-Dinja Tagħna, Id-Dinjità Tagħna, Il-Futur Tagħna, 
COM(2016) 740 final, 22 ta' Novembru 2016. 

37 Dikjarazzjoni ta' New York għar-Refuġjati u l-Migranti, A/71/L.1*, 13 ta' Settembru 2016 
38 Komunikazzjoni, 'Lejn Ħajja b'Dinjità: minn dipendenza fuq l-għajnuna għal ħajja indipendenti, L-Ispustar bil-

forza u l-Iżvilupp', COM(2016) 234 final, April 2016 
39 Dokument ta' Ħidma tal-Persunal, Protezzjoni Umanitarja: It-titjib tal-eżiti tal-protezzjoni biex jitnaqqsu r-riskji 

għal persuni fi kriżijiet umanitarji, SWD(2016) 183 finali, 23 ta' Mejju 2016 

Bejn l-2012 u l-2016, il-finanzjament umanitarju tal-UE għall-Edukazzjoni f'Emerġenzi għen kważi 

erba' miljun tifel u tifla madwar id-dinja milquta minn kriżijiet sabiex ikollhom aċċess għall-

edukazzjoni u t-taħriġ. Fl-2016, 4 % tal-baġit umanitarju tal-UE, EUR 64 miljun, ġie dedikat għall-

edukazzjoni f'emerġenzi. L-UE ppromwoviet b'mod qawwi wkoll id-dritt tat-tfal għall-edukazzjoni 

f'fora internazzjonali u organizzat Forum internazzjonali dwar l-Edukazzjoni f'Emerġenzi 

f'Novembru 2016. 

Fil-livell multilaterali, l-UE tressaq żewġ riżoluzzjonijiet dwar id-drittijiet tat-tfal kull sena fi ħdan 

in-NU mal-Grupp ta' Pajjiżi tal-Amerka Latina (GRULAC). L-UE mexxiet kemm fir-riżoluzzjoni 

tal-Kunsill tad-Drittijiet tal-Bniedem tan-NU ta' Marzu 2016 dwar it-Teknoloġiji tal-Informazzjoni 

u tal-Komunikazzjoni u l-Isfruttament Sesswali tat-Tfal, kif ukoll fir-riżoluzzjoni tat-tielet Kumitat 

ta' tal-Assemblea Ġenerali tan-NU dwar it-Tfal Migranti. 

L-UE baqgħet impenjata bis-sħiħ għall-protezzjoni tat-tfal minn kull forma ta' vjolenza. 

F'Ottubru 2016, il-Grupp ta' Ħidma tal-Kunsill tal-UE dwar id-Drittijiet tal-Bniedem (COHOM) 

iddiskuta f'sessjoni speċjali d-drittijiet tat-tfal fil-politiki esterni tal-UE. Dan iffoka fuq it-tisħiħ tas-

sistemi ta' protezzjoni tat-tfal, il-parteċipazzjoni tat-tfal, il-prevenzjoni tal-istituzzjonalizzazzjoni 

tat-tfal u l-iżvilupp ta' soluzzjonijiet alternattivi biex jittieħed ħsieb tat-tfal, u l-protezzjoni tat-tfal 

minn prattiki ta' ħsara. 

Fl-2016, il-Kunsill adotta l-konklużjonijiet dwar it-Tħaddim tat-Tfal,40 fejn fakkret l-impenn qawwi 

tal-UE biex ttemm it-tħaddim tat-tfal u inkoraġġiet il-parteċipazzjoni fir-IV Konferenza Globali 

dwar it-Tħaddim tat-Tfal li ser issir fl-Arġentina f'Novembru 2017. 

L-UE kompliet tappoġġa l-kampanja 'Tfal, Mhux Suldati' li nbdiet fl-2014 b'mod konġunt mir-

Rappreżentant Speċjali tan-NU tas-Segretarju Ġenerali għat-Tfal u l-Kunflitt Armat u l-Fond tan-

Nazzjonijiet Uniti għat-Tfal (UNICEF), li kellha l-għan li ttemm ir-reklutaġġ u l-użu tat-tfal mill-

forzi armati tal-gvern f'konflitti sal-2016. Minkejja ż-żieda ta' kunflitti u aktar sfidi ta' sigurtà f'xi 

wħud mit-tmien pajjiżi li fihom qed issir il-kampanja fl-2015, il-kampanja sa issa wasslet għall-

ħelsien ta' eluf ta' ex-suldati tfal. It-tmien pajjiżi kollha issa ffirmaw b'suċċess il-Pjanijiet ta' Azzjoni 

man-Nazzjonijiet Uniti biex jintemmu u jiġu evitati r-reklutaġġ u l-użu tat-tfal. Taħt l-EIDHR, fl-

2016 il-Kummissjoni appoġġat sitt proġetti li jiswew EUR 5 miljun għal tfal assoċjati ma' forzi 

armati, gruppi u gangs, u li huma affettwati mill-vjolenza armata. Qegħdin iseħħu proġetti fil-

Kolombja, ir-RDK, it-Territorji Palestinjani, is-Sudan u l-Libanu. 

                                                 
40 Konklużjonijiet tal-Kunsill dwar it-Tħaddim tat-Tfal, 10244/16, 20 ta' Ġunju 2016 

L-Anzjani 

L-UE hija ferm konxja tad-diffikultajiet li jiffaċċjaw il-persuni ikbar fl-età, u l-ħtieġa li jsir aktar 

biex jiġi żgurat li d-drittijiet tal-bniedem tagħhom jiġu kompletament rispettati. Fil-bidu tal-2016, l-

UE kkontribwixxiet għar-rapport tal-Espert Indipendenti tan-NU dwar it-tgawdija tad-drittijiet tal-

bniedem kollha minn persuni ikbar fl-età, Rosa Kornfeld-Matte, u appoġġat ukoll l-estensjoni tal-

mandat tagħha f'riżoluzzjoni tal-Kunsill tad-Drittijiet tal-Bniedem f'Settembru. Fis-seba' sessjoni 

tal-Grupp ta' Ħidma Miftuħ dwar it-Tixjiħ li saret fi New York f'Diċembru 2016, l-UE 

kkontribwixxiet b'mod attiv għad-diskussjoni miftuħa u l-iskambju tal-aħjar prattiki, fejn opponiet 

id-diskriminazzjoni kontra persuni ikbar fl-età. L-UE appoġġat ukoll id-deċiżjoni li l-Istituzzjonijiet 

Nazzjonali għad-Drittijiet tal-Bniedem jitħallew jipparteċipaw fil-ħidma tal-Grupp ta' Ħidma 

Miftuħ. Din id-deċiżjoni ttieħdet b'kunsens, bir-riżultat li l-Istituzzjonijiet Nazzjonali għad-Drittijiet 

tal-Bniedem bi Status-A issa jistgħu jipparteċipaw b'mod sħiħ, għalkemm mingħajr id-dritt tal-vot. 

Il-persuni leżbjani, gay, bisesswali, transġeneru u intersesswali (LGBTI) 

Fl-2016 kompla l-progress kostanti lejn id-dekriminalizzazzjoni tar-relazzjonijiet tal-istess sess, 

b'Nauru u s-Seychelles jirrevokaw liġijiet li jikkriminalizzaw l-omosesswalità, u l-Qorti Suprema 

tal-Belize tneħħi l-liġi tal-pajjiż kontra s-sodomija. F'bosta partijiet tad-dinja ġew approvati wkoll 

liġijiet storiċi dwar l-identità tas-sess. Għall-ewwel darba, kwistjonijiet relatati mal-LGBT ġew 

inklużi fuq l-aġenda uffiċjali tal-Forum Ekonomiku Dinji f'Davos, bħala rikonoxximent tar-rabtiet 

importanti bejn l-inklużjoni ta' persuni LGBTI u l-iżvilupp ekonomiku. 

Madankollu, il-vjolenza u d-diskriminazzjoni għadhom realtà ta' kuljum għal bosta persuni LGBTI, 

u l-attakk terribbli f'diskoteka tal-gays f'Orlando, Florida, ixxukkja lid-dinja. Sadanittant, 73 pajjiż 

għadhom jikkriminalizzaw ir-relazzjonijiet bejn persuni tal-istess sess, u hemm 13-il stat fejn għal 

atti omosesswali tingħata l-piena tal-mewt. L-aċċess inugwali għall-kura tas-saħħa, l-edukazzjoni u 

setturi oħrajn għadu mifrux ħafna. L-UE kompliet taħdem b'mod proattiv ma' pajjiżi terzi biex tiġi 

eliminata l-vjolenza u d-diskriminazzjoni kontra persuni LGBTI, u wettqet diplomazija diskreta 

bħala reazzjoni għal każijiet speċifiċi ta' vjolenza jew diskriminazzjoni. 

Fis-17 ta' Mejju 2016, ir-Rappreżentant Għoli tal-Unjoni għall-Affarijiet Barranin u l-Politika ta' 

Sigurtà, ħarġet dikjarazzjoni fl-okkażjoni tal-Jum Internazzjonali kontra l-Omofobija, it-Transfobija 

u l-Bifobija, fejn faħħret l-isforzi kuraġġużi ta' sostenituri li jaħdmu biex tiġi promossa t-tgawdija 

tad-drittijiet tal-bniedem kollha minn persuni LGBTI. Diversi delegazzjonijiet tal-UE madwar id-

dinja fakkru l-jum billi tajru l-bandiera qawsalla, ħarġu stqarrijiet għall-istampa jew organizzaw 

avvenimenti għal sensibilizzazzjoni dwar id-drittijiet tal-bniedem tal-persuni LGBTI, filwaqt li 

bosta oħrajn appoġġaw iċ-ċelebrazzjonijiet 'Pride' lokali u impenjaw ruħhom mas-soċjetà ċivili biex 

tintemm id-diskriminazzjoni fuq bażi tal-orjentazzjoni sesswali u l-identità tal-ġeneru (SOGI). 

Barra minn hekk, l-UE żviluppat gwida u taħriġ wiċċ imb'wiċċ biex tiżgura d-drittijiet tal-bniedem 

tal-persuni LGBTI għall-persunal tagħha biex ittejjeb il-komunikazzjoni u l-ġestjoni proattiva ta' 

kwistjonijiet LGBTI ma' pajjiżi terzi. 

Fl-2016, l-UE appoġġat 19-il proġett tal-EIDHR bl-għan li jtejbu l-viżibbiltà u l-aċċettazzjoni ta' 

organizzazzjonijiet LGBTI, u jsaħħu d-djalogu tagħhom mal-awtoritajiet għal tibdil fil-liġijiet; il-

ġlieda kontra l-omofobija; il-protezzjoni ta' persuni LGBTI mill-vjolenza; u l-għoti ta' taħriġ, 

informazzjoni u appoġġ legali lil persuni LGBTI u organizzazzjonijiet nongovernattivi. Kien hemm 

enfasi fuq proġetti reġjonali dedikati għall-bini tal-kapaċità tas-soċjetà ċivili lokali u l-

organizzazzjonijiet ibbażati fil-komunitajiet, u fuq il-ħolqien ta' netwerks. Ir-Rapport tar-Riżorsi 

Globali 2013-2014 għal Appoġġ Filantropiku u Governattiv lill-Komunitajiet LGBTI (ippubblikat 

f'Ġunju 2016) semma lill-UE bħala t-tielet l-akbar finanzjatur governattiv u multilaterali, skont l-

ammont totali, ta' kwistjonijiet LGBTI. 

L-UE kompliet tkun attiva fl-isforzi multilaterali biex jiġu indirizzati l-vjolenza u d-

diskriminazzjoni kontra persuni LGBTI permezz ta' impenn fil-proċeduri speċjali rilevanti, inkluż l-

Espert Indipendenti l-ġdid dwar il-protezzjoni kontra l-vjolenza u d-diskriminazzjoni abbażi tal-

orjentazzjoni sesswali u l-identità tal-ġeneru. Bħala membru tal-Grupp Ristrett LGBT NU, l-UE 

kienet involuta fl-organizzazzjoni tal-laqgħa ministerjali ta' livell għoli #Path2Equality li saret 

matul il-71 Assemblea Ġenerali tan-NU. Ir-RSUE għad-Drittijiet tal-Bniedem attenda l-avveniment, 

li laqqa' flimkien mexxejja globali biex jiddiskutu l-progress lejn l-avvanz tad-drittijiet tal-bniedem 

ta' persuni LGBTI. F'Jannar 2016, il-kwistjonijiet tal-LGBTI ġew identifikati wkoll bħala waħda 

mill-prijoritajiet tal-UE għall-kooperazzjoni mal-Kunsill tal-Ewropa fl-2015-2017. 

Il-persuni b'diżabilitajiet 

L-2016 immarkat l-10 anniversarju tal-Konvenzjoni dwar id-Drittijiet ta' Persuni b'Diżabilità 

(CRPD), li l-UE hija parti għaliha. 168 pajjiż issa rratifikaw il-Konvenzjoni. L-UE kellha għadd ta' 

avvenimenti pubbliċi u konferenzi biex tiċċelebra l-anniversarju, u pparteċipat ukoll f'avvenimenti 

organizzati minn sħab oħra, bħall-avveniment sekondarju waqt il-31 sessjoni tal-Kunsill tad-

Drittijiet tal-Bniedem fi Frar 2016 dwar l-allinjament tal-Aġenda 2030 mad-drittijiet ta' persuni 

b'diżabilità. 

Fl-istess sessjoni tal-Kunsill tad-Drittijiet tal-Bniedem, id-dibattitu annwali dwar id-drittijiet tal-

persuni b'diżabilità ffoka fuq id-drittijiet tal-persuni b'diżabilità f'sitwazzjonijiet ta' riskju u 

emerġenzi umanitarji. Matul il-konferenza annwali tal-partijiet għas-CRPD f'Ġunju, l-UE saħqet 

dwar il-ħtieġa li jitnaqqsu l-ostakli għall-inklużjoni soċjali u l-ugwaljanza billi jiġu indirizzati 

kwistjonijiet ta' aċċessibbiltà fis-suq tax-xogħol. L-UE għamlet ukoll interventi dwar il-faqar u l-

aċċessibbiltà, u organizzat diversi avvenimenti paralleli ma' organizzazzjonijiet tas-soċjetà ċivili 

inkluż organizzazzjonijiet tal-persuni b'diżabbiltà. 

Skont il-Konklużjonijiet tal-Kunsill dwar is-Summit Umanitarju Dinji tat-12 ta' Mejju 2016,41 l-UE 

ffirmat ukoll il-Karta dwar l-Inklużjoni ta' Persuni b'Diżabbiltà f'Azzjoni Umanitarja. Il-Karta ttenni 

rieda kollettiva li l-persuni b'diżabilità jitqiegħdu fil-qalba tar-reazzjonijiet umanitarji. 

L-UE ħadet sehem fis-16-il Seminar Informali ASEM dwar id-Drittijiet tal-Bniedem ta' Persuni 

b'Diżabilità, li sar f'Beijing bejn it-8 u l-11 ta' Novembru 2016. Din kienet opportunità biex tiġi 

diskussa l-integrazzjoni rigward id-drittijiet tal-bniedem ta' persuni b'diżabilità ma' firxa kbira ta' 

partijiet ikkonċernati, inklużi l-persuni b'diżabilità stess. 

                                                 
41 Konklużjonijiet tal-Kunsill u tar-Rappreżentanti tal-Gvernijiet tal-Istati Membri mlaqqgħin fil-Kunsill dwar is-

Summit Umanitarju Dinji, 8850/16, 12 ta' Mejju 2016 

Fl-2016, l-UE u l-Uffiċċju tal-Kummissarju Għoli għad-Drittijiet tal-Bniedem (OHCHR) nedew l-

implimentazzjoni ta' proġett konġunt ta' erba' snin intitolat, Tnaqqis fid-Distakk I: Indikaturi tad-

Drittijiet tal-Bniedem għas-CRPD b'appoġġ għal Aġenda 2030 għall-Iżvilupp Sostenibbli li tinkludi 

l-persuni b'diżabilità. Il-proġett ser jipprovdi għodod u gwida kruċjali biex l-implimentazzjoni, il-

monitoraġġ u r-rapportar tas-CRPD jiġu integrati fil-kuntest tal-Għanijiet ta' Żvilupp Sostenibbli 

(SDGs). F'Diċembru 2016, l-UE ffirmat kuntratt ġdid ta' għotjiet intitolat, Tnaqqis fid-Distakk II: 

Politiki u servizzi inklużivi għal drittijiet ugwali ta' persuni b'diżabilità, li ser jiġi implimentat mill-

aġenziji ta' Stati Membri tal-UE mill-Awstrija, l-Italja u Spanja, fi sħubija mal-Forum Ewropew 

dwar id-Diżabilità u l-Konsorzju Internazzjonali għad-Diżabilità u l-Iżvilupp. Dan il-proġett ser iżid 

il-kapaċità teknika tas-sħab għall-iżvilupp biex persuni b'diżabilità jiġu inklużi fil-kooperazzjoni 

għall-iżvilupp integrata, filwaqt li jiżgura li l-ħidma għall-kisba tal-SDG tkun konsistenti mas-

CRPD. Dan ser itejjeb ukoll il-kapaċità ta' ħames gvernijiet sħab f'pajjiżi bi dħul baxx u medju biex 

jiżviluppaw u jimplimentaw politiki u servizzi li jinkludu l-persuni b'diżabilità. 

Barra minn hekk, bejn l-2015 u l-2016, l-UE ffinanzjat aktar minn 80 proġett li jiffokaw fuq il-

promozzjoni tad-drittijiet u l-inklużjoni soċjali ta' persuni b'diżabilità f'pajjiżi sħab, b'baġit ta' aktar 

minn EUR 56 miljun. 

Id-drittijiet ta' popli indiġeni u ta' persuni li huma parti minn minoranzi 

Sfortunatament, l-avvenimenti tal-2016 taw biżżejjed provi tal-bżonn kontinwu li l-UE 

tippromwovi d-drittijiet ta' popli indiġeni fil-kuntest tal-ambjent, il-klima u d-dritt għaż-żamma ta' 

art. Matul l-2016, l-UE ħarġet dikjarazzjonijiet u démarches fejn appellat għall-ġustizzja wara l-qtil 

ta' difensuri tad-drittijiet tal-bniedem għall-popli indiġeni, kif ukoll tat assistenza urġenti lil 

difensuri tad-drittijiet tal-bniedem għall-popli indiġeni li s-sikurezza tagħhom kienet mhedda. 

Barra minn hekk, l-UE kompliet ukoll tirċievi rapporti ta' ksur tad-drittijiet tal-popli indiġeni, 

minħabba l-ħtif tal-art fil-kuntest tal-industriji estrattivi u attivitajiet relatati man-negozju u mal-

iżvilupp. Id-Delegazzjonijiet tal-UE jgħinu biex jiġu vverifikati dawn ir-rapporti u jiġi żviluppat 

rispons xieraq. 

Permezz tal-EIDHR, iġġedded l-appoġġ tal-UE għaċ-Ċentru għad-Dokumentazzjoni, ir-Riċerka u l-

Informazzjoni dwar il-Popli Indiġeni (DoCip), fondazzjoni li taġixxi bħala s-Segretarjat Tekniku 

tar-rappreżentanti tal-Popli Indiġeni għall-organi, il-korpi u s-sessjonijiet tan-NU b'rabta mad-

Drittijiet tal-Bniedem. Il-proġett għandu l-għan li jiffaċilita r-rappreżentanza sħiħa u effikaċi tal-

Popli Indiġeni fis-sistema tan-NU għad-Drittijiet tal-Bniedem, u sinerġiji aktar b'saħħithom ma' u 

fost l-organizzazzjonijiet tal-Popli Indiġeni. Barra minn hekk, għall-ewwel darba, mal-attivitajiet 

żdied komponent Ewropew, b'reazzjoni għat-talba tal-Parlament Ewropew biex tiġi appoġġata l-

interazzjoni bejn ir-rappreżentanti tal-Popli Indiġeni u l-istituzzjonijiet Ewropej. 

Fis-17 ta' Ottubru 2016, il-Kummissjoni Ewropea u r-Rappreżentant Għoli tal-Unjoni għall-

Affarijiet Barranin u l-Politika ta' Sigurtà ppubblikaw dokument ta' ħidma konġunt tal-persunal 

intitolat "L-Implimentazzjoni tal-Politika Esterna tal-UE dwar il-Popli Indiġeni".42 Id-dokument juri 

s-sitwazzjoni attwali tal-implimentazzjoni tal-impenji fil-Pjan ta' Azzjoni tal-UE dwar id-Drittijiet 

tal-Bniedem u d-Demokrazija 2015-2019 li hu direttament marbut mal-kwistjonijiet indiġeni, skont 

id-Dikjarazzjoni tan-NU dwar id-Drittijiet tal-Popli Indiġeni u d-Dokument ta' Eżitu tal-Konferenza 

Dinjija dwar il-Popli Indiġeni li saret fi New York fl-2014 (SWD (2016) 340 final). Huwa 

jikkonkludi li hemm fis-seħħ qafas ta' politika adegwat tal-UE dwar id-drittijiet tal-popli indiġeni u 

li dan qed jiġi applikat b'suċċess. Madankollu, id-dokument jippreżenta wkoll għadd ta' 

kunsiderazzjonijiet għat-titjib tal-impatt u l-effettività tal-UE, u għall-applikazzjoni tal-qafas ta' 

politika b'mod aktar konsistenti fir-relazzjonijiet tal-UE ma' pajjiżi sħab. 

Fin-NU, l-UE tikkontribwixxi b'mod attiv għall-mekkaniżmi speċifiċi għal kwistjonijiet indiġeni u 

għal riżoluzzjonijiet dwar id-drittijiet ta' popli indiġeni fil-Kunsill tad-Drittijiet tal-Bniedem u t-

Tielet Kumitat tal-Assemblea Ġenerali tan-NU (AĠNU). Fuq kollox, fl-2016 l-UE kkontribwixxiet 

għar-rieżami b'suċċess tal-mandat tal-Mekkaniżmu ta' Esperti tal-Kunsill tad-Drittijiet tal-Bniedem 

dwar id-Drittijiet ta' Popli Indiġeni. L-UE hija involuta wkoll fil-konsultazzjonijiet imwettqa taħt l-

awspiċi tal-President tal-AĠNU sabiex ir-rappreżentanti u l-istituzzjonijiet tal-popli indiġeni 

jitħallew jipparteċipaw fil-laqgħat tal-korpi rilevanti tan-NU dwar kwistjonijiet li jaffettwawhom. 

                                                 
42 Dokument ta' Ħidma Konġunt tal-Persunal, L-Implimentazzjoni tal-Politika Esterna tal-UE dwar il-Popli 

Indiġeni, SWD(2016) 340 finali, 17 ta' Ottubru 2016 

Il-persuni li jappartjenu għal minoranzi huma affettwati b'mod sproporzjonat mil-livelli ogħla ta' 

nuqqas ta' sigurtà, intolleranza u ċaqliq sfurzat f'ħafna partijiet tad-dinja. Billi ħafna pajjiżi ma 

għandhomx mekkaniżmi fis-seħħ biex jipproteġu d-drittijiet ta' persuni li huma parti minn 

minoranzi, ħafna drabi dawn ma jkollhomx il-possibbiltà li jsemmgħu leħinhom u ta' spiss isibu 

rwieħhom kriminalizzati minħabba protesti soċjali leġittimi. Fid-dawl ta' din is-sitwazzjoni 

prekarja, l-UE żiedet l-enfasi tagħha fuq id-drittijiet ta' persuni li huma parti minn minoranzi fid-

djalogi tagħha dwar id-drittijiet tal-bniedem ma' pajjiżi sħab u organizzazzjonijiet reġjonali fl-2016. 

Dawn id-djalogi koprew ukoll kwistjonijiet relatati ma' persuni affettwati minn diskriminazzjoni 

bbażata fuq il-kasti, u taw attenzjoni partikolari lin-nies l-aktar vulnerabbli fil-gruppi ta' minoranza, 

bħan-nisa, it-tfal u l-persuni b'diżabilità. Tagħlima importanti meħuda mid-djalogi tal-2016 hija li l-

Aġenda 2030 u l-Għanijiet ta' Żvilupp Sostenibbli joffru pjattaforma b'saħħitha biex jiġu indirizzati 

l-inugwaljanzi, u b'hekk jikkomplementaw id-diskussjonijiet dwar ir-rispett lejn id-drittijiet tal-

bniedem ta' persuni li jappartjenu għal minoranzi. 

Matul l-2016, l-UE kompliet tinvolvi ruħha ma' detenturi internazzjonali ta' mandati dwar 

kwistjonijiet ta' minoranzi, bħar-Rappreżentant Speċjali dwar Kwistjonijiet tar-Rom tas-Segretarju 

Ġenerali tal-Kunsill tal-Ewropa, ir-Relatur Speċjali tan-NU għal Kwistjonijiet tal-Minoranzi, u l-

Kummissarju Għoli tal-OSKE għall-Minoranzi Nazzjonali (HCNM). L-UE ppromwoviet b'mod 

konsistenti aċċess bla xkiel għall-HCNM f'żoni ġeografiċi b'tensjoni għolja. 

Id-9 sessjoni tal-Forum tan-NU dwar Kwistjonijiet ta' Minoranzi saret f'Novembru 2016, u ffukat 

fuq minoranzi f'sitwazzjonijiet ta' kriżijiet umanitarji. Abbażi tal-impenji tagħha fis-Summit 

Umanitarju Dinji fl-2015, l-UE kienet f'pożizzjoni tajba biex tikkontribwixxi għad-diskussjonijiet li 

saru waqt il-Forum. 

Ir-razziżmu, id-diskriminazzjoni razzjali, il-ksenofobija u l-intolleranza relatata 

L-UE timpenja ruħha ma' pajjiżi sħab, f'fora multilaterali u mas-soċjetà ċivili dwar strateġiji għall-

ġlieda kontra r-razziżmu, id-diskriminazzjoni razzjali, u l-ksenofobija u l-intolleranza relatata. Fid-

djalogi tagħha dwar id-drittijiet tal-bniedem, l-UE tenfasizza l-importanza tar-ratifika universali u l-

implimentazzjoni tal-Konvenzjoni Internazzjonali għall-Eliminazzjoni tad-Diskriminazzjoni 

Razzjali. Fin-NU, l-UE hija ddedikata għall-implimentazzjoni tad-Dikjarazzjoni u l-Pjan ta' Azzjoni 

ta' Durban, kif ukoll għall-Programm ta' Attivitajiet għad-Deċennju tan-NU għal Persuni ta' 

Dixxendenza Afrikana. Waqt il-parteċipazzjoni tagħha fil-mekkaniżmi tan-NU ddedikati għall-

eliminazzjoni tad-diskriminazzjoni razzjali, l-UE tippromwovi approċċ kunsenswali, li jiffoka fuq l-

obbligi tal-istati li jiżguraw il-protezzjoni tad-drittijiet tal-bniedem għal kulħadd mingħajr 

diskriminazzjoni. Barra minn hekk, l-UE tieħu kull opportunità, inkluż fi djalogi interattivi mad-

detenturi ta' mandati rilevanti tal-KDB, biex titkellem kontra r-razziżmu, id-diskriminazzjoni 

razzjali, il-ksenofobija u l-intolleranza relatata madwar id-dinja. 

IN-NEGOZJU U D-DRITTIJIET TAL-BNIEDEM 

Fid-dawl ta' rapporti kontinwi ta' ksur ta' drittijiet ċivili, politiċi, ekonomiċi, soċjali u kulturali li 

jirriżulta mill-imġiba tal-kumpanniji, l-UE appoġġat l-attivitajiet tad-difensuri tad-drittijiet tal-

bniedem u ppromwoviet ir-rispett għad-drittijiet tal-bniedem min-negozji. Din il-kwistjoni tqajmet 

waqt djalogi dwar id-drittijiet tal-bniedem ma' għadd ta' pajjiżi terzi, b'mod partikolari l-Amerka 

Latina u l-Asja. Ir-RSUE għad-Drittijiet tal-Bniedem semma n-negozju u d-drittijiet tal-bniedem 

fid-diskussjonijiet tiegħu ma' sħab strateġiċi, fosthom l-Afrika t'Isfel u l-Brażil, u mal-Unjoni 

Afrikana. 

L-UE kompliet tippromwovi l-Prinċipji Gwida dwar in-Negozju u d-Drittijiet tal-Bniedem 

(UNGPs), approvati b'mod unanimu fl-2011 fil-livell tan-NU, bħala l-aħjar għodda ta' politika biex 

dawn il-kwistjonijiet jiġu indirizzati b'mod komprensiv. Sa tmiem l-2016, tmien Stati Membri tal-

UE kienu adottaw Pjanijiet ta' Azzjoni Nazzjonali dwar in-Negozju u d-Drittijiet tal-Bniedem, u l-

biċċa l-kbira mill-oħrajn kienu lestew jew għamlu progress sinifikanti fil-Pjanijiet ta' Azzjoni 

Nazzjonali dwar ir-Responsabbiltà Soċjali Korporattiva jew dwar in-Negozju u d-Drittijiet tal-

Bniedem. Barra minn hekk, fl-2016, ġew adottati Konklużjonijiet tal-Kunsill dwar in-Negozju u d-

Drittijiet tal-Bniedem u dwar il-Ktajjen ta' Valur Globali Responsabbli. L-UE u l-Istati Membri 

tagħha kellhom rwol importanti fl-adozzjoni mill-Organizzazzjoni Internazzjonali tax-Xogħol ta' 

Konklużjonijiet u ta' Pjan ta' Azzjoni dwar Xogħol Deċenti fi Ktajjen tal-Provvista Globali. 

Fil-Komunikazzjoni tagħha ta' Novembru 2016 dwar Futur Ewropew Sostenibbli,43 il-Kummissjoni 

impenjat ruħha li tintensifika l-ħidma tagħha fuq Imġiba Responsabbli fin-Negozju, filwaqt li 

tiffoka fuq azzjonijiet konkreti bbażati fuq il-prinċipji u l-approċċ ta' politika identifikati fl-

Istrateġija tal-2011 għal Responsabbiltà Soċjali Korporattiva tal-UE tal-Kummissjoni.44 

Rigward l-appoġġ tekniku, fl-2016, il-Kummissjoni ppubblikat sejħa għal proposti tal-EIDHR dwar 

l-implimentazzjoni tal-Prinċipji Gwida tan-NU. Ingħata appoġġ tekniku biex jiġu żviluppati 

Pjanijiet ta' Azzjoni Nazzjonali taħt l-Istrument ta' Sħubija (PI)45 lil pajjiżi fl-Amerka Latina bħall-

Brażil, il-Costa Rica, il-Messiku, il-Panama u l-Perù. Saru wkoll tħejjijiet għal azzjoni aktar 

mifruxa ta' segwitu tal-Istrument ta' Sħubija fil-qasam tal-Imġiba Responsabbli fin-Negozju fl-

Amerka Latina u l-Karibew. Barra minn hekk, l-UE ffinanzjat appoġġ tekniku għall-Unjoni 

Afrikana (UA) għall-iżvilupp ta' qafas tal-UA dwar l-iżvilupp ta' imġiba responsabbli fin-negozju 

fl-Afrika. 

Fi ħdan il-qafas multilaterali, il-Grupp ta' Ħidma Intergovernattiv (IGWG) għat-tħejjija ta' strument 

legalment vinkolanti internazzjonali dwar in-Negozju u d-Drittijiet tal-Bniedem iltaqa' għat-tieni 

darba fil-Kunsill tad-Drittijiet tal-Bniedem f'Ottubru 2016. L-UE kienet parteċipant attiv u laqgħet 

il-fatt li l-IGWG ma kienx ser jiffoka biss fuq il-korporazzjonijiet transnazzjonali, iżda fuq kull tip 

ta' intrapriża. 

                                                 
43 Komunikazzjoni, Il-passi li jmiss għal futur Ewropew sostenibbli - azzjoni Ewropea favur is-sostenibbiltà, 

COM(2016) 739 final, 22 ta' Novembru 2016 
44 Komunikazzjoni, Strateġija rinnovata tal-UE 2011-14 għar-Responsabbiltà Soċjali Korporattiva, 

COM/2011/0681 final, 25 ta' Ottubru 2011 
45 Regolament (UE) Nru 234/2014 tal-Parlament Ewropew u tal-Kunsill tal-11 ta' Marzu 2014 li jistabbilixxi 

Strument ta' Sħubija għal kooperazzjoni ma' pajjiżi terzi 

4. ID-DRITTIJIET TAL-BNIEDEM FIL-POLITIKA ESTERNA KOLLHA TAL-UE 

IL-KUMMERĊ 

Il-politika kummerċjali tista' tappoġġa l-progress ta' u r-rispett għad-drittijiet tal-bniedem f'pajjiżi 

terzi flimkien ma' politiki oħrajn tal-UE, b'mod partikolari l-kooperazzjoni għall-iżvilupp. Il-

Komunikazzjoni tal-2015 ‘Kummerċ għal Kulħadd - Lejn politika aktar responsabbli għall-

kummerċ u l-investiment' toffri assistenza tal-UE biex pajjiżi fil-fażi tal-iżvilupp, pajjiżi 

partikolarment vulnerabbli u pajjiżi l-anqas żviluppati jkunu jistgħu jintegraw fis-sistema ta' 

kummerċ globali u jimmassimizzaw il-benefiċċju mill-kummerċ internazzjonali46. Dan jinvolvi 

diversi strumenti ta' politika, inkluż l-Għajnuna għall-Kummerċ tal-UE,47 l-iskema tal-preferenzi 

kummerċjali unilaterali u d-dispożizzjonijiet fil-ftehimiet ta' kummerċ bilaterali u reġjonali. Il-

konsiderazzjonijiet dwar id-drittijiet tal-bniedem, inkluż il-prinċipji fundamentali u d-drittijiet fuq 

ix-xogħol, huma integrati fil-preferenzi unilaterali, fil-politika tal-UE tal-kontrolli fuq l-

esportazzjonijiet u fil-ftehimiet ta' kummerċ ħieles bilaterali tal-UE. 

Ir-Regolament attwali dwar l-Iskema Ġeneralizzata ta' Preferenzi (SĠP) ilu fis-seħħ mill-

1 ta' Jannar 2014 u għadu jipprovdi l-aktar preferenzi kummerċjali unilaterali ġenerużi fid-dinja 

biex jappoġġa l-iżvilupp ekonomiku fil-pajjiżi li qed jiżviluppaw. Erbatax-il pajjiż ingħataw 

preferenzi kummerċjali partikolarment vantaġġużi (SĠP+) fil-qafas tal-iskema l-ġdida, bil-

kundizzjoni li jirratifikaw u jimplimentaw b'mod effettiv is-27 konvenzjoni internazzjonali inkluż 

il-konvenzjonijiet ewlenin dwar id-drittijiet tal-bniedem u d-drittijiet tax-xogħol. Fl-2016, ħames 

pajjiżi kkonkludew Ftehimiet ta' Kummerċ Ħieles mal-UE u għalhekk ħallew l-iskema SĠP+, u 

pajjiż ġdid, is-Sri Lanka, applika għall-istatus ta' SĠP+. Fl-2016, il-Kummissjoni ppubblikat l-

ewwel rapport biennali dwar iċ-ċiklu ta' monitoraġġ tas-SĠP+48, filwaqt li t-tieni huwa mistenni fl-

2018. 

L-istrument tal-EIDHR jinkludi appoġġ dedikat ta' EUR 5 miljun biex l-atturi tas-soċjetà ċivili 

jkunu jistgħu jikkontribwixxu għall-monitoraġġ u l-implimentazzjoni effettiva tas-27 konvenzjoni 

rilevanti rratifikati mill-pajjiżi benefiċjarji tas-SĠP+. 

                                                 
46 Komunikazzjoni, "Kummerċ għal Kulħadd — lejn politika aktar responsabbli għall-kummerċ u l-investiment", 

COM(2015) 497 final, 14 ta' Ottubru 2015 
47 Strateġija tal-UE dwar l-Għajnuna għall-Kummerċ: It-tisħiħ tal-appoġġ tal-UE għall-ħtiġijiet relatati mal-

kummerċ f'pajjiżi li qed jiżviluppaw, 14470/07, 29 ta' Ottubru 2007  
48 Dokument Konġunt ta' Ħidma tal-Persunal, "Arranġament ta' Inċentiv Speċjali għal Żvilupp Sostenibbli u 

Governanza Tajba ('SĠP +') li jkopri l-perijodu 2014 – 2015", SWD(2016)8, 28 ta' Jannar 2016 

Fl-2016, l-UE kompliet taħdem ukoll fuq il-Patt tal-Bangladesh flimkien mal-gvern tal-Bangladesh, 

l-ILO, l-Istati Uniti u l-Kanada sabiex jitjiebu l-istandards ewlenin tax-xogħol u s-sigurtà fl-

industrija tat-tessuti. 

Il-Kummissjoni Ewropea twettaq Valutazzjonijiet tal-Impatt (VI) qabel it-tnedija ta' negozjati 

kummerċjali jew l-introduzzjoni ta' regolamenti ġodda jew riveduti li jirregolaw il-politika 

kummerċjali tal-UE. Hija twettaq ukoll Valutazzjonijiet tal-Impatt għas-Sostenibbiltà (VIS) b'mod 

parallel ma' negozjati tal-kummerċ. L-UE hija impenjata li tivvaluta d-drittijiet tal-bniedem kemm 

waqt il-Valutazzjonijiet tal-Impatt kif ukoll fil-Valutazzjonijiet tal-Impatt għas-Sostenibbiltà. Fl-

2015 ġiet żviluppata għodda speċjali ta' gwida49 biex jiġu vvalutati d-drittijiet tal-bniedem 

f'azzjonijiet kummerċjali, u din il-gwida ntużat fil-valutazzjonijiet kollha mwettqa fl-2016. Din 

tinkludi Valutazzjonijiet tal-Impatt għas-Sostenibbiltà għall-Ftehimiet ta' Investiment bejn l-UE u ċ-

Ċina u bejn l-UE u l-Myanmar/Burma, u l-Valutazzjoni tal-Impatt tal-UE-Turkija għall-

modernizzazzjoni tal-Unjoni Doganali, kif ukoll Valutazzjonijiet tal-Impatt li għaddejjin għan-

negozjati tal-Ftehimiet ta' Kummerċ Ħieles ma' New Zealand, l-Awstralja u ċ-Ċilì. 

Il-ftehimiet ta' kummerċ ħieles li daħlu fis-seħħ wara l-2009 huma marbuta mad-dispożizzjonijiet 

dwar id-drittijiet tal-bniedem stabbiliti fil-ftehimiet qafas politiċi rispettivi bejn il-partijiet. Jekk ma 

jkun hemm ebda ftehim qafas politiku fis-seħħ bejn il-partijiet, fil-ftehim ta' kummerċ ħieles 

jiddaħħlu klawżola dwar l-elementi essenzjali u l-possibbiltajiet ta' sospensjoni f'każ ta' ksur tad-

drittijiet tal-bniedem. 

Rigward il-kontrolli fuq l-esportazzjonijiet tal-UE, ir-Regolament (KE) Nru 1236/2005 dwar il-

kummerċ ta' oġġetti li jistgħu jintużaw għall-piena kapitali jew it-tortura ġie rivedut, u l-emendi l-

ġodda daħlu fis-seħħ fis-16 ta' Diċembru 201650. Fl-2016, il-Kummissjoni adottat ukoll 

aġġornament tar-Regolament tal-Kunsill 428/2009 li jistabbilixxi reġim Komunitarju għall-kontroll 

tal-esportazzjonijiet, it-trasferiment, is-senserija u t-transitu ta' oġġetti b'użu doppju. Dan ir-reġim 

issa jinkludi kontrolli ta' eżami fuq teknoloġija ta' sorveljanza biex jitnaqqsu r-riskji potenzjali 

assoċjati mal-esportazzjoni mhux ikkontrollata ta' prodotti tat-teknoloġija tal-informazzjoni u tal-

komunikazzjoni (ICT) li jistgħu jintużaw għal ksur tad-drittijiet tal-bniedem. 

                                                 
49 Linji gwida dwar l-analiżi tal-impatti fuq id-drittijiet tal-bniedem fil-valutazzjonijiet tal-impatt għal inizjattivi ta' 

politika marbuta mal-kummerċ (2015) 
50 Regolament (UE) 2016/2134 tal-Parlament Ewropew u tal-Kunsill tat-23 ta' Novembru 2016 li jemenda r-

Regolament tal-Kunsill (KE) Nru 1236/2005 dwar il-kummerċ ta' ċerti oġġetti li jistgħu jintużaw għall-piena 
kapitali, it-tortura jew trattament jew pieni krudili, inumani jew degradanti oħra 

Il-Kummissjoni Ewropea tippromwovi skemi kummerċjali privati ġusti u etiċi, u tqis li jistgħu 

jkunu ta' benefiċċju biex isaħħu l-prinċipji ta' żvilupp sostenibbli, inkluż ir-rispett għad-drittijiet tal-

bniedem. Filwaqt li m'hemm ebda intenzjoni li skemi bħal dawn jiġu kklassifikati jew irregolati, il-

Kummissjoni wettqet ħidma fl-2016 biex ittejjeb il-fluss ta' informazzjoni biex tiżgura li l-

konsumaturi jifhmu l-kriterji li jiffurmaw il-bażi ta' kull skema, ikunu jistgħu jagħmlu deċiżjonijiet 

infurmati, u jidentifikaw malajr talbiet foloz. 

Fuq livell multilaterali, l-UE tappoġġa t-Trattat dwar il-Kummerċ tal-Armi (TKA), li għandu l-għan 

li jżid ir-responsabbiltà u t-trasparenza fil-kummerċ tal-armi u li daħal fis-seħħ fi tmiem l-2014. It-

Trattat jirrikjedi fost oħrajn li r-riskju li l-armi jintużaw biex jitwettaq jew jiġi ffaċilitat ksur serju 

tad-drittijiet tal-bniedem jew tad-dritt umanitarju internazzjonali, inkluż atti ta' vjolenza abbażi ta' 

sess, jiġi vvalutat fid-deċiżjonijiet dwar l-esportazzjoni tal-armi. L-esportazzjonijiet tal-armi huma 

wkoll ipprojbiti jekk ikunu jistgħu jintużaw biex isir ġenoċidju, delitti kontra l-umanità, ksur serju 

tal-Konvenzjoni ta' Ġinevra, attakki diretti kontra persuni ċivili, jew delitti tal-gwerra oħrajn kif 

definiti fil-konvenzjonijiet internazzjonali rilevanti. 

F'dan il-kuntest, l-UE kompliet tippromwovi r-ratifika tat-Trattat mill-Istati Membri kollha tan-NU 

fl-2016. Minbarra dawn l-isforzi diplomatiċi, il-programm ta' appoġġ għall-implimentazzjoni tat-

TKA s'issa pprovda assistenza teknika lil 17-il pajjiż benefiċjarju, billi għinhom isaħħu s-sistemi 

nazzjonali tagħhom skont ir-rekwiżiti tat-Trattat. 

IL-KOOPERAZZJONI GĦALL-IŻVILUPP 

L-UE hija impenjata li tintegra d-drittijiet tal-bniedem, kemm jekk ċivili u politiċi, kif ukoll jekk 

ekonomiċi, soċjali u kulturali, fil-kooperazzjoni għall-iżvilupp. L-objettiv mhuwiex biss li ‘ma ssirx 

ħsara' billi jiġu evitati l-impatti negattivi mhux intenzjonati tal-attivitajiet tal-iżvilupp għall-

benefiċjarji finali, iżda wkoll biex ‘isir ġid massimu' permezz ta' kontribuzzjoni b'mod konkret u 

dirett għall-kisba tad-drittijiet tagħhom bħala bnedmin, li hija meqjusa kemm mezz kif ukoll għan 

tal-kooperazzjoni għall-iżvilupp. Fl-2014, ġie ppubblikat Dokument ta' Ħidma tal-Persunal tal-

Kummissjoni51 u sussegwentement il-Kunsill adotta konklużjonijiet dwar "approċċ għall-

kooperazzjoni tal-UE għall-iżvilupp ibbażat fuq id-drittijiet, li jħaddan id-drittijiet tal-bniedem 

kollha"52. Dan ipprovda għodod u gwida konkreta dwar l-approċċ ibbażat fuq id-drittijiet (RBA) 

għall-iżvilupp, li issa l-UE qed timplimenta fil-programmi ta' żvilupp kollha. F'Jannar 2016 saret it-

tnedija ta' programm ta' appoġġ iddedikat għall-approċċ ibbażat fuq id-drittijiet, li kkombina taħriġ 

u assistenza teknika biex tinbena kapaċità interna dwar l-approċċ ibbażat fuq id-drittijiet. Dan il-

programm huwa prinċipalment għall-persunal fid-Delegazzjonijiet tal-UE, iżda l-Istati Membri, il-

pajjiżi sħab li qed jimplimentaw il-Fond Ewropew għall-Iżvilupp, u l-organizzazzjonijiet tas-soċjetà 

ċivili lokali jistgħu wkoll jibbenefikaw minn dan it-taħriġ. Barra minn hekk, il-gwida settorjali ġiet 

żviluppata għal azzjonijiet ta' kooperazzjoni esterna tal-UE li jindirizzaw it-Terroriżmu, il-

Kriminalità Organizzata u ċ-Ċibersigurtà. Tard fl-2016, l-UE ospitat laqgħa mal-Istati Membri u l-

aġenziji tan-NU biex jaqsmu esperjenzi u l-aħjar prattiki fuq approċċ ibbażat fuq id-drittijiet għall-

implimentazzjoni tal-Għanijiet ta' Żvilupp Sostenibbli, li wasslet għal ftehim biex jiġi żviluppat 

skambju aktar regolari u sostantiv dwar il-metodoloġija ta' approċċ ibbażat fuq id-drittijiet bejn l-

UE, l-Istati Membri u l-OHCHR. 

                                                 
51 Dokument ta' Ħidma tal-Persunal tal-Kummissjoni "Sett ta' Għodod - Approċċ ibbażat fuq id-drittijiet li jħaddan 

id-drittijiet tal-bniedem kollha għall-kooperazzjoni għall-iżvilupp", SWD (2014) 152 final, 30 ta' April 2014. 
52 Konklużjonijiet tal-Kunsill dwar approċċ għall-kooperazzjoni għall-iżvilupp ibbażat fuq id-drittijiet, li jħaddan 

id-drittijiet tal-bniedem kollha, 19 ta' Mejju 2014 

RAPPORT ANNWALI TAL-UE DWAR ID-DRITTIJIET TAL-BNIEDEM U D-

DEMOKRAZIJA 

FID-DINJA FL-2016 

PARTI ĠEOGRAFIKA 

I. PAJJIŻI KANDIDATI/PAJJIŻI KANDIDATI POTENZJALI 

Il-valuri li fuqhom hija msejsa l-UE kif stipulat fl-Artikolu 2 tat-Trattat dwar l-Unjoni Ewropea 

huma riflessi fil-kriterji tal-adeżjoni. Dawn il-kondizzjonijiet essenzjali li kull pajjiż kandidat 

għandu jissodisfa biex isir Stat Membru jinkludu b'mod partikolari: l-istabbiltà tal-istituzzjonijiet li 

jiggarantixxu d-demokrazija, l-istat tad-dritt, id-drittijiet tal-bniedem u r-rispett għall-minoranzi u l-

protezzjoni tagħhom. L-aġenda attwali tat-tkabbir tkopri l-pajjiżi tal-Balkani tal-Punent u t-

Turkija.53Il-progress li sar minn dawn il-pajjiżi fl-ilħuq ta' dawn il-kriterji huwa kopert fil-fond fil-

pakkett tat-tkabbir 2016 tal-Kummissjoni Ewropea. Il-Kummissjoni applikat il-metodoloġija tar-

rappurtar ikkalibrata mill-ġdid tagħha, li ġiet introdotta fl-2015, għal oqsma ġodda fir-rapporti 

annwali dwar il-pajjiżi involuti fil-proċess ta' tkabbir. Il-valutazzjonijiet jirriflettu l-progress li sar 

matul is-sena li għaddiet u s-sitwazzjoni attwali fir-rigward tal-livell ta' tħejjija tal-pajjiżi biex 

jassumu l-obbligi tas-sħubija. Ir-rapporti evalwaw ukoll il-miżuri meħuda biex jiġu indirizzati r-

rakkomandazzjonijiet maħruġa fl-2015 u pprovdew aktar gwida dwar il-prijoritajiet għar-riforma 

f'kull pajjiż. 

L-UE kompliet timplimenta l-politika tat-tkabbir tagħha skont il-prinċipju tal-"prijorità tal-

kwistjonijiet fundamentali". Il-Kummissjoni kompliet tiffoka l-isforzi tagħha fuq l-istat tad-dritt, 

inkluż is-sigurtà, id-drittijiet fundamentali, l-istituzzjonijiet demokratiċi u r-riforma tal-

amministrazzjoni pubblika, kif ukoll l-iżvilupp ekonomiku u l-kompetittività. Dawn jibqgħu 

kruċjali biex jintlaħqu l-kriterji ta' sħubija ta' Copenhagen u huma kwistjonijiet trasversali essenzjali 

li, jekk jiġu indirizzati kif xieraq, jippermettu li l-pajjiżi kandidati jassumu l-obbligi tas-sħubija. 

Dan l-approċċ wassal għal riżultati fuq il-post u l-proċessi ta' riforma qed jimxu ‘l quddiem b'mod 

ġenerali, għalkemm b'ritmi differenti. Minħabba n-natura kumplessa tar-riformi meħtieġa, huwa 

proċess li jieħu żmien twil u għad hemm nuqqasijiet f'għadd ta' oqsma ewlenin. 

                                                 
53 Komunikazzjoni dwar il-Politika tal-UE dwar it-Tkabbir tal-2016, COM(2016) 715 final, 9 ta' Novembru 2016 

Il-Komunikazzjoni tal-2016 dwar il-politika tat-tkabbir tal-UE tinnota li d-drittijiet fundamentali 

għadhom fil-biċċa l-kbira mnaqqxa fil-leġislazzjoni tal-pajjiżi involuti fil-proċess ta' tkabbir. Fil-

Balkani tal-Punent, għad hemm nuqqasijiet fil-prattika, iżda s-sitwazzjoni hija pjuttost stabbli. Fit-

Turkija, kien hemm rigress f'dan il-qasam u l-implimentazzjoni prattika spiss turi nuqqasijiet 

sinifikanti. Wara t-tentattiv ta' kolp ta' stat tal-15 ta' Lulju 2016 fit-Turkija, l-applikazzjoni selettiva 

u arbitrarja tal-liġi, b'mod partikolari tad-dispożizzjonijiet dwar is-sigurtà nazzjonali u l-ġlieda 

kontra t-terroriżmu, qed ikollha effett negattiv fuq il-libertà ta' espressjoni. Il-kawżi kriminali kontra 

ġurnalisti, difensuri tad-drittijiet tal-bniedem u membri tal-parlament huma preokkupanti ħafna. Il-

libertà ta' espressjoni u tal-media għadha preokkupazzjoni partikolari fil-biċċa l-kbira tal-pajjiżi 

involuti fil-proċess tat-tkabbir, għalkemm fi gradi differenti. 

Id-diskriminazzjoni u l-ostilità lejn gruppi vulnerabbli, inkluż abbażi tal-orjentazzjoni sesswali jew 

l-identità tal-ġeneru, għadha preokkupazzjoni serja. Tinħtieġ aktar ħidma biex tiġi żgurata l-

ugwaljanza bejn in-nisa u l-irġiel, inkluż il-ġlieda kontra l-vjolenza domestika u l-vjolenza sessista, 

u biex jiġu żgurati opportunitajiet ugwali għan-nisa, b'mod partikolari fis-suq tax-xogħol. Id-

drittijiet tat-tfal, inkluż l-iżvilupp ta' sistemi ta' protezzjoni tat-tfal u politiki effettivi biex jingħata 

appoġġ lill-persuni b'diżabbiltà, jeħtieġ li jiġu msaħħa. Is-sitwazzjoni diffiċli tar-Rom baqgħet fil-

biċċa l-kbira l-istess u r-Rom, b'mod partikolari fil-Balkani tal-Punent, għadhom qed jisfaw vittmi 

tad-diskriminazzjoni u l-esklużjoni soċjali. Il-protezzjoni effettiva tad-data personali, kif ukoll 

sistemi robusti li jiżguraw id-drittijiet proċedurali, għadhom mhumiex stabbiliti kompletament 

f'ħafna mill-pajjiżi involuti fil-proċess ta' tkabbir. 

It-tħaddim tajjeb tal-istituzzjonijiet demokratiċi jibqa' sfida ewlenija f'għadd ta' pajjiżi. Ir-rwol 

ċentrali tal-parlamenti nazzjonali f'termini tas-salvagwardja tad-demokrazija jenħtieġ li jiġi 

inkorporat fil-kultura politika. L-iskrutinju parlamentari spiss jiddgħajjef minħabba rappurtar 

insuffiċjenti mill-gvern, strutturi tal-kumitati parlamentari dgħajfa u l-użu eċċessiv ta' proċeduri 

parlamentari urġenti. Filwaqt li b'mod ġenerali l-elezzjonijiet isiru mingħajr inċidenti kbar, l-

integrità tal-proċess globali qabel u waqt l-elezzjoni qed tiġi affettwata minn nuqqasijiet importanti, 

inkluż fir-rigward tal-ġestjoni tal-elezzjonijiet u l-indħil politiku fir-rappurtar mill-media. L-

elezzjonijiet spiss għadhom jitqiesu bħala opportunità biex jinkiseb kontroll politiku fuq l-

amministrazzjoni inġenerali, inkluż fuq l-istituzzjonijiet indipendenti. 

Il-Kummissjoni qed tkompli tappoġġa l-isforzi ta' riforma fl-oqsma fundamentali tad-demokrazija u 

d-drittijiet fundamentali, inkluż permezz tal-assistenza finanzjarja tagħha u miżuri għat-tisħiħ tal-

kapaċitajiet. Il-pajjiżi kandidati jieħdu sehem ukoll fil-gruppi ta' ħidma rilevanti tal-Kummissjoni 

bħall-edukazzjoni (ET 2020 WG) dwar il-Promozzjoni taċ-ċittadinanza u l-valuri komuni tal-

libertà, it-tolleranza u n-nondiskriminazzjoni permezz tal-edukazzjoni, li jippromwovi skambji ta' 

prattiki tajba dwar in-nondiskriminazzjoni, l-ugwaljanza bejn is-sessi u l-edukazzjoni dwar id-

drittijiet tal-bniedem. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_strategy_paper_en.pdf 

Ir-Repubblika tal-Albanija 

Għaddejjin erba' proġetti prinċipali taħt l-Istrument għall-Assistenza ta' Qabel l-Adeżjoni (IPA)54 li 

jiffukaw fuq it-titjib tal-effettività tas-sistema Albaniża għall-protezzjoni tad-drittijiet tal-bniedem u 

kontra d-diskriminazzjoni (IPA 2013, EUR 1.5 miljun), fuq l-emanċipazzjoni ekonomika u soċjali 

għar-Rom u l-Eġizzjani (IPA 2014, EUR 4 miljun), fuq ir-riżoluzzjoni alternattiva għat-tilwim, bil-

għan li ċ-ċittadini jingħataw modi alternattivi biex jirriżolvu t-tilwim (IPA 2012, EUR 750 000), u 

fuq is-sistema penitenzjarja (IPA 2013, EUR 1 miljun). 

Fil-qafas tal-Faċilità tas-Soċjetà Ċivili tal-IPA, hemm seba' proġetti (li flimkien jammontaw għal 

madwar EUR 1.2 miljun) relatati mal-protezzjoni tad-drittijiet tal-bniedem u għandhom l-għan li 

jrawmu l-inklużjoni soċjali għal persuni li jagħmlu parti minn minoranzi, b'mod partikolari r-Rom u 

l-Eġizzjani, jissorveljaw ir-rispett għad-drittijiet fundamentali fiċ-ċentri ta' detenzjoni, jappoġġaw l-

aċċess għall-ġustizzja minn gruppi vulnerabbli, u jippromwovu l-ġustizzja restorattiva u l-

medjazzjoni bejn it-trasgressur u l-vittma għall-minorenni. 

Għaddejjin żewġ proġetti ffinanzjati mill-Istrument Ewropew għad-Demokrazija u għad-Drittijiet 

tal-Bniedem (EIDHR) (li flimkien jammontaw għal EUR 1.2 miljun) li għandhom fil-mira l-

protezzjoni tat-tfal fl-Albanija u l-emanċipazzjoni tan-nisa fir-reġjuni muntanjużi fit-Tramuntana 

tal-pajjiż. Dawn il-proġetti jipprevedu għadd kbir ta' sottobenefiċjarji sabiex jiżdied l-għarfien dwar 

l-azzjonijiet. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_albania.pdf 

                                                 
54 Ir-Regolament (UE) Nru 231/2014 tal-Parlament Ewropew u tal-Kunsill tal-11 ta' Marzu 2014 li jistabbilixxi 

Strument għall-Assistenza ta' Qabel l-Adeżjoni (IPA II) 

https://ec.europa.eu/neighbourhood-enlargement/sites/near/files/pdf/key_documents/2016/20161109_strategy_paper_en.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_strategy_paper_en.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_albania.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_albania.pdf

Il-Bożnija-Ħerzegovina 

Fl-2016, l-assistenza finanzjarja taħt l-Istrument għall-Assistenza ta' Qabel l-Adeżjoni (IPA) iffukat 

fuq it-tfal u l-adulti b'diżabbiltajiet billi appoġġat it-trasformazzjoni ta' istituzzjonijiet għall-

protezzjoni soċjali u t-tisħiħ tal-mudelli tal-kura soċjali bbażata fil-komunità għal tfal mingħajr il-

kura tal-ġenituri (EUR 1.3 miljun) kif ukoll l-awtonomizzazzjoni tal-organizzazzjonijiet tas-soċjetà 

ċivili biex jissorveljaw u jippromwovu d-drittijiet tat-tfal u jippromwovu servizzi inklużivi u 

innovattivi (EUR 5.8 miljun għall-proġett reġjonali għall-Balkani tal-Punent u t-Turkija). L-

implimentazzjoni ta' proġett ta' EUR 2.5 miljuni li għandu fil-mira l-inklużjoni soċjoekonomika tal-

popolazzjoni tar-Rom għadha għaddejja bl-għoti ta' 140 unità ta' abitazzjoni u miżuri 

soċjoekonomiċi integrati, flimkien ma' involviment sinifikanti fil-proċess ta' reviżjoni tal-pjan ta' 

azzjoni dwar ir-Rom 2017–2020 għall-impjiegi, l-akkomodazzjoni u s-saħħa. Ingħata wkoll appoġġ 

lill-Ministeru għad-Drittijiet tal-Bniedem u r-Refuġjati b'rabta mat-tħejjija ta' emendi għal-liġi 

kontra d-diskriminazzjoni tal-Bożnija-Ħerzegovina u l-istrateġija relatata. 

Fl-2016 ġew implimentati tnax-il proġett attwali, iffinanzjati taħt l-EIDHR (EUR 2.7 miljun). 

Dawn il-proġetti jiffukaw b'mod partikolari fuq il-protezzjoni tal-minoranzi inkluż ir-Rom, b'mod 

ġenerali, u t-tfal Rom, b'mod partikolari, il-protezzjoni ta' persuni LGBTI, id-drittijiet ta' persuni 

b'diżabbiltà u l-promozzjoni tal-parteċipazzjoni tal-istudenti f'riformi demokratiċi, l-

awtonomizzazzjoni u l-parteċipazzjoni taż-żgħażagħ, u l-emanċipazzjoni soċjoekonomika ta' gruppi 

emarġinati. Ingħataw ħames għotjiet addizzjonali fi tmiem l-2016 li flimkien jammontaw għal 

EUR 1.7 miljun, li jindirizzaw il-vjolenza sessista, il-promozzjoni tad-drittijiet tal-bniedem fil-

media, id-dritt għall-edukazzjoni għal kulħadd, il-miżuri ta' integrazzjoni tar-Rom u l-prevenzjoni 

tal-vjolenza domestika kontra n-nisa fiż-żoni rurali. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_bosnia_and_herzegovina.p

df 

https://ec.europa.eu/neighbourhood-enlargement/sites/near/files/pdf/key_documents/2016/20161109_report_bosnia_and_herzegovina.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_bosnia_and_herzegovina.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_bosnia_and_herzegovina.pdf

L-Eks-Repubblika Jugoslava tal-Maċedonja 

Fl-2016, l-UE kompliet tiffoka d-djalogu politiku u l-assistenza permezz tal-Istrument għall-

Assistenza ta' Qabel l-Adeżjoni (IPA) fuq it-titjib tar-rispett għad-drittijiet fundamentali fil-pajjiż. 

67 proġett ma' organizzazzjonijiet tas-soċjetà ċivili, li jammontaw għal aktar minn 

EUR 10.3 miljun, jappoġġaw fost oħrajn il-libertà ta' espressjoni u tal-media u l-ġurnaliżmu 

investigattiv, kif ukoll id-demokrazija parteċipatorja. Uħud mill-proġetti għandhom ukoll l-għan li 

jiġġieldu d-diskriminazzjoni fil-forom kollha tagħha, itejbu l-protezzjoni tad-drittijiet tar-Rom, 

persuni b'diżabbiltà u tfal u żgħażagħ f'sitwazzjonijiet vulnerabbli, inaqqsu d-disparità bejn is-sessi 

u jtejbu l-ugwaljanza. Taħt il-Faċilità Orizzontali UE/KtE għall-Balkani tal-Punent u t-Turkija u l-

programmi reġjonali tal-JUFREX, tniedu proġetti b'valur ta' EUR 7 miljun biex tiġi indirizzata d-

diskriminazzjoni u tittejjeb il-protezzjoni ta' gruppi vulnerabbli u l-libertà ta' espressjoni u jissaħħu 

l-kapaċitajiet ġudizzjarji biex jiġu ssalvagwardati d-drittijiet tal-bniedem u jiġu miġġielda l-

maltrattament u l-impunità. Anke istituzzjonijiet ewlenin, bħall-Ombudsman, il-Ministeru għall-

Ġustizzja, l-Uffiċċju għall-Prosekuzzjoni Pubblika, id-Direttorat għall-Protezzjoni tad-Data 

Personali, il-Kunsill Ġudizzjarju, il-Kunsill ta' Prosekuturi Pubbliċi, id-Direttorat responsabbli 

għall-Eżekuzzjoni tas-Sanzjonijiet, l-Akkademja għall-Imħallfin u l-Prosekuturi Pubbliċi u l-

Ministeru għax-Xogħol u l-Politika Soċjali bbenefikaw minn appoġġ sinifikanti tal-IPA (aktar minn 

EUR 18-il miljun) li, minbarra li jsaħħaħ il-kapaċitajiet operazzjonali tagħhom, għandu wkoll l-

għan li jissalvagwarda d-drittijiet tal-bniedem u japplika l-konvenzjonijiet internazzjonali u l-

leġislazzjoni relatata fil-pajjiż. 

Taħt l-iskema EIDHR, id-delegazzjoni tal-UE fi Skopje implimentat 19-il proġett b'valur totali ta' 

EUR 2 miljun fl-2016. Il-proġetti indirizzaw kwistjonijiet li jvarjaw mil-libertà ta' espressjoni għal 

titjib fl-aċċess għall-ġustizzja, il-promozzjoni tad-drittijiet tan-nisa, iż-żgħażagħ u t-tfal, il-

protezzjoni tad-diversità u r-rispett għaliha, in-nondiskriminazzjoni, l-inklużjoni soċjali tar-Rom, it-

titjib tad-djalogu interreliġjuż u l-pluraliżmu reliġjuż, u l-inizjattivi li jippromwovu r-rwol tal-UE 

fil-proċessi ta' demokratizzazzjoni u żvilupp. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_the_former_yugoslav_repu

blic_of_macedonia.pdf 

https://ec.europa.eu/neighbourhood-enlargement/sites/near/files/pdf/key_documents/2016/20161109_report_the_former_yugoslav_republic_of_macedonia.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_the_former_yugoslav_republic_of_macedonia.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_the_former_yugoslav_republic_of_macedonia.pdf


 

 

12816/17   cd/vp  cd/CUG 58 
ANNESS DGC 2B  MT 
 

Il-Kosovo* 

Fl-2016, il-fażi III tal-Programm tal-UE għall-Istabbilizzazzjoni tal-Komunità, parti mill-IPA tal-

2014 implimentata mill-IOM, sa issa implimentat 124 proġett (98 negozju tal-familja individwali u 

26 proġett għall-iżvilupp tal-komunità) li joħolqu u/jew jiggarantixxu aktar minn 280 impjieg u li 

indirettament jaffettwaw madwar 30 000 abitant fiż-żoni ta' minoranzi żvantaġġati. L-

operazzjonijiet tal-proġett ta' ġemellaġġ dwar il-ġlieda kontra l-omofobija u t-transfobija ġew 

ikkompletati fl-2016. Il-Faċilità tas-Soċjetà Ċivili appoġġat żewġ koalizzjonijiet: L-ERAC 

(Koalizzjoni għal Drittijiet Ugwali għal Kulħadd) għall-promozzjoni u l-protezzjoni tad-drittijiet 

fundamentali ta' gruppi vulnerabbli u emarġinati (EUR 900 000) u KEEN (Netwerk għall-

Edukazzjoni u l-Impjieg fil-Kosovo) għall-promozzjoni tal-impjegabbiltà ta' gruppi vulnerabbli fil-

Kosovo**u l-inklużjoni tagħhom kemm fis-settur tal-edukazzjoni kif ukoll fis-suq tax-xogħol 

(EUR 900 000). Taħt l-istess strument, tliet għotjiet operattivi jiffukaw fuq il-protezzjoni u l-

promozzjoni tad-drittijiet tal-persuni b'diżabbiltajiet, il-persuni LGBTI u tal-komunitajiet Rom, 

Ashkali u Eġizzjani. Il-Faċilità Orizzontali UE/KtE għall-Balkani tal-Punent u t-Turkija bdiet topera 

b'komponenti dwar ir-riforma tal-ħabsijiet, l-introduzzjoni ta' għodod tas-CEPEJ għall-ġudikatura u 

l-edukazzjoni (kontra d-diskriminazzjoni u kontra l-korruzzjoni). 

Matul is-sena, tmien proġetti tal-EIDHR li flimkien jammontaw għal EUR 1.7 miljun ġew 

ikkuntrattati b'suċċess. Wieħed mill-proġetti ser ikun qed jappoġġa lill-Ombudsman u tnejn mill-

proġetti jiffukaw fuq il-parteċipazzjoni politika fost in-nisa; tnejn oħra jappoġġaw id-drittijiet tat-

tfal u tliet azzjonijiet jiffukaw fuq il-ġlieda kontra d-diskriminazzjoni. Barra minn hekk, tliet 

proġetti tal-EIDHR (b'valur ta' madwar EUR 600 000) komplew jiġu implimentati fl-oqsma tas-

sorveljanza tal-qrati, l-akkomodazzjoni soċjali u l-protezzjoni tad-data personali. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_kosovo.pdf 

                                                 
* Dan l-isem huwa mingħajr preġudizzju għall-pożizzjonijiet dwar l-istatus, u huwa konformi mal-UNSCR 

1244/1999 u l-Opinjoni tal-QIĠ dwar id-dikjarazzjoni tal-indipendenza tal-Kosovo. 
* Dan l-isem huwa mingħajr preġudizzju għall-pożizzjonijiet dwar l-istatus, u huwa konformi mal-UNSCR 

1244/1999 u l-Opinjoni tal-QIĠ dwar id-dikjarazzjoni tal-indipendenza tal-Kosovo. 

https://ec.europa.eu/neighbourhood-enlargement/sites/near/files/pdf/key_documents/2016/20161109_report_kosovo.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_kosovo.pdf

Il-Montenegro 

Fl-2016, tliet proġetti tal-IPA (b'valur ta' madwar EUR 2.5 miljuni) ġew implimentati fil-qasam tad-

drittijiet tal-bniedem, u jinkludu soluzzjonijiet sostenibbli għall-popolazzjoni Rom spostata 

f'pajjiżha, l-ugwaljanza bejn is-sessi, l-appoġġ għall-uffiċċju tal-Ombudsman, il-Ministeru għad-

Drittijiet tal-Bniedem u tal-Minoranzi, u l-Ministeru għall-Ġustizzja (Amministrazzjoni tal-

Ħabsijiet) fir-rigward tal-applikazzjoni ta' standards dwar id-drittijiet tal-bniedem. Fir-rigward ta' 

impenji ġodda, fl-2016 ġie allokat EUR 1 miljun għall-promozzjoni u l-protezzjoni tad-drittijiet tal-

bniedem tar-Rom, l-Eġizzjani u gruppi vulnerabbli oħra. Fil-qafas tal-Programm Operattiv tal-IPA 

għall-Iżvilupp tar-Riżorsi Umani, intgħażlu disa' proġetti ta' għotja li jammontaw għal 

EUR 0.75 miljun biex jipprovdu taħriġ u opportunitajiet ta' impjieg għal persuni b'diżabbiltà u 

għall-Popolazzjoni Rom u dik Eġizzjana. Barra minn hekk, fi ħdan il-Faċilità tas-Soċjetà Ċivili tal-

IPA, fl-2016 ġew implimentati seba' proġetti relatati ma' politiki kontra d-diskriminazzjoni u mad-

drittijiet tal-bniedem (l-inklużjoni soċjali ta' tfal u żgħażagħ b'diżabbiltà, id-drittijiet tal-konsumaturi 

u tal-pazjenti, id-drittijiet ta' pazjenti bi problemi ta' saħħa mentali, l-intraprenditorija soċjali) 

b'valur ta' madwar EUR 1 miljun. 

Fl-2016 kompliet l-implimentazzjoni ta' sitt proġetti taħt l-EIDHR (Skema ta' Appoġġ għall-Pajjiżi) 

b'valur totali ta' EUR 700 000. Dawn koprew id-drittijiet tal-bniedem tal-persuni LGBTI, il-

parteċipazzjoni politika tar-Rom (stabbiliment tal-ewwel trade union magħmula minn ħaddiema 

Rom), il-protezzjoni tal-konsumaturi u d-drittijiet tal-pazjenti, it-tisħiħ tal-fiduċja fl-elezzjonijiet, il-

ġlieda kontra l-vjolenza sessista, u l-proġett reġjonali tal-EIDHR ta' EUR 570 000 dwar il-

prevenzjoni ta' trattament ħażin fil-ħabsijiet u l-ġlieda kontra l-impunità. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_montenegro.pdf 

https://ec.europa.eu/neighbourhood-enlargement/sites/near/files/pdf/key_documents/2016/20161109_report_montenegro.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_montenegro.pdf

Ir-Repubblika tas-Serbja 

Fl-2016, l-UE kompliet timplimenta għadd ta' proġetti taħt il-programm IPA li jappoġġaw il-

politiki kontra d-diskriminazzjoni u jtejbu s-sitwazzjoni ta' persuni vulnerabbli, inkluż ir-Rom, ir-

refuġjati, u l-persuni spostati f'pajjiżhom. Fl-2016, fil-qasam tal-inklużjoni tar-Rom, kien hemm 

erba' proġetti għaddejjin, b'valur totali ta' EUR 11.4 miljun. F'Ottubru 2015, tnieda l-proġett ta' 

ġemellaġġ 'Appoġġ għall-promozzjoni tad-drittijiet tal-bniedem u tolleranza żero għad-

diskriminazzjoni'. Dan ser idum għaddej 20 xahar b'valur totali ta' EUR 1.2 miljun. Fil-kuntest tal-

Faċilità tas-Soċjetà Ċivili, ingħataw għaxar għotjiet lil organizzazzjonijiet tas-soċjetà ċivili b'valur 

globali ta' EUR 3.5 miljun. L-appoġġ fil-forma ta' għotjiet fit-tul, li jinkludi t-tisħiħ tal-kapaċitajiet 

għal organizzazzjonijiet ta' bażi, ser iżid l-effettività tal-organizzazzjonijiet tas-soċjetà ċivili (OSĊ) 

Serbi biex jidħlu għal inizjattivi ffukati fuq l-istat tad-dritt, il-kooperazzjoni reġjonali u l-

parteċipazzjoni tas-soċjetà ċivili fil-proċess ta' negozjati fis-Serbja u l-monitoraġġ tal-politika. 

Fl-2016 ġew implimentati dsatax-il proġett iffinanzjati taħt l-EIDHR b'valur totali ta' 

EUR 2 miljun. Dawn il-proġetti jiffukaw b'mod partikolari fuq il-protezzjoni tal-minoranzi, id-

drittijiet tal-bniedem ta' persuni LGBTI, l-ugwaljanza bejn is-sessi, id-drittijiet tat-tfal, id-drittijiet 

ta' persuni li jfittxu asil u d-drittijiet ta' persuni b'diżabbiltà. Barra minn hekk ġiet ippubblikata sejħa 

ġdida għal proposti fil-qafas tal-baġit tal-EIDHR għall-2016 u l-2017, b'valur totali ta' 

EUR 1.75 miljun. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_serbia.pdf 

https://ec.europa.eu/neighbourhood-enlargement/sites/near/files/pdf/key_documents/2016/20161109_report_serbia.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_serbia.pdf

Ir-Repubblika tat-Turkija 

Il-ħtiġijiet tar-riforma u tat-tisħiħ tal-kapaċitajiet taħt l-istat tad-dritt u d-drittijiet fundamentali ġew 

identifikati bħala prijoritajiet ewlenin fid-dokument ta' strateġija għall-pajjiż għall-2014-2020 

(assistenza IPA II) għat-Turkija. Huma baqgħu prijorità ewlenija fl-2016, f'kuntest partikolarment 

sensittiv, mhux l-inqas wara t-tentattiv ta' kolp ta' stat ta' Lulju 2016. Mill-perspettiva tal-

implimentazzjoni, diġà ġew mobilizzati baġits kbar ħafna għat-Turkija fl-2015 u l-2016 għall-

migrazzjoni, l-asil u l-ġestjoni tal-fruntieri bħala konsegwenza tal-kriżi tal-migrazzjoni u tal-

implimentazzjoni tal-Pjan Direzzjonali għal-Liberalizzazzjoni tal-Viżi,55 filwaqt li assistenza 

relatata mal-kriżi tar-refuġjati ser tkompli tiġi mobilizzata permezz tal-faċilità għar-refuġjati fit-

Turkija. L-inċertezzi politiċi u istituzzjonali esperjenzati minn xi benefiċjarji ewlenin wara t-

tentattiv ta' kolp ta' stat qegħdin ukoll jiġu kkunsidrati. 

Taħt l-IPA, hemm diversi proġetti fil-fażi ta' implimentazzjoni li jistgħu jiġu enfasizzati għall-

orjentazzjoni tagħhom lejn id-drittijiet tal-bniedem, bħal proġetti għat-tisħiħ tal-kapaċitajiet mal-

istituzzjonijiet rilevanti tad-drittijiet tal-bniedem (bħall-Istitut Nazzjonali tad-Drittijiet tal-Bniedem, 

l-Ombudsman u l-parlament), proġetti marbuta mal-libertà tal-espressjoni, u proġetti li jiffukaw fuq 

id-drittijiet tan-nisa, il-ġlieda kontra d-diskriminazzjoni u l-inklużjoni soċjali. Fil-kuntest tad-

deterjorament ġenerali tad-drittijiet tal-bniedem matul is-sena li għaddiet, b'mod partikolari wara t-

tentattiv ta' kolp ta' stat, il-programm nazzjonali tal-IPA 2016 li jinkludi azzjoni ta' EUR 5 miljun 

imfassla biex issaħħaħ ir-rispett għad-drittijiet u l-libertajiet fundamentali għall-individwi kollha 

mingħajr diskriminazzjoni f'konformità mal-Konvenzjoni Ewropea dwar id-Drittijiet tal-Bniedem 

(KEDB) fl-oqsma marbuta mal-ugwaljanza bejn is-sessi u r-Rom fit-Turkija. L-azzjoni tal-2016 fil-

qasam tal-affarijiet interni ser tipprovdi appoġġ lit-Turkija biex timplimenta r-rekwiżiti relatati u 

tikkontribwixxi għall-isforzi biex tospita refuġjati mill-kunflitt fis-Sirja (kontribuzzjoni ta' 

EUR 92.05 miljun mill-UE). Barra minn hekk, permezz tal-faċilità għar-refuġjati, ġew allokati 

EUR 2.2 biljun fl-2016 għal proġetti li jappoġġaw lir-refuġjati u lill-komunitajiet ospitanti, b'rispett 

sħiħ għall-istandards internazzjonali dwar id-drittijiet tal-bniedem. 

  

                                                 
55 Kummissjoni Ewropea, Pjan Direzzjonali lejn reġim mingħajr viżi mat-Turkija, 16 ta' Diċembru 2013 

Il-proġetti tal-EIDHR fit-Turkija jiffukaw fuq l-aktar kwistjonijiet kritiċi tad-drittijiet tal-bniedem 

għall-pajjiż, inkluż il-libertà tal-espressjoni u media indipendenti, aċċess aħjar għall-ġustizzja, il-

ġlieda kontra t-tortura u l-impunità, il-protezzjoni ta' u r-rispett għad-diversità kulturali, gruppi 

vulnerabbli u d-drittijiet ta' persuni li jagħmlu parti minn minoranzi, programmi ta' edukazzjoni u 

taħriġ dwar id-drittijiet tal-bniedem, u t-tisħiħ tar-rappreżentanza u l-parteċipazzjoni politika fis-

soċjetà, b'mod partikolari għal gruppi li mhumiex rappreżentati biżżejjed (fosthom in-nisa, persuni 

LGBTI, ir-Rom u ż-żgħażagħ). F'Diċembru 2016, ġew implimentati 22 proġett taħt il-Programm 

għat-Turkija u ġew iffirmati 23 għotja ġdida b'valur ta' EUR 5 miljun. Il-proġetti l-ġodda jkopru 

diversi oqsma kritiċi tad-drittijiet tal-bniedem: id-difensuri tad-drittijiet tal-bniedem, id-drittijiet tal-

bniedem ta' persuni LGBTI, id-drittijiet tan-nisa u l-ġlieda kontra l-vjolenza fuq in-nisa u l-

minoranzi. L-EIDHR hija wkoll mistennija taqdi rwol fir-reazzjoni għall-kriżi Sirjana, billi taħdem 

ma' organizzazzjonijiet tas-soċjetà ċivili fuq id-drittijiet tar-refuġjati, ta' persuni li jfittxu asil, ta' 

persuni spostati f'pajjiżhom u l-migranti b'mod ġenerali. Għal dan il-għan, il-pakkett finanzjarju 

inkluda somma ta' EUR 2 miljun għall-appoġġ tad-drittijiet tar-refuġjati, ta' persuni li jfittxu l-asil u 

tal-migranti. Il-prijoritajiet f'dan il-qasam huma konsistenti ma', u komplementari għall-ħidma 

mwettqa taħt l-IPA, l-Istrument li jikkontribwixxi għall-Istabbiltà u l-Paċi (IcSP), u strumenti 

importanti oħra bħall-Fond Fiduċjarju tal-UE. 

Għal aktar informazzjoni: https://ec.europa.eu/neighbourhood-

enlargement/sites/near/files/pdf/key_documents/2016/20161109_report_turkey.pdf 

Assistenza multibenefiċjarja 

Taħt l-IPA, l-assistenza multibenefiċjarja, oqsma bħall-promozzjoni tad-drittijiet tal-bniedem, il-

protezzjoni tal-minoranzi, il-ġlieda kontra d-diskriminazzjoni u l-ġestjoni tal-migrazzjoni li tqis l-

aspett tal-protezzjoni huma ffinanzjati permezz ta' pakkett totali ta' EUR 32.1 miljun. 

https://ec.europa.eu/neighbourhood-enlargement/sites/near/files/pdf/key_documents/2016/20161109_report_turkey.pdf
https://ec.europa.eu/neighbourhood-enlargement/sites/near/files/pdf/key_documents/2016/20161109_report_turkey.pdf

Id-demokrazija u l-promozzjoni tad-drittijiet tal-bniedem huma indirizzati b'mod partikolari 

permezz tal-Faċilità Orizzontali UE/KtE għall-Balkani tal-Punent u t-Turkija b'valur totali ta' 

EUR 25 miljun (kontribuzzjoni ta' EUR 20 miljun mill-UE). Barra minn hekk, il-Kunsill tal-Ewropa 

implimenta programm iffinanzjat mill-UE għall-protezzjoni u l-promozzjoni tad-drittijiet ta' persuni 

li jagħmlu parti minn minoranzi b'valur totali ta' EUR 3.6 miljun. Kontribuzzjoni ta' EUR 8 miljun 

ġiet iddedikata wkoll biex jiżdied il-fokus fuq id-drittijiet tal-bniedem b'rabta mal-ġestjoni tal-

migrazzjoni fil-Balkani tal-Punent, fi ħdan il-kuntratti li għaddejjin implimentati mill-IOM u l-

Frontex bi sħab mal-Kummissarju Għoli tan-Nazzjonijiet Uniti għar-Refuġjati (UNHCR) u l-

Uffiċċju Ewropew ta' Appoġġ fil-qasam tal-Asil (EASO). 

Barra minn hekk, l-UE kompliet tagħti l-appoġġ tagħha lit-Tribunal Kriminali Internazzjonali għal 

dik li kienet il-Jugoslavja (ICTY) permezz ta' diversi kuntratti li flimkien jammontaw għal 

EUR 500 000). L-għan ta' din il-ħidma huwa li jiġi kkomunikat lil dawk affettwati mill-kunflitt 

mhux biss is-sejbiet tal-proċessi tal-ICTY, imma anki l-kunċetti importanti li jirfdu l-ħidma tat-

Tribunal. Dawn jinkludu l-kunċett ta' responsabbiltà kriminali individwali, l-istat tad-dritt u r-rispett 

għad-drittijiet tal-bniedem. Dawn il-prinċipji huma fost il-valuri fundamentali komuni għall-membri 

kollha tal-Unjoni Ewropea. 

Barra minn hekk, fi ħdan il-qafas tal-Faċilità tas-Soċjetà Ċivili għall-Balkani tal-Punent u t-Turkija, 

il-Kummissjoni Ewropea qed tgħaddi assistenza finanzjarja sostantiva biex tappoġġa l-iżvilupp tas-

soċjetà ċivili. Madwar 3.5 % tal-IPA kollu huwa proviżorjament allokat għas-soċjetà ċivili u l-

media għall-perijodu 2014–2020. Fl-2016, madwar 50 netwerk reġjonali li jinvolvu aktar minn 250 

OSĊ mill-Balkani tal-Punent u t-Turkija ngħataw appoġġ finanzjarju permezz tal-faċilità (bejn 

wieħed u ieħor total ta' EUR 25 miljun). Dawn kienu fil-parti l-kbira tagħhom inizjattivi ta' 

sorveljanza u promozzjoni f'firxa wiesgħa ta' setturi li jappoġġaw ir-riformi tal-politika u l-proċess 

ta' adeżjoni (li jippromwovu d-drittijiet tan-nisa u l-prevenzjoni tal-vjolenza sessista, il-protezzjoni 

tad-drittijiet tal-bniedem ta' persuni LGBTI u persuni b'diżabbiltà, l-iżgurar ta' governanza tajba, il-

monitoraġġ tal-ġestjoni tal-finanzi pubbliċi u r-riforma tal-amministrazzjoni pubblika). Barra minn 

hekk, il-faċilità qed tappoġġa għadd ta' programmi reġjonali implimentati minn organizzazzjonijiet 

internazzjonali (eż. il-UNICEF, il-UNESCO, u l-Kunsill tal-Ewropa favur il-libertà ta' espressjoni) 

b'valur totali ta' EUR 9.5 miljun. 



 

 

12816/17   cd/vp  cd/CUG 64 
ANNESS DGC 2B  MT 
 

II. PAJJIŻI TAŻ-ŻEE/EFTA -- PAJJIŻI TAL-EWROPA TAL-PUNENT LI MHUMIEX 

PARTI MILL-UE (l-Iżvizzera, in-Norveġja, l-Iżlanda, il-Liechtenstein, is-Santa Sede, 

Andorra, Monaco u San Marino) 

L-UE taqsam standards simili tad-drittijiet tal-bniedem mal-Iżvizzera, in-Norveġja, l-Iżlanda, il-

Liechtenstein, is-Santa Sede, Andorra, Monaco u San Marino. Għalhekk, l-istrateġija tal-UE 

għad-drittijiet tal-bniedem hija ffokata primarjament fuq il-kooperazzjoni ma' dawn is-sħab u ż-

żamma ta' djalogu mill-qrib dwar kwistjonijiet tad-drittijiet tal-bniedem f'organizzazzjonijiet 

internazzjonali (NU, Kunsill tal-Ewropa, OSKE eċċ.). Għan-Norveġja u l-Iżvizzera, issir ukoll 

kooperazzjoni f'pajjiżi speċifiċi mad-dinja kollha, u b'rabta mal-implimentazzjoni tal-għajnuna 

għall-iżvilupp u programmi tad-drittijiet tal-bniedem. Fil-pajjiżi tal-Ewropa tal-Punent li mhumiex 

tal-UE, id-drittijiet tal-bniedem huma inklużi wkoll fl-attivitajiet tal-UE ta' diplomazija pubblika u 

ta' informazzjoni, bl-għan li jiġi enfasizzat ir-rwol ewlieni tal-UE mad-dinja kollha fil-promozzjoni 

tal-aġenda globali tad-drittijiet tal-bniedem. It-tħassib possibbli tal-UE b'rabta mad-drittijiet tal-

bniedem f'pajjiżi tal-Ewropa tal-Punent li mhumiex fl-UE jiġi indirizzat prinċipalment fil-kuntest 

tal-Eżami Perjodiku Universali (EPU) fil-Kunsill tad-Drittijiet tal-Bniedem. 

L-Iżvizzera taqdi rwol attiv fil-Kunsill tad-Drittijiet tal-Bniedem tan-NU, u ġiet eletta membru 

għall-perijodu 2016-2018. L-UE u l-Iżvizzera għandhom fehmiet simili ħafna. L-Iżvizzera qdiet u 

għadha qed taqdi rwol attiv bħala medjatur f'ċerti kunflitti madwar id-dinja. 

In-Norveġja stabbilixxiet Istituzzjoni Nazzjonali għad-Drittijiet tal-Bniedem fl-1 ta' Lulju 2015. 

Waħda mill-ewwel rakkomandazzjonijiet tagħha kienet li n-Norveġja tieħu passi biex tnaqqas l-

għadd ta' ħabsin miżmuma f'iżolament. In-Norveġja hija fuq quddiem nett tal-Aġenda dwar in-Nisa, 

il-Paċi u s-Sigurtà, u sieħba b'saħħitha tar-Riżoluzzjoni tal-Kunsill tas-Sigurtà tan-Nazzjonijiet Uniti 

(UNSCR) 1325. Is-Servizz Norveġiż ta' Assistenza għall-Benesseri tat-Tfal ("Barnevernet") kien 

soġġett għal xi kritika minn barra l-pajjiż, inkluż minn ċerti Stati Membri tal-UE, minħabba t-

tneħħija ta' tfal minn ġenituri immigranti allegatament għal raġunijiet ta' kastig fiżiku. Id-dħul fis-

seħħ tal-Konvenzjoni tal-Aja tal-1996 fl-1 ta' Lulju 2016 għandu jsaħħaħ il-kooperazzjoni ma' 

pajjiżi oħra f'tilwim transkonfinali bejn il-ġenituri u każijiet li jikkonċernaw il-benesseri tat-tfal. 

L-Iżlanda għandha sistema komprensiva għas-salvagwardja tad-drittijiet u l-libertajiet fundamentali. 

Hija għandha livell għoli ta' kooperazzjoni ma' organizzazzjonijiet internazzjonali fuq kwistjonijiet 

tad-drittijiet tal-bniedem. F'Settembru 2016 l-Iżlanda rratifikat il-Konvenzjoni tan-NU dwar id-

Drittijiet ta' Persuni b'Diżabbiltà. Barra minn hekk l-Iżlanda adottat pjan ta' azzjoni ġdid għall-

ugwaljanza bejn is-sessi għall-2016-19. 

Il-linji gwida tal-UE dwar il-promozzjoni u l-protezzjoni tal-libertà ta' reliġjon jew ta' twemmin 

huma rilevanti bħala bażi għall-kollaborazzjoni mas-Santa Sede, minħabba t-tħassib serju dwar il-

persekuzzjoni tal-Insara li qed tikber f'diversi partijiet tad-dinja. 

Il-Konfederazzjoni Żvizzera 

L-istrateġija tal-UE għad-drittijiet tal-bniedem fl-Iżvizzera hija ffokata primarjament fuq il-

kooperazzjoni u fuq iż-żamma ta' djalogu mill-qrib dwar kwistjonijiet tad-drittijiet tal-bniedem 

f'organizzazzjonijiet internazzjonali (NU, KtE, OSKE eċċ.) u f'pajjiżi speċifiċi mad-dinja kollha. L-

Iżvizzera taqdi rwol attiv fil-Kunsill tad-Drittijiet tal-Bniedem tan-NU, u ġiet eletta membru għall-

perijodu 2016-2018. 

Id-drittijiet tal-bniedem huma inklużi fl-attivitajiet tal-UE ta' diplomazija pubblika u ta' 

informazzjoni fl-Iżvizzera, biex jiġi enfasizzat ir-rwol ewlieni li l-UE taqdi mad-dinja kollha fil-

promozzjoni tal-aġenda globali tad-drittijiet tal-bniedem. 

Rigward il-Konvenzjoni Ewropea dwar id-Drittijiet tal-Bniedem (KEDB), minkejja xi nuqqas ta' 

qbil fl-Iżvizzera ma' deċiżjonijiet individwali tal-Qorti Ewropea tad-Drittijiet tal-Bniedem, hemm 

rikonoxximent ġenerali li d-deċiżjonijiet tal-Qorti influwenzaw b'mod pożittiv il-ġurisprudenza tal-

Qorti Federali Żvizzera fir-rigward tad-drittijiet tal-bniedem u l-karta tad-drittijiet fundamentali tal-

kostituzzjoni. Madankollu, inizjattiva popolari proposta mill-partiti politiċi tal-lemin għandha l-

għan li tistabbilixxi s-superjorità tal-kostituzzjoni Żvizzera fuq id-dritt internazzjonali, inkluż il-

KEDB, sabiex id-drittijiet fundamentali u tal-bniedem jiġu ssalvagwardati b'mod awtonomu u, 

skont l-inizjaturi, tiġi rispettata r-rieda tal-poplu Żvizzeru. B'approċċ daqsxejn inqas strett, 

f'Diċembru l-ogħla kamra tal-assemblea federali Żvizzera ddiskutiet mozzjoni diġà appoġġata mill-

kamra inferjuri biex tinkariga lill-Kunsill Federali Żvizzeru bil-kompitu li jaħdem fil-livelli rilevanti 

kollha, u b'mod partikolari fil-Kunsill tal-Ewropa, biex tiżdied il-konformità ma' u l-infurzar tal-

prinċipju tas-sussidjarjetà, u jiġi żgurat li l-Qorti Ewropea tad-Drittijiet tal-Bniedem tieħu kont tas-

sistemi legali nazzjonali b'mod aktar sistematiku fil-ġurisprudenza tagħha. 

Ir-Renju tan-Norveġja 

Billi l-UE u n-Norveġja għandhom standards simili tad-drittijiet tal-bniedem, l-istrateġija tal-UE 

għad-drittijiet tal-bniedem hija ffokata primarjament fuq il-kooperazzjoni u ż-żamma ta' djalogu 

mill-qrib man-Norveġja dwar kwistjonijiet tad-drittijiet tal-bniedem f'organizzazzjonijiet 

internazzjonali (NU, Kunsill tal-Ewropa, OSKE eċċ.) u f'pajjiżi speċifiċi mad-dinja kollha. Fin-

Norveġja, id-drittijiet tal-bniedem huma inklużi fl-attivitajiet tal-UE ta' diplomazija pubblika u ta' 

informazzjoni, biex ikun enfasizzat ir-rwol ewlieni tal-UE mad-dinja kollha. 

B'mod aktar ġenerali, l-appoġġ Norveġiż għad-drittijiet tal-bniedem huwa bbażat fuq il-Karta 

Internazzjonali tad-Drittijiet tal-Bniedem, il-ħafna konvenzjonijiet u strumenti oħra li jippromwovu 

u jipproteġu drittijiet tal-bniedem speċifiċi – pereżempju fir-rigward tad-diskriminazzjoni razzjali, 

it-tortura, u d-drittijiet tan-nisa, tat-tfal u ta' persuni b'diżabbiltà – u l-kunċett tal-promozzjoni tad-

drittijiet tal-bniedem kif speċifikat fil-preambolu tad-Dikjarazzjoni Universali tad-Drittijiet tal-

Bniedem. Dan l-appoġġ huwa sostnut b'diversi mezzi, inkluż bil-kooperazzjoni għall-iżvilupp. 

Filwaqt li ma hemm ebda pjan ta' azzjoni attwali dwar id-drittijiet tal-bniedem b'mod ġenerali, 

hemm pjanijiet għal oqsma speċifiċi, inkluż it-traffikar ta' bnedmin, id-drittijiet tat-tfal u d-drittijiet 

tan-nisa. Id-drittijiet tal-bniedem jibqgħu element prinċipali hekk kif il-gvern Norveġiż qed iżid l-

attenzjoni tiegħu fuq oqsma tematiċi li fihom in-Norveġja titqies li hi partikolarment b'saħħitha. L-

oqsma ta' prijorità għall-kooperazzjoni tan-Norveġja għall-iżvilupp b'appoġġ għad-drittijiet tal-

bniedem jinkludu l-appoġġ għad-difensuri tad-drittijiet tal-bniedem; l-istat tad-dritt; il-ġlieda kontra 

t-tortura u l-piena tal-mewt; il-libertà ta' espressjoni u media ħielsa; ir-responsabilità soċjali 

korporattiva; djalogi dwar id-drittijiet tal-bniedem ma' pajjiżi magħżula; u l-promozzjoni tad-

drittijiet tan-nisa, it-tfal, persuni b'diżabbiltà, popli indiġeni u persuni leżbjani, omosesswali, 

bisesswali u transġeneru (LGBT). 

L-Iżlanda 

L-Iżlanda għandha sistema komprensiva għas-salvagwardja tad-drittijiet u l-libertajiet fundamentali. 

Hija għandha livell għoli ta' kooperazzjoni ma' organizzazzjonijiet internazzjonali fuq kwistjonijiet 

tad-drittijiet tal-bniedem. F'termini ta' inizjattivi speċifiċi, l-Iżlanda approvat b'mod attiv inizjattivi 

tan-NU u inizjattivi internazzjonali oħra għall-promozzjoni tar-rwol tal-irġiel fl-ugwaljanza bejn is-

sessi. Fil-livell reġjonali, l-Iżlanda kkontribwixxiet għall-ħidma tal-Kunsill Artiku dwar dawn is-

suġġetti. 

Il-kwistjonijiet tad-drittijiet tal-bniedem huma inklużi fl-attivitajiet tal-UE ta' kuntatt u diplomazija 

pubblika fl-Iżlanda, sabiex jiġi enfasizzat ir-rwol ewlieni tal-UE mad-dinja kollha. 

Is-Santa Sede 

Hemm kuntatti pjuttost frekwenti u utli mas-Santa Sede fil-kuntest ta' fora multilaterali dwar firxa 

ta' kwistjonijiet fil-qasam tad-drittijiet tal-bniedem, inkluż fl-Assemblea Ġenerali tan-NU, il-Kunsill 

tad-Drittijiet tal-Bniedem tan-NU, l-OSKE u l-Kunsill tal-Ewropa. Is-Santa Sede tinsab imħassba 

dwar il-persekuzzjoni li qed tikber tal-Insara f'diversi partijiet tad-dinja, u l-linji gwida tal-UE dwar 

il-promozzjoni u l-protezzjoni tal-libertà ta' reliġjon jew ta' twemmin qed isiru dejjem aktar rilevanti 

bħala bażi għall-kollaborazzjoni. 

Il-Prinċipat ta' Andorra, il-Prinċipat tal-Liechtenstein, il-Prinċipat ta' Monaco, ir-Repubblika 

ta' San Marino 

Billi l-UE u l-Andorra, il-Liechtenstein, Monaco u San Marino għandhom standards simili tad-

drittijiet tal-bniedem, l-istrateġija tal-UE għad-drittijiet tal-bniedem hi ffokata primarjament fuq il-

koordinazzjoni magħhom b'rabta ma' kwistjonijiet tad-drittijiet tal-bniedem f'organizzazzjonijiet 

internazzjonali (NU, Kunsill tal-Ewropa, OSKE eċċ.). L-UE tieħu sehem ukoll fl-Eżami Perjodiku 

Universali (EPU) tas-sitwazzjoni tad-drittijiet tal-bniedem f'dawk il-pajjiżi fil-qafas tal-Kunsill tad-

Drittijiet tal-Bniedem tan-NU. 

III. IL-POLITIKA EWROPEA TAL-VIĊINAT 

Ir-Repubblika tal-Armenja 

Fl-2016 is-sitwazzjoni ġenerali tad-drittijiet tal-bniedem fil-pajjiż marret xi ftit għall-aħjar, iżda d-

diskriminazzjoni u r-restrizzjonijiet fuq il-libertajiet fundamentali għadhom mifruxa u l-progress 

miexi bil-mod. L-UE tilqa' l-involviment formali akbar min-naħa tas-soċjetà ċivili fil-proċess ta' 

riforma elettorali, il-ġlieda kontra l-korruzzjoni, kwistjonijiet ambjentali u l-prevenzjoni tat-tortura, 

bħalma huwa r-rwol importanti tad-Difensur tad-Drittijiet tal-Bniedem taħt il-Kostituzzjoni l-ġdida. 

Il-prijoritajiet tal-UE fl-Armenja jinkludu l-aġġornament u l-implimentazzjoni tal-pjan ta' azzjoni 

nazzjonali dwar id-drittijiet tal-bniedem, l-adozzjoni ta' liġi komprensiva kontra d-diskriminazzjoni 

u ta' liġi dwar il-vjolenza domestika, definizzjoni ta' tortura f'konformità mal-istandards 

internazzjonali, u l-ġlieda kontra l-korruzzjoni. 

Hemm diversi problemi speċjalment fl-oqsma tal-ġeneru, il-vjolenza fuq in-nisa, l-abbuż 

domestiku, il-vjolenza fuq it-tfal u d-diskriminazzjoni kontra persuni LGBTI. Il-prevenzjoni u s-

sanzjonar ta' diskors ta' mibegħda mhumiex indirizzati b'mod suffiċjenti mis-sistema legali. L-

akkużi ta' korruzzjoni huma frekwenti iżda rarament iwasslu għal sanzjonijiet. 

Problemi oħra marbuta mad-drittijiet tal-bniedem jinkludu l-impunità tal-pulizija u l-aċċettazzjoni 

ta' evidenza miksuba permezz ta' koerċizzjoni. L-indipendenza tal-ġudikatura mhijiex garantita u l-

Armenja ma għandhiex spettorat tax-xogħol biex jindirizza l-kwistjonijiet marbutin mad-drittijiet 

fundamentali fuq ix-xogħol, inkluż kwistjonijiet rigward it-tħaddim tat-tfal, u biex jiżgura infurzar 

effikaċi tal-leġislazzjoni relatata. Filwaqt li sar xi titjib, għad hemm bżonn li jitjiebu l-

kundizzjonijiet ta' detenzjoni, inkluż fl-istituzzjonijiet psikjatriċi. 

L-Armenja għaddiet liġi elettorali ġdida fl-2016, ibbażata fuq ftehim politiku mingħajr preċedent 

dwar il-Kodiċi Elettorali l-ġdid bejn il-koalizzjoni li tiggverna u tliet partiti tal-oppożizzjoni, 

approvata parzjalment mis-soċjetà ċivili. L-UE, il-Ġermanja, ir-Renju Unit u l-Istati Uniti qed 

jikkofinanzjaw it-titjib għall-qafas elettorali biex jipprevjenu l-frodi u jappoġġaw l-

implimentazzjoni tal-ftehim politiku qabel l-elezzjonijiet parlamentari ta' April 2017. 

F'Diċembru 2016 ġew promulgati liġijiet dwar id-Difensur tad-Drittijiet tal-Bniedem (l-

Ombudsman) skont il-kostituzzjoni l-ġdida, u dwar l-organizzazzjonijiet pubbliċi (is-soċjetà ċivili) 

li jipprevedu l-intraprenditorija soċjali u d-dritt għal appell lill-qrati dwar kwistjonijiet ambjentali. 

L-UE kompliet tidħol f'diskussjonijiet dwar id-drittijiet tal-bniedem u d-demokrazija mal-Armenja 

f'diversi strutturi, inkluż fil-Kunsill ta' Kooperazzjoni (Jannar) u fil-Kumitat ta' Kooperazzjoni 

(Diċembru). Fid-djalogu annwali dwar id-drittijiet tal-bniedem u s-Sottokumitat għall-Ġustizzja, il-

Libertà u s-Sigurtà, li sar f'Marzu f'Yerevan, kien hemm diskussjonijiet miftuħa dwar firxa ta' 

kwistjonijiet, fosthom, iżda mhux biss, il-libertà ta' assoċjazzjoni, il-libertà ta' espressjoni, il-libertà 

ta' reliġjon jew ta' twemmin, il-prevenzjoni tat-tortura u l-maltrattament u d-drittijiet tan-nisa. Il-

kwistjonijiet marbutin mad-drittijiet tal-bniedem u d-drittijiet fundamentali tax-xogħol jitqajmu 

wkoll fil-kuntest tal-monitoraġġ tal-SĠP + (Rapport dwar l-Iskema Ġeneralizzata ta' Preferenzi 

matul il-perijodu 2014-2015). L-UE kompliet tintegra d-drittijiet tal-bniedem fil-politiki tagħha fl-

Armenja u ħeġġet lill-partijiet ikkonċernati biex ifasslu u jadottaw il-pjan ta' azzjoni nazzjonali l-

ġdid dwar id-drittijiet tal-bniedem. 

Ma kienx hemm priġunieri jew detenuti politiċi rikonoxxuti internazzjonalment, għalkemm diversi 

gruppi jsostnu li ċerti priġunieri qed jinżammu għal raġunijiet politiċi. Sa tmiem l-2016, 17 mis-770 

persuna detenuta matul il-ġimagħtejn ta' protesti marbuta mal-okkupazzjoni sfurzata tal-għassa tal-

pulizija ta' Erebuni minn grupp armat, għadhom fil-ħabs. Xi attivisti tal-oppożizzjoni jinżammu 

f'detenzjoni fit-tul unikament fuq il-bażi tax-xhieda ta' uffiċjali tal-pulizija. L-investigazzjonijiet 

b'rabta mal-ksur rappurtat u l-użu eċċessiv tal-forza mill-pulizija ma tantx qed jipproduċu riżultati. 

L-UE esprimiet it-tħassib tagħha, permezz ta' dikjarazzjonijiet u diskorsi kif ukoll permezz tal-

laqgħat ta' djalogu politiku regolari bejn l-UE u l-Armenja u laqgħat uffiċjali ad hoc, biex tħeġġeġ 

lill-gvern biex jiżgura r-rispett sħiħ għad-drittijiet tal-bniedem. 'Dokument informali' dwar il-ġlieda 

kontra l-korruzzjoni ġie ippreżentat lill-Prim Ministru, u l-Assemblea Nazzjonali adottat emendi 

legali dwar il-kriminalizzazzjoni tal-arrikkiment illeċitu, l-uffiċjali għolja u r-rappreżentanza tal-

OSĊ fil-Kunsill responsabbli għall-Ġlieda kontra l-Korruzzjoni. 

L-UE appoġġat id-diskussjonijiet ta' tħejjija bejn l-esperti dwar liġi futura kontra d-

diskriminazzjoni. 

Id-delegazzjoni tal-UE għall-Armenja kienet involuta mill-qrib fl-appoġġ ta' dibattiti pubbliċi u d-

djalogu bejn l-OSĊ u l-gvern dwar il-ġlieda kontra l-vjolenza sessista u dik domestika u l-

promozzjoni tal-ugwaljanza bejn is-sessi. Hija għenet ukoll biex tiffaċilita t-tfassil tal-liġi dwar il-

ġlieda kontra l-vjolenza domestika. Minħabba l-politiċizzazzjoni tal-abbozz ta' liġi, dan kien għadu 

ma ġiex iffinalizzat sa tmiem l-2016. 

Barra minn hekk, l-UE, f'koordinazzjoni mill-qrib mal-Istati Membri tal-UE u sħab tal-istess fehma, 

wettqet diversi inizjattivi ta' komunikazzjoni formali u informali fir-rigward tal-awtoritajiet 

nazzjonali f'diversi kawżi ġudizzjarji relatati mad-drittijiet tal-bniedem. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew ta' Viċinat (ENI), u l-EIDHR kif ukoll permezz ta' fondi tal-Istati Membri tal-UE. 

F'kooperazzjoni mal-ILO, l-UE qed tiffinanzja proġett biex isaħħaħ il-kapaċità tal-

amministrazzjonijiet pubbliċi biex jimplimentaw il-konvenzjonijiet ewlenin tax-xogħol tal-ILO fil-

qafas tal-obbligi tal-SĠP +, 

Il-finanzjament l-aktar sinifikanti kien il-kontribuzzjoni ta' EUR 12-il miljun għall-proġetti 

"Appoġġ għall-Protezzjoni tad-Drittijiet tal-Bniedem fl-Armenja", li għandu jiġi implimentat bejn l-

2016 u l-2019. Il-finanzjament jinkludi wkoll appoġġ tal-UE għar-riforma elettorali. Ġew 

identifikati riżultati konkreti, eż. dwar l-adozzjoni tal-leġislazzjoni. 

29 proġett iffinanzjati b'valur totali ta' EUR 20 miljun iffukaw fuq it-tisħiħ tal-kapaċità tas-soċjetà 

ċivili li tiddefendi d-drittijiet tal-bniedem, l-appoġġ għall-ġlieda kontra l-vjolenza sessista u l-

promozzjoni tal-emanċipazzjoni tan-nisa, il-promozzjoni tad-drittijiet tat-tfal (servizzi bbażati fil-

komunità għal tfal b'diżabbiltà), it-titjib tal-kondizzjonijiet ta' detenzjoni, l-appoġġ għall-

integrazzjoni tar-refuġjati, u sensibilizzazzjoni ġenerali dwar id-drittijiet tal-bniedem permezz ta' 

diversi attivitajiet. 

Ir-Repubblika tal-Azerbajġan 

Għalkemm matul l-2016 kien hemm xi titjib fis-sitwazzjoni tad-drittijiet tal-bniedem meta mqabbel 

mas-sitwazzjoni prekarja ħafna fl-2015, għad baqa' sfidi serji. Il-libertà ta'espressjoni u tal-għaqda 

huma kwistjoni ta' tħassib partikolari. Minħabba l-leġislazzjoni restrittiva ħafna dwar l-NGOs u d-

diffikultajiet li jiffaċċaw donaturi barranin b'rabta mal-għoti ta' għotjiet, is-soċjetà ċivili fl-

Ażerbajġan hi vulnerabbli ħafna. Serje ta' emendi fil-kostituzzjoni ġew approvati permezz ta' 

referendum fis-26 ta' Settembru. Il-biċċa l-kbira tal-emendi dwar l-artikoli tad-drittijiet tal-bniedem 

ġew ivvalutati b'mod ġenerali bħala pożittivi mill-Kummissjoni ta' Venezja ħlief l-emenda dwar il-

privazzjoni taċ-ċittadinanza. Madankollu, il-Kummissjoni ta' Venezja esprimiet tħassib serju dwar 

ir-riforma istituzzjonali u s-setgħat il-ġodda mogħtija lill-President. 

Ir-rispett tal-Ażerbajġan għall-impenji tiegħu bħala membru tal-Kunsill tal-Ewropa jibqa' kwistjoni 

problematika, inkluż l-implimentazzjoni tad-deċiżjonijiet tal-Qorti Ewropea tad-Drittijiet tal-

Bniedem, kif ukoll bħala sieħeb fil-biċċa l-kbira tal-konvenzjonijiet tan-NU dwar id-drittijiet tal-

bniedem. Jenħtieġ ukoll li jiġi ffaċilitat ambjent pożittiv biex l-OSĊ iwettqu l-attivitajiet tagħhom 

(inkluż l-aċċess għal finanzjament barrani) u li jingħata appoġġ lid-difensuri tad-drittijiet tal-

bniedem u l-familji tagħhom, meta jkun hemm bżonn. Il-libertà ta' espressjoni u tal-għaqda hija 

ferm ristretta u l-kritika tal-gvern tiġi sanzjonata severament: ingħataw sentenzi ħorox għal attivisti 

politiċi, inkluż allegatament abbażi ta' konfessjonijiet ta' ħtija mġiegħla. Ir-riforma kostituzzjonali 

reċenti tippermetti l-privazzjoni taċ-ċittadinanza f'ċerti ċirkostanzi. Il-media huma taħt il-kontroll 

strett tal-gvern. Il-gvern ħa passi biex jindirizza l-korruzzjoni u jtejjeb it-trasparenza, li jibqgħu 

kwistjonijiet ta' tħassib serju. L-Ażerbajġan huwa fil-120 post minn 169 fl-Indiċi ta' Transparency 

International dwar il-Perċezzjoni tal-Korruzzjoni. Problemi oħra marbuta mad-drittijiet tal-bniedem 

jinkludu arresti preventivi fit-tul, in-nuqqas ta' provvediment ta' proċess ġust u kundizzjonijiet ta' 

detenzjoni li ma jilħqux l-istandard. 



 

 

12816/17   cd/vp  cd/CUG 71 
ANNESS DGC 2B  MT 
 

Qabel ir-referendum kostituzzjonali, il-partiti politiċi tal-oppożizzjoni ma setgħux jirreġistraw biex 

jieħdu sehem uffiċjalment fil-kampanja. Ħafna membri tal-partiti tal-oppożizzjoni u attivisti ġew 

detenuti matul il-ġimgħat li wasslu għar-referendum. Diversi minnhom ġew akkużati b'rabta mal-

involviment tagħhom fil-moviment Gulen. Wara l-arresti ta' dimostranti fil-11 u s-17 ta' Settembru, 

l-organizzaturi ddeċidew li jħassru l-aħħar dimostrazzjoni ppjanata għall-24 ta' Settembru. Ir-

referendum dwar il-kostituzzjoni seħħ b'mod paċifiku u ordnat (b'persentaġġ uffiċjali ta' votanti li 

ħarġu jivvutaw ta' 69.7 %). 

Fost l-iżviluppi aktar pożittivi, matul l-2016 ingħataw il-ħafra 147 priġunier fl-okkażjoni ta' Novruz 

(Marzu), fosthom 14-il difensur prominenti tad-drittijiet tal-bniedem. Sussegwentement il-ġurnalista 

Khadiya Ismaylova u l-avukat tad-drittijiet tal-bniedem Intigam Aliyev inħelsu wkoll fuq probation. 

Il-koppja Yunus tħallew jivvjaġġaw barra mill-pajjiż għal raġunijiet mediċi. Fil-21 ta' Ottubru l-

President iffirma digriet dwar is-simplifikazzjoni tar-reġistrazzjoni tad-donaturi barranin biex 

joħorġu għotjiet fl-Ażerbajġan. L-awtoritajiet Ażerbajġani approvaw ukoll eżenzjoni għall-UE milli 

tirreġistra bħala donatur għal programmi koperti minn ftehimiet ta' finanzjament. 

L-UE kompliet tidħol f'diskussjonijiet dwar id-drittijiet tal-bniedem u d-demokrazija mal-

Ażerbajġan f'diversi strutturi, inkluż matul il-laqgħa tas-sottokumitat dwar il-ġustizzja, il-libertà, is-

sigurtà, id-drittijiet tal-bniedem u d-demokrazija li saret f'Ottubru f'Baku. Id-delegazzjoni tal-UE 

timmonitorja mill-qrib is-sitwazzjoni tad-drittijiet tal-bniedem u spiss qajmet il-preokkupazzjonijiet 

tagħha mal-awtoritajiet u partijiet ikkonċernati oħra. Barra minn hekk hija wkoll timmonitorja u 

tagħmel segwitu ta' diversi każijiet individwali ta' interess u tħassib speċjali, tiltaqa' mal-avukati u l-

membri tal-familja ta' attivisti li jinsabu l-ħabs, tipprovdi informazzjoni dwar is-sitwazzjoni għal 

delegazzjonijiet li jżuru l-Ażerbajġan, u tiltaqa' mal-Ombudsman. L-UE esprimiet it-tħassib tagħha, 

permezz ta' dikjarazzjonijiet, diskorsi, passi formali u informali biex tħeġġeġ lill-gvern biex jiżgura 

rispett sħiħ għad-drittijiet tal-bniedem. Il-punti ta' tħassib dwar id-drittijiet tal-bniedem jitqajmu 

b'mod regolari fil-livelli kollha, pereżempju mir-RGħ/VP waqt iż-żjara tagħha f'Baku fi Frar 2016. 

L-appoġġ tal-UE għal tliet proġetti dwar id-drittijiet tal-bniedem ġie deċiż fl-2016: wieħed li 

jappoġġa l-iżvilupp tas-sistema ġudizzjarja u jtejjeb is-servizzi provduti mill-aġenziji li 

jimplimentaw id-digrieti tal-Qorti Kriminali fl-Ażerbajġan – assistenza teknika (kuntratt ta' servizz) 

implimentata minn Particip, EUR 1.4 miljun; 2) aktar appoġġ għas-sistema penitenzjali – 

implimentat mill-Kunsill tal-Ewropa (Ftehim ta' delega – ġestjoni konġunta), EUR 500 000; 3) titjib 

tal-kapaċitajiet nazzjonali għall-ġlieda kontra t-traffikar ta' bnedmin fl-Ażerbajġan (TKE) – 

implimentat mill-Organizzazzjoni Internazzjonali għall-Migrazzjoni (IOM) (Ftehim ta' delega – 

ġestjoni konġunta), EUR 700 000. 

Proġetti oħra ffinanzjati mill-UE li l-implimentazzjoni tagħhom bdiet fl-2016 jinkludu: id-djalogu 

mas-soċjetà ċivili, implimentat mill-KtE, EUR 300 000; u appoġġ għat-tisħiħ tal-Kummissarju 

għad-Drittijiet tal-Bniedem (Ombudsman) tar-Repubblika tal-Ażerbajġan – proġett ta' ġemellaġġ 

mal-Ġermanja, EUR 1 360 000. 

Mill-2007 'l hawn l-UE għamlet 74 għotja b'valur totali ta' madwar EUR 19 miljun biex jiġu 

appoġġati l-attivitajiet tas-soċjetà ċivili fl-Ażerbajġan, u b'hekk l-UE saret l-akbar donatur barrani 

għas-soċjetà ċivili fil-pajjiż. Dan jikkonsisti f'fondi mogħtija lil organizzazzjonijiet tas-soċjetà ċivili 

(OSĊ) permezz tal-EIDHR, il-programm tematiku "Atturi Mhux Statali u Awtoritajiet Lokali", u 

programmi tematiċi oħrajn taħt l-Istrument ta' Kooperazzjoni għall-Iżvilupp (DCI) (b'mod 

partikolari b'rabta mal-migrazzjoni u l-asil u l-investiment fin-nies), kif ukoll il-Faċilità tas-Soċjetà 

Ċivili taħt l-ENPI. Il-proġetti ta' ġemellaġġ kellhom ħafna suċċess fl-Ażerbajġan. Mill-2007 'l 

hawn, tniedu 43 proġett ta' ġemellaġġ fil-pajjiż (25 ikkompletati, disgħa għadhom għaddejjin u 

disgħa qegħdin fi stadju ta' tħejjija), rata li tirrappreżenta waħda mill-ogħla fir-reġjun. 

L-Ażerbajġan jaderixxi mal-biċċa l-kbira tal-konvenzjonijiet tan-NU dwar id-drittijiet tal-bniedem, 

u ħareġ stedina permanenti lill-mekkaniżmi speċjali ta' monitoraġġ tan-NU. Fl-2016 irċieva żjarat 

mir-Relatur Speċjali dwar id-difensuri tad-drittijiet tal-bniedem u l-Grupp ta' Ħidma dwar id-

Detenzjoni Arbitrarja. B'rabta mal-Kunsill tal-Ewropa, l-Ażerbajġan mhux dejjem jirrispetta d-

deċiżjonijiet tal-QEDB. Fir-rigward tal-każ tal-politikant tal-oppożizzjoni li jinsab fil-ħabs, Ilgar 

Mammedov, l-awtoritajiet Ażerbajġani ma implimentawx is-sentenza tal-Qorti Ewropea tad-

Drittijiet tal-Bniedem ta' Ottubru 2014, li talbet biex dan jinħeles immedjatament. Il-Kumitat tal-

Ministri tal-Kunsill tal-Ewropaqal li jinsab iddeterminat li jiżgura l-implimentazzjoni tas-sentenza 

billi jikkunsidra b'mod attiv l-użu tal-mezzi kollha għad-dispożizzjoni tal-Organizzazzjoni. L-

Ażerbajġan għadu ma rratifikax il-Konvenzjoni ta' Istanbul dwar il-prevenzjoni u l-ġlieda kontra l-

vjolenza fuq in-nisa u l-vjolenza domestika, kif ukoll il-Protokoll 13 għall-KEDB, li tabolixxi l-

piena tal-mewt f'kull ċirkostanza. 

L-Ażerbajġan baqa' membru sħiħ fl-Inizjattiva tat-Trasparenza tal-Industriji Estrattivi (EITI). Tali 

sħubija hija importanti għall-esportazzjonijiet taż-żejt u tal-gass mill-Ażerbajġan. Minħabba r-

restrizzjonijiet fil-leġislazzjoni dwar ir-reġistrazzjoni tal-għotjiet, is-sħubija tal-Ażerbajġan fl-EITI 

ġiet degradata fl-2015 sakemm jitwettqu azzjonijiet korrettivi marbuta mal-parteċipazzjoni tas-

soċjetà ċivili fil-proċess. F'Ottubru 2016, il-Bord tal-EITI ddeċieda li jestendi sa Marzu 2017 iż-

żmien disponibbli għall-Ażerbajġan biex jimplimenta l-azzjonijiet korrettivi. Dawn jinkludu s-

simplifikazzjoni tal-proċeduri tar-reġistrazzjoni tal-għotjiet u l-abolizzjoni tal-obbligu tar-

reġistrazzjoni tad-donaturi. 

Waħda mill-isfidi ewlenin b'rabta mad-drittijiet tal-bniedem hija l-ambjent restrittiv li fih l-OSĊ 

iwettqu l-attivitajiet tagħhom. Is-simplifikazzjoni tar-reġistrazzjoni tal-għotjiet hija prijorità. Għad 

baqa' wkoll sfidi b'rabta mal-libertà ta' espressjoni u tal-għaqda, l-istat tad-dritt u l-indipendenza tal-

ġudikatura. 

Ir-Repubblika tal-Belarussja 

Filwaqt li ma kien hemm ebda titjib sostanzjali fil-qasam tad-drittijiet tal-bniedem fil-Belarussja fl-

2016, għall-ewwel darba l-gvern adotta pjan ta' azzjoni nazzjonali dwar id-drittijiet tal-bniedem bil-

għan li jiġu implimentati r-rakkomandazzjonijiet tal-EPU aċċettati mill-Belarussja. Il-liġijiet 

restrittivi li jħallu impatt fuq il-libertajiet fundamentali ma ġewx emendati, u l-piena tal-mewt 

għadha qed tiġi applikata. Ma ġiet stabbilita l-ebda istituzzjoni indipendenti għad-drittijiet tal-

bniedem. 

L-UE tkompli ssegwi politika ta' impenn kritiku fir-rigward tal-Belarussja, li tissarraf f'passi 

inkrementali lejn kooperazzjoni aktar profonda mal-pajjiż. Fil-Konklużjonijiet tal-Kunsill ta' 

Frar 2016 dwar il-Belarussja, il-Kunsill tenna l-impenn sod tiegħu li jsaħħaħ l-involviment tal-UE 

mal-poplu u s-soċjetà ċivili tal-Belarussja, u ddikjara li "l-passi tanġibbli meħudin mill-Belarussja 

biex tirrispetta l-libertajiet fundamentali universali, l-istat tad-dritt u d-drittijiet tal-bniedem ser 

jibqgħu ta' importanza ewlenija għat-tfassil tal-politika futura tal-UE fir-rigward tal-Belarussja". 

Is-sitwazzjoni tad-drittijiet tal-bniedem għadha mminata minn ksur sistematiku. Il-libertà ta' 

assoċjazzjoni u l-libertà ta' espressjoni huma serjament ristretti u bosta partijiet ikkonċernati li 

jikkritikaw ir-reġim ikollhom joperaw barra mill-pajjiż. In-nuqqasijiet fl-implimentazzjoni tal-

Konvenzjoni fundamentali tal-ILO dwar ix-Xogħol Sfurzat ġew eżaminati bir-reqqa fl-2016 mill-

Konferenza Internazzjonali dwar ix-Xogħol. L-UE appellat lill-Gvern biex jemenda l-elementi tal-

leġislazzjoni tiegħu li jistgħu jwasslu għal sitwazzjonijiet li jammontaw għal xogħol sfurzat. Il-

Konferenza Internazzjonali tax-Xogħol ħeġġet lill-Belarussja biex tieħu l-miżuri kollha biex trażżan 

l-użu tax-xogħol sfurzat u biex ikun hemm prosekuzzjoni ta' tali prattika u biex taċċetta l-assistenza 

teknika mill-ILO. 

Il-proċess elettorali huwa kkritikat b'mod aħrax mill-OSKE/ODIHR, fost l-oħrajn għan-nuqqas ta' 

trasparenza u l-użu ta' makkinarju tal-istat għall-appoġġ ta' min hu fil-kariga. Il-partiti politiċi fl-

oppożizzjoni qed iħabbtu wiċċhom ma' ostakli amministrattivi b'rabta mar-reġistrazzjoni u 

kwalunkwe azzjoni li ma taqax taħt l-organizzazzjonijiet irreġistrati tikkostitwixxi reat kriminali. 

Minkejja n-nuqqas ta' progress konkret f'termini ta' drittijiet politiċi u libertajiet fundamentali, l-

awtoritajiet urew rieda akbar fl-2016 biex jiddiskutu kwistjonijiet marbuta mad-drittijiet tal-

bniedem ma' sħab internazzjonali u s-soċjetà ċivili. Ix-xejra pożittiva fir-relazzjonijiet bejn l-UE u l-

Belarussja ssaħħet fi Frar 2016, wara li l-Kunsill neħħa l-biċċa l-kbira tal-miżuri restrittivi kontra l-

Belarussja, l-aktar b'reazzjoni għall-ħelsien tal-priġunieri politiċi li kien għad fadal f'Awwissu 2015. 

Il-gvern tal-Belarussja qed ikun aktar lest li jinvolvi ruħu mal-UE fi kwistjonijiet marbuta mad-

drittijiet tal-bniedem, kif muri miż-żjara f'Minsk tar-RSUE Lambrinidis f'Marzu 2016. Dan ġie 

msaħħaħ bl-organizzazzjoni ta' konferenza dwar il-piena tal-mewt, l-ospitar tad-djalogu bejn l-UE u 

l-Belarussja dwar id-drittijiet tal-bniedem, li partijiet minnu ppermetta l-parteċipazzjoni tal-

organizzazzjonijiet tas-soċjetà ċivili, u l-adozzjoni ta' pjan ta' azzjoni nazzjonali dwar id-drittijiet 

tal-bniedem. 

L-elezzjonijiet parlamentari ta' Settembru 2016 saru f'ambjent iżjed miftuħ b'possibbiltajiet ikbar ta' 

parteċipazzjoni mill-kandidati tal-oppożizzjoni, u dan wassal biex ġie elett wieħed mill-kandidati 

mill-oppożizzjoni u wieħed mill-kandidati indipendenti. 

L-UE kompliet tieħu sehem f'diskussjonijiet dwar id-drittijiet tal-bniedem u d-demokrazija mal-

Belarussja f'diversi strutturi, fosthom il-Grupp ta' Koordinazzjoni bejn l-UE u l-Belarussja 

(f'April 2016 fi Brussell u f'Novembru 2016 f'Minsk) u matul id-djalogu annwali dwar id-drittijiet 

tal-bniedem (f'Ġunju 2016 f'Minsk). Dawn l-okkażjonijiet taw lok għal diskussjonijiet miftuħa dwar 

firxa ta' kwistjonijiet, fosthom, iżda mhux biss, elezzjonijiet liberi u ġusti, il-libertà ta' 

assoċjazzjoni, il-libertà ta' espressjoni, l-indipendenza tal-ġudikatura, ir-rikostituzzjoni tad-drittijiet 

ċivili u politiċi ta' eks-priġunieri politiċi, u l-piena kapitali. 

L-UE u l-Istati Membri qegħdin kontinwament jagħmlu pressjoni favur l-inklużjoni tas-soċjetà 

ċivili f'konsultazzjonijiet dwar kwistjonijiet tad-drittijiet tal-bniedem u jiltaqgħu b'mod regolari ma' 

difensuri tad-drittijiet tal-bniedem waqt żjarat ta' livell għoli. Permezz tal-appoġġ tagħha għal għadd 

ta' proġetti implimentati mill-NGOs u l-organizzazzjonijiet tad-drittijiet tal-bniedem, l-UE tgħin 

sabiex tissaħħaħ u tiġi żviluppata l-kapaċità tas-soċjetà ċivili. Fl-2016, l-UE żiedet b'mod 

konsiderevoli l-involviment tagħha mas-soċjetà ċivili billi għamlet użu mill-għarfien espert tal-

NGOs u l-Pjattaforma tas-Soċjetà Ċivili tas-Sħubija tal-Lvant u infurmathom dwar il-politika tal-

UE fir-rigward tal-Belarussja. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew ta' Viċinat (ENI), l-EIDHR, l-istrument tal-programm tal-Organizzazzjonijiet tas-Soċjetà 

Ċivili u l-Awtoritajiet Lokali (OSĊ-AL) u fondi tal-Istati Membri tal-UE. 

Il-parteċipazzjoni tal-NGOs hija ukoll fattur importanti ta' proġetti f'oqsma oħra, bħalma huma l-

iżvilupp ekonomiku u l-ambjent. Dan ipprovda forum għal djalogu politiku bejn l-amministrazzjoni 

u s-soċjetà ċivili, u għen biex tiġi stabbilita fiduċja bejn it-tnejn. 

Il-Belarussja taderixxi ma' għadd ta' konvenzjonijiet internazzjonali dwar id-drittijiet tal-bniedem. 

Il-pajjiż irratifika 10 konvenzjonijiet internazzjonali dwar id-drittijiet tal-bniedem, u aċċetta l-

kompetenza tal-Kumitat dwar id-Drittijiet tal-Bniedem u tal-Kumitat għall-Eliminazzjoni ta' Kull 

Forma ta' Diskriminazzjoni kontra n-Nisa (CEDAW) li jirċievu u jikkunsidraw komunikazzjonijiet 

minn individwi soġġetti għall-ġurisdizzjoni tiegħu. Il-Belarussja rrikonoxxiet il-proċedura ta' 

inkjesta skont il-Konvenzjoni kontra t-Tortura u l-Protokoll Fakultattiv għall-Konvenzjoni dwar l-

Eliminazzjoni ta' Kull Forma ta' Diskriminazzjoni kontra n-Nisa. 

Il-Belarussja ma tirrikonoxxix il-mandat tar-Relatur Speċjali tan-NU dwar is-sitwazzjoni tad-drittijiet 

tal-bniedem fil-Belarussja. 

Fil-Konklużjonijiet tal-Kunsill ta' Frar 2016 dwar il-Belarussja, l-UE tħeġġeġ lill-awtoritajiet Belarussi 

biex jagħmlu progress rapidu b'rabta mar-rakkomandazzjonijiet tal-OSKE/ODIHR; tfakkar fl-

importanza li hija tagħti lil titjib f'dan il-qasam u għar-rispett tad-drittijiet tal-bniedem, id-demokrazija u 

l-istat tad-dritt; tikkundanna l-applikazzjoni tal-piena tal-mewt fil-Belarussja; u tħeġġeġ lill-Belarussja 

biex tistabbilixxi moratorju bħala l-ewwel pass lejn l-abolizzjoni tal-piena tal-mewt. 

Il-Georgia 

Fl-2016 il-Georgia kkonsolidat il-progress konsiderevoli li għamlet fl-allinjament tal-liġi nazzjonali 

tagħha mal-istandards tal-UE, inkluż fil-qasam tad-drittijiet tal-bniedem. Il-Georgia kompliet 

timplimenta l-istrateġija għad-drittijiet tal-bniedem 2014-2020 flimkien mal-pjan ta' azzjoni rispettiv 

tagħha għall-2016-2017. Il-bidliet għas-sistemi elettorali kellhom l-għan li jiżguraw l-ugwaljanza tad-

dritt tal-vot. L-elezzjonijiet parlamentari f'Ottubru 2016 irrispettaw il-libertajiet fundamentali. 

Waqt id-disa' djalogu dwar id-drittijiet tal-bniedem bejn l-UE u l-Georgia f'April, l-UE nnutat il-

progress sostanzjali li kien sar fl-indirizzar tat-tortura u l-maltrattament, iżda enfasizzat il-ħtieġa li 

jitkomplew l-isforzi biex jiġi prevenut il-maltrattament waqt id-detenzjoni u biex tiġi żgurata 

investigazzjoni xierqa tal-każijiet kollha, sabiex dawk responsabbli jitressqu l-qorti. L-UE laqgħet 

b'sodisfazzjon il-progress konsiderevoli li l-Georgia għamlet fit-titjib tal-istandards tad-drittijiet tal-

bniedem u ħeġġet lill-Georgia biex tkompli bir-riformi u tindirizza l-isfidi li għad fadal, partikolarment 

il-faqar tat-tfal, id-diskriminazzjoni, il-vjolenza domestika u l-ugwaljanza bejn is-sessi. 

L-elezzjonijiet parlamentari tal-2016 kienu kompetittivi u amministrati tajjeb, u b'mod ġenerali 

rrispettaw il-libertajiet fundamentali. L-atmosfera ġeneralment kalma u miftuħa tal-kampanja kienet 

madankollu imtebba' b'allegazzjonijiet ta' kampanji illegali, każijiet ta' nuqqas ta' trasparenza u ta' 

rimedju effettiv u għadd ta' inċidenti vjolenti. 

Għadu ma ġie adottat l-ebda Att dwar il-Libertà tal-Informazzjoni. Il-qafas legali jiggarantixxi l-libertà 

tal-istampa. Il-partijiet ikkonċernati fil-media komplew iwettqu xogħolhom indipendentement, mingħajr 

interferenza żejda jew biża' ta' vjolenza jew persekuzzjoni. Minħabba l-polarizzazzjoni politika tal-

media, flimkien ma' konsolidazzjoni dejjem akbar tas-sjieda u dħul baxx mill-media, ix-xena tal-media 

tal-Georgia ġiet klassifikata bħala 'parzjalment libera' minn Freedom House fl-2016. 

Ir-riformi ppromwovew l-indipendenza ġudizzjarja, il-professjonaliżmu, ir-responsabbiltà u l-

effikaċja. It-'tielet pakkett' ta' riformi ġudizzjarji adottat f'Diċembru 2016 jindirizza l-parti l-kbira 

tal-punti ta' tħassib pendenti bħan-nuqqas ta' trasparenza fil-ġestjoni ġudizzjarja. Minkejja l-impenn 

tal-gvern, ma sar ebda progress fl-istabbiliment ta' korp investigattiv indipendenti effettiv biex 

jittratta l-allegazzjoni ta' mġiba mhux xierqa min-naħa tal-prosekuturi u l-uffiċjali tal-infurzar tal-

liġi. Lanqas ma hemm sorveljanza effettiva tal-istituzzjonijiet tal-infurzar tal-liġi mill-parlament. 

Sar progress fit-titjib tas-sistema penitenzjarja b'titjib fit-trattament tal-ħabsin u s-sitwazzjoni tal-

kura tas-saħħa. Madankollu, il-proporzjon ta' ħabsin b'paragun mal-popolazzjoni globali jibqa' fost 

l-ogħla fl-Ewropa. Fir-rigward tal-prevenzjoni ta' u l-ġlieda kontra l-korruzzjoni, f'Marzu 2016 ġiet 

adottata strateġija riveduta kontra l-korruzzjoni; il-kamp ta' applikazzjoni tagħha ġie estiż 

ulterjorment għal-livell lokali, u nħolqot sistema ta' monitoraġġ għal dikjarazzjoni tal-assi fis-

servizz ċivili f'Diċembru 2016. Preċedentement, il-Georgia ġiet soġġetta għal żewġ sessjonijiet ta' 

monitoraġġ, waħda mill-Grupp ta' Stati tal-Kunsill tal-Ewropa kontra l-Korruzzjoni (GRECO) u 

oħra min-netwerk tal-OECD kontra l-korruzzjoni. Il-finanzjament tal-partiti politiċi għad irid jiġi 

indirizzat fid-dawl tar-rakkomandazzjonijiet tal-GRECO ( it-tielet sessjoni ta' evalwazzjoni), jeħtieġ 

li d-dikjarazzjoni tal-assi tiġi infurzata u jeħtieġ li tingħata aktar attenzjoni lill-implimentazzjoni tal-

politiki kontra l-korruzzjoni, b'mod partikolari fil-livell settorjali. 

Fir-rigward tat-trattament ugwali, l-implimentazzjoni sħiħa tal-Konvenzjoni dwar l-Eliminazzjoni 

ta' Kull Forma ta' Diskriminazzjoni ġiet imxekkla minn nuqqas ta' sanzjonijiet effettivi u miżuri 

preventivi. Ma ġewx adottati emendi leġislattivi biex jissaħħaħ il-mekkaniżmu kontra d-

diskriminazzjoni. L-istituzzjonijiet tal-Istat xi drabi naqsu milli jaġixxu minnufih u b'mod effiċjenti 

dwar il-ksur tad-drittijiet tal-bniedem u d-diskriminazzjoni kontra l-minoranzi, il-komunità LGBTI 

u l-minoranzi reliġjużi. 

Fir-rigward ta' inugwaljanzi bejn is-sessi, il-pjan ta' azzjoni dwar id-drittijiet tal-bniedem jinkludi 

dispożizzjonijiet dwar il-ġlieda kontra l-vjolenza fuq in-nisa, il-vjolenza domestika u l-protezzjoni 

tal-vittmi. Il-parteċipazzjoni tan-nisa fil-politika żdiedet iżda globalment għadha baxxa: 16 % tal-

membri parlamentari li kienu għadhom kif ġew eletti fl-2016 huma nisa, meta mqabbel ma' 12 % fl-

elezzjonijiet preċedenti. Għad hemm inċidenza għolja ta' vjolenza fuq in-nisa. Ir-ratifika tal-

Konvenzjoni ta' Istanbul dwar il-prevenzjoni u l-ġlieda kontra l-vjolenza fuq in-nisa u l-vjolenza 

domestika ma seħħitx fl-2016. 

Fir-rigward tad-drittijiet tat-tfal, il-faqar fost it-tfal għadu mifrux minkejja tentattivi biex tiġi 

riformata s-sistema tal-assistenza soċjali u jiġu identifikati t-tfal l-aktar vulnerabbli. Id-dħul fis-seħħ 

tal-Kodiċi dwar il-Ġustizzja għall-Minorenni f'Jannar 2016 ipprovda qafas legali komprensiv għal 

tfal li qed jiffaċċaw proċedimenti ġudizzjarji, tfal vittmi u tfal xhieda. Il-Kodiċi Ċivili ġie emendat u 

d-dispożizzjoni li tippermetti żwieġ bil-kunsens tal-ġenituri għal tfal taħt l-età ta' 18-il sena ser tiġi 

abolita għalkollox sa minn Jannar 2017. Il-Georgia rratifikat it-Tielet Protokoll Fakultattiv għall-

Konvenzjoni dwar id-Drittijiet tat-Tfal li jipprovdi opportunitajiet lil tfal vulnerabbli biex ifittxu 

rimedju fejn ikun hemm ksur tad-drittijiet tagħhom. Il-Georgia qed tiffaċċa livelli għoljin ta' faqar u 

inugwaljanza, għalkemm il-faqar naqas għar-raba' sena konsekuttiva fl-2014. Il-faqar huwa wkoll 

waħda mill-kawżi ewlenin tat-tħaddim tat-tfal. 

Il-qafas legali eżistenti jippermetti l-istabbiliment u l-operat liberi ta' partiti politiċi u 

organizzazzjonijiet tas-soċjetà ċivili. Il-proċessi leġislattivi u t-teħid ta' deċiżjonijiet ta' politika saru 

dejjem aktar inklużivi iżda l-parteċipazzjoni taċ-ċittadini fihom baqgħet sporadika. 

L-UE kompliet timmonitorja mill-qrib u tappoġġa l-proċessi ta' riforma permezz ta' appoġġ 

baġitarju, għotjiet (speċjalment lid-Difensur Pubbliku u l-proġetti tal-EIDHR), u azzjonijiet 

konġunti ma' organizzazzjonijiet internazzjonali, b'mod partikolari fl-oqsma tal-ġustizzja, ir-riforma 

tal-amministrazzjoni pubblika u s-sistema penitenzjarja. Hija mmonitorjat ukoll l-ambjent ta' qabel 

u matul l-elezzjoni, inkluż billi tat appoġġ lir-riformi elettorali, immonitorjat il-media matul il-

proċess tal-elezzjoni u tat kontribut lill-Missjoni ta' Osservazzjoni Elettorali tal-OSKE/ODIHR billi 

skjerat xi persunal tal-EUDEL. Id-disa' djalogu dwar id-drittijiet tal-bniedem bejn l-UE u l-Georgia 

sar fi Brussell f'April 2016. Il-kwistjonijiet marbutin mad-drittijiet tal-bniedem u d-drittijiet 

fundamentali tax-xogħol jitqajmu wkoll fil-kuntest tal-monitoraġġ tal-SĠP + (Rapport dwar l-

Iskema Ġeneralizzata ta' Preferenzi matul il-perijodu 2014-2015). 

Il-pjan ta' azzjoni dwar id-demokrazija ġie adottat mill-Kapijiet tal-Missjonijiet f'Ottubru 2016 u 

huwa rifless fl-eżerċizzju ta' programmazzjoni konġunta mal-Istati Membri tal-UE. 

Il-Kap tad-Delegazzjoni u għadd kbir ta' ambaxxaturi tal-Istati Membri tal-UE regolarment jinvolvu 

ruħhom f'avvenimenti pubbliċi dwar id-drittijiet tal-bniedem u jisħqu dwar l-importanza tal-

promozzjoni u l-protezzjoni tad-drittijiet tal-bniedem. Id-Difensur Pubbliku jingħata appoġġ 

prominenti permezz tal-attendenza regolari tal-Kap tad-Delegazzjoni fl-avvenimenti tiegħu. Il-pjan 

direzzjonali għal involviment mas-soċjetà ċivili huwa segwit permezz ta' diversi azzjonijiet u s-

soċjetà ċivili tiġi infurmata u kkonsultata b'mod regolari dwar kwistjonijiet ta' politika. Jum id-

Drittijiet tal-Bniedem ġie mmarkat b'serje ta' avvenimenti, u ġibed l-attenzjoni għall-kisbiet u l-

isfidi fil-pajjiż b'rabta mad-drittijiet tal-bniedem. Ġew organizzati aktar minn għaxar avvenimenti 

minn proġetti appoġġati mill-UE, fosthom kampanja kontra l-vjolenza domestika, preżentazzjoni 

dwar l-integrazzjoni ta' persuni b'diżabbiltà, kompetizzjonijiet ta' komponimenti dwar id-drittijiet 

tal-bniedem u attivitajiet fit-toroq f'disat ibliet madwar il-pajjiż. 

Qed tiġi implimentata assistenza essenzjali permezz tal-programm "Drittijiet tal-Bniedem għal 

Kulħadd" taħt il-programm "Miżuri Speċjali tal-2014 għall-Georgia u l-Moldova" (EUR 10 miljun), 

li jikkomplementa d-djalogu ta' politika bejn il-Georgia u l-UE. L-objettiv ġenerali huwa li 

tissaħħaħ il-protezzjoni tad-drittijiet tal-bniedem f'oqsma prijoritizzati fil-ftehimiet bejn l-UE u l-

Georgia, fosthom id-drittijiet ta' persuni li jagħmlu parti minn minoranzi u l-gruppi vulnerabbli, is-

sorveljanza interna u esterna tal-infurzar tal-liġi, il-protezzjoni tal-privatezza, id-drittijiet tax-

xogħol, il-libertà ta' espressjoni u ta' informazzjoni. Il-programm "Ġustizzja", b'valur totali ta' 

EUR 50 miljun, jindirizza l-ġudikatura, il-liġi privata u amministrattiva u l-aċċess għall-ġustizzja. 

L-azzjonijiet bilaterali f'kooperazzjoni mal-Kunsill tal-Ewropa jimmiraw l-implimentazzjoni mill-

qrati tas-sentenzi tal-QEDB, l-integrazzjoni ċivika tal-minoranzi nazzjonali, il-kura tas-saħħa fil-

ħabsijiet, il-ħasil tal-flus, il-media libera u professjonali, il-libertà tal-Internet, l-assistenza elettorali 

u l-appoġġ għall-kamra tal-avukati. Sabiex tittejjeb l-effiċjenza, ir-responsabbiltà u t-trasparenza 

tal-amministrazzjoni pubblika tal-Georgia, qed jingħata appoġġ tekniku u baġitarju lill-gvern għall-

iżvilupp ta' politika u leġislazzjoni, ir-riforma tas-servizz ċivili, il-governanza elettronika, il-ġestjoni 

tal-finanzi pubbliċi, l-għoti ta' servizzi pubbliċi liċ-ċittadini, il-prevenzjoni u l-ġlieda kontra l-

korruzzjoni u l-aċċess taċ-ċittadini għall-informazzjoni amministrattiva. L-UE tappoġġa wkoll lill-

parlament, lill-Ombudsman u lill-OSĊ fl-istess oqsma (EUR 45 miljun għall-perijodu 2015–2020). 

Fl-2016, 12-il proġett tal-EIDHR kienu qed jiġu implimentati; mill-2016, il-fondi ser jiġu 

akkumunati ma' dawk tal-2017 (EUR 1.6 miljun); is-sejħa l-ġdida mhux ser titnieda sal-2017. 

Il-Georgia għandha rekord tajjeb fir-ratifika ta' strumenti internazzjonali tad-drittijiet tal-bniedem 

iżda għadha ma taderixxi mal-Konvenzjoni Internazzjonali għall-Ħarsien tal-Persuni Kollha mill-

Għajbien Sfurzat. Il-Kunsill tad-Drittijiet tal-Bniedem adotta l-eżitu tal-Eżami Perjodiku Universali 

(EPU) tal-Georgia fis-17 ta' Marzu 2016. Mill-2009 'l hawn, il-Georgia kienet qed tressaq 

riżoluzzjoni annwali lill-Assemblea Ġenerali dwar il-persuni spostati f'pajjiżhom fit-territorji 

okkupati (l-aħħar waħda ġiet adottata fis-7 ta' Ġunju 2016). Matul it-33 Kunsill tad-Drittijiet tal-

Bniedem, il-Georgia ddeċidiet li tipposponi l-abbozz ta' riżoluzzjoni dwar is-sitwazzjoni tad-

drittijiet tal-bniedem fir-reġjuni separatisti tal-Ossezja tan-Nofsinhar u l-Abkażja sa 2017 u minflok 

ippreżentat dikjarazzjoni konġunta għal din is-sessjoni. 

Fl-OSKE, il-Georgia regolarment tallinja ruħha mad-dikjarazzjonijiet tal-UE li jindirizzaw tħassib 

dwar id-drittijiet tal-bniedem, u kienet ko-sponser ta' abbozzi ta' deċiżjonijiet tal-UE dwar il-

libertajiet fundamentali qabel il-Kunsilli Ministerjali reċenti. 

F'Jannar 2016, il-Qorti Kriminali Internazzjonali ordnat investigazzjoni b'rabta mad-delitti tal-

gwerra u d-delitti kontra l-umanità li twettqu matul il-gwerra ta' Awwissu 2008 fil-Georgia. 

Il-qafas legali tal-Georgia qed jiġi allinjat progressivament mal-acquis tal-UE u diversi 

konvenzjonijiet internazzjonali. B'mod ġenerali, l-implimentazzjoni u l-infurzar korretti tal-

leġislazzjoni hija l-isfida ewlenija għall-Georgia. B'mod partikolari, jeħtieġ li jissaħħu l-kapaċitajiet 

istituzzjonali biex tiġi implimentata leġislazzjoni fil-qasam tal-ġlieda kontra d-diskriminazzjoni u d-

drittijiet ugwali/kwistjonijiet marbutin mal-ugwaljanza bejn is-sessi. Jeħtieġ ukoll li l-

Georgiatkompli tavvanza l-istabbiliment ta' sistema ta' spezzjoni tax-xogħol li tippermetti 

superviżjoni effikaċi tal-infurzar tad-drittijiet fundamentali tax-xogħol. 

Ir-Repubblika tal-Moldova 

Fl-2016, ir-Repubblika tal-Moldova (minn hawn 'il quddiem il-Moldova) reġgħet kisbet ċerta 

stabbiltà politika, bi gvern immexxi mill-Prim Ministru Filip fil-kariga mill-20 ta' Jannar 2016. 

Filwaqt li l-parlament seta' jadotta atti leġislattivi importanti, inkluż fil-qasam tal-istat tad-dritt, l-

implimentazzjoni għad trid tiġi indirizzata u l-proċess ta' riforma jeħtieġ li jkompli f'oqsma ewlenin, 

bħal pereżempju l-ġudikatura u l-ġlieda kontra l-korruzzjoni. 

Il-Konklużjonijiet tal-Kunsill tal-EU tal-2016 dwar il-Moldova56 appellaw għall-indirizzar tal-

politiċizzazzjoni tal-istituzzjonijiet u l-korruzzjoni sistemika. Ir-riforma ġudizzjarja u l-ħtieġa li jiġu 

investigati b'mod riżolut frodi bankarji kbar kienu wkoll punti ewlenin tad-djalogu politiku bejn l-

UE u l-Moldova. Il-prijoritajiet tal-UE fil-qasam tad-drittijiet tal-bniedem inkludew il-ġlieda kontra 

t-tortura u l-maltrattament, il-ġlieda kontra d-diskriminazzjoni, il-libertà tal-media u d-drittijiet tat-

tfal u ta' persuni b'diżabbiltà. L-infurzar effikaċi tad-drittijiet fundamentali tax-xogħol huwa wkoll 

kwistjoni ta' tħassib, minħabba r-ristrutturar ippjanat tas-sistema attwali ta' spezzjoni tax-xogħol. 

Matul l-2016, saru għadd ta' proċessi kospikwi fil-biċċa l-kbira bil-bibien magħluqa. Tkomplew jew 

infetħu kawżi kontra rappreżentanti ta' movimenti tal-oppożizzjoni, kif ukoll imħallfin u avukati li 

jaħdmu fuq kawżi kospikwi. Entitajiet tal-media qrib il-politikanti tal-oppożizzjoni u ġurnalisti 

investigattivi wissew li jeżistu pressjoni u diffikultajiet, anke minħabba nuqqas ta' kompetizzjoni 

ġusta fis-settur tal-media u konċentrazzjoni qawwija fis-sjieda tal-media. Il-kundizzjonijiet ta' 

detenzjoni għadhom ħżiena. Il-vjolenza domestika, kemm fuq in-nisa kif ukoll it-tfal, għadha 

mifruxa. It-traffikar tal-bnedmin għadu problema sinifikanti li l-awtoritajiet għad iridu jindirizzaw. 

L-elezzjonijiet presidenzjali, li saru f'Ottubru/Novembru 2016 - l-ewwel votazzjoni presidenzjali 

diretta mill-1996 'l hawn - b'mod ġenerali saru f'konformità mal-istandards internazzjonali, 

għalkemm b'xi nuqqasijiet fir-rigward tal-finanzjament tal-kampanji, l-użu tar-riżorsi 

amministrattivi u l-kopertura mill-media. Igor Dodon ħa l-ġurament tal-ħatra bħala president fit-

23 ta' Diċembru 2016. 

Matul l-2016 twettqu xi riformi u deċiżjonijiet relatati mad-drittijiet tal-bniedem, inkluż: emendi 

għal-liġi dwar il-ġlieda kontra l-vjolenza domestika; il-ħatra ta' Ombudsman tat-Tfal; strateġija 

dwar relazzjonijiet interetniċi; u deċiżjoni tal-Qorti Kostituzzjonali dwar il-limitazzjoni tal-arrest 

preventiv (qabel is-smigħ tal-kawża). Punt pożittiv ieħor hu li l-mekkaniżmu nazzjonali ta' 

prevenzjoni kontra t-tortura ġie stabbilit mill-ġdid. 

                                                 
56 Konklużjonijiet tal-Kunsill dwar ir-Repubblika tal-Moldova, 15 ta' Frar 2016 

F'Lulju 2016, il-Ftehim ta' Assoċjazzjoni UE-Moldova daħal fis-seħħ għalkollox u tkompliet l-

approssimazzjoni mal-leġislazzjoni tal-UE f'diversi setturi, filwaqt li l-istat tad-dritt u d-drittijiet tal-

bniedem inkluż id-drittijiet tax-xogħol, baqgħu prominenti fuq l-aġenda tal-laqgħat bilaterali kollha. 

Dawn jinkludu l-Kunsill ta' Assoċjazzjoni (Marzu), is-Sottokumitat dwar il-Libertà, is-Sigurtà u l-

Ġustizzja (Ġunju), il-Kumitat ta' Assoċjazzjoni (Ottubru), is-Sottokumitat dwar il-Kummerċ u l-

Iżvilupp Sostenibbli (Novembru) kif ukoll iż-żjarat bilaterali ta' livell għoli, bħaż-żjarat tal-Prim 

Ministru Filip fi Brussell (Marzu u Ottubru) u ż-żjara tal-Kummissarju Hahn f'Chisinau 

(Settembru). 

Id-djalogu annwali dwar id-drittijiet tal-bniedem, li sar fi Brussell fit-8 ta' Ġunju, kif ukoll it-

Taħditiet annwali tal-Esperti tad-Drittijiet tal-Bniedem li saru f'Chisinau fit-12 ta' Diċembru 

flimkien mal-OSKE, il-KtE u n-NU, ipprovdew opportunità għal diskussjonijiet aktar fil-fond dwar 

firxa ta' kwistjonijiet, fosthom il-libertà tal-media, miżuri li jiġġieldu t-tortura u l-maltrattament, il-

vjolenza domestika, id-drittijiet tat-tfal, il-ġlieda kontra d-diskriminazzjoni, id-drittijiet ta' persuni li 

jagħmlu parti minn minoranzi nazzjonali u l-libertà ta' reliġjon u ta' twemmin. 

Il-Kapijiet tal-Missjoni tal-UE ħarġu dikjarazzjoni lokali dwar id-drittijiet tal-bniedem fil-

15 ta' Diċembru 2016, b'enfasi fuq il-ġudikatura u l-media. Matul is-sena, il-Kelliem għar-

Rappreżentant Għoli kkummenta dwar it-trasparenza tas-seduti tal-qorti u l-prosekuzzjoni ta' 

mħallfin bi tweġiba għall-istħarriġ tal-media. 

Fil-bidu tal-2016, missjoni ta' evalwazzjoni bejn il-pari ffinanzjata mill-UE evalwat il-mod kif 

jaħdmu l-istituzzjonijiet tal-istat tad-dritt tal-Moldova. Il-missjoni għamlet diversi 

rakkomandazzjonijiet biex jiġi indirizzat it-tħassib dwar l-indipendenza tal-ġudikatura, kif ukoll dak 

dwar il-korruzzjoni. 

Id-Delegazzjoni tal-UE, flimkien ma' rappreżentanti tal-Istati Membri, attendiet sistematikament is-

seduti tal-qorti fil-biċċa l-kbira tal-kawżi kospikwi. 

Il-konsultazzjonijiet mas-soċjetà ċivili komplew matul is-sena, b'mod partikolari fid-dawl tal-

avvenimenti relatati mad-drittijiet tal-bniedem. Barra minn hekk, b'rabta mal-Jiem Internazzjonali 

(il-Jum Internazzjonali tad-Drittijiet tal-Bniedem, il-Jum Dinji kontra t-Traffikar ta' Bnedmin, il-

Jum Internazzjonali tan-Nisa), id-Delegazzjoni tal-UE ppubblikat dikjarazzjonijiet fuq il-media 

soċjali u r-rappreżentanti tad-Delegazzjoni tal-UE attendew sistematikament avvenimenti 

organizzati f'dawn l-okkażjonijiet. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew ta' Viċinat (ENI), l-Istrument Ewropew għad-Demokrazija u għad-Drittijiet tal-Bniedem 

(EIDHR) u l-programm tal-Organizzazzjonijiet tas-Soċjetà Ċivili u l-Awtoritajiet Lokali (OSĊ-AL). 

Ġew iffinanzjati għaxar proġetti b'valur totali ta' EUR 3.6 miljun. Uħud minn dawk il-proġetti 

ffukaw fuq il-ġlieda kontra d-diskriminazzjoni, inkluż l-indirizzar tad-diskriminazzjoni u l-

maltrattament tat-tfal fi ħdan is-sistema ġudizzjarja, id-diskriminazzjoni kontra r-Rom, id-

diskriminazzjoni kontra persuni LGBTI, l-għoti ta' appoġġ għas-sistema nazzjonali kontra d-

diskriminazzjoni. Proġetti oħra indirizzaw id-drittijiet tal-persuni b'diżabbiltà, il-prevenzjoni tat-

tortura u l-maltrattament, l-ugwaljanza bejn is-sessi, il-ġlieda kontra l-vjolenza domestika, il-media 

u l-appoġġ għal tfal u familji vulnerabbli. 

Id-delegazzjoni tal-UE nediet ukoll sejħa lokali mill-EIDHR għal proposti bl-għan li jiġu 

identifikati proġetti fl-oqsma tat-tħejjija għal elezzjonijiet, il-monitoraġġ ta' proċessi, il-libertà ta' 

espressjoni u l-protezzjoni tad-drittijiet ta' persuni li jagħmlu parti minn minoranzi. 

L-Istati Membri komplew jiffinanzjaw ukoll proġetti li jagħtu appoġġ lis-soċjetà ċivili u li jkopru 

firxa wiesgħa ta' kwistjonijiet dwar id-drittijiet tal-bniedem. 

It-tieni Eżami Perjodiku Universali tan-NU sar fl-4 ta' Novembru 2016, u ħareġ 200 

rakkomandazzjoni, li l-Moldova ħabbret li ser issegwi 197 minnhom, iżda mhux it-tlieta l-oħra, 

fosthom l-appell biex tirratifika l-Karta Ewropea għal-Lingwi Reġjonali jew Minoritarji, li l-

Moldova ffirmat fl-2002. 

Minkejja xi titjib fil-qafas legali dwar il-finanzjament tal-partiti u l-kampanji elettorali, uħud mir-

rakkomandazzjonijiet li saru mill-osservaturi internazzjonali għad iridu jiġu indirizzati, fosthom ir-

restrizzjonijiet eċċessivi fuq donazzjonijiet minn votanti tad-dijaspora u n-nuqqas ta' sanzjonar 

adegwat għal kopertura preġudikata fil-media. 

L-Ukrajna 

Is-sitwazzjoni ġenerali tad-drittijiet tal-bniedem fl-Ukrajna hija influwenzata ħafna mill-kunflitt fil-

lvant u l-annessjoni illegali tal-peniżola tal-Krimea mill-Federazzjoni Russa, li jkomplu 

jikkostitwixxu ksur gravi tad-drittijiet tal-bniedem u tad-dritt umanitarju internazzjonali. Tħassib 

ieħor jinkludi d-diskriminazzjoni għal diversi raġunijiet, is-sikurezza tal-ġurnalisti, it-tortura u l-

maltrattament u l-protezzjoni ta' gruppi vulnerabbli. Fost l-iżviluppi pożittivi nsibu l-bidliet 

leġislattivi relatati mal-ġudikatura. 

Il-prijoritajiet tal-UE huma li tiġi żgurata responsabbiltà għar-reati kollha mwettqa matul il-kunflitt 

armat li għaddej bħalissa, l-appoġġ għar-riforma tal-istituzzjonijiet tal-istat tad-dritt, il-protezzjoni 

kontra l-maltrattament u t-tortura, promozzjoni biex issir riforma elettorali, il-promozzjoni tal-

libertà tal-media u tal-libertà ta' għaqda, u l-protezzjoni tad-drittijiet ta' persuni li jagħmlu parti 

minn minoranzi nazzjonali. 

Fil-Peniżola tal-Krimea, is-sitwazzjoni tat-Tatari tal-Krimea tibqa' waħda ta' tħassib partikolari, kif 

ukoll dik ta' ġurnalisti u oħrajn li jopponu b'mod miftuħ l-annessjoni illegali. L-attivitajiet ta' Mejlis, 

il-korp awtonomu tat-Tatari tal-Krimea, tqiesu bħala "estremisti" u ġew projbiti mill-hekk imsejħa 

Qorti Suprema tal-Krimea f'April 2016; id-deċiżjoni ġiet ikkonfermata mill-Qorti Suprema tal-

Federazzjoni Russa f'Settembru 2016. 

 

Il-kollass tal-istat tad-dritt u l-ordni pubbliku fil-lvant tal-Ukrajna fiż-żona li ma taqax taħt il-

kontroll tal-gvern għadu għaddej. L-aktar każijiet serji ta' tortura, trattament ħażin u impunità qed 

jiġu rreġistrati b'mod partikolari fiż-żoni li ma jaqgħux taħt il-kontroll tal-gvern tal-Ukrajna. Fl-

istess ħin, il-gvern tal-Ukrajna ġie kkritikat ukoll minn osservaturi internazzjonali għal każijiet ta' 

għajbien sfurzat, detenzjoni arbitrarja u trattament ħażin. 

L-UE ħeġġet lill-awtoritajiet biex jadottaw strateġija ta' integrazzjoni fit-tul għal persuni spostati 

f'pajjiżhom (IDPs), u biex jerġgħu jibdew il-pagamenti tal-assistenza soċjali u tal-pensjoni li ġew 

sospiżi sakemm issir verifika tal-post tar-residenza tagħhom. 

Sar xi progress fir-rigward tal-ksur tad-drittijiet tal-bniedem matul id-dimostrazzjonijiet f'Maidan u 

l-avvenimenti vjolenti f'Odesa fit-2 ta' Mejju 2014, iżda kienu biss numru żgħir ta' trasgressuri li 

tressqu l-qorti. L-attakki fiżiċi fuq ġurnalisti u l-impunità għal dawn ir-reati naqsu. In-nuqqas ta' 

sikurezza tal-ġurnalisti għadha problema, parzjalment minħabba l-pubblikazzjoni minn diversi sorsi 

Ukreni tad-data personali ta' ġurnalisti li jkunu ħadmu f'żoni separatisti. Sar progress fir-riforma 

tax-xandar tas-servizz pubbliku. 

Il-bidliet leġislattivi meħtieġa jinkludu projbizzjoni fuq il-forom kollha ta' diskriminazzjoni, inkluż 

id-diskriminazzjoni fuq bażi tal-orjentazzjoni sesswali u l-identità tal-ġeneru, l-iżvilupp tal-Kodiċi 

tax-Xogħol il-ġdid u tal-liġi l-ġdida kontra d-diskriminazzjoni, u l-ħarsien tad-drittijiet tal-persuni li 

jagħmlu parti minn minoranzi nazzjonali fil-liġi l-ġdida dwar l-edukazzjoni. 

L-adozzjoni tal-emendi kostituzzjonali dwar il-ġudikatura mill-parlament u d-dħul fis-seħħ tagħhom 

kien wieħed mill-iżviluppi ewlenin ta' riforma fl-2016. L-aċċess għall-ġustizzja tjieb permezz tal-

għoti ta' iktar għajnuna legali. L-Ukrajna għamlet ukoll progress leġislattiv u istituzzjonali 

sinifikanti fil-ġlieda kontra l-korruzzjoni, billi stabbilixxiet il-qafas istituzzjonali u nediet sistema ta' 

dikjarazzjonijiet elettroniċi għall-uffiċjali pubbliċi. 

Il-gvern adotta strateġija u pjan ta' azzjoni nazzjonali ambizzjużi dwar id-drittijiet tal-bniedem, bi 

skedi ta' żmien ċari u definizzjoni tar-responsabbiltajiet. Jeħtieġ li jiġu żgurati riżorsi adegwati 

għall-implimentazzjoni tagħhom. Ir-riforma tas-settur tas-sigurtà ċivili kompliet, u l-Missjoni 

Konsultattiva tal-UE fl-Ukrajna (EUAM Ukraine) kienet u għadha qed taqdi rwol ewlieni fl-appoġġ 

għall-awtoritajiet Ukreni fl-isforzi tagħhom biex isaħħu r-rispett għall-istat tad-dritt, iżidu l-

effiċjenza u l-kwalità tas-servizzi mogħtija u jibnu l-fiduċja taċ-ċittadini fil-pulizija u l-ġudikatura. 

L-UE u l-Ukrajna komplew bl-involviment konġunt attiv tagħhom fi kwistjonijiet marbuta mad-

drittijiet tal-bniedem. Id-Djalogu annwali dwar id-Drittijiet tal-Bniedem sar fi Kiev f'Lulju 2016. 

Fost it-temi li ġew diskussi kien hemm is-sitwazzjoni tad-drittijiet tal-bniedem fil-peniżola tal-

Krimea u fiż-żoni mhux ikkontrollati mill-gvern fil-lvant tal-Ukrajna, id-drittijiet ta-IDPs, l-

investigazzjonijiet tal-avvenimenti f'Maidan u Odessa, il-prevenzjoni tal-maltrattament u t-tortura, 

il-leġislazzjoni dwar il-media u s-sikurezza tal-ġurnalisti, il-ġlieda kontra d-diskriminazzjoni u d-

drittijiet tal-bniedem ta' persuni LGBTI, u s-sitwazzjoni taċ-ċittadini Ukreni detenuti illegalment fir-

Russja. 

Id-drittijiet tal-bniedem kienu wkoll fuq l-aġenda fil-kuntest tas-Summit bejn l-UE u l-Ukrajna, il-

Kunsill ta' Assoċjazzjoni u l-Kumitat ta' Assoċjazzjoni, kif ukoll fil-qafas ta' bosta żjarat mill-

Kummissarji u uffiċjali għolja oħra li jirrappreżentaw l-istituzzjonijiet tal-UE u l-Istati Membri. Id-

Delegazzjoni tal-UE fi Kiev involviet ruħha fuq bażi regolari mal-awtoritajiet Ukreni, inkluż mal-

Kummissarju tal-Parlament Ukren għad-Drittijiet tal-Bniedem (l-Ombudsman). 

L-UE impenjat ruħha fi djalogu kontinwu ma' organizzazzjonijiet tad-drittijiet tal-bniedem kemm 

fl-Ukrajna kif ukoll fi Brussell, inkluż f'serje ta' konsultazzjonijiet qabel id-Djalogu dwar id-

Drittijiet tal-Bniedem. Id-Delegazzjoni organizzat għadd ta' avvenimenti, pereżempju mal-

parlament tal-Ukrajna dwar l-ugwaljanza bejn is-sessi u mal-Ombudsperson f'Jum id-Drittijiet tal-

Bniedem. 

Ir-RGħ/VP u l-kelliem tagħha ħarġu diversi dikjarazzjonijiet fejn sar appell għar-rilaxx taċ-ċittadini 

Ukreni detenuti illegalment fir-Russja, fosthom Nadiya Savchenko, li eventwalment inħelset. Id-

Delegazzjoni tal-UE f'Moska attendiet diversi seduti tal-qorti. F'dikjarazzjonijiet pubbliċi l-kelliem 

għar-RGħ/VP ġibed l-attenzjoni wkoll għas-sitwazzjoni tat-Tatari tal-Krimea, inkluż il-projbizzjoni 

tal-attivitajiet tal-Mejlis u t-trattament tal-mexxej tiegħu Ilmi Umerov. 

L-UE kompliet tappoġġa lis-soċjetà ċivili u lid-difensuri tad-drittijiet tal-bniedem tal-Ukrajna fil-

ħidma tagħhom fuq id-drittijiet politiċi, ċivili, ekonomiċi, soċjali u kulturali u d-demokratizzazzjoni 

permezz tal-Istrument Ewropew għad-Demokrazija u għad-Drittijiet tal-Bniedem (EIDHR) u l-

Programm ta' Appoġġ għas-Soċjetà Ċivili tal-Ukrajna ffinanzjat mill-Istrument Ewropew ta' Viċinat 

(ENI). Bħalissa l-UE qed tuża dawk l-istrumenti biex tappoġġa 15-il proġett b'kollox, li flimkien 

jammontaw għal EUR 9.74 miljun fil-qasam tad-drittijiet tal-bniedem u d-demokrazija, bħad-

drittijiet tal-IDPs, it-tisħiħ tal-media indipendenti u r-rwol tas-soċjetà ċivili fil-proċess ta' riforma. 

Sejħa ġdida għal proposti tnediet f'Novembru. Permezz tal-Istrument li jikkontribwixxi għall-

Istabbiltà u l-Paċi (IcSP), l-UE qed tappoġġa, fost l-oħrajn, il-ħidma tal-Missjoni tan-NU ta' 

Monitoraġġ tad-Drittijiet tal-Bniedem fl-Ukrajna. 

L-Ukrajna rratifikat il-biċċa l-kbira tal-istrumenti ewlenin tad-drittijiet tal-bniedem u tikkoopera 

tajjeb magħhom. L-emendi kostituzzjonali dwar il-ġudikatura, adottati fis-sajf, ser jippermettu 

wkoll ir-ratifika tal-Istatut ta' Ruma tal-Qorti Kriminali Internazzjonali (QKI), għalkemm biss wara 

perijodu ta' transizzjoni ta' tliet snin. L-Ukrajna ħarġet żewġ dikjarazzjonijiet li jaċċettaw il-

ġurisdizzjoni tal-QKI fit-territorju tal-Ukrajna minn Novembru 2013 'l hawn. L-Ukrajna ffirmat il-

Konvenzjoni ta' Istanbul dwar il-prevenzjoni u l-ġlieda kontra l-vjolenza fuq in-nisa u l-vjolenza 

domestika, iżda l-parlament naqas milli jirratifikaha fl-2016. 

Is-Sottokumitat tan-Nazzjonijiet Uniti għall-Prevenzjoni tat-Tortura (SPT) żar l-Ukrajna f'Mejju, u 

kompla biż-żjara tiegħu f'Settembru wara li kien issospendiha minħabba li ġie miċħud aċċess għall-

faċilitajiet kollha ta' detenzjoni. 

Filwaqt li rreferiet għall-impatt tal-kunflitt li għaddej, l-Ukrajna bagħtet avviż ta' derogi minn xi 

wħud mill-obbligi tagħha skont il-Patt Internazzjonali dwar id-Drittijiet Ċivili u Politiċi u l-

Konvenzjoni Ewropea dwar id-Drittijiet tal-Bniedem. Hija impenjat ruħha li tistabbilixxi 

mekkaniżmu ta' analiżi indipendenti perjodika ta' dawn id-derogi mill-parlament. 

Fil-kuntest tal-kunflitt armat li għaddej fil-lvant tal-Ukrajna kif ukoll fil-peniżola annessa 

illegalment tal-Krimea, jeħtieġ li d-drittijiet tal-bniedem u d-dritt umanitarju internazzjonali jiġu 

rrispettati mill-partijiet kollha. Il-partijiet ikkonċernati internazzjonali fil-qasam tad-drittijiet tal-

bniedem għandu jkollhom aċċess sħiħ, liberu u mingħajr restrizzjoni għat-territorju kollu tal-

Ukrajna, inkluż il-Krimea u Sevastopol. L-istrateġija u l-pjan ta' azzjoni nazzjonali tad-drittijiet tal-

bniedem huma għodod komprensivi u ippreparati sew. Għandhom jiġu żgurati riżorsi adegwati 

għall-implimentazzjoni tagħhom. 

Ir-Repubblika Għarbija tal-Eġittu 

L-Eġittu qed jissielet biex jagħmel progress fit-transizzjoni tiegħu lejn id-demokrazija li bdiet bit-

tneħħija tal-President Mubarak fl-2011, għalkemm dan qed isir f'ambjent diffiċli ħafna 

kkaratterizzat mit-terroriżmu, diffikultajiet ekonomiċi u soċjali serji u kriżijiet reġjonali . 

Madankollu, il-progress fid-drittijiet tal-bniedem u l-libertajiet fundamentali jibqa' ta' sfida. 

Abbażi tal-konvinzjoni li l-libertà ta' għaqda u ta' espressjoni, il-proċess ġust tal-liġi u d-difensuri 

tad-drittijiet tal-bniedem (DDB)/ organizzazzjonijiet tad-drittijiet tal-bniedem (ODB) u n-

nondiskriminazzjoni huma essenzjali għal governanza tajba u stabbiltà fit-tul, l-oqsma ta' fokus 

ewlenin tal-UE fl-Eġittu huma r-rispett għall-istat tad-dritt, il-proċess ġust, l-investigazzjoni ta' 

abbużi, l-ispazju u t-tolleranza għas-soċjetà ċivili u n-nondiskriminazzjoni, fost l-oħrajn abbażi ta' 

sess, età jew twemmin reliġjuż. 

Il-każijiet ta' arresti arbitrarji u arresti preventivi fit-tul skont il-liġi kontroversjali dwar il-protesti 

tal-2013 jibqgħu sors ta' tħassib, kif ukoll il-fatt li persuni mhux militari għadhom qed jiġu riferuti 

għal qrati militari, l-eżistenza ta' proċessi kollettivi u s-sentenzi tal-mewt. Is-sentenzi kontra 

dimostranti u attivisti, u l-pressjoni dejjem tikber fuq il-ġurnalisti, l-organizzazzjonijiet kulturali, ir-

riċerkaturi u l-HRDs/HROs mhux biss minħabba projbizzjonijiet fuq l-ivvjaġġar, iżda wkoll 

minħabba arresti u detenzjoni huma wkoll ta' tħassib. Barra minn hekk, għadhom qed jiġu 

rrapportati regolarment it-tortura, l-għajbien sfurzat u kundizzjonijiet ħżiena ta' detenzjoni, kif ukoll 

l-użu eċċessiv tal-forza mill-pulizija. Għadhom qed jingħataw sentenzi ħorox għall-malafama 

reliġjuża, kif ukoll għadha għaddejja r-ripressjoni tal-komunità LGBTI, il-vjolenza sesswali u l-

vjolenza sessista mifruxa (għalkemm sar xi progress permezz tal-adozzjoni ta' liġi ġdida) u l-

prattika tal-impjieg tat-tfal. 

L-elezzjoni ta' Kamra tar-Rappreżentanti ġdida, li tinkludi Kumitat tad-Drittijiet tal-Bniedem, hija 

pass pożittiv. Tant ieħor huma l-każijiet ta' responsabbiltà, fosthom il-prosekuzzjoni u l-priġunerija 

okkażjonali, ta' uffiċjali tal-pulizija li wettqu abbużi. Fost it-titjib apprezzat hemm ukoll il-politika 

aktar b'saħħitha dwar il-protezzjoni ta' minoranzi reliġjużi, b'mod partikolari l-Insara, u d-drittijiet 

tan-nisa, inkluż l-iskoraġġiment tal-prattika tal-mutilazzjoni ġenitali femminili. 

Kwistjonijiet importanti ferm dwar id-drittijiet tal-bniedem tqajmu f'livell għoli matul is-sena mill-

Kap tad-Delegazzjoni/Charge D'Affaires, kif ukoll fil-kuntest ta' żjarat ta' livell għoli mill-kwartieri 

ġenerali (ir-RGħVP, l-MPE, il-KPS, il-Koordinatur tal-UE għall-Ġlieda Kontra t-Terroriżmu u l-

Kummissarji). Saru laqgħat regolari bejn id-Delegazzjoni tal-UE u d-Diviżjoni tad-Drittijiet tal-

Bniedem u l-Affarijiet Soċjali tal-Ministeru għall-Affarijiet Barranin, li matulhom id-Delegazzjoni 

qajmet kwistjonijiet importanti ferm b'rabta mad-drittijiet tal-bniedem u wettqet stħarriġ dwar 

każijiet ta' tħassib speċifiku, fosthom id-detenzjoni tal-HRDs, is-sitwazzjoni legali tal-

organizzazzjonijiet tad-drittijiet tal-bniedem (HROs) taħt pressjoni u l-abbozz ta' liġi ġdida dwar l-

NGOs, li ġie approvat mill-parlament f'Novembru 2016. Fil-21 ta' Jannar saret laqgħa tas-

sottokumitat bejn l-UE u l-Eġittu dwar il-migrazzjoni u l-affarijiet soċjali u konsulari. Il-laqgħa 

dwar l-affarijiet soċjali ippermettiet li l-UE tqajjem aspetti marbuta mad-drittijiet tan-nisa, tat-tfal, 

tal-persuni b'diżabbiltà u ta' setturi żvantaġġati oħrajn tas-soċjetà. 

L-UE ripetutament qajmet tħassib permezz ta' dikjarazzjonijiet u passi formali u informali biex 

tħeġġeġ lill-awtoritajiet Eġizzjani biex jippermettu l-funzjonament indipendenti tal-

organizzazzjonijiet tas-soċjetà ċivili u d-difensuri tad-drittijiet tal-bniedem, mingħajr il-biża' ta' 

intimidazzjoni. 

Matul iż-żjarat ta' livell għoli mill-UE, id-Delegazzjoni tal-UE organizzat laqgħat ma' HROs/HRDs 

prominenti, fejn ġiet diskussa s-sitwazzjoni tad-drittijiet tal-bniedem fil-pajjiż u dik tas-soċjetà ċivili 

b'mod partikolari. 

L-UE ltaqgħet mal-HRDs fuq bażi regolari biex jiddiskutu kwistjonijiet rilevanti marbutin mad-

drittijiet tal-bniedem. Saru laqgħat kull xahar tal-Grupp Informali tal-UE dwar id-Drittijiet tal-

Bniedem, li matulhom ġew diskussi l-iżviluppi u t-tħassib fil-qasam tad-drittijiet tal-bniedem. Ġew 

mistiedna bħala kelliema HRDs, membri tal-Kunsill Nazzjonali għad-Drittijiet tal-Bniedem, 

membri tal-parlament u interlokuturi tad-drittijiet tal-bniedem oħra rilevanti. L-EUDEL u l-Istati 

Membri tal-UE mmonitorjaw il-kawżi importanti fil-qrati mill-perspettiva tad-drittijiet tal-bniedem. 

Il-Kelliem għar-RGħVP ħareġ erba' dikjarazzjonijiet b'kollox, li esprimew tħassib dwar is-

sitwazzjoni tad-drittijiet tal-bniedem fl-Eġittu, l-impożizzjoni ta' projbizzjonijiet fuq l-ivvjaġġar, l-

iffriżar tal-assi, it-tħarrik ta' difensuri tad-drittijiet tal-bniedem u l-akkuża u s-sentenzi sussegwenti 

ta' sentejn ħabs għat-tliet Kapijiet tas-Sindakat tal-Istampa. 

Fit-8 ta' Marzu, il-Parlament Ewropew adotta riżoluzzjoni mhux vinkolanti,57 li tirrakkomanda s-

sospensjoni tal-għajnuna u l-assistenza militari għall-Eġittu li jintużaw għar-ripressjoni interna fid-

dawl tal-"ħtif, it-tortura u l-qtil brutali" tal-kandidat għal dottorat Taljan Giulio Regeni fil-Kajr, 

filwaqt li tenfasizza li dan ma kienx inċident iżolat, iżda kien seħħ f'kuntest ta' tortura, mewt taħt 

arrest u każijiet ta' għajbien sfurzat madwar l-Eġittu f'dawn l-aħħar snin. 

L-UE kompliet issemmi l-Eġittu fid-dikjarazzjoni tagħha taħt il-Punt 4 fil-Kunsill tad-Drittijiet tal-

Bniedem, filwaqt li esprimiet tħassib serju dwar is-sitwazzjoni tad-drittijiet tal-bniedem. 

Fl-2016, l-UE kompliet tipprovdi sostenn finanzjarju għal proġetti li jappoġġaw id-drittijiet tal-

bniedem, taħt diversi strumenti (EIDHR, DCI-NSA58 u OSĊ-AL59, il-Faċilità tas-Soċjetà Ċivili, l-

Allokazzjoni Globali tal-ENPI, il-pakketti bilaterali tal-ENPI). 

Id-delegazzjoni tal-UE fil-Kajr bħalissa qed tamministra 67 għotja b'rabta mad-drittijiet tal-bniedem 

(EUR 27 miljun). Il-proġetti ffinanzjati mill-UE jikkontribwixxu direttament għall-promozzjoni u l-

protezzjoni tad-drittijiet ċivili, politiċi, soċjali, ekonomiċi u kulturali. L-attivitajiet jiffokaw fuq il-

ġlieda kontra kull forma ta' diskriminazzjoni (abbażi ta' sess, reliġjuża u kulturali) kif ukoll il-

mutilazzjoni ġenitali femminili u t-traffikar ta' bnedmin. Dawn isaħħu wkoll id-drittijiet tan-nisa, id-

drittijiet tat-tfal, id-drittijiet tal-migranti, id-drittijiet tal-persuni b'diżabbiltà, l-aċċess għall-

ġustizzja, l-aċċess għall-kultura, id-diversità kulturali u l-governanza lokali. 

Permezz tal-Programm Reġjonali għall-Iżvilupp u l-Protezzjoni (RDPP), l-UE tappoġġa l-isforzi 

tal-UNHCR biex jiġu salvagwardjati l-ħtiġijiet ta' protezzjoni internazzjonali ta' persuni spostati fl-

Eġittu bit-tisħiħ tar-reġistrazzjoni, id-determinazzjoni tal-istatus ta' refuġjat, u l-kapaċità ta' 

pproċessar tar-risistemazzjoni kif ukoll it-titjib tal-kundizzjonijiet ta' akkoljenza, inkluż fil-

faċilitajiet ta' detenzjoni. 

                                                 
57 Riżoluzzjoni tal-Parlament Ewropew tal-10 ta' Marzu 2016 dwar l-Eġittu, b'mod partikolari l-każ ta' Giulio 

Regeni (2016/2608(RSP)) 
58 Strument ta' Kooperazzjoni għall-Iżvilupp – Programm għall-Atturi Mhux Statali 
59 Programm għall-Organizzazzjonijiet tas-Soċjetà Ċivili u l-Awtoritajiet Lokali 

Fl-2016, ġie adottat il-Pjan ta' Azzjoni tal-UE dwar l-Ugwaljanza bejn is-Sessi (GAP) II (2016–

2020). Fil-livell nazzjonali, il-GAP II issarraf f'qafas ta' implimentazzjoni u monitoraġġ għall-

Eġittu, żviluppat b'mod konġunt bejn l-UE u l-Istati Membri. Dan il-qafas jinkludi fokus fuq 

objettivi magħżula fl-oqsma tal-emanċipazzjoni tan-nisa u l-ugwaljanza bejn is-sessi, li għandhom 

jintlaħqu permezz ta' djalogu politiku u djalogu ta' politika, assistenza finanzjarja u mezzi oħrajn, 

bħal attivitajiet ta' riċerka. Ġie ppreżentat l-ewwel rapport li jiddeskrivi l-approċċ fil-livell tal-pajjiż 

għall-implimentazzjoni tal-GAP II lill-kwartieri ġenerali f'Novembru 2016, inkluż rapport u l-

previżjoni tat-triq 'il quddiem lejn bidla kulturali istituzzjonali għall-ugwaljanza bejn is-sessi u l-

emanċipazzjoni tan-nisa. 

Jeħtieġ li tingħata prova ta' titjib sostanzjali fil-libertajiet fundamentali bħal-libertà ta' għaqda, ta' 

espressjoni u ta' assoċjazzjoni. Dan jinkludi li jiġu garantiti, fiċ-ċirkostanzi kollha, il-libertà ta' 

moviment u ta' assoċjazzjoni tad-difensuri tad-drittijiet tal-bniedem, it-tneħħija tal-iffriżar tal-assi u 

t-tmiem ta' kull forma ta' fastidju – anke fil-livell ġudizzjarju – imwettaq kontra d-difensuri u l-

organizzazzjonijiet tad-drittijiet tal-bniedem fl-Eġittu, u l-adozzjoni ta' leġislazzjoni ġdida u t-titjib 

tal-leġislazzjoni eżistenti, inkluż liġi ġdida dwar l-NGOs, u sett ta' liġijiet dwar il-libertà ta' għaqda, 

li huma konformi mal-kostituzzjoni Eġizzjana u l-istandards internazzjonali. 

L-Istat ta' Iżrael 

Is-sitwazzjoni ġenerali fl-Iżrael kienet ikkaratterizzata minn aderenza għall-governanza 

demokratika u r-rispett għall-istat tad-dritt. Id-drittijiet u l-libertajiet fundamentali taċ-ċittadini 

Iżraeljani kienu ġeneralment protetti, għalkemm il-minoranzi u b'mod partikolari l-Iżraeljani 

Għarab iffaċċaw sfidi biex igawdu l-firxa sħiħa tad-drittijiet tagħhom. Fil-perijodu taħt reviżjoni 

saru għadd ta' żviluppi leġislattivi potenzjalment mhux demokratiċi, fosthom tnaqqis tal-ispazju 

pubbliku għas-soċjetà ċivili. Ippersistiet is-sitwazzjoni diffiċli tad-drittijiet tal-bniedem fit-territorju 

Palestinjan, fejn Iżrael għandu obbligi partikolari li jirriżultaw mir-rwol tiegħu bħala setgħa ta' 

okkupazzjoni. 

L-objettivi fil-qafas tar-relazzjonijiet tal-UE ma' Iżrael jiffokaw fuq is-sitwazzjoni tal-minoranzi u 

tal-gruppi vulnerabbli, il-preservazzjoni tal-valuri demokratiċi u r-responsabbiltajiet ta' Iżrael bħala 

setgħa ta' okkupazzjoni inkluż fir-rigward tat-tfal u l-kunflitti armati. 

Il-minoranzi Għarab u Bedwini komplew jiffaċċaw diffikultajiet biex iwettqu d-drittijiet ekonomiċi 

u soċjali fundamentali tagħhom. Il-Qorti Suprema kkonfermat deċiżjoni li ppermettiet it-tiġrif tal-

irħula Bedwini Umm al-Hiran u Atir, li l-gvern kellu l-ħsieb jissostitwixxi b'insedjamenti Lhud u 

foresta nazzjonali. Il-Knesset adottat l-hekk imsejħa "Liġi dwar l-Espulsjonijiet" li tippermetti t-

tkeċċija ta' membru elett tal-Knesset permezz ta' deċiżjoni ta' maġġoranza ta' ¾ tal-pari tiegħu. Il-

bersalli prinċipali tal-abbozz ta' liġi kienu l-membri tal-Knesset Għarab, b'inċitament għall-vjolenza 

jew ir-razziżmu u l-appoġġ għal kunflitt armat kontra Iżrael bħala raġunijiet possibbli għall-

espulsjoni. 

Iżrael kompla jwettaq politika ta' prevenzjoni u ta' dissważjoni fil-konfront ta' migranti irregolari u 

dawk li jfittxu l-asil. Iżrael kompla jinkoraġġixxi lill-popolazzjoni ta' madwar 40 000 migrant 

irregolari attwalment ġewwa l-pajjiż biex jirrilokaw għal pajjiżi terzi, fosthom ir-Rwanda u l-

Uganda. Regolamenti ġodda, li għadhom ma ġewx implimentati, jikkostitwixxu theddida għad-

detenzjoni indefinita għal dawk li ma jridux jitilqu wara li ma jirnexxilhomx japplikaw għall-asil. 

Il-Liġi dwar ir-Rekwiżiti ta' Trasparenza għal Partijiet Appoġġati minn Entitajiet Barranin adottata 

f'Lulju teħtieġ li l-NGOs li jirċievu aktar minn nofs il-finanzjament tagħhom minn gvernijiet 

barranin jirrapportaw dak il-fatt kull sena lir-Reġistratur tal-NGOs, li jippubblika lista ta' dawn l-

NGOs. Hija titlob ukoll li l-NGOs jispeċifikaw dan il-fatt fil-pubblikazzjonijiet uffiċjali tagħhom, 

kif ukoll l-ismijiet tal-pajjiżi li jikkontribwixxu. Ir-rekwiżit li l-NGOs jidentifikaw id-donaturi 

barranin ma japplikax fil-każ ta' finanzjament privat minn barra l-pajjiż. 

109 Palestinjan u 17-il Iżraeljan (jew persuni ċivili barranin) inqatlu s-sena l-oħra fit-territorju 

Palestinjan okkupat (Ġerusalem tal-Lvant, ix-Xatt tal-Punent u l-Istrixxa ta' Gaża). L-għadd kbir ta' 

vittmi Palestinjani qajjem tħassib dwar l-użu eċċessiv ta' forza mill-forzi ta' sigurtà Iżraeljani. 

F'Marzu, suldat tal-Forzi tad-Difiża Iżraeljani (IDF) spara lejn aggressur Palestinjan li kien diġà 

mmobilizzat mal-art u sussegwentement ittella' f'qorti militari Iżraeljana. L-għadd ta' detenuti 

amministrattivi żdied minn 584 f'Diċembru 2015 għal 644 f'Awwissu 2016. Diversi Palestinjani 

f'detenzjoni amministrattiva għamlu strajk tal-ġuħ fejn xi każijiet kospikwi ntemmu wara li 

apparentement saru ftehimiet mal-awtoritajiet Iżraeljani sabiex l-ordnijiet tad-detenzjoni tagħhom 

ma jerġgħux jiġġeddu. Il-fatt li eċċezzjonijiet fil-Liġi Iżraeljana dwar iż-Żgħażagħ ġew applikati 

sistematikament fil-każ ta' minorenni minn Ġerusalemm tal-Lvant akkużati b'reati kontra s-sigurtà 

fisser li t-trattament legali tagħhom kien de facto simili għal dak taħt il-liġijiet u l-prattiki militari ta' 

Iżrael li jiġu applikati fix-Xatt tal-Punent. Iżrael kompla bil-politika tiegħu ta' tiġrif punittiv ta' djar 

ta' aggressuri Palestinjani f'Ġerusalemm tal-Lvant u fix-Xatt tal-Punent. Is-sitwazzjoni umanitarja 

ta' Gaża baqgħet imwiegħra , u filwaqt li r-restrizzjonijiet fuq il-movimenti minn u lejn Gaża 

tnaqqsu b'mod konsiderevoli wara l-kunflitt tal-2014, xorta baqgħu stretti ħafna. Il-prodott 

domestiku gross (PDG) reali ta' Gaża naqas kważi b'terz matul l-aħħar 20 sena u l-qgħad laħaq 

43 %, minkejja miżuri bħall-għoti tal-permess biex prodotti ta' Gaża jiġu esportati lejn Iżrael u lejn 

ix-Xatt tal-Punent għall-ewwel darba mill-2007. 

Fl-2016 tnieda l-pjan fuq ħames snin tal-gvern biex titjieb l-integrazzjoni ekonomika u soċjali taċ-

ċittadini Għarab ta' Iżrael (EUR 2.4 biljun f'finanzjament ġdid u EUR 1.3 biljun taħt proġetti 

eżistenti). Il-Knesset ivvotat biex id-detenzjoni ta' dawk li jfittxu asil tiġi limitata għal mhux iktar 

minn 12-il xahar. Iżrael abbanduna l-politika tiegħu li jżomm l-kadavri ta' aggressuri Palestinjani 

minn Ġerusalemm tal-Lvant (ħlief l-affiljati tal-Ħamas); l-aħħar kadavru ġie rilaxxat 

f'Settembru 2016. 

L-UE kompliet tidħol f'diskussjonijiet dwar id-drittijiet tal-bniedem u d-demokrazija ma' Iżrael 

f'diversi strutturi. Fil-laqgħa annwali tas-Sottokumitat għad-Djalogu Politiku ġiet diskussa s-

sitwazzjoni tad-drittijiet tal-bniedem fix-Xatt tal-Punent u f'Gaża. Il-Grupp ta' Ħidma Informali 

dwar id-Drittijiet tal-Bniedem indirizza s-sitwazzjoni tad-drittijiet tal-bniedem ġewwa Iżrael, inkluż 

is-sitwazzjoni tal-minoranzi, il-kundizzjonijiet ta' detenzjoni inkluż dik tal-minorenni, il-libertà ta' 

assoċjazzjoni, u r-responsabbiltà tal-forzi tas-sigurtà u tal-uffiċjali tal-infurzar tal-liġi. Il-Grupp ta' 

Ħidma Informali dwar l-Organizzazzjonijiet Internazzjonali ddiskuta s-sessjoni li jmiss tal-

Assemblea Ġenerali tan-NU, ir-riżoluzzjonijiet tal-AĠNU, il-Kummissjoni dwar l-Istatus tan-Nisa, 

l-Assemblea Dinjija tas-Saħħa, l-UNESCO, l-UNEA, ir-riforma tan-NU, l-għażla li jmiss ta' 

Segretarju Ġenerali ġdid tan-NU, l-Għanijiet ta' Żvilupp Sostenibbli, il-Konvenzjoni Qafas tan-

Nazzjonijiet Uniti dwar it-Tibdil fil-Klima (UNFCCC) u l-operazzjonijiet għaż-żamma tal-paċi. Is-

Sottokumitat għall-Migrazzjoni, is-Saħħa u l-Affarijiet Soċjali indirizza l-migrazzjoni irregolari u l-

politiki ta' asil ta' Iżrael. Is-seminar bejn l-UE u Iżrael dwar il-ġlieda kontra r-razziżmu, il-

ksenofobija u l-antisemitiżmu kien opportunità għal skambju ta' fehmiet u l-qsim ta' ideat dwar il-

politika u approċċi prattiċi biex jiġu indirizzati dawn l-isfidi. 

L-UE sostniet id-djalogu ma' organizzazzjonijiet tas-soċjetà ċivili permezz ta' konsultazzjonijiet u 

laqgħat ta' informazzjoni regolari. Id-delegazzjoni tal-UE ospitat konsultazzjonijiet ma' 18-il 

organizzazzjoni tas-soċjetà ċivili bi tħejjija għall-Grupp ta' Ħidma Informali dwar id-Drittijiet tal-

Bniedem u s-Sottokumitat għad-Djalogu Politiku. Id-delegazzjoni wettqet attivitajiet regolari ta' 

diplomazija pubblika ffukati fuq kwistjonijiet marbuta mad-drittijiet tal-bniedem, fosthom diskorsi 

u parteċipazzjoni f'avvenimenti. Matul ir-Ramadan, id-Delegazzjoni ospitat rappreżentanti 

primarjament mill-komunità Għarbija għal ikla tal-Iftar fir-residenza. Fl-okkażjoni tal-Jum 

Internazzjonali għall-Eliminazzjoni tal-vjolenza fuq in-nisa f'Novembru, fir-residenza sar ukoll 

avveniment ta' sensibilizzazzjoni li enfasizza l-impenn imġedded tal-UE lejn l-eliminazzjoni tal-

vjolenza fuq in-nisa u l-bniet. Jum id-Drittijiet tal-Bniedem ġie mmarkat b'avveniment speċjali dwar 

il-protezzjoni tal-libertà ta' opinjoni u ta' espressjoni, organizzat f'kooperazzjoni maċ-Ċentru 

Minerva għad-Drittijiet tal-Bniedem fl-Università Ebrajka ta' Ġerusalemm. David Kaye, ir-

Rapporteur Speċjali tan-NU dwar il-promozzjoni u l-protezzjoni tad-dritt għal-libertà ta' opinjoni u 

ta' espressjoni, kien il-kelliem ewlieni waqt l-avveniment. 

Fil-qafas tal-programm tal-EIDHR, l-UE appoġġat il-produzzjoni ta' diversi rapporti ta' politika li 

tqassmu permezz ta' laqgħat politiċi jew il-preżentazzjoni tagħhom mill-benefiċjarji lill-korpi 

rilevanti tan-NU. Pereżempju, iċ-Ċentru Rackman tal-Università Bar Ilan fassal rapport parallel 

għas-CEDAW. Tfassal u ġie ppreżentat ukoll rapport parallel lill-Kumitat tan-Nazzjonijiet Uniti 

kontra t-Tortura (UNCAT) għall-ħames reviżjoni tal-UNCAT ta' Iżrael. Fost l-attivitajiet taħt 

proġetti oħra ffinanzjati mill-UE kien hemm ukoll żewġ laqgħat ta' informazzjoni minn Yesh Din, li 

waħda minnhom kienet fuq id-dokument ta' pożizzjoni il-ġdid tagħhom li ddeskriva "l-adozzjoni 

siekta tar-rapport ta' Levy" dwar l-awtorizzazzjoni retroattiva tal-bini tal-insedjamenti illegali fix-

Xatt tal-Punent. 

L-implimentazzjoni tal-istrateġija tal-pajjiż dwar id-drittijiet tal-bniedem u d-demokrazija tkompliet 

fil-qafas ta' "sottogruppi tad-drittijiet tal-bniedem" lokali magħmula mir-rappreżentanti tad-

Delegazzjoni tal-UE u tal-Istati Membri b'fokus fuq il-prijoritajiet ewlenin. Din ippermettiet 

kooperazzjoni u qsim tal-piż aħjar bejn l-ambaxxati u d-Delegazzjoni fir-rigward ta' kwistjonijiet 

marbuta mad-drittijiet tal-bniedem, bl-għan li jissaħħu l-messaġġi meta jkunu qed jiġu indirizzati l-

awtoritajiet Iżraeljani. 

L-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew għad-Demokrazija u għad-Drittijiet tal-Bniedem (EIDHR). Fl-2016 kien hemm 

għaddejjin 28 proġett tal-EIDHR. Ma ġiet ippubblikata ebda sejħa għal proposti sabiex l-

allokazzjonijiet tal-baġit għall-2016 u l-2017 (EUR 2.5 miljun) jiġu kkombinati f'sejħa waħda li 

titnieda fil-bidu tal-2017. Bħalissa għaddejjin proġetti ffukati fuq it-tisħiħ ta' ambjent favorevoli 

għall-organizzazzjonijiet tas-soċjetà ċivili u l-promozzjoni tad-drittijiet tal-bniedem; il-promozzjoni 

tad-drittijiet ta' gruppi vulnerabbli jew minoranzi fl-Iżrael; u t-tisħiħ tar-rispett għad-dritt umanitarju 

internazzjonali u d-drittijiet tal-bniedem fit-territorju Palestinjan okkupat, inklużi d-drittijiet tat-tfal 

f'kunflitti armati. 

Il-ħames Reviżjoni Perjodika tal-UNCAT dwar Iżrael (Kumitat tan-NU kontra t-Tortura) saret fit-3 

u l-4 ta' Mejju. Iżrael tenna r-rieda tiegħu li jinkorpora d-definizzjoni ta' tortura fil-liġi Iżraeljana. L-

NGO, Kumitat Pubbliku kontra t-Tortura (PCATI), laqa' d-dikjarazzjoni filwaqt li qajjem tħassib 

dwar il-proċess imtawwal tal-abbozzar tal-liġi; s'issa d-definizzjoni ma ġietx inkorporata u lanqas 

il-gvern ma impenja ruħu lejn skadenza biex jagħmel dan. 

L-aħħar żjara minn Rapporteur Speċjali tematiku tan-NU (RSNU) kienet iż-żjara tar-RSNU dwar il-

vjolenza fuq in-nisa (12–22 ta' Settembru 2016). Iżrael irrifjuta li jikkoopera mar-Rapporteurs 

Speċjali dwar is-sitwazzjoni tad-drittijiet tal-bniedem fit-Territorju Palestinjan Okkupat. F'Jannar l-

eks-Rapporteur Speċjali Wibisono rriżenja, bl-ilment li Iżrael qatt ma tah aċċess għat-Territorju 

Palestinjan Okkupat. 

Hemm aktar skop biex jiġi inkorporat b'mod espliċitu l-prinċipju tan-nondiskriminazzjoni u l-

ugwaljanza fil-liġijiet bażiċi ta' Iżrael. L-UE ser tkompli tħeġġeġ lil Iżrael biex joħroġ stedina 

permanenti lill-mekkaniżmi kollha tal-Proċeduri Speċjali tan-Nazzjonijiet Uniti. 

L-Awtorità Palestinjana (territorju Palestinjan okkupat – oPt) 

Kumment preliminari: Jeħtieġ li ssir distinzjoni bejn ir-responsabbiltajiet tal-Awtorità Palestinjana 

(AP) u dawk ta' Iżrael bħala setgħa ta' okkupazzjoni. Dan ir-rapport jirreferi għar-responsabbiltajiet 

tal-AP fix-Xatt tal-Punent u tal-awtoritajiet de facto ta' Gaża (għalkemm, formalment, il-gvern 

f'Ramallah jerfa' r-responsabbiltà għal Gaża ukoll). 

Fl-2016 ma sar ebda tibdil sinifikanti fis-sitwazzjoni ġenerali tad-drittijiet tal-bniedem fl-oPt u 

lanqas ma kien hemm xi deterjorazzjoni fundamentali. Jista' jiġi nnotat xi titjib rigward l-istat tad-

dritt, bħall-adozzjoni tal-Liġi dwar il-Protezzjoni tal-Minorenni. Ilhom żmien twil ħafna ma jsiru 

elezzjonijiet ġenerali fl-oPt (l-aħħar elezzjonijiet saru fl-2006). Il-mandati tal-president u tal-

parlament skadew. L-elezzjonijiet lokali skedati għat-8 ta' Ottubru ġew posposti. Ma tjiebx ir-rispett 

tal-libertà ta' espressjoni, il-libertà tal-għaqda u l-libertà tal-media; dawn ġew taħt pressjoni dejjem 

akbar minħabba intimidazzjoni, theddid u xi kultant arresti arbitrarji tal-ġurnalisti. 21 sentenza ta' 

mewt ingħataw f'Gaża, iżda bis-saħħa tal-moratorju ma ngħatat ebda sentenza ta' mewt fix-Xatt tal-

Punent. 

B'mod ġenerali, il-libertajiet fundamentali u d-drittijiet tal-bniedem huma ankrati fil-Liġi Bażika 

Palestinjana, iżda l-implimentazzjoni effettiva spiss mhix iggarantita. 

Il-prijorità tal-UE hija li jkomplu jiġu msaħħa l-kapaċitajiet tal-AP u s-sensibilizzazzjoni tal-

popolazzjoni. Dan jinkludi riformi tal-governanza fl-istituzzjonijiet tas-sigurtà u l-ġustizzja. 

Prijorità oħra hija t-tisħiħ tal-organizzazzjonijiet tas-soċjetà ċivili (OSĊ) u parteċipazzjoni akbar 

miċ-ċittadini fil-ħajja politika. L-istrateġija konġunta Ewropea l-ġdida għall-appoġġ (finanzjarju), li 

ġiet żviluppata matul l-2016 f'kooperazzjoni mill-qrib mal-AP, tirrifletti dawn l-objettivi għall-

perijodu ta' erba' snin li jmiss. L-assistenza konsultattiva waslet ukoll mill-missjoni tal-UE tal-

Politika ta' Sigurtà u ta' Difiża Komuni u l-Uffiċċju ta' Koordinazzjoni tal-UE għall-Appoġġ tal-

Pulizija Palestinjana (EUPOL COPPS), dwar is-sigurtà u l-ġustizzja. Il-ħidma tagħhom ser tkompli. 

Hemm diversi problemi speċjalment fl-oqsma tal-ġeneru, il-vjolenza (domestika) kontra n-nisa u d-

diskriminazzjoni kontra persuni LGBTI. Il-persuni b'diżabbiltà għadhom ibatu mill-esklużjoni 

soċjali. Id-detenzjoni arbitrarja baqgħet kwistjoni ta' tħassib. Kien hemm rapporti regolari ta' tortura 

u trattament ħażin fiċ-ċentri ta' detenzjoni. Il-libertà ta' espressjoni f'Gaża għadha taħt pressjoni 

serja b'attakki fuq il-ġurnalisti. L-akkużi ta' korruzzjoni huma frekwenti. Minkejja xi titjib fir-

rigward tal-prinċipju tal-istat tad-dritt, għad hemm il-kwistjoni tar-riskju tan-nuqqas tal-

indipendenza, ir-responsabbiltà u t-trasparenza tas-settur tal-ġustizzja, pereżempju minħabba 

interferenza eżekuttiva fil-ħidma tal-ġudikatura. Barra minn hekk, fl-2016 sar ftit li xejn progress 

fir-rigward ta' riformi tal-qafas leġislattiv u istituzzjonali li ilhom meħtieġa biex jiġu żgurati l-

governanza effettiva, il-kooperazzjoni interistituzzjonali u l-aderenza mal-obbligi internazzjonali 

b'rabta mad-drittijiet tal-bniedem. B'mod partikolari, l-emenda tal-Liġi dwar l-Awtorità Ġudizzjarja 

biex jiġu ċċarati r-rwoli, ir-responsabbiltajiet u l-mandati tal-istituzzjonijiet tas-settur tal-ġustizzja 

għadha pendenti. Din il-kjarifika hija partikolarment kritika għall-amministrazzjoni tal-qrati. Il-Liġi 

tal-Pulizija għadha ma ġietx adottata minħabba dibattitu li għaddej dwar in-natura ċivili tal-pulizija 

u l-ġurisdizzjoni relatata. Il-ħatra presidenzjali tal-Qorti Kostituzzjonali Suprema seħħet mingħajr 

ma ġew ikkonsultati l-movimenti politiċi u l-OSĊ. M'hemmx proċeduri legali stabbiliti b'mod ċar u 

ppubbliċizzati sew b'rabta mal-qorti. L-abbozz ta' strateġija tas-settur tas-sigurtà għall-perijodu 

2017–2022 għadha ma ġietx adottata. 

Sar xi progress fil-parteċipazzjoni aktar wiesgħa tal-pubbliku b'rabta ma' abbozzi ta' liġijiet u 

inizjattivi legali oħra. Madankollu, mhux l-inizjattivi kollha huma soġġetti għall-parteċipazzjoni 

pubblika u l-involviment tal-OSĊ. 

Ġie nnotat xi titjib fl-ambitu tal-istat tad-dritt, bħall-adozzjoni tal-Liġi dwar il-Protezzjoni tal-

Minorenni. Barra minn hekk, l-iżvilupp u l-adozzjoni tal-aġenda tal-politika nazzjonali (NPA), li 

għandha struttura ċara ta' azzjonijiet u objettivi, għandhom iservu ta' għodda ta' tmexxija adatta biex 

jitjieb ix-xogħol leġislattiv u l-implimentazzjoni tiegħu. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

awtoritajiet tal-AP. Ħidma bħal din ma saritx mal-awtoritajiet de facto tal-Ħamas f'Gaża minħabba 

l-"politika ta' nonkuntatt" tal-UE. Kwistjonijiet dwar id-drittijiet tal-bniedem u d-demokrazija ġew 

diskussi waqt il-laqgħa tal-Kumitat Konġunt UE- Organizzazzjoni għal-Liberazzjoni tal-Palestina 

(PLO) f'Ġunju preċeduta mil-laqgħa tas-sottokumitat għad-drittijiet tal-bniedem, il-governanza 

tajba u l-istat tad-dritt f'Marzu. L-aktar punti kritiċi tqajmu wkoll mir-RGħ/VP f'laqgħa mal-

President Abbas f'Ġunju fi Brussell. L-Uffiċċju tar-Rappreżentant tal-UE (EUREP) f'Ġerusalemm 

wettaq għadd kbir ta' azzjonijiet fil-livell lokali, bħal dikjarazzjonijiet lokali, żjarat fuq il-post u 

attendenza tas-seduti tal-qorti, u passi formali u informali. Tqajmu kwistjonijiet ta' tħassib fil-

laqgħat regolari mal-kontropartijiet Palestinjani. L-EUREP involva ruħu mal-OSĊ biex jikseb 

informazzjoni u jispjega u jippromwovi l-pożizzjoni tal-UE. L-impatt ta' dawn il-miżuri kollha ma 

jistax jitkejjel faċilment. Dawn ċertament ikkontribwixxew għad-difiża ta' kwistjonijiet marbuta 

mad-drittijiet tal-bniedem u mad-demokrazija fid-dominju pubbliku u b'hekk għenu biex titqajjem 

kuxjenza fost il-Palestinjani. L-UE appoġġat il-ħolqien ta' unitajiet dwar id-drittijiet tal-bniedem u l-

ġeneru f'ministeri ewlenin, bħall-Ministru għall-Intern u l-Ministru għall-Ġustizzja. 

L-UE tat appoġġ lid-DDB, b'mod partikolari fil-livell lokali, permezz ta' lista twila ta' miżuri, fil-

każijiet ta' arrest ta' Palestinjani mill-forzi Iżraeljani, kemm arresti ġudizzjarji kif ukoll 

detenzjonijiet amministrattivi, inkluż dawk ta' tfal bejn l-etajiet ta' 12 u 18-il sena, kif ukoll fir-

rigward tal-komunitajiet tal-Bedwini. Saru għadd kbir ta' laqgħat kemm fi Brussell kif ukoll fix-

Xatt tal-Punent biex jingħata appoġġa lill-OSĊ tad-drittijiet tal-bniedem. EUPOL COPPS kellha 

bosta laqgħat inċidentali ma' diversi OSĊ tad-drittijiet tal-bniedem. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew ta' Viċinat (ENI), b'mod aktar speċifiku permezz ta' appoġġ lill-awtoritajiet rilevanti 

kollha permezz tal-mekkaniżmu ta' Appoġġ Finanzjarju Dirett (DFS) tal-PEGASE (akronimu 

Franċiż għal Mecanisme "Palestino - Européen de Gestion et d'Aide Socio-Economique''), permezz 

tal-Istrument li jikkontribwixxi għall-Istabbiltà u l-Paċi (IcSP) u tal-fondi tal-PSDK (għall-EUPOL 

COPPS). Il-fondi tal-UE għal proġetti ta' għajnuna umanitarjakkompletaw il-firxa wiesgħa ta' 

interventi. 

Il-mekkaniżmu PEGASE żgura finanzjament kostanti għall-azzjonijiet imwettqa mill-AP fost l-

oħrajn fir-rigward tad-drittijiet tal-bniedem u d-demokrazija, fosthom il-prinċipju tal-istat tad-dritt 

(L-allokazzjoni totali għal PEGASE fl-2016: EUR 155 miljun, li parti minnhom biss tista' tiġi 

attribwita direttament lil attivitajiet marbuta mad-drittijiet tal-bniedem u mad-demokrazija). 

Ammont ta' EUR 8.1 miljun sar disponibbli għall-governanza, , EUR 9.17 miljun għall-EUPOL 

COPPS u EUR 3 miljun għall-IcSP. Wieħed mir-riżultati pożittivi, minn perspettiva trasversali, 

huwa l-iżvilupp u l-adozzjoni tal-NPA mill-gvern. Il-finanzjament appoġġa t-tisħiħ tal-kapaċitajiet 

u kkontribwixxa għall-ħidma tal-OSĊ. 

Fl-2014, il-President Abbas iffirma mingħajr riżerva strumenti ta' adeżjoni għal 55 trattat 

internazzjonali umanitarju, diplomatiku jew marbut mad-drittijiet tal-bniedem. Bħala membru tal-

Organizzazzjoni tal-Kooperazzjoni Iżlamika (OIC), il-PLO ffirmat Dikjarazzjoni dwar id-Drittijiet 

tal-Bniedem, u bħala membru tal-Lega Għarbija ffirmat il-Karta Għarbija dwar id-Drittijiet tal-

Bniedem. Diversi aġenziji tan-NU jkopru kwistjonijiet marbuta mad-drittijiet tal-bniedem fl-oPt. 

Minkejja l-adeżjoni għall-Konvenzjoni tan-NU kontra t-Tortura (UNCAT) f'Marzu 2014 u d-digriet 

presidenzjali ta' Mejju 2013 li jikkonferma l-impenn tal-awtoritajiet Palestinjani favur il-

projbizzjoni ta' kull forma ta' tortura, baqa' jkun hemm ilmenti regolari ta' tortura u trattament ħażin 

fiċ-ċentri ta' detenzjoni, kemm f'Gaża kif ukoll fix-Xatt tal-Punent. 

Jistgħu jinqalgħu aktar sfidi għall-progress jekk is-sitwazzjoni politika ġenerali tiddeterjora u l-

istabbiltà relattiva tal-AP tiddgħajjef. Dan jista' jseħħ jekk l-impass fuq it-twettiq tas-soluzzjoni ta' 

żewġ stati jkompli, u b'mod partikolari jekk l-attivitajiet ta' insedjament tal-Iżrael ikomplu jiżdiedu 

bħalma kien il-każ fl-2016. 

Ir-Renju Ħaxemita tal-Ġordan 

Fl-2016 kien hemm għadd ta' żviluppi pożittivi fil-kwistjonijiet marbuta mad-demokrazija u l-istat 

tad-dritt. Madankollu, dawn il-passi pożittivi ma jistgħux jaħbu l-erożjoni ulterjuri tal-ispazju tal-

libertà ta' espressjoni u ta' assoċjazzjoni fil-pajjiż, bħala parti mir-rispons tal-Ġordan għall-isfidi 

akbar għas-sigurtà. 

Il-prijoritajiet tal-UE fl-2016 kienu fil-parti l-kbira artikolati abbażi ta' erba' punti: l-appoġġ għad-

demokrazija fil-kuntest tal-elezzjonijiet parlamentari; l-appoġġ għal-libertà ta' assoċjazzjoni, is-

soċjetà ċivili u l-libertà ta' espressjoni fil-kuntest ta' ambjent ta' sigurtà li ddeterjora; l-inklużività; u 

l-appoġġ għad-drittijiet tar-refuġjati Sirjani. 

Id-deterjorament tas-sitwazzjoni tas-sigurtà fir-reġjun kollu kemm hu kif ukoll fil-Ġordan stess 

wassal lill-awtoritajiet biex ikomplu jsaħħu l-aspetti ta' sigurtà tat-tfassil ta' politika. Il-Ġordan kien 

qed jagħmel użu dejjem akbar ta' ordnijiet ta' silenzju mill-media u miżuri restrittivi oħrajn biex 

jevita rapportar dwar kwistjonijiet sensittivi, fosthom ir-rwol tal-forzi armati tal-Ġordan u l-familja 

rjali. B'mod parallel, il-libertà ta' għaqda u ta' assoċjazzjoni tpoġġiet taħt pressjoni u l-kontrolli fuq 

is-soċjetà ċivili saru aktar stretti. 

F'Settembru 2016 saru elezzjonijiet parlamentari. Osservaturi domestiċi u internazzjonali faħħru l-

elezzjonijiet bħala mmexxija sew minkejja xi inċidenti iżolati u mhux konnessi. Minkejja l-bidliet 

bl-għan li jinkoraġġixxu l-politika partiġġjana, il-familja u r-rabtiet tal-komunità lokali jidhru li 

għadhom fatturi ewlenin fil-votazzjoni. B'konsegwenza ta' dan, ir-riżultat tal-elezzjoni 

jikkostitwixxi biss pass limitat lejn l-objettiv ta' parlament ikkostitwit mill-partiti. Il-Missjoni ta' 

Osservazzjoni Elettorali tal-UE vvalutat lill-elezzjonijiet bħala "mmexxija sew, trasparenti u 

paċifiċi". 

Fil-qasam tal-ġudikatura, ittieħdu xi passi pożittivi, bħat-tnaqqis fil-pieni ta' ħabs u ta' arrest 

preventiv fl-abbozz ta' liġi dwar il-proċeduri penali/kriminali, l-aġġornament tal-liġi kontra l-

korruzzjoni permezz ta' żieda fir-reati u titjib fil-protezzjoni tax-xhieda u tal-informaturi u l-

istabbiliment ta' Kunsill Rjali għar-riforma tas-sistema ġudizzjarja. Ir-Re ppreżenta wkoll dokument 

ta' diskussjoni irjali, "L-Istat tad-Dritt u l-Istat Ċivili", li jiddeskrivi pjan direzzjonali dwar kif 

jinkiseb l-istat ċivili mixtieq, fejn il-liġi tkun tapplika għal kulħadd. Fl-aħħar nett, l-awtoritajiet 

ippubblikaw pjan nazzjonali komprensiv għad-drittijiet tal-bniedem għall-perijodu 2016–2025 u 

pjan eżekuttiv sussegwenti mill-Ministeru għall-Ġustizzja. 

F'Marzu 2016, id-Delegazzjoni tal-UE organizzat tour de table biex flimkien mal-OSĊ u l-Istati 

Membri tiddiskuti kwistjonijiet dwar l-ugwaljanza bejn is-sessi. 

Ħames prijoritajiet tal-UE ġew identifikati għas-snin li ġejjin: il-libertà ta' opinjoni u ta' espressjoni; 

l-istat tad-dritt u t-tortura; il-piena tal-mewt, in-nisa u l-ugwaljanza bejn is-sessi; u s-soċjetà ċivili u 

l-libertà tal-għaqda u ta' assoċjazzjoni. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Ġordan f'diversi strutturi, fosthom il-Kumitat ta' Assoċjazzjoni (Lulju 2016) u s-Sottokumitat għad-

Drittijiet tal-Bniedem (Ottubru 2016). L-UE enfasizzat li l-aħjar antidotu għar-radikalizzazzjoni hu 

soċjetà miftuħa fejn id-drittijiet tal-bniedem u l-libertajiet fundamentali jiġu rrispettati. 

Fir-rigward tal-piena tal-mewt, l-UE ppreżentat démarche f'Novembru fejn appellat għall-

istabbiliment mill-ġdid tal-moratorju. Għalkemm il-Ministru għall-Ġustizzja esprima r-rieda tiegħu 

li l-kwistjoni tal-piena tal-mewt tiġi allinjata aħjar mal-istandards internazzjonali, il-qrati tal-Ġordan 

ikkundannaw għall-mewt lil żewġ persuni kkundannati b'reat kriminali. 

F'Diċembru 2016, il-Kunsill ta' Assoċjazzjoni UE-Ġordan adotta l-Prijoritajiet tas-Sħubija u l-Patt 

anness. Waħda mit-tliet prijoritajiet hija "It-tisħiħ tal-governanza demokratika, l-istat tad-dritt u d-

drittijiet tal-bniedem". 

Fl-istess xahar, l-UE u għadd ta' Stati Membri appoġġaw lill-Karama Human Rights Film Festival u 

l-attivitajiet assoċjati. F'konformità mal-kampanja #EU4HumanRights, id-Delegazzjoni tal-UE 

pproduċiet għadd ta' filmati li jittrattaw xi wħud mill-prijoritajiet tad-drittijiet tal-bniedem 

identifikati għall-Ġordan. 

Matul is-sena, l-UE pprovdiet appoġġ sostanzjali għar-refuġjati Sirjani fil-Ġordan. Il-gruppi ta' 

ħidma kollha tal-UE għall-koordinazzjoni lokali ddiskutew b'mod regolari s-sitwazzjoni tar-

refuġjati Sirjani u b'mod partikolari dawk li nqabdu fl-art li ma tappartjeni għal ħadd li tinsab bejn 

il-Ġordan u l-fruntiera Sirjana (il-berm). L-interventi ffokaw ukoll fuq is-sitwazzjoni tas-sigurtà fil-

berm biex is-sħab ikunu jistgħu jissoktaw bl-isforzi ta' għajnuna umanitarja. Il-grupp ta' Ħidma 

dwar id-Drittijiet tal-Bniedem ġie aġġornat dwar id-drittijiet tal-ħaddiema migranti u speċjalment 

dawk tas-Sirjani fid-dawl tal-Patt bejn l-UE u l-Ġordan. Il-fokus kien fuq l-isfidi li jiffaċċaw ir-

refuġjati Sirjani biex jiksbu permessi tax-xogħol u l-miżuri li l-Ġordan għandu jimplimenta sabiex 

jissodisfa l-obbligi meħuda fil-Patt bejn l-UE u l-Ġordan (il-ħolqien ta' 100 000 impjieg sa tmiem l-

2018) u l-użu sħiħ tal-opportunitajiet ipprovduti permezz tas-simplifikazzjoni tar-regoli ta' oriġini 

deċiżi f'Lulju 2016. 

Fl-aħħar nett, minħabba l-importanza li tagħti l-UE li l-Ġordan jimpenja ruħu li jippromwovi d-

diversità reliġjuża, il-Ġordan intgħażel għall-ewwel missjoni ta' Ján Figel, li għadu kif inħatar bħala 

l-Mibgħut Speċjali (SE) għall-Promozzjoni tal-Libertà ta' Reliġjon jew ta' Twemmin. L-SE żar il-

pajjiż f'Ottubru u kkonferma li l-UE tinsab lesta li tappoġġa lill-Ġordan biex jiġġieled l-estremiżmu 

reliġjuż u jtejjeb ir-rwol tradizzjonali tal-Ġordan bħala d-difensur ta' Iżlam paċifiku u l-

koabitazzjoni armonjuża mal-Insara u ma' komunitajiet reliġjużi u etniċi oħra. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew ta' Viċinat (ENI), l-Istrument Ewropew għad-Demokrazija u għad-Drittijiet tal-Bniedem 

(EIDHR) u l-Istrument li jikkontribwixxi għall-Istabbiltà u l-Paċi (IcSP). 

Ġew kkuntrattati 16-il proġett fl-2016 (fosthom il-Missjoni ta' Osservazzjoni Elettorali), li jiffokaw 

fuq it-tisħiħ tal-kapaċità tas-soċjetà ċivili u l-media kif ukoll iċ-Ċentru Nazzjonali għad-Drittijiet 

tal-Bniedem, l-appoġġ għal governanza demokratika, it-tisħiħ tal-protezzjoni tat-tfal u l-

promozzjoni tal-emanċipazzjoni tan-nisa. 

Il-Ġordan jaderixxi ma' għadd sinifikanti ta' konvenzjonijiet internazzjonali dwar id-drittijiet tal-

bniedem. Ma jaderixxix mal-Konvenzjoni Internazzjonali għall-Ħarsien tal-Persuni Kollha mill-

Għajbien Sfurzat, il-Konvenzjoni Internazzjonali dwar il-Ħarsien tad-Drittijiet tal-Ħaddiema 

Migranti Kollha u tal-Membri tal-Familji tagħhom jew it-Tieni Protokoll Fakultattiv għall-Patt 

Internazzjonali dwar id-Drittijiet Ċivili u Politiċi, bl-għan li tiġi abolita l-piena tal-mewt. 

L-użu tal-Qorti għas-Sigurtà tal-Istat għal każijiet marbuta mat-terroriżmu hu kwistjoni ta' tħassib 

b'rabta mad-dritt għal proċess ġust. Għadhom qed jiġu rrappurtati każijiet ta' tortura u trattament 

ħażin fil-faċilitajiet tal-pulizija u tas-sigurtà tal-istat mid-difensuri tad-drittijiet tal-bniedem u l-

NGOs. Kien hemm ukoll tnaqqis kontinwu f'dawn l-aħħar snin reċenti fil-klassifikazzjoni tal-

Ġordan fl-Indiċi globali ta' Disparità bejn is-Sessi tal-Forum Ekonomiku Dinji (140 minn 145). 

Ir-Repubblika Libaniża 

Minkejja perijodu twil ta' staġnar istituzzjonali li ntemm bl-elezzjoni tal-President Aoun fil-

31 ta' Ottubru 2016 u l-impatt serju tal-kunflitt Sirjan fuq il-pajjiż, il-Libanu ra xi żviluppi pożittivi 

fil-qasam tal-protezzjoni tad-drittijiet tal-bniedem, bħalma huma l-ħolqien ta' Kummissjoni 

Nazzjonali dwar id-Drittijiet tal-Bniedem u l-organizzazzjoni b'suċċess ta' elezzjonijiet muniċipali. 

Fil-Patt bejn l-UE u l-Libanu li għadu kif ġie miftiehem, il-Libanu jimpenja ruħu biex itejjeb l-

kundizzjonijiet tal-għajxien tar-refuġjati. Madankollu, il-kisbiet tal-Libanu huma mħallta f'dan ir-

rigward u l-pajjiż mhux dejjem laħaq l-istandards internazzjonali meħtieġa ta' protezzjoni; 

pereżempju, ħafna refuġjati ntefgħu f'sitwazzjoni ta' illegalità minħabba t-tariffa ta' residenza ta' 

USD 200 li mhijiex affordabbli. Barra minn hekk, jidher li għadd ta' każijiet tal-qorti bbażati fuq il-

liġi kriminali dwar il-malafama għandhom l-għan li jdgħajfu l-libertà ta' espressjoni, filwaqt li 

hemm tħassib partikolari dwar il-garanziji limitati ta' aċċess għal proċess ġust. 

L-oqsma ta' fokus ewlenin tal-UE fil-Libanu kienu prinċipalment il-libertà ta' espressjoni, il-ġlieda 

kontra t-tortura u l-maltrattament, il-piena tal-mewt, il-prosekuzzjonijiet quddiem tribunali militari 

u l-aċċess għad-drittijiet bażiċi għar-refuġjati u l-migranti biex jiġu żgurati kundizzjonijiet ta' 

għajxien deċenti għalihom. Id-drittijiet tan-nisa u tat-tfal kif ukoll il-ksur tad-drittijiet tal-bniedem 

fil-ħabsijiet u perijodi twal ta' arrest preventiv kienu wkoll fokus importanti. 

L-istituzzjonijiet tal-gvern għadhom dgħajfa fir-rigward tat-trasparenza u l-effiċjenza, u b'mod 

partikolari l-korruzzjoni, kif ġie evidenzjat bil-kriżi tal-ġbir tal-iskart fl-2015. L-akbar tama li baqa' 

hija fil-Gvern ta' Kunsens Nazzjonali li għadu kemm ġie ffurmat biex jindirizza l-korruzzjoni 

bħalma impenja ruħu li jagħmel fl-ewwel dikjarazzjoni tal-gvern tiegħu. 

F'Mejju 2016 saru elezzjonijiet muniċipali b'suċċess. L-UE appoġġat dan il-proċess b'mod attiv 

permezz tal-Proġett tal-Programm ta' Żvilupp tan-Nazzjonijiet Uniti (UNDP) ta' Assistenza għall-

Elezzjonijiet fil-Libanu, li pprovda assistenza teknika lill-Ministeru għall-Intern, u permezz tal-

appoġġ tal-UE għall-isforzi ta' monitoraġġ elettorali mis-soċjetà ċivili. Id-diplomati tal-UE u tal-

Istati Membri tal-UE żaru l-postijiet tal-votazzjoni u osservaw il-proċess direttament tul l-erba' 

fażijiet kollha tal-elezzjoni. L-appoġġ u l-għajnuna tal-UE mhux biss ikkontribwixxew b'mod 

sinifikanti għall-organizzazzjoni b'suċċess tal-elezzjonijiet muniċipali iżda kkonfermaw ukoll il-

fiduċja tal-UE fl-abbiltà tal-Libanu li jorganizza elezzjonijiet parlamentari liberi u ġusti, skedati 

għal Mejju 2017. L-UE offriet li tkompli tagħti appoġġ lil-Libanu biex itejjeb iktar il-proċessi 

elettorali tiegħu, inkluż abbażi ta' rakkomandazzjonijiet preċedenti tal-missjonijiet ta' osservazzjoni 

elettorali (MOE) bl-għan li jiġu żgurati elezzjonijiet aktar trasparenti, kredibbli u inklużivi: 

kummissjoni elettorali indipendenti, poloz tal-votazzjoni stampati minn qabel, leġislazzjoni li żżid 

il-parteċipazzjoni tan-nisa fl-elezzjonijiet u t-tnaqqis tal-età tal-votazzjoni għal 18 (l-età ta' 

responsabbiltà legali). Madankollu, il-parteċipazzjoni tan-nisa fl-elezzjonijiet muniċipali ma kinitx 

sodisfaċenti. 

F'Ottubru 2016 il-Parlament adotta liġi li tistabbilixxi l-Istitut Nazzjonali tad-Drittijiet tal-Bniedem 

(waħda mir-rakkomandazzjonijiet tal-EPU) u li tipprevedi l-ħolqien ta' Mekkaniżmu Nazzjonali ta' 

Prevenzjoni (NPM) biex jinvestiga u jimmonitorja l-użu tat-tortura u l-maltrattament f'postijiet ta' 

detenzjoni. Għall-ewwel darba, il-Gvern il-ġdid ta' Kunsens Nazzjonali ffurmat fit-

18 ta' Diċembru 2016 jinkludi Ministeru tal-Istat għad-Drittijiet tal-Bniedem u Ministeru għall-

Affarijiet tan-Nisa, filwaqt li fi ħdan is-Sigurtà Ġenerali ġie stabbilit dipartiment tad-drittijiet tal-

bniedem. 

Is-Sigurtà Ġenerali Libaniża (GS) adottat Kodiċi ta' Kondotta bl-appoġġ tal-Uffiċċju tal-

Kummissarju għad-Drittijiet tal-Bniedem (OHCHR). Pass 'il quddiem lejn in-nondiskriminazzjoni 

kien ir-revoka ta' artikolu tal-Kodiċi Penali li ppermetta l-irtirar tal-akkużi legali u l-impożizzjoni ta' 

multi f'każijiet fejn min iwettaq stupru jiżżewweġ lill-vittma. 

Matul l-2016, l-UE u l-Libanu nnegozjaw u qablu dwar Prijoritajiet tas-Sħubija kif ukoll Patt. Il-

protezzjoni tad-drittijiet tal-bniedem ikkostitwixxiet element importanti tad-diskussjonijiet u tat-

testi finali maqbula. B'referenza għall-Patt, il-protezzjoni tad-drittijiet tar-refuġjati tikkostitwixxi 

parti importanti mill-impenji tal-Libanu. 

Matul il-laqgħa tas-Sottokumitat UE-Libanu għad-Drittijiet tal-Bniedem, id-Demokrazija u l-

Governanza (Brussell, Mejju 2016), ġiet maqbula lista ta' 12-il konklużjoni operazzjonali li hu 

mistenni li jsir segwitu għalihom. Anness magħhom kien hemm lista ta' kawżi tal-qorti ta' tħassib 

għall-UE. L-UE involviet ruħha flimkien ma' firxa wiesgħa ta' partijiet ikkonċernati tas-soċjetà 

ċivili fil-qasam tad-drittijiet tal-bniedem fil-livell tal-kwartieri ġenerali fi Brussell kif ukoll f'Bejrut 

permezz tad-Delegazzjoni tal-UE kemm qabel kif ukoll wara l-laqgħa msemmija hawn fuq. Il-

laqgħa tas-Sottokumitat UE-Libanu għall-Ġustizzja u l-Affarijiet Interni li saret aktar kmieni 

f'Bejrut f'April ppermettiet ukoll lill-UE biex tgħaddi messaġġi importanti dwar il-protezzjoni tad-

drittijiet fundamentali tal-bniedem. 

L-UE żammet kuntatti regolari mal-UNHCR, u d-Delegazzjoni tal-UE attendiet il-laqgħat ta' 

informazzjoni regolari tal-UNHCR, speċjalment dwar l-iskema l-ġdida ta' attestazzjoni li qed tiġi 

żviluppata mill-Ministeru għall-Affarijiet Soċjali Libaniż għal "persuni spostati mis-Sirja" bl-għan 

li jiġi sostitwit l-istatus ta' refuġjat eżistenti tal-UNHCR. Mhuwiex ċar jekk il-gvern il-ġdid hux ser 

jimplimenta din l-inizjattiva. 

Id-delegazzjoni tal-UE organizzat diversi laqgħat ta' konsultazzjoni tematiċi mal-OSĊ, li saru 

jipparteċipaw fihom b'mod attiv ħafna. 

Isir ukoll kuntatt regolari mal-awtoritajiet Libaniżi sabiex ikun żgurat li l-implimentazzjoni tal-pjan 

direzzjonali UE-Libanu kontra t-terroriżmu ssegwi approċċ ibbażat fuq id-drittijiet tal-bniedem. 

Id-Delegazzjoni tal-UE u l-Istati Membri tal-UE, f'kooperazzjoni mal-NGOs, qed isegwu mill-qrib 

għadd ta' kawżi importanti li għaddejjin rigward id-difensuri tad-drittijiet tal-bniedem, speċjalment 

dawk marbuta mal-libertà ta' espressjoni u l-użu ħażin tal-liġi dwar il-malafama. Fir-rigward tal-Każ 

ta' Manal Assi, id-Delegazzjoni tal-UE organizzat laqgħa dwar il-punti fokali tad-drittijiet tal-

bniedem bil-parteċipazzjoni tal-NGOs li qed isostnu b'mod attiv li jsir appell kontra s-sentenza tal-

Qorti Kriminali li użat l-Artikolu 252 tal-Kodiċi Kriminali, li indirettament jiġġustifika l-qtil tal-

unur, biex tnaqqas il-piena ta' raġel ikkundannat li sawwat lil martu sal-mewt għal ħames snin ħabs. 

Fil-kuntest tal-missjoni ta' programmazzjoni tal-UE f'Bejrut f'Novembru, għadd ta' partijiet 

ikkonċernati tas-soċjetà ċivili ħeġġew lill-UE biex issemma' leħinha aktar biex il-gvern tal-Libanu 

jinżamm responsabbli għall-ksur tad-drittijiet tal-bniedem. Ħafna esprimew tħassib dwar il-fatt li l-

influwenza tal-UE f'dan il-qasam kienet qed tonqos minħabba t-tħassib tagħha dwar il-kriżi tar-

refuġjati. 

Fl-2016, id-Delegazzjoni tal-UE ħadet għadd ta' passi favur l-abolizzjoni tal-piena tal-mewt u 

wettqet démarche biex tippreżenta l-prijoritajiet tal-UE lit-Tielet Kumitat tal-Assemblea Ġenerali 

tan-Nazzjonijiet Uniti (AĠNU). Fl-okkażjoni tal-Jum Internazzjonali kontra l-Piena tal-Mewt, l-

ambaxxatur tal-UE ħareġ dikjarazzjoni fejn appella lill-awtoritajiet biex jadottaw il-liġi li 

tikkonferma l-moratorju eżistenti bil-ħsieb tal-abolizzjoni tagħha. 

Fl-2016, l-UE kompliet tipprovdi appoġġ finanzjarju għal proġetti li jsostnu id-drittijiet tal-

bniedem, taħt diversi strumenti. Taħt il-programm ta' azzjoni annwali tal-2016, l-UE approvat 

programm ġdid bl-isem "Nagħmlu Progress fil-Ġustizzja għall-Minorenni u l-Ġustizzja Kriminali 

fil-Libanu" biex tissaħħaħ il-ġustizzja għall-minorenni u jiġi żgurat ambjent protettiv għat-tfal 

f'konformità mal-istandards internazzjonali. B'kollox, id-delegazzjoni tal-UE fil-Libanu bħalissa 

qed tamministra 31 għotja b'rabta mad-drittijiet tal-bniedem. 

Taħt l-EIDHR, total ta' tmien proġetti ġew implimentati minn OSĊ. Dawn il-proġetti jiffokaw fuq l-

għoti ta' appoġġ għal inizjattivi li għandhom l-għan li jippromwovu r-rispett tad-dritt għal proċess 

ġust, inkluż it-tmiem tal-ġurisdizzjoni militari fuq persuni ċivili. Baqa' jingħata appoġġ għall-

prevenzjoni tat-tortura u l-assistenza għall-vittmi u kundizzjonijiet ta' detenzjoni aħjar. Ingħata 

wkoll appoġġ fil-qasam tad-drittijiet tal-bniedem permezz tal-pakkett ta' assistenza bilaterali 

tradizzjonali (ENI), b'għadd ta' azzjonijiet marbuta mal-implimentazzjoni tal-proċess tal-EPU u r-

riforma tas-sistema tal-ħabsijiet, kif ukoll il-libertà ta' espressjoni. 

Attivitajiet oħrajn jiffokaw fuq l-indipendenza tal-ġudikatura, l-assistenza legali, il-libertà ta' 

espressjoni, ir-riforma elettorali, id-drittijiet tar-refuġjati u l-ħaddiema migranti u aċċess għal għadd 

ta' drittijiet bażiċi għar-refuġjati u l-komunitajiet ospitanti vulnerabbli. Dawn il-proġetti qed 

ikollhom impatt fuq it-tisħiħ tad-demokrazija tal-Libanu kif ukoll il-kundizzjonijiet tal-għajxien tar-

refuġjati. 

Minkejja l-bosta sfidi li qed jiffaċċa, il-Libanu wera impenn biex jikkoopera mal-mekkaniżmi 

internazzjonali tad-drittijiet tal-bniedem. Madankollu, għadu ma sarx segwitu sħiħ għar-

rakkomandazzjonijiet tal-Eżami Perjodiku Universali (EPU) li saru lil-Libanu fl-2010 u l-2016 u l-

Libanu għadu jeħtieġ jistabbilixxi kumitat nazzjonali biex jimplimentahom. 

Il-Libanu laqa' lir-Rapporteur Speċjali dwar il-libertà ta' reliġjon, li għamel rakkomandazzjonijiet li 

qed jiġu kkunsidrati. 

Fir-rigward tal-korpi tat-trattati, il-Libanu ppreżenta r-rapport tiegħu dwar il-Patt Internazzjonali 

dwar id-Drittijiet Ċivili u Politiċi (ICCPR) f'Ġunju 2016. Huwa qed jikkunsidra l-istabbiliment ta' 

korp nazzjonali inkarigat bl-abbozzar tar-rapporti kollha lill-mekkaniżmi tan-NU, fosthom l-EPU, u 

l-promozzjoni tal-kooperazzjoni bejn il-ministeri fir-rigward tar-rapporti tan-NU. 

L-aktar sfidi importanti għad-drittijiet tal-bniedem fil-Libanu jibqgħu l-prevenzjoni tat-tortura u l-

arresti arbitrarji, id-detenzjoni amministrattiva, l-allinjament tal-kundizzjonijiet fil-ħabsijiet mal-

istandards internazzjonali, l-abolizzjoni tal-piena tal-mewt, il-promozzjoni tal-ugwaljanza bejn in-

nisa u l-irġiel, it-titjib tal-kundizzjonijiet tal-għajxien tar-refuġjati, il-protezzjoni tal-migranti u ta' 

gruppi vulnerabbli oħra u l-ġlieda kontra d-diskriminazzjoni. L-użu ta' liġijiet dwar il-malafama 

biex tiġi ristretta l-libertà ta' espressjoni u speċjalment l-użu ta' prosekuzzjoni ġudizzjarja quddiem 

qrati militari għal dawk li jikkritikaw lill-gvern jew lill-istituzzjonijiet tiegħu huma inkwetanti u 

jżidu wkoll ir-riskju ta' ksur ieħor tad-drittijiet tal-bniedem. Il-Libanu ma kienx kapaċi jissodisfa r-

rekwiżiti tal-liġi biex itejjeb il-kundizzjonijiet tad-detenzjoni u tal-ħabsijiet, u b'hekk żdiedet il-

probabbiltà tal-ksur tad-drittijiet tal-bniedem. 

Żieda fir-rappreżentanza tan-nisa fil-politika u l-adozzjoni ta' liġi dwar l-istatus ċivili huma 

essenzjali biex tiġi evitata d-diskriminazzjoni sesswali de jure u de facto. Huwa wkoll essenzjali li 

jiġu eliminati d-dispożizzjonijiet tal-Kodiċi Kriminali li jiddiskriminaw kontra n-nisa u li tiġi 

eliminata d-diskriminazzjoni kontra n-nisa fir-rigward tal-għoti taċ-ċittadinanza tagħhom lit-tfal 

tagħhom. Għadha ma ġietx adottata leġislazzjoni li tonora l-impenji tal-Libanu taħt l-UNCAT u l-

OPCAT . 

Bħar-refuġjati Sirjani, kategoriji oħra tal-popolazzjoni bħalma huma r-refuġjati Palestinjani mil-

Libanu u l-ħaddiema migranti fosthom il-ħaddiema domestiċi jiffaċċaw diskriminazzjoni fl-aċċess 

għal drittijiet bażiċi. Partikolarment importanti huwa d-"dritt għad-drittijiet", jiġifieri l-aċċess għal 

dokumenti li jixhdu l-identità u s-soġġorn legali u status ta' residenza li jippermettu li jitressqu 

lmenti mingħajr biża' ta' detenzjoni jew deportazzjoni (inkluż permezz tal-abolizzjoni tas-sistemi ta' 

sponserizzazzjoni u ta' "kafala"). 

Ir-Repubblika Għarbija Sirjana 

Wara sitt snin ta' kunflitt, is-sitwazzjoni fis-Sirja hija abominabbli. L-UE tikkundanna t-tkomplija 

tal-ksur u l-abbużi serji sistematiċi u mifruxa tad-drittijiet tal-bniedem u kull ksur tad-dritt 

umanitarju internazzjonali mill-partijiet kollha tal-kunflitt fis-Sirja, b'mod partikolari r-reġim Sirjan 

u l-organizzazzjonijiet terroristiċi elenkati tan-NU, kif iddokumentat mill-Kummissjoni 

Internazzjonali Indipendenti ta' Inkjesta dwar ir-Repubblika Għarbija Sirjana, b'mandat min-NU. 

L-objettivi tal-UE dwar id-drittijiet tal-bniedem u d-demokrazija ġew imtennija fil-konklużjonijiet 

tal-Kunsill ta' Mejju u ta' Ottubru 2016 li jappoġġaw soluzzjoni politika għall-kriżi abbażi tal-

Komunikat ta' Ġinevra tal-2012 u tar-riżoluzzjonijiet rilevanti tal-KSNU.60 

Dawk kollha responsabbli għal ksur tad-dritt internazzjonali, u b'mod partikolari d-dritt umanitarju 

internazzjonali u d-drittijiet tal-bniedem, li wħud minnhom jistgħu jikkostitwixxu delitti tal-gwerra 

jew delitti kontra l-umanità, jeħtieġ li jitressqu quddiem il-ġustizzja, inkluż dawk li wettqu reati 

kriminali kontra gruppi u minoranzi reliġjużi, etniċi u oħrajn. L-impunità għal tali reati kriminali 

hija inaċċettabbli u għalhekk l-UE tkompli tappoġġa l-isforzi biex tinġabar evidenza bil-ħsieb ta' 

azzjoni legali ulterjuri. L-UE tfakkar fil-konvinzjoni tagħha li s-sitwazzjoni fis-Sirja għandha tiġi 

riferuta lill-Qorti Kriminali Internazzjonali u ttenni l-appell tagħha lill-Kunsill tas-Sigurtà tan-NU 

biex jieħu azzjoni f'dan ir-rigward. L-UE u l-Istati Membri tagħha ħadmu biex jesploraw il-

possibbiltajiet ta' azzjoni kkoordinata, fost l-oħrajn permezz tal-Assemblea Ġenerali tan-NU, li 

eventwalment adottat riżoluzzjoni f'Diċembru 2016 li toħloq "Mekkaniżmu Internazzjonali, 

Imparzjali u Indipendenti biex Jassisti fl-Investigazzjoni u l-Prosekuzzjoni tal-Persuni Responsabbli 

għad-Delitti l-Aktar Serji skont id-Dritt Internazzjonali li Twettqu fir-Repubblika Għarbija Sirjana 

sa minn Marzu 2011". 

L-UE kompliet bid-djalogu tagħha mal-organizzazzjonijiet tas-soċjetà ċivili u l-attivisti tad-drittijiet 

tal-bniedem bl-għan li tappoġġa l-isforzi tagħhom biex jgħinu lill-popolazzjoni Sirjana u biex 

tinġarr responsabbiltà għar-reati mwettqa minn partijiet ikkonċernati statali u mhux statali fil-pajjiż. 

L-Istrument Ewropew għad-Demokrazija u d-Drittijiet tal-Bniedem jiffinanzja xi 

organizzazzjonijiet tas-soċjetà ċivili li jaħdmu biex jippromwovu d-drittijiet tal-bniedem u 

jappoġġaw id-difensuri tad-drittijiet tal-bniedem. 

                                                 
60 Konklużjonijiet tal-Kunsill dwar l-Istrateġija Reġjonali tal-UE għas-Sirja u l-Iraq kif ukoll għat-theddida tad-

Da'esh, 9105/16, 23 ta' Mejju 2016 u l-Konklużjonijiet tal-Kunsill dwar is-Sirja, 17 ta' Ottubru 2016 

Il-Parlament Ewropew adotta diversi riżoluzzjonijiet matul l-2016 biex jiġbed l-attenzjoni għas-

sitwazzjoni fis-Sirja.61 

L-UE appoġġat ir-riżoluzzjonijiet dwar is-Sirja tal-Kunsill tad-Drittijiet tal-Bniedem tan-NU kif 

ukoll dawk tat-Tielet Kumitat tal-AĠNU, filwaqt li kkundannat l-eskalazzjoni tal-vjolenza fil-pajjiż, 

l-użu ta' bombi bettija u armi kimiċi mill-awtoritajiet Sirjani u l-abbużi tad-drittijiet tal-bniedem 

minn gruppi estremisti armati, u talbet lill-partijiet biex jirrispettaw l-obbligi tagħhom skont id-dritt 

umanitarju internazzjonali u jiżguraw l-aċċess bla xkiel għall-organizzazzjonijiet li jagħtu l-

għajnuna fis-Sirja. 

L-UE kompliet bil-miżuri restrittivi tagħha (projbizzjoni fuq il-kummerċ taż-żejt u l-prodotti taż-

żejt, projbizzjoni fuq transazzjonijiet finanzjarji, eċċ.) b'rabta mas-Sirja u introduċiet regolarment 

sanzjonijiet ġodda kontra individwi u entitajiet – fosthom uffiċjali militari u ta' sigurtà – 

responsabbli għall-vjolenza u r-ripressjoni fis-Sirja. 

Il-Libja 

Il-Libja għadha qed tħabbat wiċċha ma' transizzjoni politika diffiċli. Il-Gvern ta' Kunsens 

Nazzjonali għadu ma ġiex approvat mill-Kamra tar-Rappreżentanti, kif previst fil-Ftehim Politiku 

Libjan li ġie ffirmat fis-17 ta' Diċembru 2015 f'Skhirat (il-Marokk). Għalkemm l-Assemblea għall-

Abbozzar tal-Kostituzzjoni lestiet xogħolha, mhuwiex ċar jekk jistax isir referendum dwar il-

kostituzzjoni, u meta. Ħafna żoni tal-pajjiż għadhom jiffaċċaw it-theddida ta' konfrontazzjoni 

vjolenti u attakki terroristiċi. Konsegwentement, is-sitwazzjoni tad-drittijiet tal-bniedem fil-Libja 

kompliet tiddeterjora fl-2016. 

                                                 
61 Inkluż ir-riżoluzzjoni tal-Parlament Ewropew tal-24 ta' Novembru 2016 dwar is-sitwazzjoni fis-Sirja (2016/2933 

(RSP)), ir-riżoluzzjoni tal-Parlament Ewropew tas-6 ta' Ottubru 2016 dwar is-Sirja (2016/2894(RSP)) u r-
riżoluzzjoni tal-Parlament Ewropew tat-12 ta' April 2016 dwar is-sitwazzjoni fil-Mediterran u l-ħtieġa għal 
approċċ olistiku tal-UE għall-migrazzjoni (2015/2095(INI)) 

Il-poplu Libjan ibati minn strutturi paralleli ta' gruppi armati li jkomplu jwettqu ksur tad-drittijiet 

tal-bniedem b'impunità. Gruppi armati min-naħat kollha jwettqu ksur tad-drittijiet tal-bniedem, 

fosthom attakki diretti u indiskriminati kontra persuni ċivili u l-infrastruttura ċivili, qtil illegali, 

tortura u trattament ħażin f'faċilitajiet ta' detenzjoni illegali, arresti arbitrarji, ħtif, għajbien sfurzat u 

spostament sfurzat. Gruppi armati komplew jaħtfu lil persuni ċivili minħabba r-rabtiet familjari, l-

identità jew l-affiljazzjonijiet politiċi veri jew perċepiti tagħhom. Il-ksur tad-drittijiet tal-bniedem 

kien partikolarment serju u mifrux fiż-żoni kkontrollati mill-ISIS, fejn ġie rrapportat qtil arbitrarju, 

qtil tal-massa, tortura, detenzjonijiet arbitrarji, żwiġijiet sfurzati u żwiġijiet tat-tfal. 

Is-sistema ġudizzjarja għadha strutturalment dgħajfa u soġġetta għal pressjoni minn milizzji armati. 

L-infurzar tal-verdetti ġudizzjarji mhuwiex dejjem effettiv, u fil-perijodu ta' wara r-rivoluzzjoni l-

Libja sabet ruħha b'mod ġenerali mingħajr stat tad-dritt. Pressjonijiet eċċessivi u attakki fuq il-

partijiet ġudizzjarji kkonċernati (prosekuturi, imħallfin u avukati tad-difiża) xekklu b'mod serju l-

aċċess għall-ġustizzja wara l-avvenimenti. Hemm inqas qrati funzjonanti minħabba ħsara fil-bini 

tal-qrati. Il-kundizzjonijiet tal-ġudikatura komplew jaggravaw il-livelli ta' korruzzjoni fil-pajjiż. Fl-

2016, il-Libja kienet fil-170 post fl-Indiċi dwar il-Perċezzjoni tal-Korruzzjoni ta' Transparency 

International. 

Is-setgħa tal-milizzji spiss fixklet l-isforzi tal-awtoritajiet biex jinfurzaw il-liġi. Human Rights 

Watch irrapportat li eluf ta' nies fil-ħabsijiet huma esposti għal detenzjoni arbitrarja fit-tul, tortura u 

trattament ħażin ieħor. Il-kundizzjoni tal-migranti, ir-refuġjati u l-persuni spostati f'pajjiżhom 

(IDPs) tkompli tqajjem tħassib partikolari. 

Fl-2016, l-għadd ta' IDPs fil-pajjiż naqas għal 313 000, kif imsemmi fl-HNO tal-2016 (p.10), u bejn 

wieħed u ieħor 140 000 minnhom kienu fil-Lvant, 151 000 fil-Punent u 22 000 fin-Nofsinhar. 

241 000 minn dawk identifikati bħala IDPs ġew stmati li kienu fil-bżonn. Il-maġġoranza ta' dawk l-

IDPs kienu jinsabu fi bliet ewlenin, fosthom Bengażi, Misrata u Tripli. Fl-2016, in-nies spustati ġew 

irrapportati li huma l-aktar fil-bżonn ta' oġġetti mhux tal-ikel, kenn, appoġġ mediku u ikel. Fl-2016, 

ġie stmat li jinsabu madwar 357 259 migranti u refuġjati fil-pajjiż, li minnhom 295 652 tqiesu bħala 

l-aktar fil-bżonn. Dawn jibqgħu f'riskju ta' detenzjoni indefinita f'ċentri uffiċjali ta' detenzjoni għall-

migranti u f'ċentri mmexxija minn gruppi ta' milizzja lokali. Il-kundizzjonijiet f'dawn iċ-ċentri 

huma estremament prekarji u ffullati, b'aċċess limitat ħafna jew ebda aċċess għal protezzjoni legali, 

ikel, sanità u kura tas-saħħa, u soġġetti għal attakki vjolenti, stupru, estorsjoni u sfruttament. Fl-

2016, filwaqt li ngħata aċċess limitat għal xi ċentri uffiċjali lil organizzazzjonijiet internazzjonali, 

il-faċilitajiet informali mmexxija mill-milizzji baqgħu fil-biċċa l-kbira tagħhom inaċċessibbli għall-

organizzazzjonijiet umanitarji. Il-Libja għadha l-pajjiż prinċipali għat-transitu tal-vittmi tat-traffikar 

ta' bnedmin li jaslu fl-UE permezz tar-Rotta tal-Mediterran Ċentrali u b'mod partikolari l-

Organizzazzjoni Internazzjonali għall-Migrazzjoni (IOM) ikkalkolat li 80 % tal-11 000 nisa u bniet 

Niġerjani li waslu l-Italja fl-2016 huma vittmi ta' traffikar għal sfruttament sesswali fl-UE. 

Il-liġi Libjana ma tipprojbixxix il-vjolenza domestika b'mod adegwat u l-liġijiet tagħha dwar l-

istatus personali jkomplu jiddiskriminaw kontra n-nisa, b'mod partikolari fir-rigward taż-żwieġ, id-

divorzju u l-wirt. Ir-relazzjonijiet bejn persuni tal-istess sess huma pprojbiti u jistgħu jingħataw 

piena sa ħames snin ħabs. 

L-organizzazzjonijiet tas-soċjetà ċivili (OSĊ) saru l-mira ta' attakki minn ħafna partijiet fil-kunflitt. 

Fl-2016, il-Kummissjoni tas-Soċjetà Ċivili ħarġet regolamenti li jirrestrinġu serjament it-tħaddim 

tal-OSĊ lokali u internazzjonali. Il-Bord tal-Kummissjoni tas-Soċjetà Ċivili introduċa għadd kbir ta' 

restrizzjonijiet u impona kontrolli fuq il-ħidma tal-organizzazzjonijiet nongovernattivi 

internazzjonali fil-Libja. 

Reporters Without Borders rrappurtat li żewġ ġurnalisti inqatlu fl-2016. Fir-rigward tal-ewwel nofs 

tal-2016, iċ-Ċentru Libjan għal-Libertà tal-Istampa (LCFP) qed jeżamina seba' każijiet ta' omiċidju 

u attentat ta' omiċidju u 48 każ ta' għajbien sfurzat, ħtif ta' persuni, detenzjoni arbitrarja, aggressjoni 

fiżika, theddid u aggressjoni verbali, arrest u detenzjoni temporanja, sensja inġusta u ċensura tal-

ġurnalisti. Fl-2016, il-Libja kienet fil-164 post fl-Indiċi Dinji tal-Libertà tal-Istampa ta' Reporters 

Without Borders. 

F'Mejju 2016 intlaħaq qbil bejn il-muniċipalitajiet ta' Misrata u Tawergha li jinkludi l-istabbiliment 

ta' kumitat biex iżur il-ħabsijiet fil-belt ta' Misrata. Madankollu, għadu ma tfassalx pjan konkret 

għar-ritorn ta' nies mit-Tawergha li ilhom spostati minn Awwissu 2011. 

Minkejja d-diffikultajiet minħabba n-nuqqas ta' preżenza internazzjonali jew tal-UE fuq il-post, l-

UE kompliet tinvolvi ruħha f'diskussjonijiet dwar id-drittijiet tal-bniedem mal-awtoritajiet Libjani u 

rappreżentanti tas-soċjetà ċivili Libjana. Id-delegazzjoni tal-UE intensifikat il-koordinazzjoni mal-

Istati Membri tal-UE u organizzazzjonijiet internazzjonali fuq kwistjonijiet marbuta mad-drittijiet 

tal-bniedem. Studju tal-UNWOMEN iffinanzjat mill-UE dwar l-Inklużjoni Finanzjarja u l-Iżvilupp 

Ekonomiku u n-Nisa, li jinkludi kapitolu speċifiku ( profil tal-ugwaljanza bejn is-sessi) dwar il-

Libja, tnieda f'Ottubru 2016. 

Id-difensuri tad-drittijiet tal-bniedem (DDB) saru mira primarja tal-gruppi armati. Fl-2016, l-UE 

kompliet bl-appoġġ tagħha għad-difensuri tad-drittijiet tal-bniedem u nediet proġett iffinanzjat taħt 

l-EIDHR li għandu l-għan li jsaħħaħ il-kapaċità tal-NGOs li jaħdmu fil-qasam tad-drittijiet tal-

bniedem fil-Libja. 

L-istrateġija ġenerali tal-UE b'rabta mal-kooperazzjoni fil-Libja kien fiha żewġ komponenti: l-

appoġġ għall-Ftehim Politiku Libjan, il-Gvern ta' Kunsens Nazzjonali (GNA) u l-awtoritajiet lokali 

permezz tat-tisħiħ tal-istituzzjonijiet, u l-implimentazzjoni ta' proġetti biex jibbenefikaw direttament 

il-migranti, il-persuni spostati f'pajjiżhom (IDP) u r-refuġjati vulnerabbli, kif ukoll il-komunitajiet 

ospitanti. Pereżempju, taħt il-Programm Reġjonali għall-Iżvilupp u l-Protezzjoni (RDPP), tnedew 

proġetti biex jipprovdu assistenza diretta lil migranti, refuġjati u dawk li jfittxu l-asil li jinsabu fl-

ixtut Libjani jew li żbarkaw hemmhekk, riabilitazzjoni ta' ċerti ċentri ta' detenzjoni, u taħriġ tal-

Gwardja tal-Kosta Libjana fil-proċeduri ta' wara l-iżbark tal-migranti. 

Diversi proġetti ddedikati għal proċessi transizzjonali jiffokaw fuq il-governanza lokali, biex titjieb 

il-kapaċità tal-kunsilli muniċipali li jmexxu u jipprovdu servizzi adegwati, u biex tiżdied il-

parteċipazzjoni tal-organizzazzjonijiet tas-soċjetà ċivili Libjani fil-proċessi politiċi u fl-affarijiet 

lokali. Fis-settur tal-media, il-proġett 'Il-Media fil-Libja' baqa' joffri taħriġ lill-professjonisti dwar l-

etika ġurnalistika u r-rapportar f'ambjenti ostili u f'żoni ta' kriżi. 

Sabiex jiġu indirizzati l-ħtiġijiet l-aktar urġenti tal-poplu Libjan, diversi proġetti huma ddedikati 

għat-titjib tal-aċċess għas-saħħa, l-edukazzjoni u l-ġlieda kontra l-vjolenza sessista. Assistenza 

diretta, protezzjoni u kura tas-saħħa bażika jingħataw lill-migranti fiċ-ċentri ta' detenzjoni u fil-

komunitajiet ospitanti. Qed tiġi proposta r-ripatrijazzjoni volontarja lill-migranti maqbuda fil-Libja 

li jixtiequ jerġgħu lura f'pajjiżhom. Fl-2016 l-UE ffinanzjat ir-ritorn volontarju ta' madwar 500 

migrant. 

Ir-Renju tal-Marokk 

Ħames snin wara l-adozzjoni tal-Kostituzzjoni tal-2011, il-Marokk kompla bl-attività leġislattiva 

tiegħu bl-adozzjoni ta' 15 mid-19-il liġi organika stabbiliti fil-Kostituzzjoni. Fis-7 ta' Ottubru 2016 

saru elezzjonijiet leġislattivi. Intbagħtet Missjoni Ewropea ta' Esperti Elettorali fil-Marokk għall-

okkażjoni. 

Fl-2016, l-UE kompliet bl-isforzi ta' kooperazzjoni tagħha favur ir-riformi li saru mill-gvern u 

kompliet tappoġġa lill-partijiet ikkonċernati tas-soċjetà ċivili. Id-drittijiet tal-migranti, id-drittijiet 

tan-nisa, ir-riforma tal-ġudikatura u s-sistema penitenzjarja kienu oqsma ewlenin li fihom tnedew 

politiki ġodda bl-appoġġ tal-UE. 

Għalkemm l-implimentazzjoni effettiva tal-Kostituzzjoni tal-2011 tibqa' sfida fuq żmien medju u 

fit-tul, ġie rreġistrat progress sinifikanti fl-2016: 

– Il-liġijiet organiċi dwar il-Kunsill Superjuri tal-Ġudikatura u dwar l-Istatut tal-Maġistrati ġew 

ippromulgati fl-24 ta' Marzu 2016. 

– Wara konsultazzjoni pubblika dwar ir-reviżjoni tal-Kodiċi Kriminali, il-Ministeru għall-Ġustizzja 

ppreżenta abbozz lill-Parlament f'Ġunju 2016 li qed jiġi eżaminat mill-Kumitat għall-Ġustizzja u d-

Drittijiet tal-Bniedem. 

– Fir-rigward tar-rwol tas-soċjetà ċivili, żewġ liġijiet organiċi marbuta mad-demokrazija 

parteċipattiva, jiġifieri d-dritt ta' inizjattiva leġislattiva u d-dritt tal-petizzjoni, ġew adottati mill-

Parlament fil-31 ta' Mejju 2016. 

– Fir-rigward tal-governanza, il-Marokk nieda uffiċjalment l-istrateġija nazzjonali tiegħu kontra l-

korruzzjoni, qafas kuntrattwali ta' 10 programmi li jinkludu 239 proġett mifruxa fuq is-setturi u l-

korpi kollha kkonċernati. Fl-2016, il-Marokk kien fid-90 post fl-indiċi ta' Transparency 

International. 

– Id-drittijiet tan-nisa ġew indirizzati fl-2016 bl-adozzjoni tal-abbozz li jistabbilixxi l-Awtorità 

għall-Ugwaljanza u l-Ġlieda kontra d-Diskriminazzjoni (APALD). 

– Fl-aħħar nett, fir-rigward tad-drittijiet tal-migranti, il-liġi kontra t-traffikar ta' bnedmin ġiet 

adottata mill-Parlament f'Awwissu 2016; madankollu, il-liġijiet dwar l-asil u l-migrazzjoni 

għadhom fi stadju ta' abbozz. Fl-2016, il-Marokk nieda wkoll it-tieni fażi tar-regolarizzazzjoni tal-

migranti illegali. 

Għad fadal sfidi sinifikanti fil-qasam tad-drittijiet tal-bniedem. 

Sentejn wara l-preżentazzjoni f'Novembru 2014 tal-atti li jirratifikaw il-Protokoll Fakultattiv għall-

Konvenzjoni tan-Nazzjonijiet Uniti Kontra t-Tortura u Trattament jew Pieni Krudili, Inumani jew 

Degradanti oħra (OPCAT), l-istabbiliment tal-mekkaniżmu nazzjonali ta' prevenzjoni għadu qed 

jiġi diskuss u għadhom qed jiġu rrapportati atti allegatament ta' maltrattament. 

Il-libertà ta' espressjoni u l-libertà ta' assoċjazzjoni u ta' għaqda jibqgħu aspetti ewlenin. Fl-2016 il-

Marokk kien fil-131 post tal-Indiċi Dinji tal-Libertà tal-Istampa 2016 ta' Reporters Without 

Borders. Għadd ta' suġġetti jibqgħu jitqiesu bħala partikolarment sensittivi. Fir-rigward tal-libertà 

ta' assoċjazzjoni u ta' għaqda, xi organizzazzjonijiet tas-soċjetà ċivili esprimew it-tħassib tagħhom 

dwar l-iskadenzi għar-riċezzjoni tal-akkreditazzjoni tal-kostituzzjoni tagħhom. 

L-omosesswalità għadha reat kriminali skont l-Artikolu 489 tal-Kodiċi Kriminali. Fl-2016 ġew 

irrappurtati każijiet ta' omofobija. 

Fl-aħħar nett, rigward il-piena tal-mewt, l-abbozz ta' liġi li tirrevedi l-Kodiċi Kriminali għadu 

jinkludi l-użu tal-piena kapitali. Il-Marokk għadu japplika moratorju de facto fuq il-piena tal-mewt. 

Tradizzjonalment l-UE dejjem kellha djalogu miftuħ u kostruttiv mal-Marokk dwar id-demokrazija 

u d-drittijiet tal-bniedem, partikolarment fil-qafas tal-Kunsill ta' Assoċjazzjoni u s-Sottokumitat 

għad-Drittijiet tal-Bniedem, id-Demokrazija u l-Governanza. Wara s-sentenza dwar il-Ftehim 

Agrikolu bejn l-UE u l-Marokk f'Diċembru 2015, ma saret ebda laqgħa tal-Kunsill ta' Assoċjazzjoni 

u s-Sottokumitat għad-Drittijiet tal-Bniedem, id-Demokrazija u l-Governanza fl-2016. L-UE qed 

taħdem biex terġa' tniedi u ssaħħaħ iż-żewġ djalogi. 

L-appoġġ għal riformi demokratiċi u għal żvilupp ekonomiku sostenibbli u inklużiv jikkostitwixxi 

parti importanti tal-appoġġ finanzjarju mill-UE lill-Marokk. Proporzjon kbir minn din l-assistenza 

huwa fl-għamla ta' appoġġ baġitarju għal riformi soċjali, l-iżvilupp tal-attività ekonomika, titjib fil-

governanza, l-ugwaljanza, il-politiki tal-migrazzjoni, u riforma penitenzjarja u tal-ġustizzja. Konxja 

tal-importanza tar-rwol tas-soċjetà ċivili fil-proċess ta' demokratizzazzjoni, l-UE tipprovdi wkoll 

appoġġ dirett lil diversi organizzazzjonijiet tas-soċjetà ċivili. 

B'mod ġenerali, kien hemm momentum pożittiv fuq il-qafas leġislattiv, b'għadd importanti ta' testi 

adottati jew li huma fil-proċess li jiġu ffinalizzati. L-UE tibqa' impenjata li tappoġġa l-proċess ta' 

riforma permezz ta' implimentazzjoni effettiva tal-prinċipji kostituzzjonali. 

Is-Saħara tal-Punent 

Is-Saħara tal-Punent hija elenkata min-Nazzjonijiet Uniti bħala territorju mhux awtonomu, li l-

istatus tiegħu għadu s-suġġett ta' proċess ta' negozjar immexxi taħt il-patroċinju tan-NU. 

Għaldaqstant, bħalissa għaddej proċess immexxi min-NU li jassisti lill-partijiet biex isibu soluzzjoni 

politika ġusta, dejjiema u aċċettata b'mod reċiproku, li tagħti lok għall-awtodeterminazzjoni tal-

poplu tas-Saħara tal-Punent fil-kuntest ta' arranġamenti konsistenti mal-prinċipji u l-finijiet tal-

Karta tan-Nazzjonijiet Uniti. Il-KSNU adotta r-riżoluzzjoni 2285 (2016) fid-29 ta' April 2016 li 

ġġedded il-mandat tal-Missjoni tan-Nazzjonijiet Uniti għar-Referendum fis-Saħara tal-Punent 

(MINURSO) b'sena. 

L-UE esprimiet ripetutament it-tħassib tagħha dwar kemm qed idum għaddej il-kunflitt u l-

implikazzjonijiet tiegħu għas-sigurtà, id-drittijiet tal-bniedem u l-kooperazzjoni reġjonali. 

L-UE esprimiet ukoll b'mod konsistenti l-appoġġ tagħha għan-NU u r-Riżoluzzjonijiet tal-KSNU 

filwaqt li ħeġġet lill-partijiet biex ikomplu bl-isforzi rispettivi tagħhom biex isaħħu l-promozzjoni u 

l-ħarsien tas-sitwazzjoni tad-drittijiet tal-bniedem fis-Saħara tal-Punent u laqgħet it-tisħiħ tal-

Kunsill Nazzjonali dwar il-Kummissjonijiet tad-Drittijiet tal-Bniedem li joperaw f'Dakhla u 

f'Laayoune. 

L-UE għamlet segwitu wkoll fuq allegazzjonijiet ta' każijiet individwali ta' ksur tad-drittijiet tal-

bniedem permezz tal-kuntatti tagħha ma' organizzazzjonijiet tas-soċjetà ċivili, difensuri tad-drittijiet 

tal-bniedem, il-Kunsill Nazzjonali tad-Drittijiet tal-Bniedem (CNDH) u l-uffiċċji reġjonali tiegħu. 

Ir-Repubblika Demokratika tal-Poplu tal-Alġerija 

F'kuntest ikkaratterizzat minn diffikultajiet finanzjarji minħabba prezzijiet baxxi taż-żejt u tal-gass, 

l-Alġerija ppromulgat riforma kostituzzjonali fi Frar 2016 bl-għan li ssaħħaħ l-istat tad-dritt u 

tavvanza l-protezzjoni tad-drittijiet fundamentali. Ġew adottati diversi liġijiet li jimplimentaw dawn 

id-dispożizzjonijiet. Sadanittant, kien hemm każijiet fejn l-eżerċizzju ta' xi wħud minn dawk id-

drittijiet, b'mod partikolari l-libertà ta' għaqda u l-libertà ta' espressjoni, baqa' jiġi mfixkel fil-

prattika. 

F'termini ta' prijoritajiet, l-appoġġ tal-UE għas-soċjetà ċivili jibqa' kruċjali fl-Alġerija, b'mod 

partikolari fir-rigward tad-demokrazija parteċipattiva lokali u r-reżiljenza tas-soċjetà ċivili fil-livell 

komunitarju. L-UE hija attiva wkoll fl-għoti ta' appoġġ lid-difensuri tad-drittijiet tal-bniedem l-aktar 

permezz tal-linji tematiċi tagħha. L-osservanza tal-proċessi, madankollu, baqgħet soġġetta għal 

awtorizzazzjoni minn qabel mill-awtoritajiet. Fl-aħħar nett, l-UE qed tappoġġa wkoll il-

promozzjoni tad-drittijiet tan-nisa u tat-tfal. 

Il-Liġi dwar l-Assoċjazzjonijiet tal-2012 għadha qed toħloq diffikultajiet għall-funzjonament tal-

assoċjazzjonijiet lokali u dawk internazzjonali fl-Alġerija. Għadd ta' sħab tal-UE għadhom ma 

rċevewx il-permess tal-awtoritajiet biex jirreġistraw uffiċjalment bħala assoċjazzjonijiet u għalhekk 

ma jistgħux joperaw kif suppost fil-pajjiż. Restrizzjonijiet fuq id-dritt ta' għaqda għadhom fis-seħħ 

fl-Alġier, fejn il-permess għal laqgħat jiġi sistematikament miċħud. Diversi laqgħat dwar id-

drittijiet tal-bniedem organizzati minn assoċjazzjonijiet ġew ipprojbiti u l-organizzaturi tagħhom 

ġew arrestati u mbagħad rilaxxati mingħajr akkuża. 

L-Alġerija għadha ma implimentatx b'mod sħiħ il-Konvenzjoni 87 tal-Organizzazzjoni 

Internazzjonali tax-Xogħol (ILO) dwar il-libertà ta' assoċjazzjoni u l-protezzjoni tad-dritt għall-

organizzazzjoni fir-rigward tal-ħolqien ta' trade unions indipendenti. Fl-2016, l-ILO rrakkomandat 

li l-Alġerija tiżgura li ma hemm ebda ostaklu għar-reġistrazzjoni ta' trade unions indipendenti u li 

terġa' timpjega lill-uffiċjali pubbliċi li kienu ngħataw is-sensja abbażi ta' allegazzjoni ta' 

diskriminazzjoni kontra l-unions. 

Minkejja ix-xena dinamika tal-media tagħha, fil-prattika l-isforzi tal-Alġerija biex tiżgura l-

pluraliżmu u l-libertà tal-istampa mhux dejjem intlaqgħu uffiċjalment. Intużaw kwistjonijiet 

amministrattivi bħall-għoti ta' liċenzji ta' operar għall-entitajiet tal-media, il-ħruġ ta' permessi għall-

bini jew il-finanzjament permezz tal-pubbliċità biex issir pressjoni fuq il-media indipendenti. 

Minkejja l-emendi kostituzzjonali reċenti, il-prosekuturi pubbliċi komplew jitolbu sentenzi ta' ħabs 

ħorox għal reati marbuta mal-media. Bl-istess mod, diversi bloggers ġew akkużati b'malafama u 

kkundannati li jservu sentenzi ta' ħabs. Fl-2016 l-Alġerija kienet fil-129 post fl-Indiċi Dinji tal-

Libertà tal-Istampa ta' Reporters Without Borders. 

Ir-reviżjoni kostituzzjonali adottata fi Frar 2016 inkludiet titjib notevoli, bħal-limitu massimu ta' 

żewġ mandati presidenzjali, l-abolizzjoni tas-sentenzi ta' ħabs għal reati marbuta mal-media, it-

tisħiħ tal-indipendenza tal-ġudikatura u n-natura eċċezzjonali tad-detenzjoni proviżorja. L-Amazigh 

ġiet iddikjarata wkoll il-lingwa uffiċjali tar-Repubblika. Wara l-adozzjoni tar-reviżjoni 

kostituzzjonali, l-Alġerija adottat liġi elettorali ġdida li tinkorpora wħud mir-rakkomandazzjonijiet 

tal-UE dwar il-ħtieġa li jiżdiedu t-trasparenza u t-traċċabbiltà. Ġiet stabbilita kummissjoni elettorali 

indipendenti (Haute Instance Independent pour la Surveillance des Elections). Ġie stabbilit ukoll 

Kunsill tad-Drittijiet tal-Bniedem, u l-Kummissjoni Nazzjonali dwar Kwistjonijiet Soċjoekonomiċi 

(CNES) ingħatat grad kostituzzjonali. L-istess japplika għall-Organu Nazzjonali għall-prevenzjoni u 

l-ġlieda kontra l-korruzzjoni, li l-membri tiegħu nħatru f'Settembru 2016. B'mod parallel, l-Alġerija 

kienet fil-108 post fl-Indiċi ta' Transparency International tal-2016. Madankollu, għad hemm dubji 

dwar in-natura indipendenti tal-istituzzjonijiet imsemmija hawn fuq u wieħed għad irid jara kif 

joperaw fil-prattika. 

L-UE u l-Alġerija komplew bl-involviment tagħhom fi kwistjonijiet marbuta mad-drittijiet tal-

bniedem fil-qafas tal-konsultazzjonijiet politiċi tagħhom kif ukoll fi ħdan is-Sottokumitat dwar id-

Djalogu Politiku, id-Drittijiet tal-Bniedem u s-Sigurtà. Fl-2016 l-organizzazzjonijiet tas-soċjetà 

ċivili Alġerini bbenefikaw minn finanzjament tal-UE fl-oqsma tal-patrimonju u l-kultura, kif ukoll 

iż-żgħażagħ u l-impjiegi permezz tal-programmi PATRIMOINE u PAJE. Aktar minn 30 proġett 

ibbenefikaw minn finanzjament tal-UE permezz ta' linji tematiċi (EIDHR u OSĊ-AL). Barra minn 

hekk, fl-2016 ġie adottat il-programm il-ġdid CAPDEL biex jingħata appoġġ lill-parteċipazzjoni 

taċ-ċittadini fil-governanza lokali flimkien mal-Ministeru għall-Intern, u b'hekk inħoloq kanal ġdid 

għal djalogu politiku permanenti mal-awtoritajiet. Permezz tal-linji tematiċi tagħha, l-UE tiffinanzja 

wkoll firxa wiesgħa ta' proġetti li jvarjaw minn assistenza teknika għal assoċjazzjonijiet lokali u t-

titjib tal-aċċess tal-migranti għas-saħħa. L-UE tibqa' tappoġġa proġetti marbuta mal-ugwaljanza 

bejn is-sessi permezz tal-Pjan ta' Azzjoni tagħha dwar l-Ugwaljanza bejn is-Sessi u qed tkompli 

toffri opportunitajiet ta' taħriġ u tisħiħ tal-kapaċitajiet għad-difensuri tad-drittijiet tal-bniedem, 

b'mod partikolari billi tappoġġa l-Lega Alġerina għad-Difiża tad-Drittijiet tal-Bniedem. 

L-Alġerija ser tiġi eżaminata fl-EPU li jmiss fl-2017 u l-UE qiegħda tinvolvi ruħha b'mod attiv mal-

OSĊ qabel dan l-eżami. L-Alġerija rratifikat il-konvenzjonijiet internazzjonali ewlenin kollha dwar 

id-drittijiet tal-bniedem, minbarra l-Istatut ta' Ruma li jistabbilixxi l-Qorti Kriminali Internazzjonali, 

iffirmat fl-2000, u l-Konvenzjoni dwar l-Għajbien Sfurzat, iffirmata fl-2007. Ir-Rapporteur Speċjali 

tan-NU dwar id-dritt għas-saħħa għamel l-ewwel żjara tiegħu fl-Alġerija fl-2016. Madankollu, 

żjarat mir-Rapporteurs Speċjali tan-NU dwar il-libertà ta' għaqda u ta' assoċjazzjoni u dwar it-

tortura ilhom pendenti mill-2011. L-Alġerija baqgħet iżżomm il-moratorju tagħha fuq il-piena tal-

mewt. 

L-implimentazzjoni rapida u effettiva tar-reviżjoni kostituzzjonali ser tkun kruċjali biex jiġu 

indirizzati n-nuqqasijiet li għad hemm. B'mod partikolari, ser tkun meħtieġa leġislazzjoni ulterjuri 

biex jiġi żgurat li d-drittijiet fundamentali ggarantiti fil-kostituzzjoni, fosthom id-dritt għal-libertà 

ta' għaqda, ta' assoċjazzjoni u ta' espressjoni, jiġu rrispettati kif suppost, fl-ispirtu tal-Għanijiet ta' 

Żvilupp Sostenibbli tal-Aġenda 2030 maqbula universalment. Dan huwa rilevanti b'mod partikolari 

fir-rigward tal-Liġi dwar l-Assoċjazzjonijiet. 

Ir-Repubblika tat-Tuneżija 

It-transizzjoni demokratika Tuneżina għamlet progress fl-2016 minkejja d-diffikultajiet li l-pajjiż 

kompla jiffaċċa. L-implimentazzjoni effettiva tal-Kostituzzjoni tal-2014 tibqa' l-prinċipju ta' gwida 

għall-promozzjoni tad-drittijiet u l-libertajiet fundamentali fit-Tuneżija. 

L-isfidi prinċipali għall-governanza kienu fir-rigward tal-istabbiliment u l-funzjonament tal-

istituzzjonijiet u tal-korpi kostituzzjonali u indipendenti. Filwaqt li sar progress b'rabta mal-

funzjonament tal-parlament Tuneżin, l-effikaċja ta' din l-istituzzjoni kienet madankollu limitata 

minn nuqqas ta' riżorsi suffiċjenti. Id-deċentralizzazzjoni u l-ħolqien ta' awtoritajiet lokali 

finanzjarjament u amministrattivament awtonomi hija waħda mill-isfidi istituzzjonali l-aktar 

kumplessi li qed tiffaċċa t-Tuneżija. Madankollu dan huwa meħtieġ, anke biex titrażżan iż-żieda fl-

inugwaljanzi reġjonali fil-pajjiż. 

Fl-2016 kienu għaddejjin riformi importanti bl-għan li jinżammu elezzjonijiet muniċipali, b'mod 

partikolari r-riforma tal-liġi elettorali u l-abbozzar ta' abbozz ta' liġi ġdida dwar l-awtoritajiet lokali. 

Id-dewmien fl-adozzjoni ta' din il-leġislazzjoni l-ġdida wassal biex id-data tal-elezzjonijiet 

muniċipali tiġi posposta għall-2017. Il-korpi indipendenti (fosthom ħamsa kostituzzjonali) 

inkarigati bil-kompitu li jappoġġaw id-demokrazija jinsabu fi stadji differenti ta' stabbiliment, 

peress li fil-biċċa l-kbira tagħhom esperjenzaw dewmien. L-indipendenza finanzjarja u 

amministrattiva tagħhom tvarja ħafna u f'xi każijiet hija mhedda minn nuqqas ta' mezzi. L-aggravar 

ftal-korruzzjoni mill-2011 'il hawn hu ta' tħassib ewlieni, u dan ifixkel l-isforzi ta' governanza tajba 

u ta' riforma. Fl-2016, it-Tuneżija kienet fil-75 post fl-Indiċi dwar il-Perċezzjoni tal-Korruzzjoni ta' 

Transparency International. Sar progress bl-adozzjoni fid-9 ta' Diċembru 2016 tal-istrateġija 

nazzjonali 2016-2020 għal governanza tajba u l-ġlieda kontra l-korruzzjoni u l-pjan ta' azzjoni 

tagħha għall-2017–2018. Barra minn hekk, f'Jannar 2016 inħoloq ministeru ġdid biex jissorvelja 

dawn il-kompiti. Min-naħa l-oħra, ftit li xejn qed isir progress fir-rigward tal-liġijiet dwar il-

protezzjoni tal-informaturi, l-arrikkiment illeċitu u d-dikjarazzjoni ta' assi qed isir bil-mod u l-kawżi 

marbuta mal-korruzzjoni weħlu fil-qrati. 

Fir-rigward tar-riforma tal-ġudikatura, ġew eletti f'Ottubru 2016 membri tal-Kunsill Superjuri tal-

Ġudikatura, filwaqt li ma sar ebda progress fil-ħolqien tal-Qorti Kostituzzjonali. Il-proċess ta' 

ġustizzja transizzjonali, imwettaq permezz ta' "Instance Vérité et Dignité", stabbilit fl-aħħar tal-

2014, għadu qed jiffaċċa ostakli. L-ewwel seduti pubbliċi tal-vittmi saru fis-17 u t-

18 ta' Novembru 2016. 

Is-sitwazzjoni fil-ħabsijiet baqgħet prekarja, u l-iffullar hu waħda mill-problemi ewlenin. Kważi 

6 000 ħabsi ġew akkużati u nstabu ħatja ta' użu tad-droga. Bħalissa qed jiġi diskuss abbozz ta' liġi li 

tirrevedi l-leġislazzjoni attwali u li tipprevedi sentenza minima ta' sena ħabs għall-użu tad-droga. 

Komplew ifeġġu allegazzjonijiet ta' trattament ħażin u tortura, partikolarment fil-ħabsijiet u ċ-ċentri 

ta' detenzjoni. It-Tuneżija hija l-ewwel pajjiż fir-reġjun li fl-2016 stabbilixxa l-mekkaniżmu 

nazzjonali ta' prevenzjoni tiegħu f'konformità mal-obbligi tiegħu taħt l-OPCAT, iżda - bħal fil-każ 

ta' istituzzjonijiet indipendenti oħrajn - il-funzjonament ta' dan il-mekkaniżmu huwa mhedded minn 

nuqqas ta' mezzi. 

Ittieħdu passi importanti marbuta mal-promozzjoni u l-protezzjoni tad-drittijiet tal-bniedem. 

Abbozz ta' liġi ġdida dwar id-diskriminazzjoni qed jiġi diskuss mill-parlament. Ir-rispett għad-

drittijiet tal-bniedem ta' persuni LGBTI għadha kwistjoni ta' tħassib. Il-kundanni ta' persuni 

omosesswali abbażi tal-Kodiċi Penali (Artikolu 230) u l-implimentazzjoni tal-Kodiċi Penali 

(testijiet mediċi sfurzati) iqajmu l-kwistjoni ta' konformità mal-kostituzzjoni. F'Lulju ġie ppreżentat 

abbozz ta' liġi dwar il-vjolenza fuq in-nisa lill-parlament. 

Liġi ġdida dwar l-aċċess għall-informazzjoni ġiet adottata mill-Parlament f'Marzu 2016. Din il-liġi 

tiddefinixxi d-dritt stipulat fl-Artikolu 32 tal-kostituzzjoni (dwar il-garanzija tal-libertà ta' opinjoni, 

ta' espressjoni, ta' informazzjoni u ta' pubblikazzjoni) u twaqqaf awtorità indipendenti, iżda l-

ħolqien tagħha għadha lura. Minkejja dan il-progress importanti u l-ħolqien tal-Awtorità 

Regolatorja Għolja Indipendenti għall-Komunikazzjoni Awdjoviżiva (HAICA), il-ġurnalisti u l-

bloggers għadhom qed jesperjenzaw persekuzzjoni (b'mod partikolari abbażi tal-Artikolu 91 tal-

Kodiċi Militari u l-Artikolu 128 tal-Kodiċi Kriminali, li għadhom jimponu pieni ħorox ta' ħabs 

għall-malafama tal-awtoritajiet pubbliċi jew militari). Fl-2016 it-Tuneżija kienet fis-96 post fl-

Indiċi Dinji tal-Libertà tal-Istampa ta' Reporters Without Borders. 

Is-soċjetà ċivili Tuneżina hija vibranti u diversifikata. Ir-riforma li għaddejja biex jiġi sostitwit id-

Digriet Leġislattiv liberali Nru 88-2011 li jirregola l-assoċjazzjonijiet hi sors ta' preokkupazzjoni 

għas-soċjetà ċivili. 

Fl-2016 l-UE affermat mill-ġdid l-appoġġ tagħha għat-transizzjoni demokratika tat-Tuneżija fid-

djalogi kollha tagħha u permezz tal-kooperazzjoni tagħha. Il-Komunikazzjoni Konġunta tar-

Rappreżentant Għoli u tal-Kummissjoni "Tisħiħ tal-appoġġ tal-UE għat-Tuneżija" tad-

29 ta' Settembru 2016 tinkludi l-governanza tajba bħala prijorità speċifika għat-tisħiħ tal-appoġġ 

tal-UE. It-Tuneżija hi l-unika sieħba fil-Viċinat tan-Nofsinhar li magħha l-UE torganizza djalogi 

tripartitiċi li jinvolvu lis-soċjetà ċivili fit-tħejjija għal sottokumitati u djalogi u negozjati oħra. Fl-

2016 din il-prattika importanti baqgħet issir b'mod konsistenti. 

Fl-2016 l-UE kompliet tipprovdi assistenza finanzjarja għat-transizzjoni tat-Tuneżija permezz ta' 

diversi programmi settorjali kemm li għaddejjin kif ukoll ġodda, iddedikati għall-promozzjoni tad-

drittijiet tan-nisa, ir-riforma tas-sistema ġudizzjarja u dik penitenzjarja, id-deċentralizzazzjoni u 

għadd sinifikanti ta' inizjattivi ddedikati għas-soċjetà ċivili permezz tal-programm "Appoġġ għas-

Soċjetà Ċivili" u programmi u proġetti oħrajn. Barra minn hekk, tniedu żewġ proġetti bl-għan li 

jappoġġaw l-isforzi tat-Tuneżija b'rabta mal-governanza tal-migrazzjoni u l-għajnuna umanitarja 

biex jiġu indirizzati l-ħtiġijiet ta' migranti vulnerabbli taħt il-Programm Reġjonali għall-Iżvilupp u 

l-Protezzjoni (RDPP). 

It-Tuneżija taderixxi ma' tmienja mid-disa' trattati prinċipali tan-NU dwar id-drittijiet tal-bniedem u 

għall-konvenzjonijiet kollha tan-NU. It-tielet rapport dwar il-Konvenzjoni Kontra t-Tortura u 

Trattament jew Pieni Krudili, Inumani jew Degradanti oħra ġie ppreżentat fl-2016. It-Tuneżija ġiet 

eletta bħala membru tal-Kunsill tad-Drittijiet tal-Bniedem tan-NU għall-perijodu 2017–2019 u ser 

isirilha Eżami Perjodiku Universali fl-2017. 

L-UE tilqa' l-kooperazzjoni bejn it-Tuneżija u l-Kunsill tal-Ewropa permezz tat-tieni Programm 

għan-Nofsinhar iffinanzjat mill-UE, u tkompli tinkoraġġixxi l-possibbiltà tal-adeżjoni tat-Tuneżija 

mal-konvenzjonijiet u l-protokolli tal-KtE. 

IV. IR-RUSSJA U L-ASJA ĊENTRALI 

Il-Federazzjoni Russa 

Fl-2016 is-sitwazzjoni ġenerali tad-drittijiet tal-bniedem fir-Russja baqgħet ikkaratterizzata minn 

restrizzjonijiet sostnuti fuq il-libertajiet fundamentali u s-soċjetà ċivili indipendenti. Il-parlament 

adotta liġijiet li jżidu s-setgħat tal-aġenziji tal-infurzar tal-liġi u dawk tas-sigurtà. Fi tmiem l-2016 

inkixfet problema antika oħra, jiġifieri l-użu tat-tortura fil-faċilitajiet penitenzjarji. 

Il-prijoritajiet tal-UE f'dan il-qasam huma ffokati fuq it-tisħiħ tal-kapaċità tal-organizzazzjonijiet 

tas-soċjetà ċivili u d-difensuri tad-drittijiet tal-bniedem Russi kif ukoll it-titjib, permezz ta' proġetti 

ffinanzjati mill-UE, tal-kundizzjonijiet tal-għajxien tas-sezzjonijiet l-aktar vulnerabbli tas-soċjetà 

Russa, jiġifieri t-tfal, in-nisa, il-persuni b'diżabbiltà u l-komunitajiet indiġeni. 

L-implimentazzjoni aktar mifruxa ta' liġijiet restrittivi kompliet matul l-2016, sena li fiha ġiet introdotta 

leġislazzjoni repressiva ġdida. Fi tmiem is-sena, l-għadd ta' NGOs inklużi fil-lista tal-Ministeru għall-

Ġustizzja ta' "aġenti barranin" laħaq 154 meta mqabbla ma' 111 fi tmiem l-2015. L-organizzazzjonijiet 

sinifikanti li ġew immirati b'dan il-mod matul l-2016 kienu jinkludi mhux biss is-Soċjetà Internazzjonali 

għat-Tifkiriet, iżda wkoll iċ-Ċentru Levada (organizzazzjoni ta' stħarriġ u riċerka), l-Osservatur 

Ekoloġiku għall-Kawkasu tat-Tramuntana (NGO ambjentali) u għadd dejjem akbar ta' NGOs attivi fil-

qasam tal-kwistjonijiet soċjali. F'Ġunju nfetħet kawża kontra Valentina Cherevatenko, fundatur tal-

NGO Women of Don, u b'hekk saret l-ewwel persuna li ġiet soġġetta għal investigazzjonijiet bil-ħsieb li 

tinfetaħ kawża kriminali skont il-liġi dwar l-aġenti barranin. 

Barra minn hekk, tliet entitajiet ġew iddikjarati "organizzazzjonijiet non gratae" skont il-liġi rispettiva, 

(li tipprojbixxi kull operazzjoni ta' dawn l-organizzazzjonijiet fir-Russja jew magħha), biex b'hekk l-

għadd ta' organizzazzjonijiet żdied għal seba' organizzazzjonijiet, kollha marbutin mal-Istati Uniti. L-

għeluq temporanju tal-uffiċċju ta' Amnesty International f'Moska f'Novembru kien eżempju ta' 

persekuzzjoni mhux iġġustifikata ta' NGO magħrufa. 

L-awtoritajiet ikomplu jillimitaw il-libertà ta' għaqda f'dimostrazzjonijiet u saħansitra pikits ta' persuna 

waħda. L-allegazzjonijiet ta' tortura ppubbliċizzati minn Ildar Dadin – li ġie kkundannat u ntbagħat il-

ħabs għal protesti paċifiċi ta' persuna waħda – reġgħet ġibdet l-attenzjoni għar-restrizzjonijiet fuq il-

libertà ta' għaqda fir-Russja, kif ukoll l-użu sistematiku tat-tortura fis-sistema penitenzjarja Russa. 

F'Lulju, il-President Putin iffirma l-hekk imsejjaħ "pakkett Yarovaya" ta' leġislazzjoni kontra t-

terroriżmu u kontra l-leġislazzjoni favur l-estremiżmu. Id-dispożizzjonijiet il-ġodda taw awtorità ikbar 

lill-aġenziji tal-infurzar tal-liġi, speċjalment fir-rigward tal-ħżin ta' metadata, u introduċew ir-

responsabbiltà kriminali fejn persuna tonqos milli tirrapporta l-għarfien tagħha dwar attivitajiet 

terroristiċi ppjanati. L-awtoritajiet Russi qegħdin iħarrku lil persuni fuq akkużi ta' separatiżmu u 

estremiżmu kriminali, u wkoll għal materjal imxerred fuq l-internet. Wieħed mis-simboli tal-

persekuzzjoni ġudizzjarja skont il-liġijiet estremisti huwa l-eks-direttur tal-Librerija Ukrena f'Moska, 

Natalya Sharina, li l-proċess tagħha kien għadu għaddej fi tmiem l-2016. 

Il-liġi li tillimita minn 50 % għal 20 % s-sjieda tal-media minn barranin, daħlet fis-seħħ fl-2016 u 

kompliet tirrestrinġi l-libertà tal-media fir-Russja. F'Settembru l-ġurnalist indipendenti Zhalaudi Geriev, 

magħruf sew għar-rappurtar tiegħu dwar abbużi mill-awtoritajiet taċ-Ċeċnija, ġie kkundannat għal tliet 

snin ħabs fuq akkużi dubjużi tal-pussess tad-drogi. Il-każ tiegħu huwa wieħed mill-ħafna eżempji tas-

sitwazzjoni terribbli tad-drittijiet tal-bniedem fiċ-Ċeċnija u r-restrizzjonijiet fuq il-libertà tal-media. 

F'Settembru 2016 saru elezzjonijiet parlamentari, li skont il-valutazzjoni tal-Missjoni ta' 

Osservazzjoni Elettorali tal-OSKE/ODIHR kienu amministrati b'mod trasparenti, filwaqt li indikat, 

madankollu, li għad baqa' sfidi għall-impenji demokratiċi u li l-ambjent elettorali kien affettwat 

b'mod negattiv minħabba restrizzjonijiet fuq il-libertajiet fundamentali u d-drittijiet politiċi, kontroll 

strett tal-media u dejjem aktar sikkaturi fuq is-soċjetà ċivili kif ukoll nuqqasijiet marbuta mar-

reġistrazzjoni tal-kandidati u l-qafas legali. L-UE ma rrikonoxxietx l-elezzjonijiet tad-Duma fil-

peniżola tal-Krimea; il-Kunsill inkluda d-deputati eletti mill-Krimea li ġiet annessa illegalment fil-

lista tal-UE tal-projbizzjoni fuq vjaġġar/l-iffriżar tal-assi. 

Minkejja l-ħelsien ta' wħud miċ-ċittadini Ukreni miżmuma l-ħabs illegalment fir-Russja, fosthom 

Nadiya Savchenko, għad hemm ħafna ċittadini Ukreni detenuti illegalment fir-Russja. 

Saret reżistenza għall-isforzi ripetuti mill-UE biex torganizza konsultazzjonijiet dwar id-drittijiet 

tal-bniedem f'format adatt, u din illimitat l-opportunitajiet tal-UE biex tqajjem il-kwistjonijiet 

marbuta mad-drittijiet tal-bniedem direttament mal-awtoritajiet Russi. 

Madankollu, l-UE tuża l-mezzi l-oħra kollha disponibbli - fosthom laqgħat bejn uffiċjali għolja, fora 

internazzjonali (jiġifieri n-NU, l-OSKE u l-Kunsill tal-Ewropa) u dikjarazzjonijiet pubbliċi - biex 

tesprimi t-tħassib tagħha dwar is-sitwazzjoni tad-drittijiet tal-bniedem fir-Russja. F'dan ir-rigward, 

fl-2016 inħarġu diversi dikjarazzjonijiet mir-RGħ/VP jew mill-kelliem tagħha kif ukoll fil-fora 

internazzjonali. Id-delegazzjoni tal-UE f'Moska, f'koordinazzjoni mal-Istati Membri, attendiet 

diversi proċessi marbuta mad-drittijiet tal-bniedem u żaret NGOs madwar il-pajjiż. Id-Delegazzjoni 

organizzat ukoll diversi avvenimenti ma' difensuri tad-drittijiet tal-bniedem u organizzazzjonijiet 

tas-soċjetà ċivili, u ltaqgħet magħhom fuq bażi regolari. F'Novembru l-Parlament Ewropew 

organizza dibattitu ta' emerġenza dwar il-każ ta' Ildar Dadin u t-tortura fir-Russja. 

L-UE ffinanzjat 17-il proġett li jammontaw għal EUR 10 miljun u li bdew jiġu implimentati fl-

2016, b'enfasi fuq it-tisħiħ tal-kapaċità tas-soċjetà ċivili u d-difensuri tad-drittijiet tal-bniedem, l-

edukazzjoni u l-promozzjoni tad-drittijiet tal-bniedem u l-libertajiet fundamentali, l-appoġġ għal 

media indipendenti, l-appoġġ għat-tfal, in-nisa, il-persuni b'diżabbiltà u l-inizjattivi ambjentali fir-

reġjuni fejn jgħixu popolazzjonijiet indiġeni. 

F'Novembru 2016, ir-Russja rtirat il-firma tagħha mill-Istatut ta' Ruma tal-Qorti Kriminali 

Internazzjonali. Jidher li din id-deċiżjoni saret minħabba l-investigazzjonijiet pendenti tal-QKI 

b'rabta mal-azzjonijiet tar-Russja fil-Georgia u fl-Ukrajna u l-appelli għal investigazzjoni mill-QKI 

b'rabta mal-azzjonijiet tar-Russja fis-Sirja. 

F'April 2016, wara l-adozzjoni f'Diċembru 2015 ta' liġi ġdida li tippermetti li l-Qorti Kostituzzjonali 

Russa tordna n-noneżekuzzjoni ta' deċiżjonijiet ta' korpi internazzjonali tad-drittijiet tal-bniedem 

jekk jitqies li dawn imorru kontra l-Kostituzzjoni Russa, il-Qorti Kostituzzjonali Russa kkonkludiet 

għall-ewwel darba li deċiżjoni vinkolanti tal-Qorti Ewropea tad-Drittijiet tal-Bniedem kienet "mhux 

eżegwibbli" fir-Russja. L-UE esprimiet tħassib dwar l-implimentazzjoni ta' din il-liġi fil-Kumitat 

tal-Ministri tal-Kunsill tal-Ewropa. 

Is-sitwazzjoni tad-drittijiet tal-bniedem fir-Russja tibqa' problematika. Minkejja dejjem aktar 

theddid, il-persekuzzjoni u l-ispazju dejjem iktar ristrett għall-attivitajiet, is-soċjetà ċivili Russa 

għadha b'saħħitha u determinata li tkompli taħdem biex tikseb ir-rispett għad-drittijiet tal-bniedem u 

l-libertajiet fundamentali. 

Ir-Repubblika tal-Każakistan 

Is-sitwazzjoni ġenerali tad-drittijiet tal-bniedem fil-pajjiż qed tiddeterjora. Ġew adottati jew qed 

jiġu ppjanati diversi emendi leġislattivi li għandhom l-għan li jżidu l-kontrolli fuq is-soċjetà biex 

jiġu miġġielda r-radikalizzazzjoni u l-estremiżmu vjolenti. L-emendi jheddu li jillimitaw b'mod 

sinifikanti l-ispazju għall-funzjonament tas-soċjetà ċivili u jiksru għadd ta' drittijiet fundamentali. 

Il-prijorità tal-UE hija li ssaħħaħ l-effiċjenza tal-qafas istituzzjonali li jippermetti li s-soċjetà ċivili 

tiġi inkluża fil-proċess tat-teħid tad-deċiżjonijiet u li tappoġġa t-tisħiħ tal-kapaċitajiet tas-soċjetà 

ċivili, b'mod partikolari biex tippromwovi l-libertà ta' espressjoni, u l-libertà ta' assoċjazzjoni u ta' 

għaqda paċifika. 

Il-Każakistan ħabbat wiċċu ma' diversi problemi fir-rigward tad-drittijiet tal-bniedem u d-

demokrazija, speċjalment fl-oqsma tal-libertà ta' espressjoni u l-libertà ta' għaqda paċifika. Kull min 

semma' leħnu bi kritika għall-gvern sikwit ġie msikket bil-pretest li kien qed ixewwex biex 

jikkawża kunflitti soċjali. It-talbiet għal awtorizzazzjoni biex isiru dimostrazzjonijiet paċifiċi spiss 

ġew rifjutati. L-NGOs kienu soġġetti għal għadd kbir ta' obbligi ta' rappurtar ikkumplikati li jfixklu 

l-attivitajiet tagħhom. 

Il-Konferenza Internazzjonali dwar ix-Xogħol eżaminat in-nuqqasijiet tal-Każakistan fl-

implimentazzjoni tal-Konvenzjoni Fundamentali tal-ILO dwar il-Libertà ta' Assoċjazzjoni u l-

Protezzjoni tad-Dritt għall-Organizzazzjoni kemm għall-organizzazzjonijiet tal-ħaddiema kif ukoll 

għal dawk tal-impjegaturi. Il-Konferenza Internazzjonali dwar ix-Xogħol (ILC) ħeġġet lill-gvern 

biex jemenda l-leġislazzjoni korrispondenti. L-azzjonijiet kontra t-trade unions fl-aħħar tal-2016 

qajmu tħassib serju u din il-kwistjoni ser tkompli tiġi eżaminata bir-reqqa mill-korpi superviżorji 

tal-ILO. 

L-elezzjonijiet parlamentari li saru f'Marzu 2016 la kienu ħielsa u lanqas demokratiċi. Il-Missjoni 

ta' Osservazzjoni Elettorali tal-OSKE kkonkludiet li l-Każakistan fadallu mhux ħażin biex jonora l-

impenji li ħa fl-OSKE favur elezzjonijiet demokratiċi. 

Sar progress tajjeb fl-isforzi biex jinqerdu t-tortura u l-maltrattament. Saru wkoll sforzi biex tiġi 

riformata s-sistema ġudizzjarja (għalkemm s'issa kien għad hemm tfixkil sinifikanti tal-

indipendenza tal-ġudikatura). Id-difensur tad-drittijiet tal-bniedem Vladimir Kozlov, li ġie detenut 

wara l-avvenimenti ta' Zhanaozen fl-2011, inħeles mill-ħabs. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Każakistan f'diversi strutturi, inkluż fil-Kunsill ta' Kooperazzjoni (Ottubru) u fil-Kumitat ta' 

Kooperazzjoni (Marzu). 

Id-djalogu annwali dwar id-drittijiet tal-bniedem sar f'Novembru. Id-djalogu ppermetta skambji 

kostruttivi dwar firxa wiesgħa ta' kwistjonijiet, fosthom il-libertà ta' assoċjazzjoni, id-drittijiet tan-

nisa, il-prevenzjoni tat-tortura u l-maltrattament tad-detenuti, il-libertà tal-istampa u l-libertà ta' 

reliġjon u ta' twemmin. L-UE ħeġġet lill-Każakistan biex jadotta malajr kemm jista' jkun it-tieni 

pjan ta' azzjoni nazzjonali dwar id-drittijiet tal-bniedem. L-UE rrikonoxxiet l-isforzi sinifikanti tal-

Każakistan biex jipprevjeni l-maltrattament tad-detenuti, inkluż permezz tal-ħidma tal-mekkaniżmu 

nazzjonali ta' prevenzjoni, u ħeġġet l-implimentazzjoni tal-konklużjonijiet maħruġa mis-

Sottokumitat tan-NU għall-Prevenzjoni tat-Tortura wara ż-żjara tiegħu fil-Każakistan 

f'Settembru 2016. L-UE qajmet tħassib fir-rigward tal-pressjoni fuq entitajiet indipendenti tal-media 

u l-implikazzjonijiet negattivi possibbli tal-liġi l-ġdida dwar il-pagamenti, kif ukoll il-kundanni ta' 

Max Bokayev u Talgat Ayan marbuta mad-dimostrazzjonijiet dwar l-artijiet fir-rebbiegħa tal-2016. 

Rappreżentanti tad-Delegazzjoni tal-UE ħadu sehem bħala osservaturi fil-laqgħat tal-Korp 

Konsultattiv dwar id-Dimensjoni Umana (CAB), pjattaforma għal djalogu bejn il-gvern u r-

rappreżentanti tas-soċjetà ċivili taħt il-Ministeru għall-Affarijiet Barranin. L-UE pparteċipat ukoll 

f'għadd ta' laqgħat, seminars u tours de table dwar kwistjonijiet marbuta mad-drittijiet tal-bniedem 

organizzati mill-gvern, u żammet kuntatt regolari ma' interlokuturi tal-gvern. 

Id-delegazzjoni tal-UE ospitat diversi laqgħat ma' rappreżentanti tas-soċjetà ċivili u rappreżentanti 

tal-missjonijiet tal-Istati Membri tal-UE f'Astana biex jiddiskutu l-kwistjonijiet attwali marbutin 

mad-drittijiet tal-bniedem, u b'mod partikolari l-modifiki leġislattivi ppjanati tal-liġi dwar il-

pagamenti, il-liġi dwar il-media u l-liġi dwar l-assoċjazzjonijiet reliġjużi. 

L-UE esprimiet tħassib, permezz ta' stqarrijiet, diskorsi, kif ukoll passi formali u informali oħra, 

biex tħeġġeġ lill-gvern tal-Każakistan biex jiżgura r-rispett għad-drittijiet tal-bniedem. Id-

delegazzjoni tal-UE, f'koordinazzjoni mill-qrib mal-Istati Membri tal-UE u sħab tal-istess fehma, 

wettqet inizjattivi ta' sensibilizzazzjoni fir-rigward tal-awtoritajiet nazzjonali b'appoġġ għall-każijiet 

marbuta mad-drittijiet tal-bniedem u mmonitorjat il-każ fil-qorti ta' Max Bokayev u Talgat Ayan. 

Fl-2016 l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew għad-Demokrazija u għad-Drittijiet tal-Bniedem (EIDHR). Id-Delegazzjoni tal-UE 

bħalissa qed timmaniġġa tliet proġetti li flimkien jammontaw għal EUR 803 715. Il-proġetti jkopru 

oqsma bħal-libertà ta' espressjoni, it-tisħiħ tal-kapaċitajiet tas-soċjetà ċivili u l-protezzjoni tad-

difensuri tad-drittijiet tal-bniedem. 

Fl-2017 ser jiġu implimentati żewġ proġetti ġodda taħt l-EIDHR. L-objettiv tal-ewwel proġett huwa 

li tiġi promossa l-istituzzjonalizzazzjoni tal-kooperazzjoni bejn l-organizzazzjonijiet tas-soċjetà 

ċivili u l-awtoritajiet statali fil-qasam tad-dimensjoni umana u l-proċess leġislattiv. L-objettiv tat-

tieni proġett huwa li tissaħħaħ il-kapaċità tal-partijiet ikkonċernati tas-soċjetà ċivili, fosthom 

difensuri tad-drittijiet tal-bniedem, attivisti, avukati, kunsilli pubbliċi u rappreżentanti tal-media, 

biex iżommu lill-awtoritajiet responsabbli għall-implimentazzjoni tad-drittijiet għal-libertà ta' 

espressjoni, ta' għaqda paċifika u ta' assoċjazzjoni. 

Id-Delegazzjoni tal-UE nediet ukoll sejħa għal studju li janalizza s-sitwazzjoni tal-ugwaljanza bejn 

is-sessi fir-reġjun tal-Asja Ċentrali, inkluż fil-Każakistan. L-istudju ser iwassal għal aktar fehim 

aħjar tal-inugwaljanzi bejn is-sessi, jidentifika l-kawżi għad-diskriminazzjoni u jagħmel 

rakkomandazzjonijiet. 

Il-Każakistan jaderixxi mad-disa' konvenzjonijiet ewlenin tan-NU dwar id-drittijiet tal-bniedem bl-

eċċezzjoni tal-Konvenzjoni Internazzjonali dwar il-Ħarsien tad-Drittijiet tal-Ħaddiema Migranti 

Kollha u tal-Membri tal-Familji tagħhom, u ħareġ stedina permanenti lir-Rapporteurs Speċjali 

kollha tan-NU. 

Il-Każakistan għadu ma ffirmax it-Tieni Protokoll Fakultattiv għall-Patt Internazzjonali dwar id-

Drittijiet Ċivili u Politiċi, li għandu l-għan li jabolixxi l-piena tal-mewt. Il-kostituzzjoni tal-

Każakistan tabolixxi l-piena tal-mewt għar-reati kriminali kollha għajr atti terroristiċi li jikkawżaw 

it-telf ta' ħajja umana u delitti eċċezzjonalment gravi fi żmien ta' gwerra. Minkejja dan, il-moratorju 

fuq il-piena tal-mewt ilu fis-seħħ mill-2003. Il-Każakistan kellu rwol attiv matul in-negozjati tan-

NU li wasslu għall-istabbiliment tal-Qorti Kriminali Internazzjonali, iżda għadu ma ssieħibx fis-

sistema tal-Istatut ta' Ruma. 

Hemm bżonn li jsir progress sostanzjali fl-implimentazzjoni tad-diversi liġijiet adottati biex jiġu 

prevenuti r-radikalizzazzjoni u l-estremiżmu vjolenti biex jiġi żgurat li l-applikazzjoni ta' dawk il-

liġijiet ma jkollhiex impatt negattiv fuq il-funzjonament tas-soċjetà ċivili. 

Jeħtieġ li jintwera rispett lejn l-istandards internazzjonali fir-riżultati tal-każijiet tal-qorti, b'mod 

partikolari dawk relatati mal-libertà ta' espressjoni u l-libertà ta' għaqda. 

Ir-Repubblika Kirgiża 

Fl-2016 is-sitwazzjoni ġenerali tad-drittijiet tal-bniedem baqgħet stabbli. Jistgħu jiġu nnutati 

żviluppi pożittivi fil-qasam leġislattiv, fejn inizjattivi leġislattivi problematiċi ġew rifjutati jew 

sospiżi u ġie adottat att leġislattiv ġdid li jtejjeb is-sitwazzjoni tad-drittijiet tal-bniedem. 

Madankollu, xi partijiet ikkonċernati tas-soċjetà ċivili ġew soġġetti għal dikjarazzjonijiet pubbliċi 

negattivi u intimidazzjoni. Emendi fil-kostituzzjoni kellhom impatt fuq l-istatus ipperċepit tad-

drittijiet tal-bniedem. 

Il-prijorità tal-UE hija l-iżvilupp ta' sistema ġudizzjarja li tippermetti l-implimentazzjoni effettiva 

tal-istat tad-dritt. L-UE hija attiva wkoll fl-appoġġ għall-governanza demokratika. L-UE tappoġġa 

wkoll l-iżvilupp tal-qafas istituzzjonali li jiżgura l-libertà mit-tortura u l-maltrattament u l-

promozzjoni tad-drittijiet ta' persuni li jagħmlu parti minn minoranzi. 

L-istat tad-dritt jibqa' fraġli, b'korruzzjoni mifruxa, inkluż fil-ġudikatura. L-atti leġislattivi ttejbu 

b'mod sistematiku, iżda l-implimentazzjoni tagħhom mhix dejjem adegwata. Dan idgħajjef il-

fiduċja fl-istituzzjonijiet u l-aġenziji tal-infurzar tal-liġi. 

Is-soċjetà ċivili taqdi rwol attiv. Ir-rifjut mill-parlament ta' abbozz ta' liġi li timponi obbligi ta' 

rappurtar ġodda fuq organizzazzjonijiet nongovernattivi li jirċievu finanzjament barrani ntlaqa' 

tajjeb mis-soċjetà ċivili u mill-komunità internazzjonali. Xi difensuri tad-drittijiet tal-bniedem u 

rappreżentanti tas-soċjetà ċivili xorta waħda ġew soġġetti għal dikjarazzjonijiet pubbliċi li 

jiskreditawhom, għall-intimidazzjoni jew il-fastidju. Is-sitwazzjoni tal-minoritajiet etniċi tibqa' 

sensittiva. Il-pajjiż ospitanti ppropona li jibdel l-istatus taċ-Ċentru tal-OSKE, li kien qed iwettaq 

ħidma sostanzjali f'oqsma marbuta mad-drittijiet tal-bniedem u l-istat tad-dritt. 

Il-liġi l-ġdida li tikkriminalizza l-organizzazzjoni jew it-twettiq ta' ċerimonji reliġjużi ta' żwieġ ta' 

persuna/i taħt l-età hija pass importanti biex tiġi żgurata l-protezzjoni aħjar għall-bniet minn 

żwiġijiet sfurzati u prekoċi. 

L-awtoritajiet qed jaħdmu, inkluż permezz ta' kooperazzjoni ma' korpi internazzjonali, biex 

jistabbilixxu mekkaniżmi għall-prevenzjoni tat-tortura u forom oħra ta' trattament krudili u inuman. 

Is-salvagwardji legali limitati fil-faċilitajiet ta' detenzjoni jikkontribwixxu għall-vulnerabbiltà tad-

detenuti hekk kif jiġu arresti. Il-każijiet irrappurtati rarament iwasslu għal investigazzjoni sħiħa 

segwita mill-prosekuzzjoni tal-awturi u l-kumpens għall-vittmi. 

Il-Qorti Suprema qieset il-fehmiet adottati mill-Kumitat tan-NU għad-Drittijiet tal-Bniedem dwar l-

ilment imressaq minn Azimjan Askarov, u reġgħet fetħet il-kawża għal investigazzjoni 

supplementari, iżda mingħajr ma implimentat b'mod sħiħ ir-rakkomandazzjonijiet tal-Kumitat. Il-

proċess il-ġdid qed jattira livell konsiderevoli ta' attenzjoni kemm lokalment kif ukoll fuq livell 

internazzjonali, minħabba l-valur simboliku tiegħu f'termini ta' rikonċiljazzjoni u ġustizzja għal 

kulħadd b'rabta mal-avvenimenti tal-2010. 

L-emendi fil-kostituzzjoni, adottati b'mod paċifiku u trasparenti permezz ta' referendum, qajmu 

tħassib dwar l-inklużività tal-proċess konsultattiv u l-fatt li b'mod ġenerali qed tingħata inqas 

importanza lid-drittijiet tal-bniedem, li qabel kienu jikkwalifikaw bħala l-valur nazzjonali l-aktar 

importanti. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mar-

Repubblika Kirgiża f'diversi strutturi, inkluż fil-Kunsill ta' Kooperazzjoni (Frar) u fil-Kumitat ta' 

Kooperazzjoni (Ottubru). Fid-djalogu annwali dwar id-drittijiet tal-bniedem, li sar f'Ġunju 

f'Bishkek, kien hemm parteċipazzjoni wiesgħa mir-rappreżentanti tal-gvern u l-korpi ta' monitoraġġ 

biex jiddiskutu firxa ta' kwistjonijiet, fosthom l-amministrazzjoni tal-ġustizzja u r-riforma 

ġudizzjarja, il-governanza tajba, il-prevenzjoni tat-tortura, il-ġlieda kontra r-radikalizzazzjoni 

vjolenti, il-ġlieda kontra l-vjolenza fuq in-nisa u l-protezzjoni ta' gruppi vulnerabbli. F'laqgħat 

bilaterali r-Rappreżentant Għoli u Viċi President għall-Affarijiet Barranin u l-Politika ta' Sigurtà u 

r-Rappreżentant Speċjali tal-UE għall-Asja Ċentrali indirizzaw b'mod attiv kwistjonijiet marbuta 

mad-drittijiet tal-bniedem. Il-Parlament Ewropew kellu laqgħa interparlamentari ma' membri tal-

parlament Kirgiż (April). 

L-UE tat preferenzi kummerċjali addizzjonali lir-Repubblika Kirgiża taħt l-Iskema Ġeneralizzata ta' 

Preferenzi (SĠP +), bħala rikonoxximent tar-ratifika min-naħa tagħha tas-27 konvenzjoni 

internazzjonali ewlenin dwar id-drittijiet tal-bniedem u tax-xogħol, l-iżvilupp sostenibbli u l-

governanza tajba u b'appoġġ għall-implimentazzjoni effettiva tagħhom. 

Id-Delegazzjoni tal-UE sostniet kuntatti regolari mas-soċjetà ċivili u l-awtoritajiet u għamlet użu 

minn għodod diplomatiċi biex tippromwovi r-rispett għad-drittijiet tal-bniedem. Id-Delegazzjoni 

tal-UE b'mod sistematiku saret torganizza seminar annwali tas-soċjetà ċivili. Din is-sena t-tema 

fokali kienet il-ġlieda kontra l-korruzzjoni. Fil-belt kapitali u fir-reġjuni saru aktar tours de table u 

laqgħat bejn l-esperti . Avvenimenti speċifiċi bħall-workshop iddedikat għall-implimentazzjoni tal-

SĠP+ jew konferenza reġjonali dwar il-prevenzjoni tal-estremiżmu vjolenti ttrattaw firxa ta' 

kwistjonijiet marbuta mad-drittijiet tal-bniedem minn perspettiva usa'. 

Wara l-pubblikazzjoni tal-fehmiet tal-Kumitat tan-NU għad-Drittijiet tal-Bniedem dwar il-każ ta' 

Askarov, il-kelliem għar-RGħ/VP ħareġ dikjarazzjoni pubblika li appellat għall-implimentazzjoni 

sħiħa tar-rakkomandazzjonijiet, issupplimentata aktar tard b'dikjarazzjoni dwar il-ftuħ mill-ġdid tal-

każ. 

Fl-2016 l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

tal-Kooperazzjoni għall-Iżvilupp (DCI) u l-Istrument Ewropew għad-Demokrazija u għad-Drittijiet 

tal-Bniedem (EIDHR). 

Taħt il-kooperazzjoni għall-iżvilupp, l-appoġġ għall-promozzjoni tal-istat tad-dritt jidher fost is-

setturi fokali. L-UE appoġġat ir-riforma ġudizzjarja li għaddejja kif ukoll l-istabbiliment ta' sistema 

tal-qrati aktar professjonali, indipendenti, responsabbli u trasparenti. Proġett ieħor taħt il-programm 

tal-istat tad-dritt jiffoka fuq il-ġlieda kontra l-korruzzjoni. Proġetti oħra ffinanzjati mill-UE taħt l-

istess programm tal-istat tad-dritt jindirizzaw il-kapaċità tas-soċjetà ċivili biex tirrapporta dwar 

każijiet ta' korruzzjoni u ttejjeb il-governanza demokratika. EUR 9.5 miljun ġew allokati għall-

programm ta' erba' snin dwar l-istat tad-dritt. L-UE tipprovdi wkoll appoġġ sinifikanti għat-tisħiħ 

tad-demokrazija permezz ta' assistenza elettorali, b'appoġġ baġitarju ta' EUR 13.1 miljun. L-impatt 

maħsub ta' dan il-programm huwa li t-titjib fil-livell tal-kredibbiltà, l-inklużività u t-trasparenza tal-

proċessi elettorali ser jikkontribwixxi għal leġittimità akbar tal-korpi eletti u aktar fiduċja mill-

pubbliku fl-istituzzjonijiet demokratiċi. 

Proġetti oħrajn appoġġaw il-prevenzjoni tat-tortura, iffaċilitaw is-simplifikazzjoni tar-reġistrazzjoni 

ċivili u l-iżgurar tad-drittijiet taċ-ċittadini kollha f'dan ir-rigward, ippromwovew l-infurzar tad-

drittijiet tal-persuni b'diżabbiltà, ippromwovew ir-rwol tan-nisa fil-konsolidazzjoni tal-paċi u 

ppromwovew l-ugwaljanza etnika u l-impenn ċivili. 

Ir-Repubblika Kirgiża taderixxi ma' għadd ta' konvenzjonijiet internazzjonali dwar id-drittijiet tal-

bniedem u kkooperat b'mod kostruttiv mal-korpi tad-drittijiet tal-bniedem tan-NU. Bejn l-2016 u l-

2018, il-pajjiż huwa membru tal-Kunsill tad-Drittijiet tal-Bniedem tan-NU. Madankollu, ir-rieżami 

kostituzzjonali wassal biex jitħassar l-artikolu li jimpenja lill-Kirgiżistan biex jieħu miżuri sabiex 

jirrestawra d-drittijiet tal-persuni u/jew jagħti kumpens għad-danni jekk mitluba minn korpi 

internazzjonali tad-drittijiet tal-bniedem. Fl-istess ħin, inbeda rieżami tal-mandat taċ-Ċentru tal-

OSKE. 

Ir-Repubblika tat-Taġikistan 

Fl-2016 is-sitwazzjoni ġenerali tad-drittijiet tal-bniedem fil-pajjiż marret għall-agħar, b'għadd 

dejjem jikber ta' ksur tad-drittijiet tal-bniedem. It-Taġikistan esperjenza livelli ogħla ta' 

ċentralizzazzjoni politika b'tendenzi awtoritarji, u ddaħħlu restrizzjonijiet konsiderevoli fuq il-

libertà tal-għaqda, ta' assoċjazzjoni, il-media u r-reliġjon. 

Madankollu, il-gvern impenja ruħu man-NU, ikkollabora ma' xi organizzazzjonijiet tas-soċjetà 

ċivili qabel rapporti tan-NU u għamel sforzi biex itejjeb il-libertà mit-tortura. 

Il-prijorità tal-UE hija li jitħares il-pluraliżmu politiku u tal-media bażiku, li tiġi promossa s-

sikurezza personali tal-attivisti tal-oppożizzjoni u l-qraba tagħhom, li tittejjeb il-libertà reliġjuża u li 

jitrawmu d-drittijiet tan-nisa u tat-tfal. L-UE qed tħares ukoll lejn id-drittijiet tal-persuni qiegħda 

f'termini ta' faqar u kwistjonijiet marbuta mar-radikalizzazzjoni. 

Kien hemm diversi problemi, speċjalment fl-oqsma tal-pluraliżmu politiku u l-libertà ta' għaqda. 

Wara l-projbizzjoni fuq il-Partit tar-Rinaxximent Iżlamiku tat-Taġikistan(IRPT) f'Awwissu 2015, 

fl-2016 il-mexxejja tiegħu ngħataw sentenzi ta' priġunerija fit-tul li effettivament wassal għat-

trażżin tal-aktar ilħna importanti tal-oppożizzjoni. Il-President Taġikistani ingħata immunità 

personali tul il-ħajja permezz ta' referendum fl-2016. Kien hemm pressjoni persistenti fuq il-media, 

u dejjem aktar ukoll fuq l-NGOs. L-allegazzjonijiet ta' korruzzjoni kienu frekwenti. L-uffiċċju tal-

OSKE f'Dushanbe rrapporta problemi b'rabta mal-ħidma tiegħu dwar id-drittijiet tal-bniedem. L-

opportunità globali għal parteċipazzjoni politika naqset fl-2016, bil-President Rahmon bħala l-

president elett sal-2020, u membri tal-familja tiegħu u tal-klann usa' tiegħu dejjem aktar maħtura 

f'postijiet ta' kariga għolja. 

Fuq nota pożittiva, il-gvern għamel sforzi attivi biex itejjeb id-drittijiet tan-nisa u t-tfal kif ukoll il-

libertà mit-tortura, speċjalment fir-rigward ta' persuni detenuti. Għal dak l-għan, huwa kkollabora 

ma' organizzazzjonijiet tas-soċjetà ċivili. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mat-

Taġikistan f'diversi strutturi, inkluż fil-Kunsill ta' Kooperazzjoni (Frar) u fil-Kumitat ta' 

Kooperazzjoni (Settembru). Fid-djalogu annwali dwar id-drittijiet tal-bniedem, li sar f'Ġunju 

f'Dushanbe, kien hemm diskussjonijiet miftuħa dwar firxa ta' kwistjonijiet, inkluż il-libertà ta' 

assoċjazzjoni, il-libertà ta' espressjoni, il-libertà tar-reliġjon, il-kundizzjonijiet fid-detenzjoni, il-

prevenzjoni tat-tortura u l-maltrattament, l-apolidija u d-drittijiet tan-nisa u tat-tfal. 

L-UE esprimiet tħassib kemm formalment kif ukoll informalment, inkluż permezz ta' stqarrijiet, 

diskorsi u workshops, biex tħeġġeġ lill-gvern tat-Taġikistan jiżgura ir-rispett sħiħ tad-drittijiet tal-

bniedem, f'konformità mal-impenji internazzjonali tiegħu. Id-Delegazzjoni tal-UE segwiet mill-qrib 

il-proċessi tal-mexxejja tal-IRPT, u kellha bosta kuntatti mal-gvern tat-Taġikistan b'rabta ma' dawn 

il-proċessi u mas-sitwazzjoni rigward il-libertà tal-media. Bħala parti mill-enfasi tagħha fuq il-

libertà ta' espressjoni, id-Delegazzjoni tal-UE stabbilixxiet laqgħat regolari mal-media waqt il-

kolazzjon għall-ġurnalisti lokali u internazzjonali. 

Id-Delegazzjoni tal-UE stabbilixxiet prattika sistematika li torganizza seminars tas-soċjetà ċivili, 

pereżempju billi organizzat is-seba' Seminar tas-Soċjetà Ċivili f'Taġikistan f'Ottubru 2016, li 

indirizza s-suġġett tar-radikalizzazzjoni u l-estremiżmu vjolenti. 

Wara l-kundanna tal-mexxejja tal-oppożizzjoni tal-IRPT f'Ġunju għal sentenzi ta' priġunerija fit-tul, 

f'Ġunju 2016 il-Kelliem tar-RGħ/VP ħareġ dikjarazzjoni pubblika fejn esprima d-dubji tal-UE dwar 

il-legalità tal-proċessi, u appella lill-gvern tat-Taġikistan biex jiggarantixxi l-libertajiet fundamentali 

taċ-ċittadini Taġikistani kollha anki waqt operazzjonijiet ta' sigurtà, kif ukoll biex iħares l-istat tad-

dritt. Fid-dikjarazzjoni, l-UE esprimiet ukoll tħassib dwar l-effetti potenzjalment dannużi li s-

sentenzi seta' jkollhom fuq il-koeżjoni ġenerali tas-soċjetà tat-Taġikistan. 

F'Ġunju 2016 il-Parlament Ewropew adotta riżoluzzjoni parlamentari li tikkritika lill-gvern tat-

Taġikistan għal żviluppi negattivi b'mod ġenerali f'bosta oqsma tad-drittijiet tal-bniedem. L-UE 

kkoordinat mill-qrib ma' Stati Membri tal-UE u sħab li jaħsbuha bl-istess mod fuq diversi inizjattivi 

oħra dwar id-drittijiet tal-bniedem. 

Fl-2016 l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew għad-Demokrazija u għad-Drittijiet tal-Bniedem (EIDHR). 

Erba' proġetti kienu għaddejjin fl-2016, iffinanzjati minn ammont totali ta' ftit inqas minn 

EUR 1 miljun. Il-proġetti ffokaw fuq id-drittijiet soċjoekonomiċi u kulturali tal-priġunieri u l-eks 

priġunieri fit-Taġikistan (EUR 0.3 miljun); fuq l-għoti ta' setgħa lill-media u lill-attivisti tas-soċjetà 

ċivili biex jappoġġaw r-riformi demokratiċi (EUR 0.22 miljun); fuq il-promozzjoni tar-rwol u l-

kapaċità tas-soċjetà ċivili biex jingħalaq id-distakk bejn is-soċjetà u l-proċessi ta' 

demokratizzazzjoni (EUR 0.28 miljun); u fuq il-promozzjoni tal-pluraliżmu politiku u elezzjonijiet 

ġusti permezz tal-ħolqien ta' pjattaforma għad-djalogu bejn il-partiti politiċi, l-NGOs u l-awtoritajiet 

elettorali (EUR 0.18 miljun). Dawn il-proġetti ġew fi tmiemhom fl-2016. 

Ħames proġetti ġodda kienu qed jintalbu fl-2016, li ser jiġu ffinanzjati taħt l-EIDHR b'madwar 

EUR 2 miljun fuq diversi snin. 

It-Taġikistan jaderixxi ma' għadd ta' konvenzjonijiet internazzjonali dwar id-drittijiet tal-bniedem, u 

l-konvenzjonijiet ewlenin kollha ġew ratifikati. L-UE qed taħdem ukoll biex tikkonvinċi lill-gvern 

tat-Taġikistan jiffirma l-Protokoll Fakultattiv għall-Konvenzjoni kontra t-Tortura u Trattamenti jew 

Pieni Oħra Krudili, Inumani jew Degradanti. It-Taġikistan sarlu l-eżami tiegħu mill-Grupp ta' 

Ħidma tal-Kunsill tad-Drittijiet tal-Bniedem tan-Nazzjonijiet Uniti bħala parti mill-proċess tal-

Eżamijiet Perjodiċi Universali (EPU) f'Settembru 2016. L-eżami kkonkluda li t-Taġikistan wera 

approċċ kostruttiv u attitudni miftuħa matul iċ-ċiklu tal-EPU. It-Taġikistan aċċetta 153 mill-203 

rakkomandazzjonijiet. 

Jeħtieġ li jinkiseb progress sostanzjali fl-oqsma kollha sabiex it-Taġikistan jintegra ruħu bis-sħiħ 

f'perkors pożittiv ta' riformi demokratiċi, parteċipazzjoni politika u libertà ta' espressjoni. 

It-Turkmenistan 

Fl-2016 is-sitwazzjoni ġenerali tad-drittijiet tal-bniedem fil-pajjiż baqgħet inkwetanti. Filwaqt li l-

kostituzzjoni adottata f'Settembru 2016 tipprevedi l-protezzjoni u l-promozzjoni tad-drittijiet tal-

bniedem, differenza kbira bejn il-qafas leġislattiv u l-implimentazzjoni prattika tiegħu wassal għall-

ksur kontinwu tad-drittijiet tal-bniedem u għal nuqqasijiet. Ittieħdu xi passi pożittivi mill-gvern 

f'Diċembru billi ġiet adottata liġi dwar l-Ombudsman. 

Il-prijorità tal-UE hija l-kontinwazzjoni tat-tisħiħ tal-kapaċitajiet tas-servizzi pubbliċi biex jiġu 

implimentati dispożizzjonijiet inkorporati f'konvenzjonijiet internazzjonali b'rispett sħiħ għad-

drittijiet tal-bniedem, l-appoġġ ta' riformi tas-sistemi ġudizzjarji u tal-ħabsijiet kif ukoll l-aċċess 

għall-ħabsijiet, u l-appoġġ għas-soċjetà ċivili u d-difensuri tad-drittijiet tal-bniedem. 

Ġew injorati b'mod mifrux il-libertajiet ċivili, inkluż restrizzjonijiet fuq il-libertà ta' espressjoni, tal-

istampa, tal-għaqda, ta' moviment u tar-reliġjon. Kompla l-arrest arbitrarju u t-tortura, kif ukoll iċ-

ċaħda ta' proċess korrett u proċess ġust, kif kompla l-indħil arbitrarju fil-ħajja privata, id-dar u l-

korrispondenza. Barra minn hekk, kien hemm sinjali inkwetanti li l-awtoritajiet intensifikaw ir-

restrizzjonijiet u l-limitazzjonijiet fuq il-libertà ta' moviment, fuq id-dritt għall-propjetà, l-użu 

tagħha u li wieħed jiddisponi minnha u fuq il-libertà ta' informazzjoni. 

Fil-ħarifa tal-2016, il-president ħabbar li l-elezzjonijiet presidenzjali fi Frar 2017 għall-ewwel darba 

kien ser ikollhom natura multipartitika; tliet partiti politiċi u total ta' disa' kandidati rreġistrati kienu 

ser jikkontestaw l-elezzjonijiet. F'dawn l-aħħar snin, l-ebda elezzjoni ma ġiet meqjusa ħielsa u ġusta 

mill-OSKE/ODIHR u l-elezzjonijiet li ġejjin, minkejja l-parteċipazzjoni ta' partiti politiċi 

addizzjonali, ftit li xejn ser jipprovdu lill-eletturi għażla ġenwina bejn alternattivi politiċi u 

probabbilment mhux ser jiżguraw id-dritt taċ-ċittadini li jibdlu l-gvern permezz ta' elezzjonijiet 

ħielsa u demokratiċi. 

Il-Konferenza Internazzjonali tax-Xogħol eżaminat in-nuqqasijiet tat-Turkmenistan fl-

implimentazzjoni tal-Konvenzjoni Fundamentali tal-ILO dwar l-Eliminazzjoni tax-Xogħol Sfurzat 

b'rabta mal-użu mifrux ta' xogħol sfurzat fil-produzzjoni tal-qoton. L-UE appellat lill-gvern biex il-

leġislazzjoni tiegħu tikkonforma ma' dan u biex jieħu miżuri effettivi biex jelimina għalkollox ix-

xogħol sfurzat fil-ħsad tal-qoton. L-ILC talbet lit-Turkmenistan biex ifassal pjan ta' azzjoni f'dan ir-

rigward. 

Xi liġijiet importanti u dokumenti oħra li jipprevedu promozzjoni u protezzjoni aktar effiċjenti tad-

drittijiet tal-bniedem ġew adottati fl-2016: f'Jannar ġie adottat pjan ta' azzjoni nazzjonali ambizzjuż 

dwar id-drittijiet tal-bniedem. Dan jinkludi riformi kruċjali fil-ġudikatura, fis-setturi 

soċjoekonomiċi, kulturali u politiċi, għalkemm għadu pendenti t-twaqqif ta' mekkaniżmu ta' 

monitoraġġ għall-implimentazzjoni tiegħu. F'Settembru ġiet adottata kostituzzjoni riveduta, li 

introduċiet għall-ewwel darba fis-sistema legali tal-pajjiż l-istituzzjoni ta' Kummissarju għad-

Drittijiet tal-Bniedem; il-Liġi dwar l-Ombudsman ġiet adottata f'Diċembru. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mat-

Turkmenistan f'diversi strutturi, inkluż id-djalogu dwar id-drittijiet tal-bniedem u l-kumitat konġunt. 

Fid-djalogu annwali dwar id-drittijiet tal-bniedem, li sar f'Mejju fi Brussell, saret diskussjoni 

miftuħa dwar firxa ta' kwistjonijiet, inkluż il-kundizzjonijiet fil-ħabsijiet, il-każijiet irrapportati ta' 

tortura u l-għajbien imponut. L-UE appellat lit-Turkmenistan biex jieħu passi ulterjuri lejn l-

implimentazzjoni effettiva tar-riformi ġudizzjarji biex jiġi ssalvagwardjat l-istat tad-dritt kif ukoll il-

libertà ta' assoċjazzjoni, ta' espressjoni u ta' twemmin. L-UE talbet ukoll lit-Turkmenistan biex 

inaqqas ir-restrizzjonijiet fuq is-soċjetà ċivili, inkluż rekwiżiti ta' reġistrazzjoni, biex jiġi stabbilit 

djalogu mal-organizzazzjonijiet tas-soċjetà ċivili u biex tingħata informazzjoni dwar id-destin u l-

post fejn jinsabu l-priġunieri li għebu. Appellat ukoll biex jinħelsu għadd ta' priġunieri speċifiċi li l-

ismijiet tagħhom ma ġewx ippublikati. L-adozzjoni ta' liġi dwar l-Ombudsman u l-importanza tal-

indipendenza ta' din l-istituzzjoni ġew diskussi wkoll. 

L-UE u t-Turkmenistan iddiskutew b'mod kostruttiv kwistjonijiet tad-drittijiet tal-bniedem matul il-

laqgħa annwali tal-kumitat konġunt f'Novembru fi Brussell, u matul iż-żjarat tar-RSUE għall-Asja 

Ċentrali f'Ashgabat f'Marzu u f'Novembru, akkumpanjat mid-Diviżjoni tal-Asja Ċentrali tas-SEAE. 

L-UE, flimkien mal-UNDP u l-OHCHR, appoġġat lit-Turkmenistan fl-abbozzar tal-ewwel pjan ta' 

azzjoni nazzjonali tiegħu dwar id-drittijiet tal-bniedem. L-UE kompliet bl-appoġġ tagħha għall-

pajjiż permezz tat-taħriġ ta' mħallfin u avukati Turkmeni dwar il-konvenzjonijiet tad-drittijiet tal-

bniedem, u fi ħdan il-Pjattaforma reġjonali tal-Istat tad-Dritt, b'seminars dwar l-istituzzjoni tal-

Ombudsman u s-soċjetà ċivili. 

L-UE esprimiet it-tħassib tagħha dwar diversi każijiet relatati mad-drittijiet tal-bniedem permezz ta' 

noti verbali, dikjarazzjonijiet tal-OSKE u passi oħra f'koordinazzjoni mill-qrib mal-Istati Membri 

tal-UE u s-sħab li jaħsbuha bl-istess mod biex tħeġġeġ lill-gvern Turkmen jiżgura r-rispett sħiħ 

għad-drittijiet tal-bniedem. 

Fil-livell lokali, l-Uffiċċju ta' Kollegament tal-UE kompla jħeġġeġ lill-awtoritajiet biex jiżguraw ir-

rispett għad-drittijiet tal-bniedem u ospita laqgħat regolari ta' konsultazzjoni mas-soċjetà ċivili. L-

Uffiċċju tal-UE ħa sehem ukoll fit-tieni żjara f'ħabs Turkmen f'Diċembru. 

Fl-2016, l-UE kompliet bl-implimentazzjoni ta' tliet proġetti relatati mad-drittijiet tal-bniedem, 

kemm fil-livell bilaterali kif ukoll f'dak reġjonali. Taħt l-Istrument Ewropew għad-Demokrazija u 

għad-Drittijiet tal-Bniedem (EIDHR), hija appoġġat lill-Kummissjoni Internazzjonali tal-Ġuristi 

(ICJ) bi proġett ta' EUR 0.7 miljun għal seminars ta' taħriġ għal imħallfin u avukati Turkmeni dwar 

il-konvenzjonijiet tad-drittijiet tal-bniedem. Taħt l-Istrument ta' Kooperazzjoni għall-Iżvilupp 

(DCI), il-Pjattaforma tal-UE dwar l-Istat tad-Dritt għall-Asja Ċentrali, proġett reġjonali ta' EUR 1.8 

miljun, organizzat seminars fit-Turkmenistan, b'mod partikolari dwar l-Ombudsman u dwar ir-rwol 

tas-soċjetà ċivili. Proġett bilaterali ta' EUR 4.5 miljun dwar “Appoġġ għal Proġetti ta' Tisħiħ ta' 

Kapaċitajiet fl-Amministrazzjoni Pubblika” beda f'Ottubru, bl-għan li jiżdiedu l-kwalifiki tal-

ħaddiema taċ-ċivil u t-tisħiħ istituzzjonali. 

It-Turkmenistan ipparteċipa fil-Laqgħat Annwali tal-OSKE għall-Implimentazzjoni tad-Dimensjoni 

Umana fl-2015 u l-2016. Fl-2016, it-Turkmenistan talab lill-UNDP u l-OSKE l-osservazzjonijiet u 

r-rakkomandazzjonijiet tagħhom dwar l-abbozz tal-kostituzzjoni riveduta. It-Turkmenistan jospita 

Operazzjoni fil-Post tal-OSKE, iċ-Ċentru tal-OSKE f'Ashgabat, li jaħdem mal-awtoritajiet fuq 

għadd ta' kwistjonijiet tad-drittijiet tal-bniedem (l-istat tad-dritt, l-ugwaljanza bejn is-sessi, il-libertà 

tal-media, it-traffikar ta' bnedmin). It-Turkmenistan ma għamilx stedina miftuħa għall-Proċeduri 

Speċjali. 

Jeħtieġ li jinkiseb progress sostanzjali sabiex titneħħa l-lakuna kbira bejn il-qafas leġislattiv u l-

implimentazzjoni prattika tal-istrumenti internazzjonali tad-drittijiet tal-bniedem u l-liġijiet 

nazzjonali dwar il-protezzjoni u l-promozzjoni tad-drittijiet tal-bniedem. L-elezzjoni tal-

Ombudsman u t-twaqqif tal-uffiċċju tiegħu, kif ukoll l-istabbiliment tal-mekkaniżmu ta' monitoraġġ 

dwar l-implimentazzjoni tal-pjan ta' azzjoni nazzjonali dwar id-drittijiet tal-bniedem, għadhom 

pendenti. 

Ir-Repubblika tal-Użbekistan 

Minkejja l-iżviluppi reċenti u għadd ta' sinjali pożittivi, l-isfidi marbutin mad-drittijiet tal-bniedem 

komplew jeżistu fl-oqsma kollha. L-oqsma prinċipali ta' tħassib jibqgħu: ir-rispett għad-drittijiet 

ċivili u politiċi fundamentali, l-ambjent regolatorju għas-soċjetà ċivili u l-prosekuzzjoni għal 

raġunijiet politiċi, it-trattament tad-detenuti/il-prevenzjoni tat-tortura, u kwistjonijiet relatati mal-

ħidma tad-difensuri tad-drittijiet tal-bniedem. Wara l-mewt tal-mexxej storiku Karimov u l-

elezzjoni tal-President Mirziyoyev, is-sitwazzjoni ġenerali tad-drittijiet tal-bniedem fil-pajjiż tidher 

li qed titjieb, għalkemm bdiet minn livelli problematiċi ħafna. Tnedew riformi sinifikanti biex 

irawmu l-indipendenza tal-ġudikatura u l-obbligu ta' rendikont tal-amministrazzjoni, u biex tittejjeb 

il-klima tan-negozju eċċ. Xi ftit priġunieri li kienu ta' tħassib inħelsu62, iżda seħħew ukoll 

movimenti diskordanti (pereżempju r-reklużjoni tal-ġurnalista M. Bekjanov li kien il-ħabs). 

Il-prijorità tal-UE hija li tindirizza b'mod effettiv it-tħaddim tat-tfal u x-xogħol furzat fil-ħsad tal-

qoton. Filwaqt li t-tħaddim tat-tfal prattikament inqered, l-eliminazzjoni tax-xogħol furzat għandha 

tiġi mmonitorjata mill-qrib f'kooperazzjoni mal-ILO u ma' partijiet ikkonċernati oħra, kif mitlub 

mill-Parlament Ewropew fir-riżoluzzjoni tiegħu ta' Diċembru li takkumpanja l-kunsens finali għall-

'Protokoll dwar it-Tessuti'. Bil-Konvenzjoni Nru 87 tal-ILO, l-Użbekistan issa rratifika l-

konvenzjonijiet ewlenin kollha tal-ILO. 

Baqa' ħafna tħassib dwar id-drittijiet tal-bniedem, b'mod partikolari d-detenzjoni ta' priġunieri 

politiċi, l-estensjoni arbitrarja tas-sentenzi ta' priġunerija, l-allegazzjonijiet ta' tortura, ir-

regolamentazzjoni stretta żżejjed tal-NGOs, ir-restrizzjonijiet fuq il-libertà ta' espressjoni, ta' 

informazzjoni, ta' reliġjon, ta' għaqda u ta' assoċjazzjoni, u l-problemi bil-korruzzjoni u l-impunità. 

                                                 
62 Barra minn hekk, kważi 40 000 priġunier ordinarju huma potenzjalment eliġibbli għal maħfra bħala parti mill-

amnestija ġenerali annwali (l-għadd finali mistenni li jkun madwar 5 000). 

Madankollu, it-tmexxija l-ġdida għamlet sforzi konsiderevoli biex jiġu indirizzati l-ilmenti tal-

poplu, b'mod partikolari permezz tal-hekk imsejħa 'uffiċċji virtwali' fl-amministrazzjoni fejn iċ-

ċittadini jistgħu jilmentaw online u jiġu mwiegħda segwitu. Il-ħolqien ta' 'Ombudsman tan-

Negozju', flimkien mal-Ombudsman eżistenti għad-Drittijiet tal-Bniedem, kien eżempju pożittiv 

ieħor. Barra minn hekk, il-president li għadu kemm ġie elett qajjem il-kwistjoni tar-responsabbiltà 

politika tal-membri parlamentari lejn il-kostitwenzi tagħhom u ħabbar l-implimentazzjoni tal-liġi 

kontra l-korruzzjoni li ġiet riformata reċentement. It-tmexxija l-ġdida impenjat ruħha wkoll f'aktar 

komunikazzjoni miftuħa u tidher li hija aktar rilassata dwar il-kritika. 

Missjoni ta' Osservazzjoni Elettorali sħiħa tal-OSKE/ODIHR osservat l-elezzjonijiet presidenzjali 

ta' Diċembru għall-ewwel darba u debitament osservat bosta nuqqasijiet sistemiċi u tekniċi. Filwaqt 

li s-sistema elettorali ma ppermettietx alternattivi reali għall-President il-ġdid, ġie osservat xi titjib 

meta mqabbel ma' elezzjonijiet preċedenti. Barra minn hekk, il-President il-ġdid sejjaħ għall-

implimentazzjoni f'qasir żmien ta' aktar riformi ta' governanza, eż. l-introduzzjoni ta' elezzjonijiet 

diretti tal-gvernaturi reġjonali (Khokims). Ipproklama wkoll l-2017 bħala 's-sena ta' djalogu maċ-

ċittadini u l-interessi tal-bniedem'. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Użbekistan f'għadd ta' strutturi, inkluż il-laqgħa annwali tas-Sottokumitat UE-Użbekistan dwar il-

ġustizzja, l-affarijiet interni, id-drittijiet tal-bniedem u kwistjonijiet relatati, li saret f'Novembru. L-

iskambji koprew firxa wiesgħa ta' kwistjonijiet u kienu ta' natura kostruttiva u amikevoli minkejja 

għadd ta' temi diffiċli li tqajmu miż-żewġ naħat. 

L-UE wriet ukoll tħassib, jew enfasizzat żviluppi pożittivi, permezz ta' stqarrijiet, diskorsi, 

intervisti, passi formali u informali biex tħeġġeġ lill-gvern tal-Użbekistan jiżgura r-rispett sħiħ 

għad-drittijiet tal-bniedem. 

Fl-2016 id-Delegazzjoni tal-UE f'Tashkent ma ngħatatx permess għal żjarat ta' postijiet ta' 

detenzjoni. 

Il-Parlament Ewropew għamel żjara l-Użbekistan f'Novembru. Membri tad-Delegazzjoni ltaqgħu 

mar-rappreżentanti tal-awtoritajiet u difensuri tad-drittijiet tal-bniedem/membri tas-soċjetà ċivili. 

Barra minn hekk, l-UE, f'koordinazzjoni mill-qrib mal-Istati Membri tal-UE u sħab tal-istess fehma, 

wettqet diversi inizjattivi ta' komunikazzjoni formali u informali fir-rigward tal-awtoritajiet 

nazzjonali f'diversi kawżi ġudizzjarji relatati mad-drittijiet tal-bniedem. 

L-UE kompliet tipprovdi appoġġ finanzjarju għal proġetti ffinanzjati permezz tal-Istrument ta' 

Kooperazzjoni għall-Iżvilupp (DCI), l-Istrument li jikkontribwixxi għall-Istabbiltà u l-Paċi (IcSP) u 

l-Istrument Ewropew għad-Demokrazija u għad-Drittijiet tal-Bniedem (EIDHR). Erba' proġetti 

(tnejn EIDHR, wieħed IcSP u wieħed DCI) li ammontaw għal EUR 8 miljun appoġġaw riformi 

dwar it-tħaddim tat-tfal u x-xogħol furzat fil-ħsad tal-qoton, miżuri biex tiġi rinfurzata l-kapaċità 

tas-soċjetà ċivili fl-oqsma tad-drittijiet tal-bniedem, il-promozzjoni u l-protezzjoni tad-drittijiet tat-

tfal, u l-protezzjoni u l-promozzjoni tad-drittijiet soċjali, ekonomiċi u kulturali ta' gruppi 

vulnerabbli eċċ. B'mod partikolari, il-proġett tal-IcSP u d-DCI qed jappoġġaw riformi u djalogu 

relatati mad-drittijiet tax-xogħol fis-settur tal-qoton, inkluż monitoraġġ internazzjonali tal-ħsad tal-

qoton u kampanji ta' sensibilizzazzjoni. Kif rajna tul l-aħħar sentejn tal-implimentazzjoni tal-

proġett, il-monitoraġġ internazzjonali huwa permess fil-pajjiż, id-diskors dwar ir-riskju ta' xogħol 

furzat ma għadux tabù u t-tħaddim tat-tfal għaż-żabra tal-qoton ma għadux soċjalment aċċettabbli 

fl-Użbekistan. Il-Parlament Ewropew għaraf dan il-progress fil-votazzjoni tiegħu tal-

14 ta' Diċembru li approvat il-Protokoll dwar it-Tessuti bejn l-UE u l-Użbekistan (għall-Ftehim ta' 

Sħubija u Kooperazzjoni), li kien ġie sospiż mill-2011 ‘il hawn. 

L-Użbekistan jaderixxi mal-biċċa l-kbira tal-konvenzjonijiet internazzjonali tad-drittijiet tal-

bniedem. L-UE kompliet tħeġġeġ lill-Użbekistan biex jirratifika l-Protokoll Fakultattiv għall-

Konvenzjoni kontra t-Tortura, li jgħin biex jiġu indirizzati lmenti persistenti dwar it-tortura, kif 

ukoll il-ħolqien ta' mekkaniżmu nazzjonali ta' prevenzjoni (NPM). 

Bi tħejjija għat-tielet eżami mill-Grupp ta' Ħidma tal-Kunsill dwar id-Drittijiet tal-Bniedem bħala 

parti mill-proċess tal-Eżamijiet Perjodiċi Universali (EPU) fl-2018 u b'segwitu għall-eżami tal-

2013, l-Użbekistan adotta pjan ta' azzjoni nazzjonali (NAP) fl-2014. Għall-implimentazzjoni ta' dan 

in-NAP, iċ-Ċentru Nazzjonali għad-Drittijiet tal-Bniedem issa kkonkluda MtQ mal-UNDP. 



 

 

12816/17   cd/vp  cd/CUG 140 
ANNESS DGC 2B  MT 
 

Ħafna ser jiddependi fuq il-kontinwazzjoni u l-implimentazzjoni effettiva tar-riformi mnedija mit-

tmexxija l-ġdida. L-UE hija ħerqana li tappoġġa dan il-progress kull fejn ikun possibbli u bdiet 

diskussjoni dwar possibbiltajiet għal kooperazzjoni msaħħa. B'mod partikolari, jenħtieġ li jiġi evitat 

kwalunkwe rigress tal-istandards tax-xogħol fil-ħsad tal-qoton, f'konformità mar-Riżoluzzjoni tal-

Parlament Ewropew dwar il-Protokoll dwar it-Tessuti. Il-ksur serju tad-drittijiet tal-bniedem għandu 

jkun kwistjoni tal-passat. 

V. L-AFRIKA 

L-Unjoni Afrikana (UA) – Strateġija Konġunta UE-Afrika 

Il-kooperazzjoni mal-Kummissjoni tal-Unjoni Afrikana matul l-2016 iffukat fuq it-twettiq tal-

impenji konġunti meħuda waqt id-djalogu UA-UE dwar id-drittijiet tal-bniedem li sar f'Novembru 

2015 f'Kigali. Sar progress tajjeb f'numru minn dawk l-impenji. B'mod partikolari, id-djalogu ta' 

livell għoli dwar il-promozzjoni u l-protezzjoni tad-drittijiet tal-bniedem ġie organizzat fi ħdan il-

qafas tas-Sena Afrikana għad-Drittijiet tal-Bniedem, b'Attenzjoni Partikolari fuq id-Drittijiet tan-

Nisa (2016), li sar f'Arusha f'Novembru. Tinsab għaddejja ħidma konġunta fuq oħrajn, bħal 

pereżempju appoġġ għall-iżvilupp ta' qafas ta' politika Afrikan dwar l-implimentazzjoni tal-

Prinċipji Gwida tan-NU dwar in-Negozju u d-Drittijiet tal-Bniedem, u l-promozzjoni tar-ratifika ta' 

strumenti legali tal-UA dwar id-drittijiet tal-bniedem u l-governanza. L-UE u l-UA għamlu żewġ 

dikjarazzjonijiet konġunti fil-qasam tad-drittijiet tal-bniedem fl-okkażjoni tal-Jum Internazzjonali 

biex Tintemm l-Impunità għal Reati kontra l-Ġurnalisti u l-Jum Internazzjonali tad-Demokrazija 

rispettivament. Reċentement ġew ippubblikati dikjarazzjonijiet konġunti mit-timijiet ta' 

osservazzjoni elettorali tal-UE u tal-UA mibgħuta l-Ghana u t-Tanzanija (Zanzibar). 

Il-kooperazzjoni bejn l-UE u l-UA dwar id-drittijiet tal bniedem ingħatat spinta mill-Programm 

Pan-Afrikan 2016–2018, li jipprevedi appoġġ għad-diversi korpi u istituzzjonijiet tal-UA u għas-

soċjetà ċivili. Dan jinkludi appoġġ għal assistenza finanzjarja u teknika għas-sistema Afrikana tad-

drittijiet tal-bniedem (il-Kummissjoni Afrikana dwar id-Drittijiet tal-Bniedem u tal-Popli, il-Qorti 

Afrikana dwar id-Drittijiet tal-Bniedem u tal-Popli, il-Kumitat Afrikan dwar id-Drittijiet u l-

Benesseri tat-Tfal u l-Parlament Pan-Afrikan). Jappoġġa wkoll programm għat-tisħiħ tal-kapaċità u 

l-metodoloġija tal-UA għall-osservazzjoni elettorali, b'mod partikolari fir-rigward tal-osservazzjoni 

fuq medda ta' żmien twil. Barra minn hekk, jinkludi appoġġ għall-ġlieda kontra l-mutilazzjoni 

ġenitali femminili, ġestit mill-UNICEF/il-Fond tan-Nazzjonijiet Uniti għall-Popolazzjoni (UNFPA), 

li komponent sinifikanti minnu huwa kooperazzjoni mal-Kummissjoni tal-Unjoni Afrikana. Barra 

minn hekk, taħt l-EIDHR, l-UE tappoġġa l-mekkaniżmi speċjali tal-Kummissjoni Afrikana dwar id-

Drittijiet tal-Bniedem u tal-Popli fl-oqsma tal-libertà ta' assoċjazzjoni, l-abolizzjoni tal-piena tal-

mewt u d-drittijiet tan-nisa. 

Ir-Repubblika tal-Angola 

Fl-2016 is-sitwazzjoni tad-drittijiet tal-bniedem kienet ikkaratterizzata minn spazju politiku dejjem 

iktar ristrett qabel l-elezzjonijiet parlamentari u presidenzjali skedati għal Awwissu 2017. 

L-UE kompliet tagħti l-appoġġ tagħha għall-implimentazzjoni sħiħa tal-kostituzzjoni Angolana, 

b'mod partikolari f'dak li għandu x'jaqsam mal-indipendenza tal-ġudikatura, il-libertà ta' espressjoni, 

ta' assoċjazzjoni u ta' għaqda paċifika u d-detenzjoni arbitrarja. 

L-indipendenza tal-ġudikatura ġiet iggarantita aħjar fl-2016 milli fis-snin preċedenti. Attivist 

politiku li kien detenut f'Cabinda (għal raġunijiet ta' ribelljoni kontra l-istat) inħeles abbażi ta' 

deċiżjoni tal-Qorti Suprema. Barra minn hekk, fil-każ tal-attivisti żgħażagħ '15+2', 17-il attivist li 

kienu nstabu ħatja ta' atti preparatorji ta' ribelljoni kontra l-istat kienu soġġetti għal Liġi tal-

Amnestija ġenerali u għaldaqstant ġew rilaxxati u l-kawżi tagħhom intemmew. Madankollu, imwiet 

reċenti (inkluż tifel ta' 14-il sena li sparawlu f'rasu) matul it-twaqqigħ ta' djar mibnija illegalment 

fil-viċinanza tal-ajruport il-ġdid fil-kapitali Luanda, huma eżempju ta' eċċessi rikorrenti mhux 

ġustifikati fl-użu tal-forza tal-pulizija/militari. 

Reċentement l-Assemblea Nazzjonali approvat pakkett leġislattiv ġdid dwar il-media li jkompli 

jillimita l-libertà tal-media. L-erba' abbozzi ta' liġijiet li jinkludu l-pakkett leġislattiv ġdid dwar il-

media, jagħtu lil korp superviżorju ġdid (il-Korp Regolatorju Angolan għall-Komunikazzjoni 

Soċjali) kontroll fuq kull media tal-massa, inkluż il-media soċjali u l-internet. Il-liġi dwar il-media 

tista' tippermetti ċ-ċensura u tillimita l-libertajiet fundamentali. Il-pakkett il-ġdid iżomm ukoll ir-

reat tad-diffamazzjoni u jinkludi referenzi għal "sorsi frodulenti" u l-"produzzjoni illeċita ta' 

informazzjoni", elementi li jista' jkollhom impatt negattiv fuq il-ġurnaliżmu investigattiv. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

awtoritajiet tal-Angola. L-UE ħeġġet lill-Angola biex tiżgura r-rispett sħiħ tad-drittijiet tal-bniedem. 

L-UE, f'koordinazzjoni mill-qrib mal-Istati Membri tal-UE u sħab li jaħsbuha bl-istess mod, wettqet 

diversi inizjattivi ta' komunikazzjoni formali u informali fir-rigward tal-awtoritajiet nazzjonali 

f'diversi kawżi ġudizzjarji relatati mad-drittijiet tal-bniedem. Id-Delegazzjoni tal-UE u l-Ambaxxati 

tal-Istati Membri fil-pajjiż ħarġu stqarrija lokali fid-29 ta' Marzu 2016 bi tweġiba għall-kundanni 

tal-attivisti żgħażagħ 15+2, u esprimew riżervi dwar il-garanziji ta' proċess legali ġust u l-prinċipju 

tal-proporzjonalità. Inħarġu żewġ dikjarazzjonijiet mill-Kelliem tar-RGħ/VP fl-okkażjoni tas-

sentenza ta' priġunerija tal-attivist politiku ta' Cabinda u l-ħelsien tiegħu mill-ħabs, u l-akkużi 

twaqqgħu. 

Id-Delegazzjoni tal-UE ssostni wkoll djalogu permanenti ma' rappreżentanti tas-soċjetà ċivili, 

organizzazzjonijiet internazzjonali u donaturi oħra attivi fil-pajjiż. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ), l-Istrument Ewropew għad-Demokrazija u għad-Drittijiet tal-

Bniedem (EIDHR), l-Istrument ta' Kooperazzjoni għall-Iżvilupp (DCI) u l-programmi tal-

Organizzazzjonijiet tas-Soċjetà Ċivili u l-Awtoritajiet Lokali (OSĊ-AL). L-allokazzjonijiet tal-

EIDHR u tal-OSĊ-AL ġew allokati fl-2016 biex jappoġġaw lill-organizzazzjonijiet tas-soċjetà ċivili 

li jaħdmu biex itejbu l-kundizzjonijiet tad-drittijiet tal-bniedem fl-Angola. Fl-2016 tnediet sejħa 

lokali għal proposti li jiffukaw fuq żewġ prijoritajiet rilevanti - l-aċċess għall-ġustizzja b'attenzjoni 

partikolari fuq l-appoġġ paralegali għal sezzjonijiet vulnerabbli tal-popolazzjoni, u l-edukazzjoni 

ċivika bil-ħsieb tal-elezzjonijiet li ġejjin - u ntgħażlu tliet NGOs nazzjonali. 

B'mod parallel, tniedu erba' proġetti tal-għaxar FEŻ, li tnejn minnhom kienu reġjonali (PALOP63-

Timor-Leste), u dawn irriżultaw f'titjib tant meħtieġ f'diversi oqsma ta' governanza, bħas-

sorveljanza tal-finanzi pubbliċi, il-ġustizzja għat-tfal u l-ġlieda kontra l-korruzzjoni. 

Ir-Rapporteur Speċjali tan-Nazzjonijiet Uniti dwar id-drittijiet tal-bniedem tal-migranti kkonkluda 

ż-żjara fil-pajjiż f'Mejju 2016 billi ta rakkomandazzjonijiet. Il-Kunsill Ekonomiku u Soċjali tan-

Nazzjonijiet Uniti u l-Kumitat dwar id-Drittijiet Ekonomiċi, Soċjali u Kulturali kkunsidraw ir-raba' 

u l-ħames rapporti perjodiċi dwar l-Angola u adottaw diversi osservazzjonijiet fil-laqgħa tagħhom 

fl-24 ta' Ġunju 2016. L-Angola qed tħejji l-Eżami Perjodiku Universali (EPU) tagħha ta' nofs it-

terminu għad-diskussjonijiet tas-sena d-dieħla. 

F'dak li jirrigwarda d-drittijiet ekonomiċi, it-tnaqqis fil-prezz taż-żejt qed ikollu impatt sinifikanti 

fuq il-gruppi l-aktar vulnerabbli tal-popolazzjoni. Barra minn hekk, il-kapaċità tal-gvern li 

jintervjeni naqset ukoll b'mod konsiderevoli. 

Il-governanza tal-art u l-aċċess għall-art huma kwistjonijiet importanti ħafna li għandhom jiġu 

ssorveljati. L-okkupazzjoni tal-art, l-iżvilupp tan-negozju agrikolu u l-estensjoni ta' pjanijiet ta' 

kostruzzjoni ser ikomplu jfixklu lill-komunitajiet tradizzjonali li jgħixu minn fuq l-art u l-

kostruzzjonijiet illegali/legali li tfaċċaw madwar iż-żoni urbani ewlenin. 

L-NGOs qegħdin ikomplu jiffaċċjaw rekwiżiti ta' reġistrazzjoni imposti permezz tal-Liġi tal-2015 

dwar l-NGOs, li diġà qed jikkawżaw il-waqfien ta' xi finanzjament internazzjonali, u dan qed 

ikompli jillimita l-kapaċità tal-NGO's lokali li jaġixxu. 

Ir-Repubblika tal-Benin 

Il-Benin jispikka fost il-pajjiżi tal-Afrika tal-Punent grazzi għall-kundizzjoni tajba tiegħu tad-

drittijiet tal-bniedem, jiġifieri r-rekord pożittiv tiegħu f'termini ta' drittijiet ċivili u politiċi. 

Madankollu, fl-2016 l-Awtorità Għolja tal-Awdjoviżiv u l-Komunikazzjoni (HAAC) iddeċidiet li 

tissospendi ċertu media privata. L-aċċess min-naħa tal-oppożizzjoni u s-soċjetà ċivili għall-media 

pubblika, b'mod partikolari t-televiżjoni nazzjonali, mar għall-agħar b'mod sinifikanti fl-2016. 

                                                 
63 Grupp ta' Pajjiżi Afrikani li jitkellmu bil-Portugiż 

Il-prijoritajiet fil-qasam tad-drittijiet tal-bniedem identifikati mill-UE għall-Benin għall-perijodu 

2016-2020 huma: il-protezzjoni tad-drittijiet tat-tfal, id-drittijiet tan-nisa, id-drittijiet ekonomiċi u 

soċjali u b'mod partikolari l-aċċess għas-servizzi bażiċi, il-ġlieda kontra l-korruzzjoni u l-impunità u 

l-aċċess għall-ġustizzja. 

Is-sitwazzjoni tad-drittijiet tat-tfal tibqa' waħda ta' tħassib: prattiki serji jillimitaw id-drittijiet 

tagħhom, b'mod partikolari l-fenomenu tat-tfal li jitqiegħdu ma' foster families u li jiġu sfruttati, il-

persistenza ta' żwieġ sfurzat jew prekoċi (wieħed minn kull għaxart itfal jiżżewweġ qabel l-età ta' 

15-il sena u tlieta minn kull għaxra qabel l-età ta' 18-il sena), l-emarġinazzjoni jew saħansitra l-

infantiċidju tal-hekk imsejħa 'tfal sħaħar', u l-abbuż sesswali fl-iskejjel, li xi drabi jwassal għal tqala 

prekoċi. Skont l-Indiċi Globali tal-Iskjavitù tal-2016, 32 000 persuna hija vittma ta' skjavitù 

moderna fil-Benin, permezz ta' xogħol domestiku (il-prattika ta' 'vidomegon', tfal domestiċi), ix-

xogħol furzat (l-agrikoltura, is-sajd, il-kostruzzjoni) u l-isfruttament sesswali. 

Il-prattiki mifruxa ta' frodi u korruzzjoni jimminaw id-drittijiet soċjali u ekonomiċi tal-

popolazzjoni. Il-gvern il-ġdid impenja ruħu li jirranġa s-sitwazzjoni, iżda r-riżultati għadhom iridu 

jiġu vvalutati. Id-dgħufija u d-dewmien tas-sistema ġudizzjarja, kif ukoll il-korruzzjoni f'dak is-

settur, xi drabi jwasslu għal arresti u detenzjonijiet arbitrarji, arresti preventivi mtawla, ċaħda ta' 

ġustizzja u impunità. Hemm rapporti ta' każijiet ta' llinċjar u użu eċċessiv ta' forza mill-pulizija. Is-

sitwazzjoni fil-ħabsijiet għadha prekarja peress li l-kundizzjonijiet ta' detenzjoni huma miżerabbli u 

f'ċerti postijiet il-kundizzjonijiet ta' detenzjoni waħedhom jiksru d-dinjità tal-bniedem. 

Il-Benin temm ċiklu elettorali b'elezzjonijiet leġislattivi u lokali fl-2015 segwiti minn elezzjonijiet 

presidenzjali fl-2016. Dawn ġew ivvalutati minn osservaturi esterni bħala kredibbli, ħielsa u ġusti. 

Il-President Patrice Talon ġie elett f'Marzu 2016, li mmarka transizzjoni demokratika u paċifika 

oħra tal-poter. Huwa beda b'aġenda ambizzjuża favur is-settur privat u ta' riforma istituzzjonali, u 

wiegħed li ser itemm il-vizzji ta' korruzzjoni tar-reġim preċedenti. L-implimentazzjoni ta' din l-

aġenda, madankollu, s'issa kienet pjuttost kajmana. 

Matul l-2016, l-UE sostniet djalogu politiku regolari mal-gvern tal-Benin, f'diversi formati. Id-

Delegazzjonijiet tal-UE u l-Istati Membri qajmu diversi kwistjonijiet mal-gvern tal-Benin f'livelli 

differenti, inkluż kif jiġi promoss ir-rispett tad-drittijiet tat-tfal u tan-nisa u l-emanċipazzjoni 

tagħhom u jiġi żgurat segwitu xieraq għar-rakkomandazzjonijiet tal-Eżami Perjodiku Universali, 

permezz ta' inizjattivi ta' komunikazzjoni, démarches u laqgħat regolari tal-Kapijiet ta' Missjoni. L-

UE u l-Istati Membri tagħha huma involuti b'mod regolari fil-gruppi settorjali tas-sħab finanzjarji 

tekniċi (TFP) fl-oqsma kollha, bħalma huma l-ġustizzja u s-setturi soċjali, inkluż l-ugwaljanza bejn 

is-sessi u l-protezzjoni soċjali. 

Il-pjan direzzjonali komuni ta' appoġġ għas-soċjetà ċivili għall-2014-2017 kompla jappoġġa lill-

organizzazzjonijiet tas-soċjetà ċivili fit-trawwim tal-parteċipazzjoni taċ-ċittadini, il-promozzjoni 

tad-drittijiet tal-bniedem u l-iffaċilitar tal-aċċess għal servizzi soċjali bażiċi għall-poplu Beniniż. 

Barra minn hekk, il-programmi ta' appoġġ għas-soċjetà ċivili ġew implimentati bl-għan li jissaħħu 

l-mekkaniżmi tal-monitoraġġ u tar-responsabbiltà taċ-ċittadini, kemm ċentralment kif ukoll 

lokalment. Barra dan, saret ħidma importanti biex jiġu appoġġati l-organizzazzjonijiet taż-

żgħażagħ. 

Ittieħdet ukoll azzjoni biex jiġu appoġġati ċ-ċentri ta' promozzjoni soċjali (SPCs) fil-pajjiż kollu, li 

jkomplu jipprovdu servizzi ta' għoti ta' pariri lil persuni li jkunu sofrew minħabba ksur tad-drittijiet 

tagħhom. Il-kwistjonijiet marbutin mal-ugwaljanza bejn is-sessi huma integrati tajjeb fil-programmi 

tal-UE u tal-Istati Membri tagħha. 

Permezz tal-istabbiliment ta' Sistema Nazzjonali għall-Integrità (NIS) minn Transparency 

International u l-monitoraġġ tal-prestazzjoni fi ħdan dan il-qafas, fl-2016 l-UE identifikat il-passi 

konkreti meħtieġa biex jiġu żgurati aktar kontrolli effettivi bl-għan li tinqered il-korruzzjoni fil-

Benin. F'Novembru 2016, il-Kunsill tal-Ministri adotta l-pjan ta' azzjoni propost mill-konsorzju ta' 

NGOs. 

Fl-2016 l-UE u l-Istati Membri tagħha appoġġaw l-estensjoni u l-operazzjonalizzazzjoni tal-politika 

tal-ġustizzja settorjali nazzjonali (PNDSJ). Permezz tal-Proġett ta' Appoġġ għall-Ġustizzja (PAJ), l-

UE tappoġġa l-isforzi tal-Benin biex itejjeb l-effettività tal-mekkaniżmi ġudizzjarji tal-ewwel 

istanza u tal-appell. Il-Grupp tas-Settur tal-Ġustizzja żamm djalogu kostanti mal-awtoritajiet dwar 

il-kwistjonijiet kollha ta' interess għall-implimentazzjoni tal-PNDSJ, inkluż it-tisħiħ tal-ġudikatura 

u l-ippjanar ta' mekkaniżmu ta' assistenza ġudizzjarja. 

L-appoġġ kontinwu tal-UE għall-implimentazzjoni tal-programm tal-gvern għat-titjib tal-

kundizzjonijiet tal-għajxien fil-ħabsijiet wassal għal kundizzjonijiet aktar favorevoli għall-

priġunieri, inkluż detenuti minorenni. 

Il-proġetti u l-programmi kollha ġeneralment jirċievu kopertura tajba fil-media Beniniża. Id-

diskorsi li jingħataw f'okkażjonijiet importanti, id-dokumenti li jitqassmu u l-istqarrijiet għall-

istampa jagħmluha possibbli li jiġi enfasizzat l-involviment tal-UE u tal-Istati Membri fi 

kwistjonijiet ta' drittijiet tal-bniedem. 

Il-Benin kompla jikkoopera mal-aġenziji tan-Nazzjonijiet Uniti u aġenziji oħrajn fil-qasam tad-

drittijiet tal-bniedem. Il-pajjiż huwa alleat tal-Unjoni Ewropea rigward għadd ta' kwistjonijiet, 

inkluż dwar il-piena tal-mewt u l-ġurisdizzjoni tal-Qorti Kriminali Internazzjonali (QKI). 

Fl-2016 ir-rappreżentanti s-Sottokumitat tan-NU għall-Prevenzjoni tat-Tortura żar il-pajjiż. 

Filwaqt li l-bilanċ tad-drittijiet ċivili u politiċi huwa meqjus bħala wieħed pożittiv, id-drittijiet tal-

persuni l-aktar vulnerabbli, id-drittijiet tat-tfal u d-drittijiet tan-nisa għadhom f'livell ferm aktar 

baxx mill-istandard aċċettabbli, anki meta mqabbla mas-sitwazzjoni f'xi pajjiżi ġirien. Barra minn 

hekk, hemm aċċettazzjoni kbira fost is-soċjetà għal bosta ksur, li twassal għal diffikultajiet fil-

protezzjoni effettiva. 

Ir-Repubblika tal-Botswana 

Il-Botswana għandha b'mod ġenerali rekord sodisfaċenti tad-drittijiet tal-bniedem, iżda hemm xi 

nuqqasijiet serji. Il-Botswana hija tabilħaqq l-uniku pajjiż tan-nofsinhar tal-Afrika li għadu japplika 

l-piena tal-mewt. Is-sitwazzjoni tal-persuni LGBTI ma tjibitx, għalkemm l-atti omosesswali 

meqjusa bħala reat kriminali rari jiġu mħarrka, u l-aċċettazzjoni tal-omosesswalità mis-soċjetà qed 

tiżdied fil-pajjiż. Barra minn hekk, il-Qorti Superjuri kkonfermat id-deċiżjoni preċedenti li 

tippermetti li NGO impenjata f'kampanji favur id-drittijiet tal-bniedem ta' persuni LGBTI tirreġistra 

uffiċjalment u l-gvern tilef l-appell. 

Is-sitwazzjoni tal-minoranza San/Basarwa għadha diffiċli u mhijiex indirizzata b'mod adegwat. 

Hemm involuti theddidiet għal-libertà tal-espressjoni b'evidenza aneddotali ta' tentattivi biex issir 

influwenza fuq il-media u tensjonijiet dejjem jiżdiedu kemm bejn l-eżekuttiv u l-ġudikatura, kif 

ukoll fi ħdan il-ġudikatura. 

L-UE tkompli taħdem dwar il-kwistjoni tal-piena kapitali u d-drittijiet ta' persuni li jagħmlu parti 

minn minoranzi, inkluż id-drittijiet tal-minoranza San/Basarwa. It-tisħiħ tal-kapaċitajiet tal-

organizzazzjonijiet lokali tad-drittijiet tal-bniedem jinsab ukoll fost il-prijoritajiet tal-UE. 

Mill-indipendenza fl-1966 sal-lum, inqatlu mill-inqas 48 kriminal li nstab ħati. L-aħħar eżekuzzjoni 

seħħet f'Mejju 2016. Il-każ kien partikolarment kontroversjali minħabba li ma saritx valutazzjoni 

tas-saħħa mentali bħala parti mill-proċedimenti ġuridiċi u lanqas ma tqieset fil-proċess ta' klemenza. 

Il-qraba ma humiex infurmati bl-eżekuzzjoni minn qabel, u l-katavru ma jiġix rilaxxat wara. 

L-UE hija impenjata mal-Botswana fi ħdan id-Djalogu Politiku skont l-Artikolu 8 mal-Botswana. 

Madankollu, ma seħħ l-ebda djalogu fl-2016 minħabba l-aġenda mimlija tal-Ministru għall-

Affarijiet Barranin li kien qed jikkontesta għall-presidenza tal-Kummissjoni tal-Unjoni Afrikana. 

Id-Delegazzjoni tal-UE qajmet ripetutament il-kwistjonijiet tad-drittijiet tal-bniedem f'diversi 

okkażjonijiet, inkluż permezz ta' démarches mal-Ministeru għall-Affarijiet Internazzjonali u l-

Kooperazzjoni (MIAC), l-aktar fil-livell ta' PS, Viċi PS u dak ta' Direttur. Fl-2016, il-Missjonijiet 

tal-UE komplew bl-iskambji regolari tagħhom ma' organizzazzjonijiet tad-drittijiet tal-bniedem 

lokali kif ukoll ma' sħab oħra ewlenin bħall-Istati Uniti u n-NU (UNICEF, UNAIDS). 

Id-Delegazzjoni tal-UE tappoġġa b'mod konkret l-OSĊ dwar id-drittijiet tal-bniedem permezz tal-

Fond Ewropew għall-Iżvilupp (FEŻ) u l-Istrument Ewropew għad-Demokrazija u għad-Drittijiet 

tal-Bniedem (EIDHR). F'Ġunju 2016, tnediet sejħa lokali għal proposti mmirati biex tiġi promossa 

l-edukazzjoni ċivika fuq il-prinċipji tad-demokrazija, il-parteċipazzjoni, id-drittijiet u r-

responsabbiltajiet, biex jitjieb l-aċċess għal servizzi governattivi għal tfal, nisa u/jew irġiel indiġeni 

u l-għoti tas-setgħa lin-nisa billi tissaħħaħ il-parteċipazzjoni tan-nisa fl-istrutturi ta' teħid ta' 

deċiżjonijiet fil-livelli kollha. Barra minn hekk, id-Delegazzjoni tappoġġa politikament lid-difensuri 

tad-drittijiet tal-bniedem u l-azzjonijiet tagħhom permezz ta' stqarrijiet għall-istampa u permezz tad-

djalogi bbażati fuq l-Artikolu 8. 

Il-Botswana spiss tikkondividi u tappoġġa l-pożizzjoni tal-UE f'diversi fora internazzjonali (l-

AĠNU, l-HRC, il-QKI). Il-Botswana hija attwalment membru tal-Kunsill tad-Drittijiet tal-

Bniedem. Il-gvern ma joqgħodx lura milli jesprimi l-opinjoni tiegħu, kemm jekk b'appoġġ għall-

QKI, ir-rispett tal-limiti kostituzzjonali għall-mandati presidenzjali jew id-deplorazzjoni tal-ksur 

tad-drittijiet tal-bniedem jew tad-dritt internazzjonali (eż. dwar il-Korea ta' Fuq, is-Sirja jew iż-

Żimbabwe). Id-démarches meħtieġa twettqu mill-Missjonijiet tal-UE mal-awtoritajiet lokali fil-

kuntest tas-sessjonijiet tal-Kunsill tad-Drittijiet tal-Bniedem (HRC) u l-laqgħat tat-Tielet Kumitat 

tal-AĠNU, kif ukoll qabel laqgħat internazzjonali ewlenin (CEDAW, QKI). 

Fil-livell reġjonali, sal-2016, il-Botswana kienet għadha ma ffirmatx/rratifikatx il-Protokoll tal-

SADC dwar l-Ugwaljanza bejn is-Sessi. Il-Botswana u l-Mauritius jibqgħu l-uniċi żewġ pajjiżi tal-

SADC li għadhom ma ffirmawx il-Protokoll dwar l-Ugwaljanza bejn is-Sessi. 

Il-Botswana sarilha t-tieni eżami tagħha mill-Grupp ta' Ħidma tal-Kunsill tad-Drittijiet tal-Bniedem 

bħala parti mill-proċess tal-Eżami Perjodiku Universali (EPU) fl-2013. L-Istati Membri tal-UE 

preżenti fil-Botswana – Franza, il-Ġermanja u r-Renju Unit – u d-Delegazzjoni tal-UE ripetutament 

offrew l-appoġġ tagħhom lill-gvern fl-implimentazzjoni tar-rakkomandazzjonijiet. S'issa, il-gvern 

ma ressaq talba għall-ebda appoġġ u ftit li xejn jidher li sar progress fuq ir-rakkomandazzjonijiet 

aċċettati. Madankollu, il-fatt li l-MIAC qed jikkomunika mal-NGOs fil-fażi ta' tħejjija tar-rapport li 

jmiss tal-EPU tagħhom huwa sinjal pożittiv. 

Il-Burkina Faso 

Il-Burkina Faso għadda minn trasformazzjoni radikali wara perijodu ta' taqlib fl-2014 u l-2015. 

Matul l-irvell popolari f'dan il-perijodu, il-President Compaoré tneħħa mill-poter. Dan kien segwit 

minn sena ta' transizzjoni, kolp ta' stat militari li falla f'Settembru tal-2015 u attakk terroristiku kbir 

fuq persuni ċivili f'Ouagadougou f'Jannar 2016. Il-President Roch Kaboré ġie elett wara proċess 

elettorali mingħajr żbalji u kredibbli f'Novembru 2015 u beda l-mandat tiegħu f'Jannar 2016. 

Il-prijoritajiet tal-UE jinkludu s-sigurtà u l-istabbiltà, it-titjib tas-sistema ġudizzjarja u l-

kundizzjonijiet fil-ħabsijiet, il-ġlieda kontra l-isfruttament ekonomiku tat-tfal, it-traffikar ta' 

bnedmin u x-xogħol furzat u, fl-aħħar nett, permezz ta' strateġija dwar l-inugwaljanza bejn is-sessi, 

li ttejjeb id-drittijiet tan-nisa. 

Kien hemm xi progress fid-demokrazija f'dawn l-aħħar sentejn, b'hekk ġie stabbilit eżempju għall-

bqija tal-Afrika, iżda l-pajjiż qiegħed iħabbat wiċċu ma' sfidi soċjali u ekonomiċi importanti 

minħabba faqar mifrux, rata għolja ta' qgħad fost iż-żgħażagħ u tkabbir demografiku insostenibbli. 

L-iktar gruppi vulnerabbli huma n-nisa, b'mod partikolari t-tfajliet, kif ukoll it-tfal u l-persuni 

b'diżabbiltà. 

Minħabba n-nuqqas ta' kontrolli tal-istat fil-fruntiera mal-Mali, il-preżenza ta' gruppi terroristiċi fil-

Mali u n-Niġer kif ukoll żieda ta' sfida kbira fir-radikalizzazzjoni vjolenti flimkien ma' forzi tas-

sigurtà relattivament dgħajfa, is-sitwazzjoni tas-sigurtà fit-Tramuntana tal-pajjiż qed tiddeterjora. 

Dan jista' jirriżulta f'deterjorament ulterjuri tad-drittijiet bażiċi tal-bniedem fit-Tramuntana. 

Is-soċjetà ċivili taqdi rwol dinamiku fil-Burkina Faso, u kienet deċiżiva fit-tneħħija mill-poter tal-

President Compaoré. Il-libertà ta' assoċjazzjoni u ta' espressjoni hija effettiva u ggarantita mill-

kostituzzjoni. 

Ġiet stabbilita kummissjoni indipendenti biex tabbozza kostituzzjoni ġdida. Il-mandat tagħha kien 

jinkludi t-tisħiħ tad-demokrazija permezz ta' ekwilibriju istituzzjonali mtejjeb, l-indipendenza tal-

ġudikatura, it-tisħiħ tad-dover ta' rendikont, l-istat tad-dritt u d-drittijiet tal-bniedem, b'mod 

partikolari d-drittijiet tan-nisa, u d-drittijiet ambjentali. L-abolizzjoni tal-piena tal-mewt hija inkluża 

fl-abbozz ta' test li għandu jiġi adottat permezz ta' referendum, iżda dan jista' jiffaċċa oppożizzjoni 

matul il-konsultazzjonijiet li għaddejjin. Il-piena tal-mewt ma ġietx implimentata mill-1998 s'issa. 

Il-mandat u l-awtonomija tal-Kummissjoni Nazzjonali għad-Drittijiet tal-Bniedem ġew imsaħħa 

permezz tal-liġi f'Marzu 2016, f'konformità mal-istandards internazzjonali. 

L-UE akkumpanjat lil Burkina Faso fil-proċess ta' transizzjoni u mmobilizzat l-istrumenti kollha 

tagħha biex tappoġġa t-tisħiħ tal-kapaċitajiet statali u l-iżvilupp ekonomiku u soċjali. Saru numru ta' 

żjarat ta' livell għoli fl-2016, inkluż missjoni mill-Kummissarju Mimica u r-Rappreżentant Speċjali 

tal-UE għas-Saħel Losada. Peress li s-sigurtà hija ta' tħassib speċjali, ġie deċiż li tissaħħaħ il-

kooperazzjoni permezz tal-IcSP u l-Fond Fiduċjarju ta' Emerġenza tal-UE. Barra minn hekk, ser 

jingħata appoġġ għal servizzi soċjali bażiċi f'żoni mbiegħda fit-Tramuntana tal-pajjiż. 

Id-Djalogu Politiku skont l-Artikolu 8 sar f'Lulju 2016 u indirizza kwistjonijiet ta' sigurtà, ġustizzja, 

riforma istituzzjonali u drittijiet tal-bniedem. 

L-UE u l-Istati Membri tagħha jappoġġaw il-ministeri għall-ġustizzja u l-affarijiet interni fil-kuntest 

tal-kontroll tal-milizzji lokali għall-awtodifiża magħrufa bħala 'Koglweogos', li huma responsabbli 

għal abbużi tad-drittijiet tal-bniedem. L-assi ewlenin ta' appoġġ jinkludu t-tisħiħ tan-netwerk 

territorjali tal-ġudikatura, il-professjonalizzazzjoni tal-ġudikatura, l-aċċess għall-ġustizzja, it-taħriġ 

dwar id-drittijiet tal-bniedem immirat lejn gruppi differenti (il-forzi tas-sigurtà, il-media, il-

maġistrati) u l-iskejjel. Proġetti ġodda ser jindirizzaw it-tħaddim tat-tfal fil-minjieri tad-deheb u l-

kundizzjonijiet tal-ħabsijiet. 

Id-difensuri tad-drittijiet tal-bniedem, inkluż DDB nisa, huma appoġġati billi jingħataw inter alia 

għajnuna legali. 

L-organizzazzjonijiet tas-soċjetà ċivili jibbenefikaw minn programm tal-UE immirat lejn it-titjib 

tal-kundizzjonijiet tal-ħabsijiet (kundizzjonijiet sanitarji, pariri legali, reintegrazzjoni). It-tnaqqis fl-

arresti preventivi huwa fost l-indikaturi li għandhom jiġu sorveljati. L-UE u l-Istati Membri qed 

jiffukaw l-appoġġ tagħhom fuq il-protezzjoni tan-nisa, bħalma huma l-promozzjoni tal-azzjoni 

kontra l-vjolenza u l-mutilazzjoni ġenitali, u l-protezzjoni tat-tfal, b'mod partikolari tfal vulnerabbli, 

u l-integrazzjoni ta' żgħażagħ delinkwenti. 

Il-progress tal-Burkina Faso fil-qasam tad-drittijiet tal-bniedem kien immexxi minn pjan ta' azzjoni 

mħejji abbażi tal-Eżami Perjodiku Universali (EPU). L-aħħar EPU sar fl-2013 u kien jinkludi 165 

rakkomandazzjoni, b'mod partikolari fir-rigward ta' kwistjonijiet relatati mal-protezzjoni tat-tfal, il-

prevenzjoni u t-trażżin tat-tortura, il-ġlieda kontra l-korruzzjoni u l-indipendenza tal-ġudikatura. 

Bħala eżempju, sa mir-reviżjoni tal-kostituzzjoni mill-gvern ta' transizzjoni, minflok il-President ta' 

Faso, huwa l-President tal-Qorti ta' Kassazzjoni li qed jippresiedi l-Kunsill superjuri għall-

Maġistrat. 

Azzjonijiet futuri tal-UE jinkludu appoġġ għall-proċess ta' konsultazzjoni dwar ir-riforma 

kostituzzjonali; is-soċjetà ċivili biex titqajjem kuxjenza għad-drittijiet tal-bniedem fost gruppi 

differenti, b'mod partikolari ż-żgħażagħ, u l-kontribut tagħha għall-governanza demokratika; l-

edukazzjoni ċivika u azzjonijiet sabiex tiġi evitata r-radikalizzazzjoni; il-ġudikatura u t-titjib tal-

kundizzjonijiet fil-ħabsijiet; ir-reġistrazzjoni tat-twelid u r-reġistru ċivili; id-drittijiet tal-bniedem fl-

estrazzjonijiet illegali; id-drittijiet tal-bniedem u l-konsolidazzjoni tal-istat tad-dritt fir-riforma tas-

sistema tas-sigurtà. 

Ir-Repubblika tal-Burundi 

Fl-2016, is-sitwazzjoni ġenerali tad-drittijiet tal-bniedem fil-Burundi baqgħet ikkaratterizzata minn 

ksur sistematiku u abbużi tad-drittijiet tal-bniedem inkluż qtil, għajbien sfurzat, u każijiet ta' tortura 

u maltrattament, filwaqt li ssoktat l-impunità; barra minn hekk, il-libertajiet fundamentali huma 

serjament limitati. 

Il-prijorità tal-UE hija li tkompli tiffoka fuq l-għadd kbir ta' ksur li seħħew matul dawn l-aħħar ftit 

snin, kif speċifikat fid-Deċiżjoni tal-Kunsill tal-14 ta' Marzu 2016 skont l-Artikolu 96 tal-Ftehim ta' 

Sħubija UE-AKP64 (Ftehim ta' Cotonou).65 

Il-kwistjonijiet ewlenin involuti jikkonċernaw il-ksur gravi u sistematiku tad-dritt għall-ħajja, l-użu 

tat-tortura u trattament degradanti min-naħa tal-pulizija, il-vjolenza sesswali u forom oħrajn ta' 

vjolenza sessista, in-nuqqas ta' investigazzjoni indipendenti, b'mod partikolari f'każijiet ta' għajbien 

sfurzat, l-impunità mifruxa, l-arresti u d-detenzjonijiet arbitrarji, u n-nuqqas ta' ġudikatura 

indipendenti u proċessi ġusti. 

Nuqqasijiet oħrajn jikkonċernaw il-libertajiet fundamentali, inkluż il-libertà tal-kelma u tal-

espressjoni, ta' għaqda, ta' dimostrazzjoni u tal-istampa, li huma taħt theddida partikolari. L-

inugwaljanza bejn is-sessi għadha integrata sew fil-pajjiż, fejn ftit li xejn qed isir progress. 

Ma kien hemm l-ebda titjib osservat fl-2016, filwaqt li, skont l-Uffiċċju tal-Kummissarju Għoli 

għad-Drittijiet tal-Bniedem fil-Burundi, ġie osservat deterjorament inkwetanti tas-sitwazzjoni, 

prinċipalment fir-rigward ta' għajbien sfurzat. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Burundi fil-kuntest tad-Deċiżjoni tal-Kunsill tal-14 ta' Marzu 2016 (l-Artikolu 96 tal-Ftehim ta' 

Cotonou). Il-kwistjonijiet dwar id-drittijiet tal-bniedem tqajmu sistematikament f'dawk id-

diskussjonijiet, kemm informalment kif ukoll formalment (rieżami tad-Deċiżjoni), minħabba li d-

drittijiet tal-bniedem u l-libertajiet fundamentali huma fil-qalba tal-impenji li mistennija li jsiru 

mill-gvern tal-Burundi. Madankollu, l-awtoritajiet tal-Burundi ċaħdu l-allegazzjonijiet kollha u 

esprimew ir-rieda li jinvestigaw b'risposta għall-isforzi magħmula mill-komunità internazzjonali 

(b'mod partikolari n-NU u l-UA). 

                                                 
64 Grupp ta' Stati Afrikani, tal-Karibew u tal-Paċifiku 
65 Il-Ftehim ta' Sħubija 2000/483/KE bejn il-Grupp ta' Stati Afrikani, tal-Karibew u tal-Paċifiku minn naħa waħda, 

u l-UE, min-naħa l-oħra 

Għalkemm l-UE ppruvat iżżomm kuntatti regolari mas-soċjetà ċivili lokali, il-laqgħa formali 

annwali mad-difensuri u l-attivisti tal-Burundi tad-drittijiet tal-bniedem ma ġietx organizzata fl-

2016 peress li l-aktar difensuri prominenti kellhom jaħarbu mill-pajjiż u dawk li baqgħu fil-Burundi 

kellhom jew ikunu diskreti ferm jew jistaħbew. 

F'kuntest tant diffiċli, fejn id-difensuri tad-drittijiet tal-bniedem għandhom imexxu attivitajiet 

diskreti u fejn l-appoġġ viżibbli huwa kontroproduttiv, l-UE kko-finanzjat żewġ proġetti tal-EIDHR 

li qed jiġu implimentati minn NGOs internazzjonali fi sħubija ma' organizzazzjonijiet tas-soċjetà 

ċivili lokali. Proġett wieħed għandu l-għan li jappoġġa d-DDB u l-ieħor li jsaħħaħ il-ġlieda kontra l-

vjolenza sessista. Barra minn hekk, proġett reġjonali ta' 'paċi u sigurtà', implimentat mill-

Konferenza Internazzjonali dwar ir-Reġjun tal-Lagi l-Kbar (ICGLR) huwa maħsub biex isaħħaħ, 

fost affarijiet oħra, il-prevenzjoni u t-trażżin tal-vjolenza sesswali fuq in-nisa u t-tfal. L-UE, 

permezz tal-fond ta' emerġenza tal-EIDHR, appoġġat ukoll lil difensuri tad-drittijiet tal-bniedem u 

ġurnalisti f'riskju minħabba l-ħidma tagħhom ta' kuljum. 

Mill-2008 ‘l hawn, il-Burundi stabbilixxa istituzzjonijiet responsabbli u reattivi u jaderixxi ma' 

diversi konvenzjonijiet internazzjonali u reġjonali dwar id-drittijiet tal-bniedem. Madankollu, dawn 

l-istituzzjonijiet ma humiex indipendenti u l-liġijiet u l-konvenzjonijiet rilevanti tad-drittijiet tal-

bniedem jew mhumiex implimentati jew - f'ħafna każijiet - jiġu injorati. Fl-2016 il-Burundi 

ikkontesta b'qawwa diversi rapporti internazzjonali li nnotaw ksur serju tad-drittijiet tal-bniedem. 

F'Ottubru 2016 il-gvern issospenda l-kooperazzjoni tiegħu mal-Uffiċċju tal-Kummissarju Għoli 

għad-Drittijiet tal-Bniedem fil-Burundi, u appella lill-Uffiċċju biex jirrevedi l-ftehim dwar is-sede. 

F'Ottubru 2016, il-Burundi avża bl-irtirar tiegħu mill-QKI. 

Il-gvern tal-Burundi għad għandu attitudni inkwetanti ta' ċaħda u jikkonferma l-kultura ta' impunità 

kull meta s-sitwazzjoni tad-drittijiet tal-bniedem fil-pajjiż tiġi indirizzati mill-UE u partijiet 

interessati internazzjonali oħra. 

Ir-Repubblika ta' Cape Verde 

Ir-rekord ġenerali tad-drittijiet tal-bniedem ta' Cape Verde baqa' pożittiv fl-2016, bis-saħħa ta' 

istituzzjonijiet politiċi solidi, media indipendenti, ġudikatura indipendenti u sistema politika 

demokratika li tiffunzjona li tiżgura r-rispett għad-drittijiet tal-bniedem u l-libertajiet fundamentali. 

Minkejja r-rekord pożittiv ġenerali tiegħu dwar id-drittijiet tal-bniedem u l-governanza 

demokratika, għadd ta' kwistjonijiet dwar id-drittijiet tal-bniedem baqgħu ta' tħassib f'Cape Verde, 

jiġifieri każijiet irrappurtati ta' vjolenza mill-pulizija fuq priġunieri u detenuti, dewmien fi proċessi, 

traffikar ta' bnedmin, każijiet ta' sfruttament sesswali ta' tfal inkluż fil-kuntest tat-turiżmu sesswali, 

tħaddim tat-tfal u vjolenza sessista. 

Fl-2016, l-UE kompliet timpenja ruħha fi djalogu regolari dwar il-konsolidazzjoni tad-demokrazija 

u d-drittijiet tal-bniedem fil-kuntest tas-Sħubija Speċjali bejn l-UE u Cape Verde, li tipprevedi 

djalogu politiku msaħħaħ dwar id-demokrazija, id-drittijiet tal-bniedem, l-istat tad-dritt u l-

governanza tajba. Il-pjan ta' azzjoni tas-Sħubija Speċjali jagħti attenzjoni speċjali lid-drittijiet tan-

nisa u tat-tfal, is-sitwazzjoni tal-migranti, il-ġlieda kontra l-vjolenza domestika, it-titjib tas-sistema 

ġudizzjarja, il-ġlieda kontra l-korruzzjoni u l-promozzjoni tal-governanza tajba. Barra minn hekk, 

ir-ratifika u l-implimentazzjoni effettiva ta' 27 konvenzjoni internazzjonali dwar id-drittijiet tal-

bniedem, id-drittijiet tax-xogħol, il-ħarsien tal-ambjent u t-tibdil fil-klima u l-governanza tajba 

għadhom qed jiġu sorveljati skont l-arranġamenti tal-UE SĠP+ li Cape Verde jaderixxi magħhom. 

F'Diċembru 2016, l-UE ħabbret ukoll il-Pjan ta' Azzjoni tagħha dwar l-Ugwaljanza bejn is-Sessi 

(GAP) għal Cape Verde għall-perijodu 2016-2020. 

Il-Cape Verde jibqa' wkoll wieħed mill-ftit każijiet fl-Afrika ta' demokrazija parlamentari 

multipartitika stabbli li tiffunzjona sew. Fl-2016 saru tliet elezzjonijiet paċifiċi u ġusti fil-pajjiż, li 

wasslu għal gvern ġdid taħt il-Prim Ministru Ulisses Correia e Silva f'Marzu u l-elezzjoni mill-ġdid 

tal-President Jorge Carlos Fonseca fl-elezzjonijiet presidenzjali ta' Ottubru. 

Fl-2016 l-UE ffinanzjat proġett wieħed taħt l-EIDHR dwar 'Appoġġ għal sħab kummerċjali inkluż 

pajjiżi benefiċjarji tal-SĠP+ biex jimplimentaw b'mod effettiv l-ILS (l-istandards internazzjonali 

tax-xogħol) u jikkonformaw mal-obbligi ta' rappurtar'. Il-Cape Verde huwa l-uniku pajjiż Afrikan li 

bbenefika minn dan il-proġett. 

L-UE wettqet démarches dwar kwistjonijiet relatati mad-drittijiet tal-bniedem, inkluż il-QKI. 

Internazzjonalment, il-Cape Verde rratifika l-biċċa l-kbira tal-istrumenti internazzjonali u reġjonali 

tad-drittijiet tal-bniedem, u baqa' jappoġġa bis-sħiħ lill-QKI. Madankollu, ir-rekord tajjeb ta' ratifika 

tal-pajjiż ma kienx akkumpanjat mill-obbligi ta' rappurtar korrispondenti tiegħu. Il-kapaċità dgħajfa 

tal-amministrazzjoni żgħira tal-pajjiż tiġġustifika fil-parti l-kbira id-dewmien persistenti fir-

rappurtar. Bħala eżempju, f'Diċembru 2016, il-Kumitat tan-NU kontra t-Tortura rreveda s-

sitwazzjoni fil-pajjiż fir-rigward tal-Konvenzjoni dwar it-Tortura u għamel għadd ta' 

osservazzjonijiet fin-nuqqas ta' rapport mill-pajjiż. 

Minkejja li nkiseb xi progress f'dawn l-aħħar snin, il-vjolenza sessista u d-diskriminazzjoni 

ekonomika u soċjali kontra n-nisa baqgħu jippersistu fil-partijiet aktar rurali tas-soċjetà ta' Cape 

Verde. Dan huwa qasam li jeħtieġ progress. Qasam ieħor ta' azzjoni prijoritarja huwa l-

indipendenza tal-Kummissjoni Nazzjonali għad-Drittijiet tal-Bniedem u ċ-Ċittadinanza eżistenti 

stabbilita fl-2004. Deċiżjoni biex jiġu allinjati l-istatus u l-mezzi tal-Kummissjoni mal-Prinċipji ta' 

Pariġi għadha pendenti fil-Parlament. 

Ir-Repubblika tal-Kamerun 

Fl-2016, il-Kamerun affronta t-theddida għas-sigurtà ppreżentata minn Boko Haram fit-Tramuntana 

nett tal-pajjiż, bi ksur serju tad-drittijiet tal-bniedem imwettaq mill-grupp terroristiku u 

allegazzjonijiet ta' ksur tad-drittijiet tal-bniedem li rriżulta mir-reazzjoni tal-forzi tas-sigurtà għal 

din it-theddida. 

Id-drittijiet ċivili bħal-libertà ta' espressjoni, inkluż permezz tal-media soċjali u l-libertà ta' għaqda 

kienu taħt pressjoni, speċjalment matul protesti ċivili u strajkijiet fir-reġjuni tal-Majjistral u tal-Lbiċ 

, fejn ġew espressi ilmenti mill-minoranzi li jitkellmu bl-Ingliż. 

L-2016 kienet ikkaratterizzata wkoll minn kundizzjonijiet ta' detenzjoni inkwetanti li komplew, 

aċċess problematiku għall-ġustizzja u ksur sistematiku ta' minoranzi vulnerabbli u tad-drittijiet tad-

difensuri tad-drittijiet tal-bniedem. 

Il-prijoritajiet tal-UE kienu l-konsolidazzjoni ta' proċessi demokratiċi inkluż il-proċessi elettorali, il-

promozzjoni u l-protezzjoni tad-drittijiet ta' persuni li jagħmlu parti minn gruppi 

vulnerabbli/minoranzi, il-ġlieda kontra l-piena tal-mewt u t-titjib tas-sistema ġudizzjarja, kif ukoll 

il-protezzjoni tad-difensuri tad-drittijiet tal-bniedem u d-drittijiet tagħhom. L-aċċess għal servizzi 

bażiċi, speċjalment f'żoni milquta min-nuqqas ta' sigurtà, kien ukoll ta' tħassib ewlieni. 

Barra mill-kwistjoni wiesgħa tal-aċċess għal servizzi bażiċi, inkluż fir-rigward tan-nuqqas ta' 

sigurtà jew sitwazzjonijiet umanitarji drammatiċi fit-Tramuntana u fil-Lvant mbiegħda tal-pajjiż, il-

kwistjonijiet ewlenin tad-drittijiet tal-bniedem huma marbutin mal-kundizzjonijiet ta' detenzjoni, l-

aċċess għall-ġustizzja, il-ksur tad-drittijiet tal-bniedem u l-abbuż fil-qafas tal-ġlieda kontra t-

terroriżmu, il-ksur tad-drittijiet tal-minoranzi vulnerabbli (eż. tfal, nisa, persuni LGBTI, eċċ.), ir-

restrizzjonijiet fuq il-libertà ta' għaqda paċifika u assoċjazzjoni, kif ukoll it-theddid għal-libertà ta' 

espressjoni. 

Madankollu, il-Kodiċi Penali l-ġdid adottat f'Lulju 2016 ġab miegħu xi bidliet pożittivi: huwa 

jikkriminalizza l-mutilazzjoni ġenitali, jintroduċi alternattivi għall-priġunerija bħal sentenzi 

mingħajr arrest u jipprojbixxi t-tkeċċija mid-dar matrimonjali barra qafas ġudizzjarju. Il-Kodiċi 

jipprova wkoll jikkriminalizza l-korruzzjoni f'kompetizzjonijiet amministrattivi. Min-naħa l-oħra, 

il-Kodiċi l-ġdid ma jabolixxix il-piena tal-mewt u xorta jqis l-omosesswalità bħala reat kriminali. 

Wieħed għad irid jara kif x'uħud mid-dispożizzjonijiet ewlenin tal-Kodiċi l-ġdid ser jiġu 

implimentati fil-prattika. 

L-UE baqgħet tindirizza kwistjonijiet tad-drittijiet tal-bniedem u d-demokratizzazzjoni fid-djalogu 

politiku tagħha mal-awtoritajiet, kemm f'laqgħat formali kif ukoll informalment. Saru wkoll diversi 

démarches dwar għadd ta' kwistjonijiet relatati mad-drittijiet tal-bniedem, bl-għan li jiġu appoġġati, 

fost prinċipji oħra, l-abolizzjoni tal-piena tal-mewt u r-ratifika tal-Istatut ta' Ruma. Tqajmu diversi 

kwistjonijiet f'kuntatti bilaterali informali, inkluż dwar il-kwistjoni tar-rispett għad-drittijiet tal-

bniedem fil-ġlieda kontra t-terroriżmu u dwar l-aċċess għas-servizzi pubbliċi bażiċi f'żoni milquta 

min-nuqqas ta' sigurtà. 

L-UE attendiet u pparteċipat b'mod attiv f'workshops, konferenzi u avvenimenti pubbliċi oħrajn fejn 

ġew diskussi kwistjonijiet tad-drittijiet tal-bniedem, inkluż il-prevenzjoni tal-vjolenza elettorali, it-

tnedija tal-osservatorju tas-soċjetà ċivili LGBTI, l-ugwaljanza bejn is-sessi, ir-rwol taż-żgħażagħ, l-

avvenimenti ta' Jum id-Drittijiet tal-Bniedem u l-kundizzjonijiet tad-detenzjoni. L-UE attendiet 

ukoll diversi seduti tal-qorti fil-proċess ta' Ahmed Abba, il-korrispondent ta' RFI (Radio France 

International) li ġie akkużat b''kompliċità f'atti terroristiċi'. 

L-UE żammet djalogu u konsultazzjonijiet regolari ma' rappreżentanti tas-soċjetà ċivili lokali u d-

difensuri tad-drittijiet tal-bniedem. L-UE attendiet avvenimenti organizzati minn dawk il-partijiet 

interessati matul is-sena kollha. 

Fl-2016 l-UE kompliet tipprovdi appoġġ finanzjarju għal proġetti ffinanzjati mill-Fond Ewropew 

għall-Iżvilupp (FEŻ) u l-Istrument Ewropew għad-Demokrazija u għad-Drittijiet tal-Bniedem 

(EIDHR). L-għanijiet tas-sejħa għal proposti mnedija fl-2015 huma li tiġi appoġġata d-demokrazija 

parteċipattiva inkluż il-parlament; li jiġu promossi l-libertà ta' espressjoni, il-libertà tal-istampa, il-

libertà ta' assoċjazzjoni u ta' għaqda paċifika; li jiġu promossi d-djalogu u l-edukazzjoni ċivika lejn 

l-istabbiltà u l-koeżistenza paċifika bejn il-kommunitajiet; u li jkun hemm kontributi għal klima ta' 

fiduċja fil-proċessi elettorali. Fl-2016 żewġ proġetti kienu mmirati biex jikkontribwixxu għal 

demokrazija parteċipattiva u l-promozzjoni tad-drittijiet ċivili u politiċi. Barra minn hekk, proġetti 

oħra indirizzaw kwistjonijiet oħra li jinkludu t-titjib tar-rwol tal-parlament, il-bilanċ bejn is-sessi fil-

politika, il-parteċipazzjoni taż-żgħażagħ fid-dibattitu pubbliku u r-rwol tal-media u tas-soċjetà ċivili 

fil-proċessi elettorali. 

Proġetti oħra indirizzaw kwistjonijiet bħall-vjolenza fuq in-nisa, is-sitwazzjoni tan-nisa f'diversi 

reġjuni, il-parteċipazzjoni tal-popli indiġeni fil-ġestjoni tal-foresti, it-titjib tal-kundizzjonijiet ta' 

detenzjoni u l-ġustizzja għall-minorenni. Fl-aħħar nett, proġett reġjonali implimentat ukoll fil-

Kamerun kien qed jikkontribwixxi għall-promozzjoni tad-drittijiet tad-difensuri tal-ambjent fil-

Baċin tal-Kongo. L-UE nediet ukoll sejħa għal proposti li jikkonċernaw programm biex tiġi 

appoġġata l-governanza responsabbli tal-pussess tal-art permezz tal-promozzjoni tal-Linji Gwida 

Volontarji dwar il-Governanza Responsabbli tal-Pussess tal-Art, is-Sajd u l-Foresti fil-Kuntest tas-

Sigurtà Alimentari Nazzjonali. 

Il-Kamerun irratifika għadd ta' strumenti internazzjonali ewlenin tad-drittijiet tal-bniedem, bħall-

Patt Internazzjonali dwar id-Drittijiet Ċivili u Politiċi, il-Konvenzjoni dwar l-Eliminazzjoni ta' Kull 

Forma ta' Diskriminazzjoni kontra n-Nisa u l-Konvenzjoni kontra t-Tortura u Trattament jew Pieni 

Krudili, Inumani jew Degradanti oħra. Min-naħa l-oħra, xi strumenti – bħall-Protokoll Fakultattiv 

għall-Konvenzjoni kontra t-Tortura u Trattament jew Pieni Krudili, Inumani jew Degradanti oħra – 

ġew iffirmati iżda għadhom ma ġewx irratifikati. L-iffirmar u r-ratifika ta' strumenti oħra bħalma 

huwa t-Tieni Protokoll Fakultattiv għall-Patt Internazzjonali dwar id-Drittijiet Ċivili u Politiċi, li 

għandu l-għan li jabolixxi l-piena tal-mewt, ġew ripetutament miċħuda mill-Kamerun fi ħdan il-

qafas tal-EPU. L-aħħar EPU tal-Kamerun kien fl-2013 u dak li jmiss ser ikun f'Mejju 2018. 

Ir-Repubblika Ċentru-Afrikana 

Fl-2016 l-impunità persistenti fir-Repubblika Ċentru-Afrikana (RĊA) ikkontribwixxiet għal 

instabilità u insigurtà kontinwi madwar il-pajjiż u f'Bangui. Il-proċess elettorali 2015-2016 

(elezzjonijiet leġislattivi u presidenzjali) baqa' paċifiku, mingħajr ebda inċident serju tas-sigurtà 

rrappurtat u b'livell għoli ta' parteċipazzjoni ta' nisa li vvotaw f'dawn l-elezzjonijiet. L-iskjerament 

tal-Missjoni Multidimensjonali Integrata tan-Nazzjonijiet Uniti għall-Istabbilizzazzjoni fir-

Repubblika Ċentru-Afrikana (MINUSCA) bla dubju għen u ffaċilita konklużjoni fil-biċċa l-kbira 

paċifika tat-transizzjoni politika fir-RĊA. Madankollu, l-awtoritajiet eletti ġodda għadhom qed 

jiffaċċaw ksur mifrux tad-drittijiet tal-bniedem u l-preżenza ta' gruppi armati fil-parti l-kbira tal-

pajjiż. Is-sistema tal-ġustizzja għadha dgħajfa u ineffiċjenti, u l-gvern ma jista' jagħti l-ebda serħan 

il-moħħ lill-popolazzjoni fil-qasam tal-istat tad-dritt u l-ġlieda kontra l-impunità. 

Is-sistema tal-ġustizzja fir-RĊA, li diġà kienet dgħajfa qabel il-kunflitt, ġiet imminata aktar bil-ġlied 

fil-belt kapitali u madwarha hekk kif ir-reġistri ġew meqrudin u s-servizzi legali ġew imġiegħla 

jaħarbu. Sa llum, jeżistu ftit qrati jew maġistrati li qed jiffunzjonaw barra mill-belt kapitali Bangui, 

u hemm biss tmien ħabsijiet mill-35 fil-pajjiż li huma funzjonali. Id-detenuti huma miżmuma 

f'binjiet li qed jiġġarrfu u li huma ffullati u dan qed jirriżulta f'kundizzjonijiet ħżiena għas-saħħa. In-

nuqqas ta' sigurtà wassal għal diversi evażjonijiet mill-ħabsijiet. 

Il-kunflitt fir-Repubblika Ċentru Afrikana wassal biex wieħed minn kull ħamsa tal-popolazzjoni 

jaħarbu minn djarhom, kemm ġewwa l-pajjiż jew lejn pajjiżi ġirien, b'mod partikolari lejn il-

Kamerun u ċ-Chad. Fis-sitwazzjoni attwali ta' wara l-kunflitt, l-okkupazzjoni ta' plottijiet ta' art u s-

sakkeġġ ta' djar jew negozji jistgħu jiġu sfruttati għal skopijiet privati u jistgħu jfixklu b'mod 

permanenti d-dinamika tar-ritorn tar-refuġjati u l-popolazzjonijiet spostati. F'dak il-kuntest, 

ikkaratterizzat minn vjolenza fit-territorju kollu u l-abbużi mwettqa minn gruppi armati sa mill-

2013, l-istat attwali rigward il-każijiet ta' abbuż sesswali u vjolenza fuq il-popolazzjoni, u b'mod 

partikolari n-nisa u ż-żgħażagħ, hu ta' tħassib kbir. 

Il-preżenza persistenti ta' gruppi armati fit-territorju Ċentru-Afrikan u l-kaos fis-sigurtà li rriżulta 

mill-ħtif tal-poter minn Seleka affettwaw b'mod permanenti l-kundizzjonijiet tal-ħajja tat-tfal u l-

familji. Il-gruppi armati rreklutaw għadd kbir ta' tfal - skont il-UNICEF aktar minn 10 000 

minorenni - biex iwettqu xogħol domestiku ta' kuljum, jew anki bħala ġellieda. Barra minn hekk, it-

tħaddim tal-Qorti Kriminali Speċjali, stabbilita bil-liġi f'Ġunju 2015, qed issir prijorità ewlenija 

għall-proċess ta' rikonċiljazzjoni. L-awtoritajiet tar-RĊA ħadu passi lejn it-twaqqif tal-qorti, bl-

appoġġ tal-MINUSCA. Is-sejħiet għal nominazzjonijiet minn stati għal ċerti pożizzjonijiet bħal 

imħallfin internazzjonali u persunal ieħor tnedew f'Novembru 2016, filwaqt li l-proċess ta' reklutaġġ 

għal pożizzjonijiet nazzjonali beda dan l-aħħar. 

Fl-2016 l-UE kkonċentrat l-interventi tagħha fil-qasam tal-ġustizzja permezz tal-proġett RESEJEP66 

(Riabilitazzjoni tas-Setturi tal-Ġustizzja u l-Pulizija - FEŻ), prinċipalment bl-għan li tiġi miġġielda 

l-impunità, ir-restawr tal-awtorità statali, l-infurzar mill-ġdid istituzzjonali tal-amministrazzjoni tal-

ġustizzja, l-immodernizzar tad-dritt, it-titjib fl-organizzazzjoni u l-funzjonament tal-qrati u t-taħriġ 

tal-persunal ġudizzjarju. 

Barra minn hekk, fl-2016 l-Unjoni Ewropea kompliet miexja bl-isforzi tagħha biex ittejjeb is-

sitwazzjoni tad-drittijiet tal-bniedem fil-pajjiż, b'enfasi fuq djalogu regolari mal-gvern il-ġdid u 

b'appoġġ qawwi għar-rieda politika tal-President Touadera biex itejjeb is-sitwazzjoni ġenerali tad-

drittijiet tal-bniedem. Bit-tnedija mill-ġdid fit-tieni nofs tal-2016 tad-Djalogu Politiku skont l-

Artikolu 8 tal-Ftehim ta' Cotonou, l-UE u l-Istati Membri tagħha qegħdin jibdew djalogu aktar 

profond u kostanti mal-gvern Ċentru-Afrikan. In-nuqqasijiet u l-isfidi relatati mas-sitwazzjoni tad-

drittijiet tal-bniedem fil-pajjiż u l-ġlieda kontra l-impunità jirrikjedu sforzi ta' segwitu kontinwi. Fl-

2016, l-UE u l-Istati Membri tagħha wessgħu l-ambitu tal-azzjoni tagħhom fir-RĊA billi adottaw 

approċċ komprensiv, inkluż missjoni tal-PSDK (missjoni ta' taħriġ tal-UE għall-forzi nazzjonali, 

FACA) u l-kontinwità tal-Fond Fiduċjarju tal-UE - il-Fond Bekou. 

                                                 
66 Akronimu Franċiż għal Réhabilitation des secteurs de la justice et de la police 



 

 

12816/17   cd/vp  cd/CUG 159 
ANNESS DGC 2B  MT 
 

Fl-2016, l-UE ħarġet diversi stqarrijiet. Pereżempju, ġiet ippubblikata stqarrija lokali tal-UE dwar ir-

ratifika mir-Repubblika Ċentru-Afrikana tal-Protokoll Fakultattiv għall-Konvenzjoni kontra t-Tortura 

f'Ottubru 2016. L-Uffiċċju tal-kelliem għar-RGħ/VP ukoll ħareġ dikjarazzjonijiet li kkundannaw l-

atroċitajiet u l-qtil reċenti tal-popolazzjonijiet ċivili jew li mmiraw il-forzi tal-MINUSCA, li jistgħu 

jikkostitwixxu delitti tal-gwerra. 

Il-prijoritajiet tal-UE identifikati għal strateġija tad-drittijiet tal-bniedem fir-Repubblika Ċentru-

Afrikana jiffukaw fuq diversi aspetti. Huwa essenzjali li jiġu mħeġġa aktar l-azzjonijiet li għaddejjin bl-

għan li tinbena mill-ġdid is-sistema ġudizzjarja, li jiġi stabbilit mill-ġdid il-funzjonament tal-katina tal-

ġustizzja kriminali u li tiġi żgurata u riabilitata s-sistema tal-ħabsijiet. 

Fl-2016, diversi proġetti ġew iffinanzjati mill-UE taħt l-Istrument Ewropew għad-Demokrazija u għad-

Drittijiet tal-Bniedem (EIDHR), l-Istrument li jikkontribwixxi għall-Istabbiltà u l-Paċi (IcSP) u l-Fond 

Fiduċjarju tal-UE għar-RĊA - il-Fond Bekou. Tliet proġetti tal-EIDHR huma għaddejjin bħalissa biex 

jinbnew il-kapaċitajiet tal-organizzazzjonijiet tas-soċjetà ċivili. Dawn il-proġetti għandhom l-għan 

prinċipali li jtejbu l-aċċess għall-ġustizzja għal persuni f'sitwazzjonijiet vulnerabbli, filwaqt li 

jiggarantixxu l-eżerċizzju effettiv tad-drittijiet tal-popolazzjoni, jiġġieldu kontra l-impunità permezz tal-

partijiet interessati lokali u nazzjonali u jagħtu appoġġ lill-vittmi ta' reati internazzjonali. 

Barra minn hekk, l-IcSP appoġġa l-Uffiċċju tal-Kummissarju Għoli għad-Drittijiet tal-Bniedem 

(OHCHR) permezz tad-Diviżjoni tad-Drittijiet tal-Bniedem – MINUSCA, li tiffoka fuq it-tisħiħ tal-

kapaċitajiet tas-soċjetà ċivili lokali. Dan kien ukoll f'konformità mal-istrateġija tal-OHCHR għar-RĊA 

għall-2014-2017, li tiffoka, fost l-oħrajn, fuq il-ġlieda kontra l-impunità u t-tisħiħ tar-responsabbiltà u l-

istat tad-dritt. Permezz ta' dan il-proġett, l-UE għenet biex jiġi żgurat fehim aħjar u tiżdied is-

sensibilizzazzjoni dwar is-sitwazzjoni tad-drittijiet tal-bniedem fost il-komunità internazzjonali, filwaqt 

li tinġabar informazzjoni relatata mal-ksur tad-drittijiet tal-bniedem fil-pajjiż kollu, u tipprovdi 

informazzjoni affidabbli lil dawk li jieħdu d-deċiżjonijiet. Barra minn hekk, il-proġett ippermetta li l-

OHCHR iwettaq monitoraġġ u investigazzjonijiet regolari meta ġew irrappurtati ksur u abbużi tad-

drittijiet tal-bniedem. Barra minn hekk, is-sessjonijiet ta' taħriġ kienu pprovduti lill-kontropartijiet tas-

soċjetà ċivili biex ikunu jistgħu jwettqu attivitajiet ta' monitoraġġ fil-pajjiż. 

L-IcSP iffinanzja wkoll proġett dwar il-promozzjoni u l-protezzjoni tad-drittijiet tal-akkomodazzjoni, l-

art u l-proprjetà (LTP) għall-persuni spostati f'pajjiżhom (IDPs) u r-refuġjati, inkluż ħidma biex dawn 

jiġu mħeġġa jirritornaw lura d-dar. 

Ir-Repubblika Ċentru-Afrikana tikkoopera regolarment u b'mod sħiħ mal-Uffiċċju tal-Kummissarju 

Għoli għad-Drittijiet tal-Bniedem f'Ġinevra. Sakemm isseħħ it-transizzjoni politika fir-RĊA, il-

gvern kien kapaċi jippreżenta r-rapport tal-pajjiż tiegħu għall-Eżami Perjodiku Universali (EPU) 

f'Novembru 2013. Barra minn hekk, f'Ġunju 2016 ġie organizzat djalogu interattiv dwar ir-RĊA 

mis-sessjoni tal-Kunsill tad-Drittijiet tal-Bniedem. Sa mill-2014, il-mandat tal-Espert Indipendenti 

tal-OHCHR akkumpanja u ħeġġeġ lill-awtoritajiet biex jieħdu l-miżuri meħtieġa u xierqa fil-qasam 

tal-ġlieda kontra l-impunità u biex jissaħħaħ id-djalogu dwar is-sitwazzjoni tad-drittijiet tal-bniedem 

fil-pajjiż. 

Ir-Repubblika taċ-Chad 

Fl-2016 is-sitwazzjoni ġenerali tad-drittijiet tal-bniedem fiċ-Chad baqgħet diffiċli. Boko Haram 

kien ta' theddida u għexieren ta' eluf ta' persuni ġew spostati fir-reġjun. L-awtoritajiet taċ-Chad 

kienu wkoll akkużati li rrestrinġew il-libertajiet u għamlu repressjoni fuq l-oppożizzjoni; il-forzi 

tas-sigurtà użaw forza eċċessiva b'mod regolari, f'kuntest ta' impunità. 

Fl-aħħar tal-2016 ġew introdotti bidliet leġislattivi, b'mod partikolari l-abolizzjoni tal-piena tal-

mewt (ħlief għal każijiet ta' terroriżmu), iżda l-Kodiċi Penali l-ġdid għad irid jiġi kkonsolidat. 

Il-Qorti Afrikana Straordinarja f'Dakar ikkundannat l-ex president taċ-Chad Hissene Habre għal 

għomru l-ħabs għal delitti kontra l-umanità. Din l-inizjattiva tal-Qorti Afrikana, bl-appoġġ tal-UE, 

hija rebħa importanti u tagħti eżempju għall-ġustizzja internazzjonali. 

L-UE ħadmet abbażi ta' ħames prijoritajiet: il-prinċipji demokratiċi (inkluż il-parteċipazzjoni 

politika u s-soċjetà ċivili), il-forzi tas-sigurtà, il-ġustizzja, id-drittijiet ta' persuni vulnerabbli (in-

nisa, it-tfal, ir-refuġjati/IDPs) u l-protezzjoni tad-difensuri tad-drittijiet tal-bniedem. 

Il-fergħa eżekuttiva u dik leġislattiva sofrew minn problemi serji derivati speċjalment mid-

dominazzjoni kbira eżerċitata mill-President Idriss Deby u l-partit politiku tiegħu, Mouvement 

Patriotique du Salut, filwaqt li l-ġudikatura kienet ukoll ikkaratterizzata minn nuqqas ta' 

indipendenza u kapaċità. 

In-nepotiżmu u l-korruzzjoni huma stabbiliti fis-sod u n-nuqqas ta' trasparenza tal-gvern iggrava l-

kriżi finanzjarja u ekonomika li qed jiffaċċa l-pajjiż. Fi Frar 2016, żagħżugħa allegat li kienet sfat 

stuprata minn grupp ta' tfal ta' uffiċjali ta' livell għoli li baqgħu ma ġewx ikkastigati. Il-każ wassal 

għal diversi protesti mis-soċjetà ċivili u jibqa' kawża ta' rabja u ta' mobilizzazzjoni pubblika. 

Jikkonferma wkoll li l-vjolenza sessista, inkluż kontra t-tfal, hija mifruxa fil-pajjiż, li għandu 

klassifikazzjoni baxxa fl-indiċi internazzjonali l-aktar fir-rigward tal-mutilazzjoni ġenitali femminili 

u ż-żwieġ tat-tfal. 

Problemi ta' drittijiet tal-bniedem oħra jinkludu r-ripressjoni mifruxa tal-kontestazzjoni politika u 

tas-soċjetà ċivili u l-forzi tas-sigurtà abbużivi. Id-dimostrazzjonijiet u l-laqgħat kienu 

sistematikament ipprojbiti fl-2016. Il-gvern qiegħed iż-żona tal-Lag Chad fi stat ta' emerġenza, u de 

facto żamm approċċ politiku militarizzat fit-Tramuntana tal-pajjiż. 

F'termini ta' libertà tal-istampa, l-istampa lokali kienet ippubblikata liberament, iżda l-media soċjali 

(Facebook, WhatsApp, Twitter) kienet imblukkata b'mod intermittenti. L-awtoritajiet xi drabi 

qatgħu wkoll l-internet u s-servizzi ta' SMS, u tliet ġurnalisti Franċiżi li jaħdmu għal TV5 Monde 

kellhom l-akkreditazzjonijiet tagħhom sospiżi temporanjament. 

F'April 2016, saru l-elezzjonijiet Presidenzjali b'mod relattivament ordnat u bil-parteċipazzjoni tal-

oppożizzjoni; intuża ċensiment bijometriku. Il-President Deby, li ilu fil-poter mill-kolp ta' stat tal-

1990, rebaħ l-ewwel ċiklu b'60 % tal-voti. Madankollu, il-proċess kien imċappas b'irregolaritajiet, 

detenzjonijiet u proċessi ta' rappreżentanti tas-soċjetà ċivili. Kien hemm ukoll kontroversja dwar 'l-

għejbien' ta' għexieren ta' individwi fil-forzi militari li setgħu vvutaw għall-oppożizzjoni u dwar it-

teħid ta' azzjoni ta' ritaljazzjoni kontrihom. L-elezzjonijiet leġislattivi (li għandhom isiru fl-2015) 

ġew posposti sine die. 

L-Assemblea Nazzjonali adottat emenda għall-Kodiċi Penali f'Diċembru 2016, li tipproponi l-

abolizzjoni tal-piena tal-mewt (ħlief f'każijiet ta' terroriżmu), il-kriminalizzazzjoni taż-żwieġ ta' 

minorenni u l-vjolenza sessista u l-introduzzjoni ta' delitti tal-gwerra u t-tortura fil-Kodiċi. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija maċ-

Chad permezz tad-djalogu politiku (Artikolu 8) u d-djalogu mal-Assemblea Nazzjonali, u permezz 

ta' stqarrijiet, workshops u miżuri informali. 

Għall-elezzjonijiet presidenzjali, l-UE appoġġat Missjoni ta' Esperti Elettorali u ffinanzjat proġett 

ta' sensibilizzazzjoni. Ingħata appoġġ għar-riforma tal-forzi tas-sigurtà permezz ta' diversi fora, 

sessjonijiet ta' taħriġ u azzjoni konġunta dwar il-linji gwida u dwar osservatorju tal-imġiba tal-

pulizija. L-UE ħadmet f'kooperazzjoni mill-qrib mal-Istati Membri tal-UE fuq dan is-suġġett. 

Il-ħidma mad-difensuri tad-drittijiet tal-bniedem kienet waħda diffiċli fiċ-Chad. Ħames DDB ġew 

arrestati qabel l-elezzjonijiet u ġew ikkundannati għall-organizzazzjoni ta' protesti paċifiċi. Il-

Kelliem għar-RGħ/VP ħareġ stqarrija pubblika, u fil-livell lokali, id-Delegazzjoni tal-UE żaret id-

DDB fil-ħabs u attendiet għall-proċess. 

Bħala parti mill-enfasi tagħha fuq il-forom kollha tal-vjolenza sessista, l-UE (permezz ta' diversi 

strumenti ta' kooperazzjoni) iffinanzjat azzjonijiet ta' sensibilizzazzjoni u aċċess għall-ġustizzja. 

Valutazzjoni identifikat modi biex id-dimensjoni tal-ġeneri tiġi inkorporata fil-proġetti kollha 

ffinanzjati taħt il-11-il FEŻ. 

Fl-2016, fil-qafas tal-Istrument Ewropew għad-Demokrazija u d-Drittijiet tal-Bniedem (EIDHR), 

ġew implimentati ħames proġetti biex jiġu protetti u promossi d-drittijiet tat-tfal u n-nisa fiċ-Chad 

kollu. Fir-rigward tar-riforma tal-ġustizzja u tal-pulizija, fl-2014 u fl-2016 spiċċaw żewġ proġetti 

tal-UE u l-Unjoni Ewropea bdiet taħdem mal-ministeri rilevanti u partijiet interessati ewlenin oħrajn 

dwar l-identifikazzjoni ta' programmi ġodda li għandhom jibdew fl-2017. 

Il-Kodiċi Penali rivedut (adottat mill-Assemblea fl-2016) ser jippermetti li ċ-Chad jissodisfa ċerti 

obbligi tad-drittijiet tal-bniedem li jirriżultaw minn trattati u konvenzjonijiet internazzjonali li 

rratifika fil-passat. 

Għalkemm iċ-Chad jaderixxi mal-Istatut ta' Ruma, l-appoġġ tiegħu għall-Qorti Kriminali 

Internazzjonali ma jistax jitqies bħala fatt stabbilit. Il-President tas-Sudan Al-Bashir żar iċ-Chad 

liberament f'Awwissu 2016, minkejja l-akkuża tal-QKI. 

Il-promulgazzjoni u l-implementazzjoni effettiva tal-Kodiċi Penali rivedut jistħoqqilhom aktar 

monitoraġġ, b'mod partikolari fil-każ tal-piena tal-mewt, li għadha permessa għal każijiet ta' 

terroriżmu, u li l-liġi dwarha tista' tkun soġġetta għal interpretazzjoni politika. 

Id-drittijiet u l-libertajiet politiċi huma oqsma ta' sfida għal aktar progress, bħalma huma l-bilanċ 

tal-poteri (il-poter eżekuttiv jiddomina filwaqt li l-ġudikatura hija dgħajfa) u l-governanza 

inklużiva. 

L-elezzjonijiet leġislattivi u d-deċentralizzazzjoni huma pendenti. Filwaqt li l-forzi tas-sigurtà taċ-

Chad huma magħrufa għall-effiċjenza tagħhom f'termini tal-ġlieda kontra t-terroriżmu 

internazzjonali, dawn huma magħrufa wkoll għall-abbuż tagħhom tal-popolazzjonijiet lokali ċivili, 

u jibbenefikaw min-nepotiżmu u l-impunità. 

L-Unjoni ta' Comoros 

Fl-2016 is-sitwazzjoni ġenerali tad-drittijiet tal-bniedem f'Comoros kienet ikkaratterizzata minn 

żieda fil-vjolenza fuq in-nisa u t-tfal. Ir-rappreżentanza tan-nisa fil-gvern u l-parlament hija baxxa 

ferm. Ittieħdu xi passi pożittivi mill-gvern inkluż l-adozzjoni ta' pjan direzzjonali nazzjonali kontra 

l-vjolenza sessista f'Diċembru. Għad hemm problemi, b'mod partikolari fl-oqsma tal-ugwaljanza 

bejn is-sessi, il-korruzzjoni, in-nuqqas ta' fiduċja fis-sistema ġudizzjarja u l-kultura ġenerali ta' 

impunità. Comoros ma rratifikatx konvenzjonijiet internazzjonali importanti fil-qasam tad-drittijiet 

tal-bniedem u għadha ma abolixxietx il-piena kapitali. 

Il-prijoritajiet tal-UE fil-qasam tad-drittijiet tal-bniedem fil-pajjiż huma l-indirizzar effettiv tal-

vjolenza sessista, l-inkoraġġiment tar-rispett għad-drittijiet tat-tfal, ir-riforma ġudizzjarja, il-ġlieda 

kontra l-korruzzjoni, it-tisħiħ tal-istituzzjonijiet nazzjonali u r-riformi elettorali. L-UE kompliet 

tinvolvi ruħha f'diskussjonijiet dwar id-drittijiet tal-bniedem u d-demokrazija ma' Comoros f'diversi 

formati, inkluż permezz ta' missjonijiet frekwenti, avvenimenti ta' diplomazija pubblika (anke ma' 

donaturi barra l-UE) u d-djalogu politiku. L-UE baqgħet tipprovdi appoġġ finanzjarju għal proġetti 

ffinanzjati mill-Fond Ewropew għall-Iżvilupp (FEŻ) u l-Istrument Ewropew għad-Demokrazija u 

għad-Drittijiet tal-Bniedem (EIDHR). 

L-aħħar żewġ elezzjonijiet f'Comoros fl-2015 u l-2016 urew proċess ta' maturazzjoni demokratika. 

Fl-istqarrija li għamel fl-okkażjoni tal-elezzjoni presidenzjali tal-2016, il-kelliem għar-

Rappreżentant Għoli inkoraġġixxa d-djalogu inter-Komorjan bl-għan li jibdew ir-riformi sostantivi 

neċessarji sabiex javvanza l-istat tad-dritt b'mod inklużiv u biex tiġi kkonsolidata l-bażi għall-

iżvilupp sostenibbli fil-pajjiż. S'issa dawn l-isforzi ma ġewx żviluppati iktar u attwalment il-

president u l-Qorti Kostituzzjonali qegħdin jiddiskutu d-destin tal-aġenzija kontra l-korruzzjoni (sa 

issa indipendenti) li l-president għandu l-intenzjoni li jxolji. Bħala l-aktar sieħba importanti ta' 

Comoros fil-kooperazzjoni għall-iżvilupp, l-UE akkumpanjat b'mod estensiv il-proċess elettorali. 

Fl-Eżami Perjodiku Universali tal-2014, Comoros ġiet assenjata numru kbir ta' kompiti bl-għan li 

tittejjeb is-sitwazzjoni tagħha tad-drittijiet tal-bniedem, li l-gvern ta' qabel irrikonoxxa bis-sħiħ. Fl-

2016, ma ttieħdet l-ebda miżura addizzjonali; lanqas dwar ir-ratifika mill-Comoros, li għada 

pendenti, tal-konvenzjoni kontra t-tortura. 

Ir-Repubblika Demokratika tal-Kongo 

Fl-2016 is-sitwazzjoni tad-drittijiet tal-bniedem fir-Repubblika Demokratika tal-Kongo (RDK) 

ddeterjorat aktar. Matul is-sena, l-Uffiċċju Konġunt tan-Nazzjonijiet Uniti għad-Drittijiet tal-

Bniedem (UNJHRO) irreġistra żieda ta' 30 % fi ksur u abbużi tad-drittijiet tal-bniedem meta 

mqabbel mal-2015. Il-maġġoranza ta' dawn il-każijiet ta' ksur twettqu minn partijiet statali, 

prinċipalment fil-provinċji tal-Lvant. Madankollu kien hemm għadd dejjem jikber ta' każijiet 

irreġistrati fil-provinċji tal-Punent, li kienu prinċipalment minħabba l-fatt li ma sarux l-elezzjonijiet 

kif meħtieġ skont il-Kostituzzjoni Kongoliża u peress li sussegwentement kien hemm tnaqqis tal-

ispazju demokratiku. 

F'Settembru u Diċembru 2016 kien hemm dimostrazzjonijiet vjolenti f'Kinshasa u fi bliet oħra fejn 

il-forzi tal-gvern użaw forza letali sproporzjonata. Dan kien pass lura mill-pożizzjoni tal-awtoritajiet 

f'Lulju meta, minkejja turija qawwija tal-appoġġ popolari fit-toroq hekk kif mexxej prominenti tal-

oppożizzjoni, Etienne Tshisekedi, irritorna wara bosta snin barra mill-pajjiż, ma kien hemm l-ebda 

ġlied. Sa tmiem l-2016, ġew ipprojbiti d-dimostrazzjonijiet politikament motivati u ġew imblukkati 

t-trasmissjonijiet ta' RFI. Fid-19 ta' Diċembru 2016, il-media soċjali ġiet imblukkata. 

F'Ottubru 2016 id-Djalogu Nazzjonali, iffaċilitat minn Edem Kodjo, maħtur mill-Unjoni Afrikana u 

appoġġat mill-Groupe de Soutien bil-parteċipazzjoni tal-UE, wassal għal Ftehim bejn xi partiti tal-

oppożizzjoni, il-partiti li jappartjenu mal-maġġoranza presidenzjali u ċerti rappreżentanti tas-soċjetà 

ċivili lokali. Diversi difensuri tad-drittijiet tal-bniedem inħelsu proviżorjament mill-ħabs. 

F'Diċembru 2016 sar djalogu ta' segwitu taħt il-medjazzjoni tal-Conférence épiscopale du Congo 

(CENCO). Fil-31 ta' Diċembru 2016, id-djalogu kkonkluda bl-iffirmar tal-Ftehim magħruf bħala l-

Accord du Saint Sylvestre. Dan il-Ftehim isemmi speċifikament miżuri biex jitnaqqsu t-tensjonijiet 

bħalma huma l-ħelsien ta' priġunieri politiċi, iżda l-implimentazzjoni ta' dawn il-miżuri s'issa kienet 

limitata ħafna. Il-Ftehim ikkonkluda li elezzjonijiet presidenzjali, leġislattivi u provinċjali 

għandhom isiru sal-aħħar tal-2017 u li l-President Kabila ma jikkontestax għat-tielet mandat. Il-

Ftehim intlaqa' b'mod pożittiv, iżda qed jiżdied it-tħassib serju dwar in-nuqqas ta' implimentazzjoni. 

Fil-provinċji tal-Lvant, gruppi armati stabbiliti sew baqgħu attivi u qed jinbtu gruppi ġodda. Żewġ 

gruppi ribelli ewlenin, l-ADF u l-FDLR, jidhru li ddgħajfu iżda għadhom jikkostitwixxu theddida 

għall-popolazzjoni ċivili. Il-vjolenza interkomunali li qed tiżdied, b'mod partikolari fost il-

komunitajiet Nande u Rwandofoni fit-Tramuntana ta' Kivu u l-komunitajiet Twa u Bantu fil-

Provinċja ta' Tanganyika, għadha qed tqajjem tħassib kbir. Reċentement ġie identifikat numru 

dejjem jiżdied ta' inċidenti vjolenti serji fil provinċji ta' Kasai. 

Is-sistema ġudizzjarja għadha qed tiġi abbużata u d-deċiżjonijiet mogħtija mill-Qorti 

Kostituzzjonali wrew preġudizzji politiċi. L-awtoritajiet komplew jonqsu milli jinvestigaw bir-

reqqa l-ksur tad-drittijiet tal-bniedem imwettaq mill-awtoritajiet statali. 

Kien hemm nuqqas ta' involviment min-naħa tal-awtoritajiet Kongoliżi mal-UE dwar iż-żamma ta' 

djalogu skont l-Artikolu 8. Minkejja n-nuqqas ta' kwalunkwe djalogu skont l-Artikolu 8 fl-2016, l-

UE ripetutament qajmet każijiet ta' drittijiet tal-bniedem mal-Ministru għall-Ġustizzja u għamlet 

pressjoni għal inklużjoni ikbar tan-nisa fid-djalogu politiku. 

Fl-2016, ġiet maqbula l-istrateġija tad-drittijiet tal-bniedem u d-demokrazija għar-RDK, li tat 

prijorità lill-promozzjoni tal-libertà ta' espressjoni, ta' dimostrazzjoni u ta' assoċjazzjoni; il-

promozzjoni tas-sistema demokratika kif stabbilita fil-Kostituzzjoni tar-Repubblika Demokratika 

tal-Kongo u l-parteċipazzjoni tan-nisa fil-ħajja politika; il-promozzjoni u l-konsolidazzjoni ta' 

sistema ġudizzjarja ġusta u aċċessibbli faċilment inkluż il-ġlieda kontra l-impunità, b'mod 

partikolari għal dawk implikati f'każijiet ta' vjolenza sesswali; il-promozzjoni tal-ugwaljanza bejn 

is-sessi, b'mod partikolari fil-ħajja pubblika, u r-rispett għad-drittijiet tan-nisa, speċjalment għall-

vittmi ta' vjolenza sesswali u dik sessista; u l-appoġġ għad-difensuri tad-drittijiet tal-bniedem 

(DDB) u l-promozzjoni tagħhom. 

Matul is-sena, ġew ippubblikati diversi dikjarazzjonijiet u stqarrijiet, inkluż żewġ dikjarazzjonijiet 

speċifikament dwar ir-RDK u tliet stqarrijiet lokali dwar is-sitwazzjoni tad-drittijiet tal-bniedem u 

tad-demokrazija fil-pajjiż. F'Ottubru 2016, il-KAB ippubblika konklużjonijiet li koprew ukoll 

kwistjonijiet tad-drittijiet tal-bniedem u f'Diċembru 2016 stqarrija għall-istampa ħabbret sanzjonijiet 

tal-UE kontra seba' membri Kongoliżi tal-forzi tas-sigurtà għal nuqqas ta' rispett għad-drittijiet tal-

bniedem. Id-Delegazzjoni tal-UE attendiet proċessi ta' difensuri tad-drittijiet tal-bniedem u żammet 

kuntatti regolari ma' NGOs lokali u internazzjonali, fejn fost l-oħrajn ingħata appoġġ lil 24 persuna 

permezz tal-fond ta' emerġenza tal-EIDHR għad-DDB f'periklu. Barra minn hekk, id-Delegazzjoni 

tal-UE nediet proġett dwar il-protezzjoni tad-difensuri tad-drittijiet tal-bniedem, Pro-DDH, 

ikkompletat il-Pjan ta' Azzjoni dwar l-Ugwaljanza bejn is-Sessi għall-2016, b'enfasi fuq l-impenn 

qawwi tal-UE biex titjieb l-ugwaljanza bejn is-sessi u l-pożizzjoni tan-nisa fis-soċjetà u li jindirizza 

l-kwistjoni tal-vjolenza sessista fil-pajjiż. 

Il-programmi tal-ġustizzja tal-UE, iffinanzjati taħt l-10 FEŻ u konklużi fl-2016, għenu biex tittejjeb 

is-sistema tal-ġustizzja Kongoliża, speċjalment fil-ġlieda kontra l-impunità. F'konformità mal-

Konklużjonijiet tal-Kunsill ippubblikati f'Ottubru 2016, it-tnedija ta' programmi ġodda ta' pulizija u 

ta' ġustizzja taħt il-11-il FEŻ ġiet posposta. Madankollu, permezz tal-Istrument li jikkontribwixxi 

għall-Istabbiltà u l-Paċi (IcSP), l-UE qed tappoġġa lis-Cellules d'appui aux poursuites fi ħdan is-

sistema tal-ġustizzja militari. Barra minn hekk, fl-2016 tnieda proġett ġdid fir-RDK dwar l-aċċess 

għall-ġustizzja u l-kumpens għall-vittmi ta' ksur serju tad-drittijiet tal-bniedem u ta' ksur tad-dritt 

umanitarju internazzjonali. Dan il-proġett, li kien ibbażat fuq inizjattiva tal-Parlament Ewropew, 

qed jiġi implimentat mill-UNDP u t-Track Impunity Always (TRIAL) fin-Nofsinhar ta' Kivu u 

Katanga. 

Id-Delegazzjoni kompliet tappoġġa t-taħriġ għall-osservazzjoni elettorali u proġetti ta' edukazzjoni 

ċivika kif ukoll ipprovdiet xi appoġġ tekniku lill-Kummissjoni Elettorali (CENI). Għadu għaddej 

proġett ġdid taħt l-IcSP ma' CEJP/CENCO biex jiġu appoġġati l-isforzi biex il-Ftehim jiġi 

implimentat. Hemm għaddejjin 11-il proġett dwar l-edukazzjoni ċivika li għandhom l-għan li 

jedukaw lill-popolazzjoni dwar id-drittijiet demokratiċi tagħhom. 

Ir-Repubblika tal-Kongo 

Fl-2016, is-sitwazzjoni ġenerali tal-pajjiż stabbilizzat ruħha wara referendum kontroversjali u 

perijodu elettorali fl-2015 – 2016. Is-sitwazzjoni tas-sigurtà fir-reġjun ta' Pool u t-tnaqqis fir-ritmu 

ekonomiku marbut mal-prezz taż-żejt ikomplu jqajmu tħassib, peress li dawn huma effetti 

konsegwenzjali possibbli tad-destabbilizzazzjoni tar-RDK. 

L-objettivi tal-UE jiffokaw fuq it-titjib tal-governanza demokratika, u b'mod partikolari, il-

protezzjoni tad-difensuri tad-drittijiet tal-bniedem; fuq il-ġlieda kontra t-tortura kif ukoll it-

trattament inuman u degradanti, il-protezzjoni ta' partijiet vulnerabbli tal-popolazzjoni; u fuq il-

promozzjoni tad-drittijiet ekonomiċi u soċjali. 

B'mod ġenerali, l-2016 kienet ikkaratterizzata minn ksur serju tad-drittijiet tal-bniedem, parzjalment 

marbut mal-kriżi ta' wara l-elezzjoni iżda wkoll man-nuqqasijiet ġenerali fis-sistema penitenzjarja u 

fit-trattament ta' minoranzi u gruppi vulnerabbli. Il-libertà tal-media kienet limitata ferm u l-użu 

eċċessiv tal-forza mill-pulizija kien evidenti, bħal fil-każ ta' 23 persuna maqtula fi Brazzaville u 

f'Pointe-Noire matul il-proċess elettorali u tar-referendum. Diversi membri tal-partiti tal-

oppożizzjoni jew qegħdin il-ħabs jew f'eżilju. It-tortura ħafna drabi tibqa' l-karatteristika standard 

tal-proċedimenti tal-pulizija. L-istituzzjoni nazzjonali tad-drittijiet tal-bniedem ma taħdimx. 

Fl-2016, l-UE ma rat l-ebda progress fid-djalogu politiku tagħha dwar id-drittijiet tal-bniedem u d-

demokrazija. Għal sitt xhur (Marzu-Ottubru 2016) ippersistiet kriżi diplomatika fil-kuntest tar-

referendum kostituzzjonali u l-elezzjonijiet presidenzjali wara li nħarġu stqarrijiet tal-UE kritiċi 

rigward in-nuqqas ta' progress fil-governanza demokratika. L-ebda laqgħa ta' djalogu politiku ma 

setgħet isseħħ f'dan il-kuntest. Il-kriżi diplomatika ssospendiet ukoll il-biċċa l-kbira tal-attivitajiet 

politiċi dwar kwistjonijiet tad-drittijiet tal-bniedem, inkluż laqgħat skedati mal-Ministeru għall-

Ġustizzja. Diversi talbiet lill-Ministru għall-Ġustizzja f'Ottubru 2016 biex jinvestiga każi ta' 

allegazzjonijiet ta' abbuż u tortura u biex jiffaċilita żjarat minn NGOs tad-drittijiet tal-bniedem fiċ-

ċentri ta' detenzjoni baqgħu mingħajr tweġiba. 

Il-gvern għamel xi sforzi biex itejjeb is-sitwazzjoni tad-drittijiet tal-bniedem, b'mod partikolari 

permezz tal-kostituzzjoni li ġiet adottata fl-2015, li tinkludi dispożizzjonijiet dwar l-abolizzjoni tal-

piena tal-mewt u dwar l-ugwaljanza bejn is-sessi, u li għandha l-għan li tiżgura konsultazzjoni 

wiesgħa permezz ta' diversi korpi konsultattivi. 

L-UE żammet id-djalogu tagħha mal-organizzazzjonijiet tas-soċjetà ċivili permezz ta' mezzi formali 

u informali sabiex taqsam il-fehmiet u tiddiskuti t-tħassib ewlieni dwar id-drittijiet tal-bniedem. 

Mit-18 ta' Novembru sal-10 ta' Diċembru 2016, l-EUDEL organizza 'Ġimagħtejn dwar id-Drittijiet 

tal-Bniedem' fi Brazzaville u f'Pointe-Noire b'enfasi qawwija fuq id-drittijiet tat-tfal, il-ġlieda kontra 

l-vjolenza fuq in-nisa u l-HIV. Il-kampanja inkludiet attivitajiet organizzati mill-EUDEL, NGOs, l-

Ambaxxata Franċiża u l-organizzazzjonijiet internazzjonali rilevanti u l-awtoritajiet Kongoliżi. 

Finanzjament kombinat tal-EIDHR u l-FEŻ wassal għal erba' proġetti għall-promozzjoni tad-

drittijiet tal-popli indiġeni, id-difiża tad-drittijiet ta' persuni li jagħmlu parti minn minoranzi u l-

gruppi vulnerabbli, it-tisħiħ tas-soċjetà ċivili u l-partijiet statali interessati, it-titjib tad-drittijiet tan-

nisa u tal-bniet, u l-protezzjoni tad-drittijiet tat-tfal. Ġie ffirmat proġett ieħor bħala miżura ta' 

assistenza teknika biex jappoġġa l-isforzi tat-tisħiħ tal-kapaċitajiet tal-organizzazzjonijiet tas-soċjetà 

ċivili Kongoliżi. 

Il-proġett PAREDA ffinanzjat mill-UE tlesta sal-31 ta' Mejju 2016 u l-kisbiet ewlenin tiegħu 

inkludew ir-reviżjoni ta' tmien kodiċijiet nazzjonali u t-tfassil ta' abbozz ta' liġi, li l-abbozz tat-testi 

tagħha ingħataw uffiċjalment lill-gvern Kongoliż għall-approvazzjoni formali u d-dħul fis-seħħ, 

possibbilment qabel il-waqfa elettorali f'Ġunju 2017. 

Minbarra l-kwistjoni tal-piena tal-mewt u r-ratifika tal-Protokoll addizzjonali għall-Konvenzjoni 

kontra t-Tortura f'Mejju 2016, il-gvern ma ħa l-ebda pass sinifikanti lejn il-pożizzjonijiet li 

tiddefendi l-UE dwar il-pajjiż jew ir-riżoluzzjonijiet tematiċi marbuta mad-drittijiet tal-bniedem fil-

kuntest tan-NU. 

Il-kooperazzjoni mal-awtoritajiet Kongoliżi dwar kwistjonijiet ewlenin bħalma huma aktar 

demokratizzazzjoni, l-istat tad-dritt u t-titjib ġenerali fil-governanza tibqa' essenzjali, b'mod 

partikolari meta jiġi indirizzat ksur tad-drittijiet tal-bniedem. 

Ir-Repubblika tal-Kosta tal-Avorju 

Fl-2016, is-sitwazzjoni ġenerali tad-drittijiet tal-bniedem fil-Kosta tal-Avorju baqgħet l-istess. Iż-

żewġ proċessi elettorali, l-elezzjonijiet leġislattivi u r-referendum kostituzzjonali kienu paċifiċi. 

Il-prijoritajiet tal-UE dwar id-drittijiet tal-bniedem fil-Kosta tal-Avorju huma d-dritt għas-sigurtà, 

il-ġustizzja u l-istat tad-dritt; il-ġlieda kontra l-impunità u l-appoġġ għar-rikonċiljazzjoni; l-appoġġ 

għad-demokrazija, is-soċjetà ċivili u l-protezzjoni tad-difensuri tad-drittijiet tal-bniedem; u d-

drittijiet tat-tfal u tan-nisa, b'mod partikolari l-miżuri biex jiġu miġġielda l-vjolenza sesswali fuq in-

nisa u t-tħaddim tat-tfal. 

Il-problemi fil-Kosta tal-Avorju jinkludu l-vjolenza fuq in-nisa, l-abbuż domestiku u t-tħaddim tat-

tfal, b'mod partikolari fl-agrikoltura u l-estrazzjoni illegali. Is-sistema tal-ġustizzja, li għadha 

mhijiex indipendenti, kredibbli u aċċessibbli biżżejjed, hija wkoll punt ta' tħassib. Il-kundizzjonijiet 

tad-detenzjoni u l-użu tal-arrest preventiv huma problematiċi. Id-drittijiet tal-art huma kwistjoni 

għall-istabbiltà tal-pajjiż. Il-korruzzjoni taffettwa t-trasparenza u l-governanza tajba. Il-gvern ħa 

għadd ta' passi biex jiffaċilita r-rikonċiljazzjoni, il-kumpens finanzjarju għall-vittmi, ir-ritorn ta' 

persuni eżiljati, il-liberazzjoni tal-priġunieri u r-restituzzjoni tal-assi, iżda l-impunità taffettwa r-

rikonċiljazzjoni. Id-dispożizzjonijiet dwar il-QKI fil-kostituzzjoni l-ġdida huma ambigwi, filwaqt li 

l-President Ouattara ħabbar li l-ebda ċittadin Ivorjan ma huwa ser jiġi pproċessat mill-QKI meta l-

pajjiż irratifika l-Istatut ta' Ruma. Kwistjonijiet oħra jikkonċernaw in-numru kbir ta' persuni apolidi 

li l-Gvern huwa impenjat li jindirizza abbażi ta' strateġija biex tiġi mmodernizzata r-reġistrazzjoni 

ċivili. Minkejja tkabbir ekonomiku għoli, l-aċċess għal servizzi bażiċi jibqa' sfida ewlenija u l-indiċi 

tal-iżvilupp tal-bniedem għadu relattivament baxx (172 minn 188). Ir-riforma tas-settur tas-sigurtà 

ma nkisbitx għalkollox fil-kuntest tal-irtirar tal-missjoni għaż-żamma tal-paċi tan-NU, l-

Operazzjoni tan-Nazzjonijiet Uniti fil-Kosta tal-Avorju (UNOCI). 

Filwaqt li s-soċjetà ċivili hija kkaratterizzata minn ċertu livell ta' dinamiżmu, xorta waħda jeħtieġ li 

ssaħħaħ il-kapaċità tagħha. Madankollu, in-nuqqas ta' djalogu strutturali istituzzjonali ġenwin ma 

jiffaċilitax il-parteċipazzjoni fid-deċiżjonijiet politiċi. 

Filwaqt li ż-żewġ proċessi elettorali ġew meqjusa li rrispettaw l-istandards demokratiċi, osservaturi 

qiesu li l-libertà tal-istampa u ta' dimostrazzjoni ġew xi kultant ristretti b'mod mhux ġustifikat mill-

awtoritajiet. 

Il-gvern huwa impenjat li jippromwovi d-drittijiet tal-bniedem u adotta politiki biex jindirizza l-

edukazzjoni obbligatorja, it-tħaddim tat-tfal u t-traffikar ta' bnedmin. L-Unità Speċjali ta' Inkjesta u 

Investigazzjoni (CSEI) li hija inkarigata mill-investigazzjoni tar-reati kriminali mwettqa matul il-

kriżi ta' wara l-elezzjoni għamlet xi progress fl-2016 billi stabbilixxiet akkużi kontra l-persuni 

responsabbli. L-oqfsa kostituzzjonali u legali jikkonformaw mar-rispett lejn il-prinċipji demokratiċi, 

id-drittijiet tal-bniedem u l-istat tad-dritt. Barra minn hekk, il-kostituzzjoni l-ġdida tikkonferma 

għadd ta' prinċipji, inkluż prinċipji mhux diskriminatorji. 

Permezz tal-kuntatti politiċi permanenti tagħha u d-djalogu politiku uffiċjali tagħha, l-UE għandha 

mezz ta' djalogu u skambju politiku mal-gvern dwar kwistjonijiet relatati mad-drittijiet tal-bniedem. 

Is-sessjoni uffiċjali ta' djalogu politiku l-aktar reċenti saret bejn ambaxxaturi tal-UE u l-Ministru 

għall-Affarijiet Barranin f'Marzu 2016. B'mod partikolari, ġew indirizzati l-kwistjonijiet tar-

radikalizzazzjoni u l-migrazzjoni irregolari. 

L-UE qed tappoġġa lid-difensuri tad-drittijiet tal-bniedem permezz ta' għotjiet lil 

organizzazzjonijiet tad-drittijiet tal-bniedem mill-Istrument Ewropew għad-Demokrazija u għad-

Drittijiet tal-Bniedem (EIDHR). 

L-indikaturi inklużi fil-kuntratt ta' governanza tajba u ta' żvilupp bejn l-UE u l-Kosta tal-Avorju (il-

11-il FEŻ) jinkludu titjib fir-reġistrazzjoni tat-twelid, l-aċċess għall-ġustizzja u l-limitazzjoni tat-tul 

tad-detenzjoni ta' qabel il-proċess. Barra minn hekk, l-UE tappoġġa r-riforma tar-reġim tal-użu tal-

art bl-għan li jiġu kkonsolidati d-drittijiet tal-art. Djalogu u kooperazzjoni speċifiċi indirizzaw it-

tisħiħ tal-ġustizzja u l-aċċess għaliha kif ukoll ir-riforma tas-settur tas-sigurtà permezz tal-10 u l-11-

il FEŻ u permezz tal-Istrument għall-Istabbiltà. 

L-UE qed tkompli wkoll bid-djalogu permanenti tagħha ma' partiti politiċi mill-affiljazzjonijiet 

kollha, kif ukoll ma' OSĊ u NGOs dwar id-drittijiet tal-bniedem fil-Kosta tal-Avorju. Fl-2016 id-

Delegazzjoni tal-UE kompliet timplimenta kooperazzjoni sostanzjali u varjata fil-qasam tad-

drittijiet tal-bniedem. Permezz tal-EIDHR, l-UE appoġġat ir-rikonċiljazzjoni, il-ġustizzja 

transizzjonali, id-drittijiet tan-nisa u l-prevenzjoni ta' kunflitti. L-UE qed tappoġġa wkoll it-tisħiħ 

tal-awtonomija u l-kapaċitajiet tas-soċjetà ċivili u l-awtoritajiet lokali permezz ta' appoġġ speċifiku 

għall-NGOs lokali (il-programmi LIANE 1 u 2) kif ukoll għotjiet taħt il-programmi CSO-LA. 

Il-Kummissjoni Nazzjonali tad-Drittijiet tal-Bniedem fasslet pjan ta' azzjoni nazzjonali komprensiv 

2017-2020 bl-appoġġ tal-UNOCI, il-missjoni tan-NU għaż-żamma tal-paċi, li għandha titlaq mill-

pajjiż fl-2017. L-Espert Indipendenti dwar id-Drittijiet tal-Bniedem laqa' l-progress li sar mill-Kosta 

tal-Avorju f'termini ta' elezzjonijiet, filwaqt li enfasizza t-tħassib tiegħu dwar għadd ta' kwistjonijiet 

tad-drittijiet tal-bniedem (b'mod partikolari d-drittijiet tan-nisa u kwistjonijiet ta' impunità). Fl-

2016, l-UNOCI kellha rwol importanti fir-rigward tad-dimensjoni tas-sessi fis-settur tas-sigurtà. 

Ir-Repubblika tal-Djibouti 

Fl-2016 is-sitwazzjoni ġenerali tad-drittijiet tal-bniedem fil-pajjiż ma tjibitx u baqgħet 

ikkaratterizzata minn ċerti atti ta' fastidju fuq attivisti tad-drittijiet tal-bniedem (l-aktar dawk li 

joperaw barra mill-gruppi tad-drittijiet tal-bniedem uffiċjalment approvati jew tollerati), ġurnalisti u 

avversarji tal-gvern li ma jibżawx jikkritikawh. L-ispazju politiku aċċessibbli għall-oppożizzjoni u 

l-atturi politiċi interni ġodda huwa żgħir. Id-djalogu bejn il-gvern tal-Djibouti u l-koalizzjoni tal-

partiti tal-oppożizzjoni 'Union pour le Salut National' dwar ir-riformi demokratiċi skont il-ftehim 

qafas mibdi f'Diċembru 2014 sfaxxa qabel l-elezzjonijiet presidenzjali li seħħew f'April 2016. 

Il-prijoritajiet tal-UE jinkludu l-appoġġ għad-difensuri u l-gruppi tad-drittijiet tal-bniedem kif ukoll 

partijiet istituzzjonali interessati u NGOs billi jingħataw il-mezzi biex iwettqu attivitajiet f'dak li 

jirrigwarda l-ħarsien u l-promozzjoni tad-drittijiet tal-bniedem; il-ħidma lejn il-protezzjoni tal-

gruppi vulnerabbli, b'enfasi partikolari fuq it-tfal tat-triq, il-migranti u r-refuġjati; u t-titjib tal-

protezzjoni tad-drittijiet tan-nisa u tat-tfal. L-UE ser timpenja ruħha mal-gvern, u b'mod partikolari 

mal-Ministru għall-Ġustizzja u l-Ministru għan-Nisa u l-Affarijiet tal-Familja, sabiex jitrawwem id-

djalogu fil-qasam tad-drittijiet tal-bniedem u l-iżvilupp ta' proġetti tas-soċjetà ċivili. 

Fl-2016, inqalgħu diversi problemi fil-Djibouti ,speċjalment fir-rigward tal-użu tal-pulizija u s-

sistema tal-ġustizzja biex tiġi ristretta l-libertà ta' opinjoni u ta' espressjoni kif ukoll każijiet ta' 

allegazzjonijiet ta' użu eċċessiv ta' forza mill-pulizija. Kwistjonijiet oħra tad-drittijiet tal-bniedem 

jinkludu arresti u detenzjonijiet arbitrarji ta' mexxejja tal-oppożizzjoni u ta' attivisti tad-drittijiet tal-

bniedem għal diversi jiem mingħajr ma tressqu quddiem qorti, kif ukoll projbizzjonijiet fuq l-

ivvjaġġar. 

Fl-2016 il-President Ismail Omar Guelleh ġie elett għar-raba' mandat. Filwaqt li osservatur 

internazzjonali wieħed irrikonoxxa xi irregolaritajiet, dawn ma affettwawx l-eżitu tal-elezzjoni 

presidenzjali. Fi stqarrija għall-okkażjoni, il-kelliem għar-RGħ/VP stieden lill-forzi politiċi kollha 

biex ikomplu bid-djalogu politiku bl-għan li tittejjeb is-sitwazzjoni tal-istat tad-dritt, u b'hekk 

jintemmu t-tensjonijiet li l-pajjiż qed jiffaċċa fis-snin reċenti, u tiġi kkonsolidata l-bażi għal żvilupp 

sostenibbli u inklużiv. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mar-

Repubblika tal-Djibouti, u b'mod partikolari matul is-sessjoni tad-djalogu politiku skont l-

Artikolu 8 fi Frar 2016. Id-diskussjoni kienet waħda sinċiera u relatata ma' firxa ta' kwistjonijiet, 

inkluż il-libertà ta' espressjoni u l-libertà ta' assoċjazzjoni. 

Fir-rigward tad-difensuri tad-drittijiet tal-bniedem, l-UE qed twettaq monitoraġġ tas-sitwazzjoni u 

tinvolvi ruħha fi djalogu regolari mal-gvern u l-organizzazzjonijiet rilevanti. Billi t-tisħiħ tas-soċjetà 

ċivili huwa prijorità ewlenija għall-UE fil-Djibouti, l-UE bdiet il-proċess għall-istabbiliment ta' 

djalogu aktar strutturat mal-organizzazzjonijiet tas-soċjetà ċivili. 

Fl-2016 saru kuntatti diplomatiċi relatati mad-drittijiet tal-bniedem. F'Ottubru 2016, twassal 

démarche rigward il-QKI lill-Ministru għall-Affarijiet Barranin u l-Kooperazzjoni Internazzjonali. 

F'Novembru 2016 twassal démarche lill-istess ministru dwar ir-riżoluzzjoni dwar moratorju fuq l-

użu tal-piena tal-mewt (AĠNU 71). Żewġ démarches informali relatati mad-drittijiet tal-bniedem 

twettqu wkoll mal-Ministru għall-Ġustizzja. F'Mejju 2016 il-Parlament Ewropew adotta 

riżoluzzjoni dwar is-sitwazzjoni tad-drittijiet tal- bniedem fil-Djibouti. 

Fl-2016 l-UE kompliet tipprovdi appoġġ finanzjarju għal proġetti ffinanzjati mill-Fond Ewropew 

għall-Iżvilupp (FEŻ) u l-Istrument Ewropew għad-Demokrazija u għad-Drittijiet tal-Bniedem 

(EIDHR). 

L-UE tiġġestixxi diversi proġetti relatati mas-soċjetà ċivili, b'mod partikolari dwar id-drittijiet tan-

nisa (inkluż dwar il-mutilazzjoni ġenitali femminili), ir-reżiljenza rurali u d-drittijiet ta' persuni 

b'diżabbiltà. Fl-2016, l-UE tat żewġ kuntratti ta' għotja għall-protezzjoni tad-drittijiet tan-nisa u tat-

tfal f'komunitajiet ta' refuġjati. L-UE tappoġġa wkoll proġett ġestit mill-Assoċjazzjoni tal-Ġurnalisti 

tal-Afrika tal-Lvant (EAJA) immirat lejn it-tisħiħ tal-kapaċitajiet għall-ġurnalisti fil-Djibouti. L-

ewwel attività taħt il-proġett kien seminar li sar f'Awwissu 2016. 

Ir-Repubblika tal-Guinea Ekwatorjali 

Fl-2016 is-sitwazzjoni ġenerali tad-drittijiet tal-bniedem fil-Guinea Ekwatorjali baqgħet ta' tħassib 

serju minħabba ir-reġim mhux trasparenti u effettivament oppressiv tagħha. Il-ksur tad-drittijiet tal-

bniedem kien sistematiku u l-forzi tas-sigurtà komplew jabbużaw, jintimidaw u jimmonitorjaw lill-

attivisti politiċi u s-soċjetà ċivili. Il-ġudikatura hija wkoll iddominata mill-fergħa presidenzjali u 

eżekuttiva. 

Il-prijorità tal-UE hija li tkompli tappoġġa libertà akbar u l-kontributi tas-soċjetà ċivili, b'enfasi fuq 

id-drittijiet ekonomiċi, soċjali u kulturali. L-UE tagħti importanza kbira lis-sitwazzjoni tal-attivisti 

politiċi. 

L-elezzjonijiet Presidenzjali saru f'April 2016. Il-proċess kien difettuż u ġie bbojkottjat mill-

oppożizzjoni, u l-president li ilu fil-kariga sa mill-1979 ġie “ri-elett” b'93.7% tal-voti. 

Il-libertà ta' espressjoni, ta' assoċjazzjoni u tal-għaqda baqgħu limitati ferm fil-Guinea Ekwatorjali. 

L-avversarji politiċi kienu regolarment imkeċċija u miżmuma fl-irħula tal-oriġini tagħhom jew ġew 

eżiljati. L-inizjattiva tal-2014 biex jiġu legalizzati l-partiti politiċi sfortunatament għadha ma 

wasslet għal ebda dinamika pożittiva – il-liberalizzazzjoni ġiet ikkontrollata b'mod strett u l-partiti 

tal-oppożizzjoni, jew sempliċi inizjattivi minn membri tal-partiti, komplew jiġu mhedda mal-inqas 

sinjal żgħir ta' kritika. Wieħed mill-partiti legalizzati, Ciudadanos por la Innovación, ikkundanna d-

detenzjoni arbitrarja ta' mill-inqas żewġ mexxejja reġjonali, u l-intimidazzjoni tal-mexxejja 

nazzjonali tagħhom. Ir-reġim ikkontrolla b'mod strett it-televiżjoni u l-istampa, u l-penetrazzjoni 

tal-internet baqgħet baxxa. 

L-ispazju għas-soċjetà ċivili baqa' limitat immens. Il-kontroll strett u l-manipulazzjoni tar-

reġistrazzjoni tal-organizzazzjonijiet baqgħet kwistjoni ta' tħassib. F'Marzu 2016, il-grupp tas-

soċjetà ċivili ewlieni, Centro de Estudios e Iniciativas para el Desarrollo (CEID), ġie sospiż, li 

affettwa l-progress tal-Guinea Ekwatorjali f'termini tar-ritorn għall-Inizjattiva għat-Trasparenza tal-

Industriji Estrattivi (EITI). 

Fl-2016 ma sar l-ebda djalogu dwar id-drittijiet politiċi jew tal-bniedem bejn l-UE u l-Guinea 

Ekwatorjali. L-UE ma qagħdetx lura milli ssemma' t-tħassib tagħha, pereżempju permezz tal-

istqarrija tar-RGħ/VP wara l-elezzjoni frodulenti, li l-UE sejħet bħala 'opportunità mitlufa fil-

proċess tad-demokratizzazzjoni'. 

Il-moratorju fuq il-piena tal-mewt għadha fis-seħħ peress li fl-2014 il-Guinea Ekwatorjali saret 

membru tal-Komunità tal-pajjiżi fejn hu mitkellem il-Portugiż (CPLP). 

Id-difensuri tad-drittijiet tal-bniedem fil-Guinea Ekwatorjali jgħaddu minn ripressjoni u 

intimidazzjoni sistematiċi, għalhekk ftit huma ċ-ċittadini li qatt isibu l-kuraġġ li jqajmu tali 

kwistjonijiet. Barra minn hekk, ma hemm l-ebda NGO li hija espliċitament attiva fil-qasam tad-

drittijiet tal-bniedem jew li hija rreġistrata bħala tali, għalkemm dan huwa teoretikament permess 

skont il-liġi tal-2006 dwar l-NGOs. 

Fl-2016, l-UE pprovdiet appoġġ finanzjarju għal proġetti ffinanzjati permezz tal-Istrument 

Ewropew għad-Demokrazija u għad-Drittijiet tal-Bniedem (EIDHR). Proġett wieħed jibbenefika 

lill-organizzazzjoni CEID (Centro de Estudios e Iniciativas para el Desarrollo) u huwa mistenni li 

jibqa' għaddej sal-aħħar tal-2018. Dan ifittex li jsaħħaħ is-soċjetà ċivili, jippromwovi d-drittijiet tal-

bniedem u, ferm importanti, jippromwovi l-koordinazzjoni tal-NGOs permezz ta' korp nazzjonali. 

Proġett ieħor ser jippromwovi d-drittijiet tat-tfal fil-Guinea Ekwatorjali. Dan ser jiġi implimentat 

mill-UNICEF fl-2017 u fl-2018 u huwa mistenni li jistabbilixxi reġistru tat-twelid tat-tfal. L-ebda 

proġett bilaterali ma ġie ffinanzjat mill-Fond Ewropew għall-Iżvilupp (FEŻ) peress li l-Guinea 

Ekwatorjali ma rratifikatx il-Ftehim ta' Cotonou bejn l-UE u l-Istati Afrikani, tal-Karibew u tal-

Paċifiku (AKP). 

L-eżami li jmiss tal-Guinea Ekwatorjali mill-Grupp ta' Ħidma tal-Kunsill tad-Drittijiet tal-Bniedem 

bħala parti mill-proċess tal-Eżami Perjodiku Universali (EPU) huwa skedat għall-2019. Fl-2016 ma 

sar l-ebda progress fir-rakkomandazzjonijiet u l-implimentazzjoni tal-EPU tal-2014. 

Il-Guinea Ekwatorjali talbet appoġġ tekniku għall-armonizzazzjoni tal-leġislazzjoni mill-Komunità 

tal-pajjiżi fejn hu mitkellem il-Portugiż (CPLP) fil-qafas tal-moratorju fuq il-piena tal-mewt, u jista' 

jiġi propost appoġġ għar-riforma tas-sistema ġudizzjarja u dik penitenzjarja. Jinħtieġ appoġġ għar-

rwol tas-soċjetà ċivili u l-partijiet nongovernattivi interessati, li huma dgħajfa u li jiġu mminati 

sistematikament. Qasam wieħed li jeħtieġ attenzjoni jkun il-kontribut tagħhom għall-istrateġija 

uffiċjali tal-gvern ('plan nacional de desarrollo económico 2020'). 

L-Istat tal-Eritrea 

Is-sitwazzjoni ġenerali tad-drittijiet tal-bniedem fl-Eritrea fl-2016 tibqa' kwistjoni ta' tħassib, 

b'nuqqas kważi totali ta' drittijiet politiċi u libertà. L-ispazju għall-organizzazzjonijiet tas-soċjetà 

ċivili baqa' pjuttost limitat. 

Il-prijorità tal-UE hija li jiġu indirizzati f'laqgħat formali u informali l-ksur tad-drittijiet tal-bniedem 

fil-pajjiż, kif ukoll il-kwistjoni tat-tul ta' żmien indefinit tas-servizz nazzjonali li, flimkien mas-

sitwazzjoni makroekonomika, hija fost il-fatturi ta' spinta ewlenin għall-migrazzjoni. 

Hemm diversi problemi speċjalment fir-rigward tal-libertà ta' espressjoni u ta' assoċjazzjoni kif 

ukoll nuqqas ta' elezzjonijiet u media libera. Problemi oħrajn relatati mad-drittijiet tal-bniedem 

jinkludu n-nuqqas tal-istat tad-dritt u każijiet ta' detenzjoni arbitrarja mingħajr proċess. 

Fir-rigward ta' priġunieri, fl-2016 ma ġie rċevut l-ebda aġġornament dwar id-destin tal-ġurnalisti u 

l-priġunieri ta' kuxjenza detenuti, minkejja talbiet rikorrenti mill-komunità internazzjonali. 

Madankollu, l-Eritrea saħħet l-impenn tagħha mal-UE. Dwar kwistjonijiet relatati mat-traffikar u l-

faċilitazzjoni tad-dħul klandestin tal-migranti, il-gvern tal-Istat tal-Eritrea qed ikompli bl-impenn 

tiegħu taħt il-Proċess ta' Kartum, l-Inizjattiva dwar ir-Rotta tal-Migrazzjoni bejn l-UE u l-Qarn tal-

Afrika, imniedi f'Novembru 2014. 

Fl-2016, l-UE kompliet tenfasizza l-ksur tal-obbligi tad-drittijiet tal-bniedem mill-Eritrea. Matul l-

aħħar djalogu skont l-Artikolu 8 f'April 2016 ġew diskussi l-kwistjonijiet ewlenin tad-drittijiet tal-

bniedem, bħalma huma s-servizz nazzjonali, id-drittijiet ċivili u politiċi, il-migrazzjoni u t-traffikar 

ta' bnedmin u l-implimentazzjoni tar-rakkomandazzjonijiet magħmula għall-Eritrea taħt l-Eżami 

Perjodiku Universali (EPU) immexxi min-NU. Id-djalogu pprovda opportunità importanti biex 

tittenna l-pożizzjoni tal-UE dwar suġġetti rilevanti. 

L-ispazju għall-organizzazzjonijiet tas-soċjetà ċivili, inkluż dawk li jaħdmu fuq kwistjonijiet relatati 

mad-drittijiet tal-bniedem, għadu pjuttost limitat. L-UE, f'konformità mal-prinċipju tal-

indiviżibbiltà tad-drittijiet tal-bniedem, taħdem għal, u tappoġġa, il-promozzjoni u l-protezzjoni tal-

medda kollha tad-drittijiet tal-bniedem u l-entitajiet li jaħdmu f'dawk l-oqsma. 

Fl-2016 sar kuntatt diplomatiku wieħed dwar id-drittijiet tal-bniedem. F'Novembru 2016, twassal 

démarche lill-Ministru għall-Affarijiet Barranin dwar ir-riżoluzzjoni tal-AĠNU dwar moratorju fuq 

l-użu tal-piena tal-mewt. 

Barra minn hekk, f'Diċembru 2016, l-UE organizzat avveniment pubbliku biex jiġi ċċelebrat il-Jum 

Internazzjonali tad-Drittijiet tal-Bniedem. L-avveniment kellu parteċipazzjoni wiesgħa ta' membri 

tal-gvern tal-Istat tal-Eritrea, tal-komunità internazzjonali u tas-soċjetà ċivili. 

F'Marzu 2016, il-Parlament Ewropew ivvota fuq riżoluzzjoni dwar is-sitwazzjoni tad-drittijiet tal-

bniedem fl-Eritrea, fejn esprima tħassib dwar is-sitwazzjoni tad-drittijiet tal-bniedem. 

Fl-2016 tnedew sejħiet ġodda għal proposti minn organizzazzjonijiet tas-soċjetà ċivili. L-UE 

kompliet tappoġġa attivitajiet bl-għan li jippromwovu d-drittijiet tal-bniedem, b'mod partikolari 

dawk relatati mad-drittijiet tax-xogħol, id-drittijiet tan-nisa u tat-tfal u d-drittijiet ta' persuni 

b'diżabbiltà. Bħalissa hemm għaddejjin 20 proġett li għandhom fil-mira tagħhom l-għanijiet 

imsemmija hawn fuq. Proġetti ta' kooperazzjoni għall-iżvilupp oħra appoġġati mill-UE f'oqsma 

bħall-aċċess għall-ilma u s-sigurtà alimentari jikkontribwixxu lejn il-ħarsien tad-drittijiet bażiċi tal-

popolazzjoni. 

Fl-1 ta' Lulju 2016, il-Kunsill tad-Drittijiet tal-Bniedem tan-NU adotta b'kunsens riżoluzzjoni dwar 

is-sitwazzjoni tad-drittijiet tal-bniedem fl-Eritrea. Fir-riżoluzzjoni, ġie espress tħassib serju dwar is-

sejbiet tar-rapport tal-Kummissjoni ta' Inkjesta dwar is-sitwazzjoni tad-drittijiet tal-bniedem fl-

Eritrea. 

Fir-rigward tal-piena tal-mewt, f'Novembru 2016, l-Eritrea kkosponsorjat ir-riżoluzzjoni kontra l-

piena tal-mewt fit-Tielet Kumitat tal-Assemblea Ġenerali tan-NU. 

Ir-Repubblika Demokratika Federali tal-Etjopja 

Fl-2016 is-sitwazzjoni ġenerali tad-drittijiet tal-bniedem fil-pajjiż baqgħet inkwetanti. Il-moviment 

ta' protesta li beda fl-2015 ġie intensifikat, bi ġlied vjolenti fir-reġjuni ta' Oromia u Amhara. Stat ta' 

emerġenza li tħabbar fid-9 ta' Ottubru 2016 wassal għal deterjorament ulterjuri tas-sitwazzjoni tad-

drittijiet tal-bniedem, peress li d-dispożizzjonijiet tiegħu ssospendew firxa wiesgħa ta' drittijiet ċivili 

u politiċi. B'mod ġenerali, is-sitwazzjoni tas-sigurtà kkalmat, iżda t-tensjonijiet f'Oromia u l-

vjolenza fir-reġjun ta' Amhara għadhom għolja. 

L-użu tal-Proklamazzjoni Kontra t-Terroriżmu (ATP) kontra ġurnalisti, bloggers, attivisti favur id-

drittijiet tal-bniedem u membri tal-oppożizzjoni wkoll żdiedet b'mod drammatiku fl-2016, peress li 

30% tal-każijiet kollha sa mill-2009 ġew introdotti f'dik is-sena. 

Il-prijorità tal-UE hija li tappoġġa l-ftuħ progressiv tas-sistema politika, kif ukoll ir-rispett għal-

libertà ta' espressjoni, tal-istampa u ta' assoċjazzjoni. Fl-aħħar nett, bħala parti mill-impenn usa' 

tagħha mar-reġjun dwar il-migrazzjoni, l-UE impenjat ruħha f'diversi inizjattivi li għandhom 

x'jaqsmu mad-drittijiet ta' migranti u refuġjati fl-Etjopja. 

Wara inċident fatali fejn persuni tgħaffġu f'folla fil-Festival ta' Oromo Ireecha kmieni f'Ottubru, l-

inkwiet f'diversi partijiet tal-pajjiż wassal għal attakki vjolenti fuq l-investimenti pubbliċi u 

barranin. B'rispons għal dan, fid-9 ta' Ottubru l-gvern tal-Etjopja (GoE) ħabbar stat ta' emerġenza ta' 

sitt xhur (SoE), b'miżuri li jirrestrinġu aktar il-libertà ta' espressjoni, ta' għaqda u ta' moviment, u d-

dritt għall-protesta jew li l-ħaddiema joħorġu fuq strajk. Skont id-dispożizzjonijiet tas-SoE, il-forzi 

tas-sigurtà għandhom is-setgħa li jfittxu, jarrestaw u jikkonfiskaw proprjetà mingħajr mandat tal-

qorti u li jissorveljaw il-komunikazzjonijiet. Il-GoE ħabbar uffiċjalment 24 000 detenzjoni taħt is-

SoE – s'issa madwar nofshom ġew rilaxxati wara perijodu ta' 'riedukazzjoni'. L-arrest ta' diversi 

kapijiet tal-oppożizzjoni, bħal Merera Gudina, jhedded il-possibbiltà ta' djalogu politiku sinifikanti. 

Ir-restrizzjonijiet fuq l-internet u l-media soċjali jaffettwaw il-libertà ta' espressjoni, u l-ambjent 

ġenerali tal-media ddeterjora b'mod qawwi, b'aktar biża u awtoċensura. 

L-Impenn Strateġiku bejn l-UE u l-Etjopja, iffirmat f'Ġunju 2016, jinkludi d-drittijiet tal-bniedem u 

l-governanza bħala wieħed mid-djalogi settorjali ta' prijorità. Dan għandu jippermetti l-

formalizzazzjoni u l-intensifikazzjoni tad-diskussjonijiet li għaddejjin mal-gvern dwar is-

sitwazzjoni tad-drittijiet tal-bniedem. Id-djalogu dwar id-drittijiet tal-bniedem u l-governanza ser 

ikun l-ewwel wieħed li ser jitnieda fil-bidu tal-2017 f'Addis Ababa. 

B'kunsiderazzjoni tal-kriżi li għaddejja u l-ħtieġa għal riformi politiċi u l-ftuħ tas-sistema politika 

tal-Etjopja, l-UE bdiet ukoll djalogu mal-gvern u ma' partijiet interessati oħrajn dwar il-perspettivi 

għal riformi politiċi u governanza mtejba. Id-Delegazzjoni tal-UE tappoġġa wkoll l-iffaċilitar ta' 

djalogu bejn membri tal-partiti tal-oppożizzjoni u l-gvern tal-Etjopja. Il-governanza ġiet identifikata 

bħala waħda mill-oqsma ta' prijorità għall-kooperazzjoni fi ħdan il-Programmazzjoni konġunta 

EU+. 

Sa mill-bidu tal-kriżi li għaddejja l-UE ħarġet diversi stqarrijiet pubbliċi dwar is-sitwazzjoni 

politika u tad-drittijiet tal-bniedem, u appellat għal djalogu politiku u miżuri ta' riforma. Ftit wara d-

dikjarazzjoni tas-SoE, ir-RGħ/VP Federica Mogherini affermat mill-ġdid, waqt skambju mal-PM 

Hailemarian Dessalegn, li d-drittijiet tal-bniedem għandhom jiġu rrispettati f'kull ħin. 

Id-Delegazzjoni tal-UE wettqet ukoll monitoraġġ ta' proċessi b'mod regolari kif ukoll analiżi tal-

kważi taħt l-ATP/Kodiċi Kriminali, inklużi proċessi politiċi ta' bloggers, ġurnalisti, partiti tal-

oppożizzjoni, attivisti tad-drittijiet tal-bniedem u kawżi relatati ma' protesti. 

Il-Fond tal-UE għas-Soċjetà Ċivili huwa l-uniku finanzjament internazzjonali li huwa permess 

jappoġġa l-organizzazzjonijiet tas-soċjetà ċivili li jaħdmu fuq kwistjonijiet tad-drittijiet tal-bniedem 

fil-pajjiż. Tnediet sejħa għal proposti taħt dan il-fond fl-2016 biex minnha jibbenefikaw 

organizzazzjonijiet tal-karità u soċjetajiet Etjopjani. B'mod partikolari, il-Kunsill tad-Drittijiet tal-

Bniedem ser jiġi mħeġġeġ biex jinkoraġġixxi r-rispett għad-drittijiet tal-bniedem u jippromwovi l-

istat tad-dritt, id-dritt għal proċess ġust u t-twaqqif ta' sistema demokratika. 

L-UE kompliet tappoġġa lill-universitajiet u lis-CSO's fil-qasam tal-edukazzjoni tad-drittijiet tal-

bniedem u l-għajnuna legali, u kellha wkoll rwol attiv fil-Grupp ta' Ħidma dwar l-Ugwaljanza bejn 

is-Sessi. Proġett ieħor jirrigwarda d-drittijiet tal-ħaddiema nisa, il-ġlieda kontra l-korruzzjoni, il-

promozzjoni tad-drittijiet ta' persuni b'diżabbiltà u l-iżvilupp inklużiv. 

Rigward id-drittijiet ta' detenzjoni, l-UE appoġġat lill-Kumitat Internazzjonali tas-Salib l-Aħmar 

(KISA), li għandu programm estensiv f'ħabsijiet Etjopjani. 

Rigward id-drittijiet tal-migranti u r-refuġjati, matul l-2016 seħħ djalogu regolari f'livell għoli fil-

kuntest tal-Aġenda Komuni dwar il-Migrazzjoni u l-Mobilità (CAMM). Tnedew żewġ programmi 

rilevanti li fihom komponenti qawwija marbutin mal-protezzjoni tar-refuġjati u tal-migranti 

vulnerabbli: Il-Programm Reġjonali għall-Iżvilupp u l-Protezzjoni (RDPP) u l-Programm għal 

Ġestjoni Aħjar tal-Migrazzjoni (BMM). 

Il-GoE kien attiv fil-promozzjoni tad-drittijiet tar-refuġjati u qabel dwar Patt dwar l-Impjiegi li ser 

jiżgura opportunitajiet ta' impjieg għal 30 000 refuġjat; ħa wkoll impenji fis-Summit tal-Mexxejja 

dwar ir-Refuġjati rigward drittijiet imsaħħa għar-refuġjati. 

Il-gvern adotta pjan ta' azzjoni nazzjonali ġdid tad-drittijiet tal-bniedem (NHRAP II) għall-perijodu 

2016-2018. Saru għadd żgħir ta' konsultazzjonijiet; ma hemmx traduzzjoni bl-Ingliż disponibbli 

bħalissa. 

Ir-Repubblika Gaboniża 

Is-sitwazzjoni ġenerali tad-drittijiet tal-bniedem marret għall-agħar b'mod sinifikanti fil-Gabon wara 

l-elezzjoni presidenzjali fis-27 ta' Awwissu 2016. Ma twettqet l-ebda inkjesta serja sabiex tiġi 

stabbilita l-verità dwar l-allegat ksur serju tad-drittijiet tal-bniedem, inkluż qtil extraġudizzjarju, 

għajbien sfurzat, arresti arbitrarji, tortura u detenzjonijiet fit-tul f'kundizzjonijiet inumani. Kien 

hemm klima ta' biża', b'repressjoni, intimidazzjoni u restrizzjonijiet eċċessivi fuq il-libertà tal-media 

u l-libertà ta' espressjoni, ta' għaqda u ta' manifestazzjoni. 

Il-prijorità tal-UE hija li tappoġġa investigazzjoni indipendenti fil-ksur post elettorali tad-drittijiet 

tal-bniedem u l-eżami preliminari quddiem il-QKI biex il-popolazzjoni tiġi rrikonċiljata u biex jiġi 

żgurat li dawk responsabbli jitressqu quddiem il-ġustizzja. In-nuqqas ta' trasparenza tal-gvern 

għamilha ferm diffiċli biex issir valutazzjoni tas-serjetà tal-allegazzjonijiet li saru. 

Il-ħames oqsma ewlenin għal intervent tal-UE dwar id-drittijiet tal-bniedem fil-Gabon huma: id-

demokrazija u l-governanza; il-ġlieda kontra l-korruzzjoni; il-kundizzjonijiet tal-ħabsijiet u tal-

arrest preventiv; l-azzjoni dwar ir-reati ta' ritwal; u l-azzjoni dwar id-detenzjoni arbitrarja, it-tortura 

u l-għajbien sfurzat. 

Il-libertà ta' assoċjazzjoni, ta' għaqda paċifika u ta' espressjoni u ta' informazzjoni ġew serjament 

imrażżna kemm qabel kif ukoll wara l-elezzjoni presidenzjali. It-tħaddim tas-sistema ġudizzjarja ġie 

kkritikat ħafna wara l-irvellijiet ta' wara l-elezzjoni fl-2016 minħabba nuqqas ta' indipendenza 

tagħha u n-nuqqas ta' proċess ġust skont il-liġi. Bejn il-31 ta' Awwissu u l-5 ta' Settembru 2016, 

madwar 800 persuna ġew arrestati. L-akkużi ta' tortura, għajbien sfurzat, arresti u assassinji 

arbitrarji u/jew politikament motivati żdiedu b'mod sinifikanti wara l-irvellijiet ta' Settembru 2016. 

F'Ġunju 2016, il-parlament irreveda l-Kodiċi dwar il-Komunikazzjoni, li ser jidħol fis-seħħ 

f'Jannar 2017 u ser jimponi restrizzjonijiet legali fuq uħud mill-aspetti tal-libertà tal-istampa. Il-

penali għall-ġurnalisti jew il-media li jiksru l-kodiċi jinkludu multi, għeluq furzat temporanju jew 

permanenti u projbizzjoni fuq l-eżerċizzju tal-professjoni tagħhom. 

L-UE assistiet lid-difensuri tad-drittijiet tal-bniedem (DDB) tal-Gabon fil-koordinazzjoni tagħhom 

ma' organizzazzjonijiet Ewropej ta' DDB. L-UE żgurat il-ħarsien tagħhom u ppermettiet li dawn 

ikomplu l-investigazzjonijiet tagħhom dwar id-drittijiet tal-bniedem permezz tal-Istrument 

Ewropew għad-Demokrazija u għad-Drittijiet tal-Bniedem (EIDHR). 

Fuq l-istedina tal-gvern tal-Gabon, l-UE bagħtet għall-ewwel darba Missjoni ta' Osservazzjoni 

Elettorali tal-UE (MOE) biex tosserva l-elezzjoni presidenzjali. Ali Bongo Ondimba, il-kandidat 

tal-Partit Demokratiku Gaboniż (PDG), kiseb it-tieni mandat presidenzjali ta' seba' snin fl-elezzjoni 

b'50.66% tal-voti kontra 47.27% għall-kap tal-oppożizzjoni Jean Ping. Immedjatament wara l-

proklamazzjoni tar-riżultati proviżorji fil-31 ta' Awwissu faqqgħu rewwixti vjolenti. L-Assemblea 

Nazzjonali u bosta binjiet pubbliċi ngħataw in-nar. Il-Kwartieri Ġenerali tal-mexxej tal-

oppożizzjoni Jean Ping ġie attakkat fil-31 ta' Awwissu mill-Gwardja Repubblikana. Għall-kuntrarju 

taċ-ċifri uffiċjali ta' erbat imwiet, attwalment is-soċjetà ċivili tistma li l-għadd tela' għal madwar 28 

vittma, aktar minn 90 każ ta' għajbien u 600 persuna għadhom detenuti. 

L-awtoritajiet u l-media tal-Gabon wettqu kampanja sostnuta u politikament motivata kontra l-UE, 

l-MOE u l-membri tagħha biex timmina l-kredibbiltà tagħha, inkluż b'intimidazzjoni u interċettar 

tal-linji telefoniċi tal-persunal tagħha. Ir-rapport finali, ippreżentat f'Libreville fit-12 ta' Diċembru, 

qajjem dubji serji dwar l-integrità tal-proċess tal-elezzjoni u dwar ir-riżultati finali, u ppropona 

għadd ta' rakkomandazzjonijiet sostanzjali għar-riforma elettorali, il-qafas istituzzjonali u dak 

ġudizzjarju. 

Matul l-2016, l-UE impenjat ruħha f'diskussjonijiet dwar id-drittijiet tal-bniedem u d-demokrazija 

mal-Gabon f'diversi kuntesti, inkluż id-Djalogu Politiku skont l-Artikolu 8 ta' kull sentejn, li sar 

f'Ġunju u f'Diċembru f'Libreville. Madankollu, id-disponibbiltà tal-gvern għal diskussjoni miftuħa u 

sinċiera dwar l-allegat ksur tad-drittijiet tal-bniedem kienet limitata ħafna. 

L-UE esprimiet it-tħassib serju tagħha – permezz ta' Stqarrijiet tar-RGħ/VP u l-MOE, b'rispons għal 

dibattiti fil-Parlament Ewropew, f'laqgħat ta' livell għoli u f'kuntatti informali – biex tħeġġeġ lill-

gvern jiżgura r-rispett sħiħ għad-drittijiet tal-bniedem. Id-Delegazzjoni tal-UE żammet kuntatt mas-

soċjetà ċivili lokali dwar il-ġbir ta' evidenza dwar ksur tad-drittijiet tal-bniedem. Laqgħa annwali 

tas-soċjetà ċivili mad-Delegazzjoni tkopri l-oqsma kollha ta' tħassib dwar id-drittijiet tal-bniedem. 

Fid-Djalogu Politiku skont l-Artikolu 8 f'Diċembru 2016, l-UE stiednet lill-awtoritajiet tal-Gabon 

għal djalogu politiku intensifikat skont l-Anness VII tal-Ftehim ta' Cotonou. L-UE, f'koordinazzjoni 

mill-qrib ma' Stati Membri tal-UE u sħab internazzjonali (l-UA, il-UNOCA, il-Kwartieri Ġenerali 

tan-NU, l-OHCHR f'Ġinevra u Yaoundé, l-Istati Uniti u l-OIF), talbet ukoll li ssir investigazzjoni 

indipendenti dwar l-allegazzjonijiet ta' ksur serju tad-drittijiet tal-bniedem u r-rispett sħiħ għad-

drittijiet fundamentali. 

Fl-2016, l-UE pprovdiet appoġġ finanzjarju għal proġetti ffinanzjati permezz tal-EIDHR u l-Fond 

Ewropew għall-Iżvilupp. Proġett wieħed tal-EIDHR, implimentat mill-assoċjazzjoni Kamerunjana 

'Journalistes en Afrique pour le développement' (JADE) fi sħubija mal-assoċjazzjoni tal-Gabon 

'L'association gabonaise des journalistes agenciers de presse écrite et audiovisuelle', kellu l-għan li 

jipprovdi liċ-ċittadini b'informazzjoni aħjar dwar il-proċess elettorali u b'taħriġ għall-ġurnalisti tal-

Gabon dwar il-ġurnaliżmu imparzjali, oġġettiv u mhux partiġġjan. Proġett ieħor tal-EIDHR għandu 

l-għan li jipprovdi appoġġ għall-organizzazzjonijiet tas-soċjetà ċivili biex jikkonsolidaw u jsaħħu r-

rwol tagħhom fiċ-ċiklu elettorali permezz tal-promozzjoni tal-valuri demokratiċi, id-djalogu 

politiku inklużiv u l-parteċipazzjoni taċ-ċittadini. L-objettiv speċifiku huwa li jitħarrġu osservaturi 

elettorali lokali u biex jiġu appoġġati l-azzjonijiet tagħhom fil-proċess elettorali fil-Gabon. 

F'Ġunju tnediet sejħa għal proposti taħt il-Programm għall-Atturi mhux Statali u l-Awtoritajiet 

Lokali (NSA-LA) biex jingħata appoġġ lill-kapaċità, ir-responsabilità u t-teħid tad-deċiżjonijiet tal-

atturi mhux statali (NSAs) u tal-awtoritajiet lokali (LAs), u lill-parteċipazzjoni taċ-ċittadini f'politiki 

statali, bl-għan aħħari li jinkiseb żvilupp lokali inklużiv li jissodisfa l-aspettattivi taċ-ċittadini. 

Il-Kummissjoni Afrikana dwar id-Drittijiet tal-Bniedem u tal-Popli reċentement ħarġet Riżoluzzjoni 

b'saħħitha dwar il-Gabon li tappella lill-gvern biex jibda investigazzjonijiet minnufih u imparzjali 

fuq l allegat ksur tad-drittijiet tal-bniedem. Kemm il-gvern kif ukoll l-oppożizzjoni stiednu lill-QKI 

biex twettaq eżami preliminari tal-vjolenza post-elettorali. L-UE kien beħsiebha tappoġġa missjoni 

rapida ta' evalwazzjoni u ta' ġbir ta' informazzjoni mill-awtoritajiet reġjonali tal-OHCHR rigward il-

ksur tad-drittijiet tal-bniedem. Il-kwistjoni tar-responsabilità kienet meqjusa essenzjali għar-

rikonċiljazzjoni tal-poplu tal-Gabon u biex tikkontribwixxi b'mod kostruttiv għall-proċess ta' 

djalogu nazzjonali. Madankollu, in-NU ddeċidiet li tipposponi l-missjoni sal-konklużjoni tad-

Djalogu Nazzjonali. 

Il-Gabon hu parti għall-biċċa l-kbira tal-konvenzjonijiet internazzjonali tad-drittijiet tal-bniedem u 

jipparteċipa fil-korpi rilevanti tan-NU dwar id-drittijiet tal-bniedem. Madankollu, il-Gabon għadu 

ma rratifikax il-Karta Afrikana dwar id-Demokrazija, l-Elezzjonijiet u l-Governanza. Il-proċess tal-

Eżami Perjodiku Universali (EPU) li jmiss huwa mistenni f'Novembru 2017. Il-funzjonament 

indipendenti tal-ġudikatura u tas-sistemi elettorali, minkejja li hu ggarantit fil-kostituzzjoni, jibqa' 

wieħed imxekkel. Ħafna drittijiet soċjali u ekonomiċi mhumiex rispettati b'mod konsistenti. 

Ir-Repubblika tal-Gambja 

Fl-2016, is-sitwazzjoni fil-Gambja rigward id-drittijiet tal-bniedem u l-istat tad-dritt taħt l-eks-

President Jammeh baqgħet waħda ta' tħassib serju, speċjalment fl-oqsma tal-libertà tal-istampa, il-

piena tal-mewt, il-kundizzjonijiet fil-ħabsijiet, id-drittijiet tal-bniedem ta' persuni LGBTI, l-arresti 

arbitrarji, id-detenzjonijiet li jaqbżu l-limitu kostituzzjonali ta' 72 siegħa, u l-indipendenza 

ġudizzjarja. F'Diċembru 2016, Adama Barrow rebaħ l-elezzjonijiet presidenzjali. 

L-azzjoni tal-UE ffukat fuq kwistjonijiet relatati mal-istat tad-dritt, il-libertà ta' espressjoni u n-

nondiskriminazzjoni. L-UE kompliet tħeġġeġ lill-Gambja biex tistabbilixxi Kummissjoni 

Nazzjonali għad-Drittijiet tal-Bniedem, b'segwitu ta' avviżi mill-gvern. Madankollu, s'issa dawn ma 

wasslu għal ebda riżultat konkret. 

L-arresti u d-detenzjonijiet arbitrarji mingħajr rispett għal proċess ġust komplew fl-2016. L-

Aġenzija Nazzjonali tal-Intelligence (NIA) ma ammettiet li wettqet l-ebda detenzjoni, għalkemm 

kien hemm evidenza qawwija li d-detenuti ġew ta' spiss soġġetti għal tortura u trattament degradanti 

waqt li kienu fil-kustodja tan-NIA. Il-gvern naqas milli jimplimenta r-Riżoluzzjoni 134 (2008) tal-

Kummissjoni Afrikana dwar id-Drittijiet tal-Bniedem u tal-Popli (ACHPR), li tappella lill-Gambja 

biex tinvestiga l-allegazzjonijiet kollha ta' atti ta' tortura matul id-detenzjoni u eżekuzzjonijiet 

extraġudizzjarji, u biex tikkonforma mad-deċiżjoni tal-Qorti tal-Ġustizzja tal-Komunità Ekonomika 

tal-Istati tal-Afrika tal-Punent (ECOWAS) li kkundannatha tħallas id-danni lill-familja tal-vittma 

tal-qtil extraġudizzjarju. 

Ġurnalisti ġew mitfugħa l-ħabs taħt liġijiet repressivi dwar il-media u d-diskriminazzjoni kontra 

persuni LGBTI ssoktat. L-eks President Jammeh, li ġej minn tribu minoritarja, hedded lill-

maġġoranza tal-komunità etnika tal-Gambja. 

Fl-14 u s-16 ta' April 2016, żewġ protesti pubbliċi, li huma rari fil-pajjiż, fuq skala żgħira u paċifiċi, 

wasslu għal repressjoni ħarxa mill-forzi tas-sigurtà. Madwar 50 persuna ġew arrestati, u persuna 

waħda mietet fil-kustodja tal-pulizija. Il-biċċa l-kbira ta' dawk arrestati kienu membri u uffiċjali 

eżekuttivi għolja tal-partit tal-oppożizzjoni l-aktar b'saħħtu, il-Partit Demokratiku Magħqud (UDP). 

Seħħew aktar protesti fuq skala żgħira matul il-proċess, li wasslu għal arresti. F'Lulju, 30 persuna, 

inkluż it-tmexxija tal-UDP, ġew ikkundannati tliet snin ħabs. Persuna oħra arrestata f'dan il-kuntest 

mietet fl-20 ta' Awwissu waqt li kienet tinsab fil-kustodja tal-istat, wara li saritilha operazzjoni fi 

sptar pubbliku. 

In-nuqqas ta' indipendenza tal-ġudikatura ħareġ ċar meta l-petizzjoni tal-partit ta' Jammeh stess 

kontra r-riżultati tal-elezzjonijiet presidenzjali ma setgħatx tinstema' għax il-President kien keċċa 

wisq imħallfin tal-Qorti Suprema. 

Fil-bidu tal-2016, il-Gambja għamlet progress ulterjuri fir-rekord pożittiv tagħha dwar id-drittijiet 

tan-nisa u tat-tfal permezz tal-adozzjoni ta' liġi li tikkriminalizza l-mutilazzjoni ġenitali femminili 

(MĠF). Aktar tard matul is-sena, liġi oħra pprojbiet iż-żwieġ ma' persuni taħt l-età. L-introduzzjoni 

tal-għadd tal-voti fuq il-post tejbet it-trasparenza fl-elezzjonijiet presidenzjali f'Diċembru, li 

rriżultaw fir-rebħa tal-kandidat tal-oppożizzjoni Adama Barrow, appoġġat minn koalizzjoni ta' 

partiti tal-oppożizzjoni. Wara r-rebħa tiegħu, l-imputati kollha kkundannati minħabba l-protesti 

f'April ġew meħlusa fuq pleġġ. Madankollu, il-President fil-kariga Jammeh irrifjuta li jgħaddi l-

poter u matul Diċembru ssoktat is-sitwazzjoni ta' tensjoni qawwija ta' staġnar politiku. 

Matul l-2016, taħt il-President Yahya Jammeh, l-Unjoni Ewropea għamlet pressjoni b'mod regolari 

għal titjib fil-qasam tad-drittijiet tal-bniedem u l-governanza tajba u qajmet tħassib f'kuntatti 

diplomatiċi, inkluż fid-Djalogu Politiku skont l-Artikolu 8 u fi stqarrijiet u démarches dwar każijiet 

speċifiċi ta' ksur tad-drittijiet tal-bniedem. Bħala reazzjoni għall-protesti ta' April, l-UE ħarġet 

dikjarazzjoni tal-kelliem li kkundannat ir-reazzjoni sproporzjonata tal-forzi tas-sigurtà u li talbet li 

ssir investigazzjoni. Segwew diversi dikjarazzjonijiet minn atturi internazzjonali oħra u l-Parlament 

Ewropew ħareġ riżoluzzjoni.67L-UE ħarġet dikjarazzjoni oħra f'Awwissu li ħeġġet li ssir 

investigazzjoni dwar il-mewt ta' żewġ persuni f'kustodja.68Matul l-istaġnar politiku f'Diċembru u 

Jannar, l-UE appoġġat bis-sħiħ il-pożizzjoni tal-ECOWAS, il-KSNU u l-UA li r-rieda tal-poplu tal-

Gambja espressa fir-riżultati elettorali għandha tiġi rrispettata. L-UE ħarġet diversi dikjarazzjonijiet 

fejn appellat għal trasferiment paċifiku tal-poter, u ġibdet l-attenzjoni tal-Istati Membri dwar is-

sitwazzjoni fil-Gambja fil-Kunsill Affarijiet Barranin. L-Istrument Ewropew għad-Demokrazija u 

għad-Drittijiet tal-Bniedem (EIDHR) ipprovda appoġġ għall-protezzjoni tal-avversarji individwali 

tal-President Jammeh. 

Fl-2016, l-UE baqgħet id-donatur ewlieni fil-Gambja fil-qasam tal-kooperazzjoni għall-iżvilupp. 

Fuq talba tal-kumitat tal-Fond Ewropew għall-Iżvilupp, dawn il-fondi baqgħu jiġu indirizzati kemm 

jista' jkun possibbli permezz ta' atturi nongovernattivi. Il-Programm Indikattiv Nazzjonali (PIN) 

għall-ewwel fażi (2015-2016) ġie ffirmat f'Jannar 2016. 

Taħt il-komponent dwar il-governanza, il-proġett dwar l-assistenza teknika għal aċċess għall-

ġustizzja u l-edukazzjoni legali fil-Gambja kompla l-kampanja tiegħu ta' ħames snin ta' 

sensibilizzazzjoni ċivika, issensibilizza 250 Alkalolu u ta kontribut kbir għall-abbozzar u l-

finalizzazzjoni ta' kurrikulu rivedut għall-Fakultà tal-Liġi tal-Università tal-Gambja (UTGFL). Il-

proġett lesta pjan u kurrikulu ta' taħriġ ġudizzjarju u lesta pubblikazzjoni tal-ġurisprudenza moderna 

u dik skont ix-Xarija tal-Gambja. 

                                                 
67 Riżoluzzjoni tal-Parlament Ewropew tat-12 ta' Mejju 2016 dwar il-Gambja (2016/2693(RSP)) 
68 Servizz għall-Azzjoni Esterna tal-UE, Dikjarazzjoni mill-Kelliem dwar il-mewt fil-kustodja tal-membru tal-

oppożizzjoni tal-Gambja, Ebrima Solo Krummah, 25 ta' Awwissu 2016 

Konvenzjonijiet internazzjonali importanti ma ġewx irratifikati mill-Gambja, speċjalment dawk 

dwar it-tortura u l-għajbien sfurzat. Barra minn hekk, f'Novembru 2016, l-eks-President Jammeh 

ħareġ lill-Gambja mill-Istatut ta' Ruma tal-Qorti Kriminali Internazzjonali. Madankollu, minn dak 

iż-żmien 'il hawn, dan il-ħruġ ġie rrevokat mit-tmexxija l-ġdida tal-pajjiż. 

Ir-Repubblika tal-Ghana 

Skont l-Indiċi tal-Libertà fid-Dinja tal-2016, il-libertà ta' espressjoni kif ukoll il-libertà tar-reliġjon 

fil-Għana huma kostituzzjonalment iggarantiti u ġeneralment rispettati fil-prattika. Id-drittijiet u l-

libertajiet bażiċi tal-bniedem huma mnaqqxa fil-kostituzzjoni tal-Għana tal-1992 iżda xi gruppi 

ewlenin tħallew barra. Dan jinkludi lil persuni LGBT, peress li s-soċjetà tradizzjonalment reliġjuża 

tħossha skomda bl-omosesswalità, u l-komunità LGBT tħabbat wiċċha ma' diskriminazzjoni. 

Il-piena tal-mewt għadha tiġi imposta għal ċerti tipi ta' reati kriminali serji, iżda din ma tiġix 

eżegwita peress li hemm moratorju fis-seħħ. Madankollu, jidher li l-inizjattivi li għandhom l-għan li 

jabolixxu l-piena kapitali tilfu l-momentum, minħabba n-nuqqas ta' appoġġ fost n-nies Ghanjani. 

Minkejja l-eżistenza ta' Ministeru għall-Affarijiet tan-Nisa u t-Tfal li jinkludu l-protezzjoni soċjali, 

unità speċjali għall-vjolenza domestika (DOVVSU) fis-Servizz tal-Pulizija tal-Ghana, u l-

istabbiliment ta' qrati speċifiċi għal kwistjonijiet marbutin mal-ġeneru, dawn l-istituzzjonijiet kollha 

jibqgħu nieqsa mill-fondi. It-tħaddim tat-tfal jibqa' kwistjoni serja, b'ħafna tfal meħtieġa li jassistu 

lill-ġenituri tagħhom fil-biedja jew is-sajd minflok jattendu l-iskola. Fost il-kwistjonijiet ewlenin 

hemm in-nuqqas ta' politika u strateġija komprensivi dwar it-tfal. It-tfal b'diżabbiltà għadhom ta' 

spiss jiġu esposti għal trattament inuman u degradanti, u l-mortalità tat-trabi tat-twelid, ta' trabi 

ikbar u ta' tfal taħt il-ħames snin, il-malnutrizzjoni, l-abbuż tat-tfal, il-faqar fost it-tfal u d-

disparitajiet huma problemi serji. Kwistjonijiet oħra marbutin mad-drittijiet tal-bniedem jinkludu l-

vjolenza domestika u l-vjolenza sessista. 

Il-Ghana tinsab fis-26 post fl-Indiċi Dinji tal-Libertà tal-Istampa mħejji minn Reporters Without 

Borders, 'l isfel mit-22 post is-sena l-oħra, l-aħjar klassifikazzjoni li qatt kellha. Skont Freedom 

House, il-Ghana tibqa' tgawdi minn sitwazzjoni pjuttost pożittiva fir-reġjun rigward id-drittijiet u l-

libertà, b'punteġġ ta' 37 minn 40 għal drittijiet politiċi (bħal fl-2015) u 46 minn 60 għal libertajiet 

ċivili (punt wieħed inqas mis-sena preċedenti). 

Għalkemm il-proċess ta' implimentazzjoni jista' jkun aktar kajman milli mixtieq, il-Ghana ffirmat u 

rratifikat il-parti l-kbira tal-istrumenti eżistenti dwar id-drittijiet tal-bniedem inkluż il-

konvenzjonijiet tal-Organizzazzjoni Internazzjonali tax-Xogħol (ILO). Barra minn hekk, hemm 

rieda politika mill-partijiet kollha tal-ispettru politiku li tonora l-istrumenti kollha li kienu ġew 

iffirmati u rratifikati preċedentement. 

Il-perċezzjoni ta' korruzzjoni u ta' nuqqas ta' effiċjenza hi elevata fis-settur pubbliku, b'mod 

partikolari fis-servizzi ġudizzjarji, fejn hemm akkumulazzjoni inkwetanti ta' każijiet b'lura. Hemm 

ukoll aċċess fqir ħafna għall-għajnuna legali li jirriżulta f'bosta ksur tad-drittijiet tal-bniedem li ma 

jeħlux piena. Il-kumment ewlieni minn Transparency International huwa li jeħtieġ li l-awtoritajiet 

tal-Ghana jinvestigaw bir-reqqa l-allegazzjonijiet ta' korruzzjoni ġudizzjarja. 

Fl-2016, ma kienx hemm tibdil notevoli fil-pożizzjoni tal-Ghana fl-arena internazzjonali b'rabta 

mal-kwistjonijiet imsemmija hawn fuq, u ma ddiżassoċjatx ruħha mis-sħab Afrikani. Madankollu, 

il-Ghana kienet l-ewwel pajjiż Afrikan li vvota b'mod pożittiv dwar l-abbozz ta' riżoluzzjoni 

appoġġat mill-UE dwar il-Burundi fil-Kunsill tad-Drittijiet tal-Bniedem, li kellu valur simboliku 

kbir ħafna. 

Fl-2016, id-Delegazzjoni tal-UE ltaqgħet diversi drabi mal-organizzazzjonijiet tas-soċjetà ċivili tal-

Ghana għad-drittijiet tal-bniedem u d-demokrazija bil-għan tar-reviżjoni tal-istrateġija dwar id-

difensuri tad-drittijiet tal-bniedem u li tiddiskuti kwistjonijiet bħall-korruzzjoni, l-aċċess għall-

ġustizzja, it-tħaddim tat-tfal u kwistjonijiet LGBT. 

Ir-Repubblika tal-Guinea 

Is-sitwazzjoni ġenerali tad-drittijiet tal-bniedem fil-pajjiż tjiebet fl-2016 minħabba ċerti avvanzi, 

bħar-riforma tal-kodiċi penali u tal-proċedimenti penali, li kkriminalizzat it-tortura u l-mutilazzjoni 

ġenetali u abolixxiet il-piena tal-mewt għal reati kriminali ordinarji.69Madankollu, għad fadal sfidi 

kbar relatati mal-konsolidazzjoni tal-istat tad-dritt, l-aċċess għall-ġustizzja, l-ugwaljanza bejn is-

sessi u l-ġlieda kontra l-impunità. Is-sottorappreżentanza tan-nisa fil-ħajja pubblika u n-nuqqas ta' 

aċċess għar-riżorsi u s-servizzi soċjoekonomiċi jkomplu jfixklu wkoll is-sitwazzjoni tan-nisa fil-

Guinea. 

Il-prijoritajiet tal-UE jinkludu l-promozzjoni tal-aċċess għall-ġustizzja u l-ġlieda kontra l-impunità, 

it-tisħiħ tad-demokrazija u l-ġlieda kontra l-korruzzjoni, l-iżgurar tas-sigurtà materjali u personali 

permezz tat-titjib tal-prestazzjoni tal-forzi tas-sigurtà, l-integrazzjoni mill-ġdid ta' popolazzjonijiet 

vulnerabbli, l-appoġġ għall-vittmi ta' ksur tad-drittijiet tal-bniedem, u l-promozzjoni tal-ugwaljanza 

bejn is-sessi, b'enfasi fuq il-ġlieda kontra l-mutilazzjoni ġenetali femminili u l-vjolenza fuq in-nisa. 

Il-klima politika tjiebet fl-2016, wara li ġie rielett il-President Condé fl-2015 u l-iffirmar tal-ftehim 

inter-Guinean fit-12 ta' Ottubru li ppermetta li jitnieda perijodu ġdid ta' konsolidazzjoni 

demokratika. Tali konsolidazzjoni għad trid tegħleb sfidi importanti, bħaż-żamma ta' elezzjonijiet 

lokali li ġew posposti darbtejn wara l-ftehim, diviżjoni dgħajfa tas-setgħat, il-kapaċità dgħajfa tal-

amministrazzjoni pubblika u l-ġudikatura, u rati għolja ta' korruzzjoni. Għad jinħtieġ ħafna riformi 

b'rabta mal-ġustizzja u s-sigurtà. L-UE pparteċipat bħala osservatur fid-djalogu inter-Guinean li 

rriżulta fil-ftehim tat-12 ta' Ottubru, u tkompli tappoġġa l-proċess ta' segwitu. 

It-titjib jinkludi r-riforma tal-kodiċi penali u tal-proċedimenti penali promulgati f'Ottubru 2016, li 

ppenalizzat it-tortura - kemm bħala reat iżolat kif ukoll bħala ċirkustanza aggravanti - u l-

mutilazzjoni ġenitali, u eliminat il-piena tal-mewt. Is-soċjetà ċivili qiegħda wkoll taqdi rwol dejjem 

aktar importanti fid-difiża tad-drittijiet tal-bniedem. 

                                                 
69 Il-Kodiċi Militari tal-Ġustizzja kien għadu jipprevedi l-piena kapitali għal reati kriminali eċċezzjonali, inkluż it-

tradiment tal-istat u l-irvelli fi żmien ta' gwerra jew stat ta' emerġenza. 

Fl-okkażjoni tal-ħatra ta' gvern ġdid f'Jannar 2016, il-Ministru għad-Drittijiet tal-Bniedem inbidillu 

ismu għal Ministru għall-Unità Nazzjonali u ċ-Ċittadinanza, iżda jżomm ir-rwol prinċipali tiegħu fl-

istruttura istituzzjonali għad-difiża tad-drittijiet tal-bniedem flimkien mal-Istituzzjoni Nazzjonali 

Indipendenti għad-Drittijiet tal-Bniedem li nħolqot fl-2015. Il-proċess ta' tħejjija għall-Etats 

Généraux des droits de l'homme (konsultazzjonijiet nazzjonali dwar id-drittijiet tal-bniedem) ilu 

għaddej mill-2014, u għandu jilħaq il-qofol tiegħu bi pjan strateġiku nazzjonali dwar id-drittijiet tal-

bniedem. 

Fl-2016 l-UE kompliet timpenja ruħha f'diskussjonijiet mal-Guinea dwar id-drittijiet tal-bniedem u 

d-demokrazija f'diversi kuntesti, bl-użu tal-okkażjonijiet formali u informali kollha, inkluż djalogu 

lokali dwar id-drittijiet tal-bniedem. Id-Delegazzjoni tal-UE f'Conakry wettqet demarche dwar il-

moratorju fl-applikazzjoni tal-piena tal-mewt f'Ottubru 2016. L-UE żammet djalogu regolari ma' 

gruppi tal-organizzazzjonijiet tas-soċjetà ċivili dwar kwistjonijiet marbutin mad-drittijiet tal-

bniedem. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ), l-Istrument Ewropew għad-Demokrazija u għad-Drittijiet tal-

Bniedem (EIDHR), u l-Istrument li jikkontribwixxi għall-Istabbiltà u l-Paċi (IcSP). Għotja lill-

Federazzjoni Internazzjonali għad-Drittijiet tal-Bniedem (FIDH) għandha l-għan speċifiku li 

tappoġġa lill-vittmi tal-massakru tat-28 ta' Settembru u li tinvolvi lill-awtoritajiet u atturi oħra fil-

ġlieda kontra l-impunità u l-promozzjoni tar-rikonċiljazzjoni nazzjonali. 

Fil-programm ta' riforma tas-settur tas-sigurtà u l-proġetti ffukati fuq il-prevenzjoni tal-kunflitti u l-

promozzjoni ta' riżoluzzjoni paċifika tal-kunflitti, l-UE wettqet azzjonijiet li kellhom impatt 

b'saħħtu fl-2016, inkluż kampanja ta' dekontaminazzjoni piroteknika f'Kindia, u proġetti fir-reġjun 

tal-foresti li jippromwovu r-riintegrazzjoni soċjoekonomika ta' eks suldati u jappoġġaw il-

prevenzjoni ta' kunflitti kif ukoll il-ġestjoni paċifika u dejjiema tar-riżorsi naturali. 

Il-Guinea taderixxi ma' għadd ta' konvenzjonijiet internazzjonali dwar id-drittijiet tal-bniedem, iżda 

ma ffirmatx il-Konvenzjoni Internazzjonali għall-Ħarsien tal-Persuni Kollha mill-Għajbien Sfurzat, 

u l-Konvenzjoni Internazzjonali dwar il-Ħarsien tad-Drittijiet tal-Ħaddiema Migranti Kollha u tal-

Membri tal-Familji tagħhom, it-Tieni Protokoll Fakultattiv għall-Patt Internazzjonali dwar id-

Drittijiet Ċivili u Politiċi rigward l-abolizzjoni tal-piena tal-mewt, u ż-żewġ Protokolli Fakultattivi 

għall-Konvenzjoni dwar id-Drittijiet tat-Tfal. 

Jenħtieġ li jintwera li jkun sar progress sostanzjali fir-riforma tas-settur tal-ġustizzja u l-aċċess 

għall-ġustizzja sabiex jintbagħat messaġġ ċar li l-pajjiż huwa impenjat fil-ġlieda kontra l-impunità. 

Il-proċess għall-massakru tat-28 ta' Settembru għandu jseħħ fl-2017. Il-moratorju legali fuq il-piena 

tal-mewt għandu jkun segwit mill-abolizzjoni formali tagħha. 

Ir-Repubblika tal-Guinea-Bissau 

Fl-2016 ma ġie rrappurtat ebda ksur serju tad-drittijiet tal-bniedem, iżda l-kriżi politika mtawla li 

ilha għaddejja minn Awwissu 2015 kompliet iddgħajjef il-kapaċitajiet tal-istat, inkluż l-infurzar tal-

liġi. Ir-rispett għall-prinċipji demokratiċi ġie ttestjat, u l-kapaċitajiet limitati u r-restrizzjonijiet 

finanzjarji komplew ixekklu l-kapaċità tal-awtoritajiet tal-istat li jwettqu b'mod effettiv il-

funzjonijiet tagħhom fil-qasam tad-drittijiet tal-bniedem. Ir-riformi f'oqsma kruċjali għad-difiża u l-

promozzjoni tad-drittijiet tal-bniedem, bħall-ġustizzja, is-sigurtà u d-difiża ġew posposti. 

Il-prijorità tal-UE hija li tippromwovi d-difiża tad-demokrazija u r-rispett għall-istat tad-dritt. Dan 

jinkludi t-titjib tal-aċċess għall-ġustizzja u l-protezzjoni tad-drittijiet tad-detenuti, kif ukoll l-appoġġ 

għal-libertà tal-informazzjoni u s-soċjetà ċivili. L-UE qed taħdem ukoll biex tippromwovi d-

drittijiet tan-nisa u tat-tfal, b'mod partikolari rigward il-vjolenza, it-traffikar u l-abbuż jew l-

isfruttament sesswali. 

Hemm diversi problemi, speċjalment fl-oqsma tad-demokrazija u l-istat tad-dritt, l-aċċess għall-

ġustizzja, u d-drittijiet tan-nisa u tat-tfal. In-nuqqas ta' stabbiltà politika u t-tibdil suċċessiv tal-gvern 

minn Awwissu 2015 irriżultaw fi staġnar istituzzjonali, speċjalment għall-Assemblea Nazzjonali, 

iżda wkoll f'limitazzjonijiet serji fuq il-ġestjoni attwali tal-pajjiż. Il-konfrontazzjoni politika u l-

paraliżi istituzzjonali huma kkombinati ma' deterjorament soċjoekonomiku li qed jiżdied u riskju 

akbar ta' nuqqas ta' stabbiltà. 

Barra minn hekk, il-korruzzjoni u l-impunità jibqgħu inkwetanti. L-istabbiliment ta' Kummissjoni 

ta' Inkjesta internazzjonali, kif irrakkomandat mill-Konferenza Nazzjonali dwar l-Impunità, il-

Ġustizzja u d-Drittijiet tal-Bniedem f'Lulju 2013, għadu pendenti u ma sar l-ebda progress fl-

istabbiliment ta' mekkaniżmi ta' ġustizzja transizzjonali jew fl-organizzazzjoni tal-konferenza 

nazzjonali proposta dwar ir-rikonċiljazzjoni. F'Novembru 2016, ġew ipprojbiti dimostrazzjonijiet 

wara protesti pubbliċi kontra s-sitwazzjoni politika. 

Il-fatt li ma tqajmitx il-kwistjoni tal-libertà tal-istampa huwa punt pożittiv. Għalkemm kien hemm 

xi tentattivi reċenti minn korpi tal-gvern biex jikkontrollaw il-media tal-oppożizzjoni, dawn ġew 

evitati mill-isforzi tas-soċjetà ċivili, il-politikanti u l-gruppi li jiddefendu d-drittijiet tal-bniedem. 

L-UE kompliet timpenja ruħha fid-difiża tad-drittijiet tal-bniedem u d-demokrazija fil-Guinea-

Bissau permezz ta' djalogu lokali u l-isforzi tal-grupp ta' ħidma lokali tal-UE dwar id-drittijiet tal-

bniedem. Fl-2016 ingħatat attenzjoni partikolari lill-proċess politiku. L-UE ppromwoviet soluzzjoni 

konsenswali u paċifika għall-kriżi attwali kemm fid-djalogu bilaterali tagħha, kif ukoll fl-azzjoni 

reġjonali u internazzjonali tagħha, speċjalment bħala membru attiv tal-grupp P5 ta' sħab 

internazzjonali tal-Guinea-Bissau (in-Nazzjonijiet Uniti, l-Unjoni Afrikana, il-Komunità 

Ekonomika tal-Istati tal-Afrika tal-Punent, l-Unjoni Ewropea u l-Komunità ta' Pajjiżi li Jitkellmu 

bil-Portugiż). L-UE esprimiet tħassib dwar kwistjonijiet marbutin mad-drittijiet tal-bniedem fi 

stqarrijiet, diskorsi u workshops, u ħadet diversi passi biex tħeġġeġ lill-gvern tal-Guinea-Bissau 

biex jiżgura r-rispett sħiħ għad-drittijiet tal-bniedem. 

Minħabba l-kriżi politika mqanqla li għaddej minnha l-pajjiż, is-sitwazzjoni ta' difensuri speċifiċi 

tad-drittijiet tal-bniedem, jiġifieri bloggers li l-kitbiet aggressivi tagħhom jistgħu jiġu interpretati 

ħażin bħala attakk fuq il-president, reċentement saret kwistjoni ta' tħassib. S'issa ma kienet meħtieġa 

ebda azzjoni. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ) u l-Istrument Ewropew għad-Demokrazija u għad-Drittijiet tal-

Bniedem (EIDHR). 10 minn dawn il-proġetti ffukaw fuq id-drittijiet ta' dawk l-aktar vulnerabbli. 

Tliet proġetti saħħew id-drittijiet kemm tat-tfal kif ukoll tan-nisa li jinħelsu minn kull tip ta' 

vjolenza, b'mod partikolari l-mutilazzjoni ġenitali femminili (MĠF). Ittieħdet ukoll azzjoni b'rabta 

mal-emanċipazzjoni soċjali u ekonomika tan-nisa u l-bniet, u l-protezzjoni tad-drittijiet tat-tfal 

vittmi tal-abbandun (tfal b'diżabbiltà, tfal 'imsaħħra', eċċ.). Fl-2016 inbeda proġett ġdid biex jgħin 

biex jitjiebu d-drittijiet tal-persuni b'diżabbiltà u biex jgħaddi r-responsabbiltà lill-OSĊ li jaħdmu 

f'dan il-qasam. Fl-2016 inbeda wkoll proġett pilota biex iwettaq kampanji nazzjonali ta' 

sensibilizzazzjoni dwar id-drittijiet tas-saħħa u l-ġlieda kontra l-impunità u l-korruzzjoni fis-settur 

tas-saħħa. 

L-UE ilha tintervjeni fil-ħabsijiet tal-Guinea-Bissau mill-2012, u tappoġġa lill-NGOs li jaħdmu biex 

itejbu r-riintegrazzjoni tal-ħabsin u l-promozzjoni tad-drittijiet tagħhom, kif ukoll biex 

tinkoraġġixxi l-impenn tal-istituzzjonijiet pubbliċi li jipproteġu tali drittijiet. 

L-Osservatorju tar-RGħ li nħoloq fl-2011 baqa' jiġi promoss fl-2016, u ttieħdet azzjoni speċifika 

biex id-data tinġabar u biex jiġu ddeterminati l-indikaturi li jipprovdu informazzjoni dwar is-

sitwazzjoni tad-drittijiet tal-bniedem. F'Bissau u madwar il-pajjiż kollu saru kampanji fuq skala 

kbira. 

Il-Guinea-Bissau taderixxi ma' għadd ta' konvenzjonijiet internazzjonali dwar id-drittijiet tal-

bniedem, iżda wħud minnhom għadhom ma ġewx irratifikati. B'mod partikolari, il-Guinea-Bissau 

għandha tirratifika l-Patt Internazzjonali dwar id-Drittijiet Ekonomiċi, Soċjali u Kulturali 

(ICESCR), il-Konvenzjoni Internazzjonali dwar il-Ħarsien tad-Drittijiet tal-Ħaddiema Migranti 

Kollha u tal-Membri tal-Familji tagħhom, il-Konvenzjoni Internazzjonali għall-Ħarsien tal-Persuni 

Kollha mill-Għajbien Sfurzat, u l-Protokoll Fakultattiv għall-Konvenzjoni kontra t-Tortura u 

Trattament jew Pieni Krudili, Inumani jew Degradanti oħra. 

It-taqbida politika li fiha jinsab mgħarraq il-pajjiż u l-paraliżi istituzzjonali konsegwenti qed 

jipprevjenu lill-Guinea-Bissau milli twettaq ħidma regolari b'rabta ma'ħafna kwistjonijiet, inkluż 

kwistjonijiet marbutin mad-drittijiet tal-bniedem. Barra minn hekk, minħabba l-fatt li l-Assemblea 

Nazzjonali tinsab ibblukkata diffiċli biex li jitwettaq il-proċess intern ta' ratifika tal-konvenzjonijiet 

internazzjonali, li jeħtieġ l-approvazzjoni mill-parlament. 

L-Aġenziji tan-Nazzjonijiet Uniti (UNDP, UNICEF, UNODC) u l-Uffiċċju Integrat tan-

Nazzjonijiet Uniti għall-Konsolidazzjoni tal-Paċi (UNIOGBIS) iwettqu varjetà ta' programmi ta' 

kooperazzjoni fl-oqsma tad-demokratizzazzjoni u l-appoġġ elettorali, id-drittijiet tat-tfal, il-ġlieda 

kontra l-kriminalità organizzata u l-korruzzjoni, u l-ġustizzja u s-sigurtà. 

Jenħtieġ l-istabbilizzazzjoni tal-pajjiż sabiex ikunu jistgħu jiġu indirizzati r-riformi essenzjali tas-

settur tal-governanza, tal-ġustizzja u tas-sigurtà u biex id-donaturi internazzjonali jistgħu jerġgħu 

jimpenjaw ruħhom. Jeħtieġ li tiġi stabbilita l-istruttura istituzzjonali għad-difiża u l-promozzjoni 

tad-drittijiet tal-bniedem. 

Ir-Repubblika tal-Kenja 

Il-kostituzzjoni tal-Kenja, adottata fl-2010, hija progressiva f'termini ta' drittijiet tal-bniedem iżda 

għad iridu jiġu promulgati għadd ta' rekwiżiti kostituzzjonali. L-impunità, il-korruzzjoni, it-

tribaliżmu, l-istituzzjonijiet dgħajfa u r-rispett dgħajjef għall-istat tad-dritt għadu qed ikollhom 

impatt negattiv fuq l-aċċess taċ-ċittadini għad-drittijiet ċivili u politiċi. 

Il-prijorità tal-UE fil-Kenja hija li tappoġġa l-kostituzzjoni, b'fokus partikolari fuq ħames 

prijoritajiet ewlenin: id-drittijiet tan-nisa, id-difensuri tad-drittijiet tal-bniedem, id-drittijiet tal-

bniedem u l-forzi tas-sigurtà, l-ispazju ċiviku, u l-impunità u r-responsabbiltà. 

NGOs lokali u internazzjonali jirrappurtaw li għadu qed ikun hemm każijiet ta' tortura, trattament 

krudili, inuman u degradanti, stupru u attakki sesswali, u mwiet ta' detenuti. Il-kundizzjonijiet fil-

ħabs jibqgħu ħżiena ħafna minħabba l-iffullar iżżejjed, is-servizzi u l-infrastruttura li qed 

jiddeterjoraw. Il-pulizija jibqgħu jiġu akkużati b'korruzzjoni, l-użu ta' forza eċċessiva u qtil 

extraġudizzjarju. Hemm ukoll sfidi fl-oqsma tal-kwistjonijiet marbutn mal-ugwaljanza bejn is-sessi, 

il-vjolenza fuq in-nisa, u d-diskriminazzjoni kontra persuni LGBTI. 

Filwaqt li l-Kenja qed tħejji għall-elezzjoni ġenerali ta' Awwissu 2017, għadhom qed jiġu osservati 

sfidi għall-parteċipazzjoni taċ-ċittadini fil-proċess elettorali. Filwaqt li fil-prinċipju il-Karta tad-

Drittijiet Fundamentali tippermetti d-dritt għal għaqda paċifika, fil-prattika dawn id-drittijiet huma 

limitati minn liġijiet li jkopru l-għaqda illegali, l-inċitament għall-vjolenza u r-reżistenza għall-

arrest. 

Il-pjan ta' azzjoni għad-drittijiet tal-bniedem ġie adottat f'Marzu 2016, bħala parti mis-segwitu tal-

pajjiż għall-proċess tal-Eżami Perjodiku Universali. L-Avukat Ġenerali tal-Kenja indika li ser 

jinżamm il-moratorju de facto tal-Kenja fuq l-użu tal-piena tal-mewt. Ebda eżekuzzjoni ma twettqet 

mill-1986 'il hawn, u f'Ottubru 2016 il-president biddel il-parti l-kbira tas-sentenzi tal-mewt fi 

priġunerija għall-għomor. 

Mill-2016 il-Kenja u l-UE issa qed ikollhom laqgħat ta' djalogu politiku regolari bejn il-Kapijiet ta' 

Missjoni tal-UE u membri anzjani (fil-livell tal-ministri) tal-gvern tal-Kenja kif ukoll personalitajiet 

ewlenin oħra bħall-mexxejja tal-partiti ewlenin tal-oppożizzjoni. L-UE għamlet użu minn dawn fost 

l-oħrajn biex tiddiskuti kwistjonijiet dettaljati dwar id-drittijiet tal-bniedem. L-interlokuturi rilevanti 

Kenjani bħall-Avukat Ġenerali u s-Segretarju tal-Kabinett għaż-Żgħażagħ, il-Ġeneru u l-

Amministrazzjoni Pubblika kienu onesti u kostruttivi dwar is-sitwazzjoni attwali u l-prospetti għat-

tisħiħ tal-protezzjoni tad-drittijiet tal-bniedem fil-Kenja. 

Il-matriċi tal-Eżami Perjodiku Universali tinkludi l-protezzjoni tad-DDB, iżda d-DDB jibqgħu 

jaffaċċaw theddid u fastidju fil-komunitajiet tagħhom u mis-servizzi tas-sigurtà. Il-qtil tal-avukat 

tad-drittijiet tal-bniedem Willy Kimani u s-sewwieq tiegħu, huwa każ estrem ta' din is-sitwazzjoni. 

Id-Delegazzjoni tal-UE tipparteċipa fil-laqgħat regolari tal-Grupp tad-Difensuri tad-Drittijiet tal-

Bniedem ippreseduti mill-Ambaxxata tan-Netherlands u tibqa' timmonitorja mill-qrib l-abbużi 

kontra d-difensuri tad-drittijiet tal-bniedem. Id-Delegazzjoni tal-UE ffinanzjat it-tnedija fil-

25 ta' Novembru tal-Manwal għan-nisa impenjati fid-difiża tad-drittijiet tal-bniedem (WHRD) fil-

kwartieri fqar ta' Mathare ta' Nairobi. Il-Manwal għandu l-għan li jistabbilixxi netwerks ta' 

protezzjoni aktar b'saħħithom għan-nisa impenjati fid-difiża tad-drittijiet tal-bniedem. 

L-UE qed tikkontribwixxi għall-pakkett ta' fondi għat-"Tisħiħ tal-Proċessi Elettorali fil-Kenja", li 

huwa amministrat mill-UNDP bl-appoġġ ta' UN Women. Permezz tal-kontribuzzjonijiet tagħha l-

UE għandha l-għan li tiżviluppa strutturi legali u istituzzjonali aktar b'saħħithom li ser iwasslu għal 

elezzjonijiet trasparenti, kredibbli, u paċifiċi, kif ukoll iwasslu għal parteċipazzjoni aktar infurmata 

fil-proċess elettorali. Il-pakkett ta' fondi sar operazzjonali fit-tieni nofs tal-2015, u l-attivitajiet ser 

idumu sal-aħħar tal-2018. Il-benefiċjarji jinkludu l-Independent Electoral and Boundaries 

Commission, li ser tkun l-akbar riċevitur tal-assistenza tal-programm. Benefiċjarji oħra jinkludu 

istituzzjonijiet u organizzazzjonijiet Kenjani involuti fl-abbozzar ta' leġislazzjoni, ir-riżoluzzjoni ta' 

tilwim bejn il-partiti politiċi, ir-regolamentazzjoni tal-media, l-emanċipazzjoni tan-nisa u s-sigurtà. 

L-UE qed tikkontribwixxi wkoll għall-inizjattiva għall-prevenzjoni u r-rispons għall-kunflitti waqt 

l-elezzjonijiet nazzjonali magħrufa bħala UWIANO, b'finanzjament mill-IcSP. 

L-UE, permezz tal-EIDHR, qed tappoġġa wkoll diversi programmi tad-drittijiet tal-bniedem 

implimentati minn erba' NGOs (ACORD, Oxfam GB, We Effect u Media Focus on Africa 

Foundation) li huma mmirati lejn il-parteċipazzjoni u t-tmexxija politika tan-nisa fl-elezzjonijiet 

ġenerali tal-2017. Dawn il-programmi jidentifikaw u jħarrġu lin-nisa li huma aspiranti politiċi, 

iwettqu kampanji ta' sensibilizzazzjoni biex jippromwovu t-tmexxija tan-nisa u l-importanza tal-vot 

għan-nisa, u jfittxu li jsaħħu l-parteċipazzjoni tan-nisa fil-proċessi tal-partiti politiċi u joħolqu 

ambjent abilitanti tal-media għall-parteċipazzjoni tan-nisa u tmexxija tan-nisa. 

Azzjonijiet oħra tal-EIDHR li għadhom għaddejjin jinkludu programm immexxi mill-Kumitat 

Ewropew għat-Taħriġ u l-Agrikoltura (CEFA) biex jimmonitorja l-ksur tad-drittijiet tal-bniedem u 

jtejjeb il-kundizzjonijiet fil-faċilitajiet ta' detenzjoni fil-Kenja, u programm immexxi mill-

Kummissjoni Nazzjonali tal-Kenja għad-Drittijiet tal-Bniedem (KNCHR) biex jissalvagwardja d-

drittijiet kostituzzjonali, id-difensuri tad-drittijiet tal-bniedem u s-sigurtà. 

Qed jiġi ffinanzjat programm taħt il-linja baġitarja tad-DCI b'rabta mal-Iżvilupp tal-Bnedmin u 

mmexxi mis-CESVI (NGO Taljana) bl-għan li titjieb is-sistema tal-ġustizzja għall-minorenni 

f'ħames kontej. Il-Kenja hija firmatarja tal-parti l-kbira tal-konvenzjonijiet u t-trattati tal-liġi 

internazzjonali, inkluż l-Istatut ta' Ruma, iżda għadd ta' protokolli għad iridu jiġu ratifikati, inkluż 

dwar id-diskriminazzjoni kontra n-nisa, it-trattament krudili, inuman jew degradanti, l-għajbien 

sfurzat, id-drittijiet tat-tfal u d-drittijiet ta' persuni b'diżabbiltà. 

L-UE qed tagħti attenzjoni mill-qrib ukoll lil-libertà tal-media u ta' espressjoni, b'mod partikolari 

rigward il-kampanja tal-elezzjoni. L-UE qed tħeġġeġ ukoll lill-Kenja biex kemm jista' jkun 

timpenja ruħha b'mod sħiħ fl-azzjonijiet multilaterali rilevanti, bl-għan li ssaħħaħ ir-rwol tal-Kenja 

bħala sieħeb internazzjonali tal-istess fehma bħall-UE kemm b'mod multilaterali kif ukoll fix-xena 

dinjija. 

Ir-Renju tal-Lesoto 

L-2016 kienet sena kkaratterizzata min-nuqqas ta' stabbiltà politika, li ħalla impatt fuq l-istat tad-

dritt u dgħajjef il-ħidma ta' sorveljanza tal-istituzzjonijiet. Għalkemm id-drittijiet bażiċi huma 

previsti mill-kostituzzjoni, uħud mill-prattiki tal-liġi konswetudinarji jikkostitwixxu ksur tagħhom. 

L-Att li jistabbilixxi l-Kummissjoni għad-Drittijiet tal-Bniedem ġie approvat, madankollu, din il-

Kummissjoni stabbilita b'dan il-mod mhijiex kompletament konformi mal-Prinċipji ta' Pariġi tan-

NU. Ma baqax isir progress fl-adozzjoni ta' politika dwar il-media, u żdied it-theddid kontra l-

ġurnalisti. Ittieħdu ftit passi pożittivi mill-gvern li jimplimentaw rakkomandazzjonijiet ewlenin 

mill-Kummissjoni ta' Inkjesta (KtI) tal-Komunità għall-Iżvilupp tan-Nofsinhar tal-Afrika (SADC). 

It-tliet mexxejja tal-oppożizzjoni li kienu f'eżilju fl-Afrika t'Isfel minn Mejju 2015, ħabbru li ser 

jerġgħu lura. 

Il-prijoritajiet tal-UE huma li tippromwovi sħubija aktar b'saħħitha mal-OSĊ, inkluż is-sħab soċjali, 

u bejn l-awtoritajiet, il-parlament u l-OSĊ, u li tippromwovi l-ugwaljanza bejn is-sessi u d-drittijiet, 

l-emanċipazzjoni u l-parteċipazzjoni tan-nisa. L-UE pprijoritizzat ukoll il-lobbying kontra abbozz 

ta' Liġi ta' Amnestija, li jipproponi dispożizzjonijiet ta' amnestija ġenerali. 

Hemm diversi problemi, speċjalment rigward il-vjolenza sessista, inkluż l-abbuż domestiku, l-

istupru, u d-diskriminazzjoni kontra persuni LGBTI. Madwar 16-il membru tal-persunal militari 

jibqgħu f'detenzjoni, wara li ġew arrestati mill-Forzi tad-Difiża ta' Lesoto (LDF) fl-2015 fuq akkużi 

ta' ribelljoni jew li ma rnexxielhomx jrażżnu r-ribelljoni. Dawn għadhom ma kellhomx proċess ġust 

u kien hemm rapporti kredibbli li l-kundizzjonijiet fil-ħabs huma deplorabbli u li d-detenuti ġew 

ittorturati. Il-Kumitat Internazzjonali tas-Salib l-Aħmar (ICRC) ġie miċħud ukoll aċċess għal dawn 

id-detenuti. Il-korruzzjoni u n-nepotiżmu fost l-uffiċjali huma prevalenti, filwaqt li diversi każijiet 

serji ta' korruzzjoni ta' livell għoli ġew trattati mid-Direttorat dwar il-Korruzzjoni u r-Reati 

Ekonomiċi. 

Abbozz kontroversjali ta' Liġi dwar l-Amnestija, maħsub biex jagħti amnestija lil membri tal-forzi 

tas-sigurtà tal-Lesoto għal atti mwettqa bejn l-2007 u Diċembru 2015, tressaq fil-parlament fl-aħħar 

sessjoni tas-sena, f'Novembru 2016. L-UE esprimiet tħassib serju li l-abbozz ta' liġi jista' jrawwem 

l-impunità u għamlet pressjoni b'mod proattiv fuq il-gvern biex iwaqqfu. 

Mill-elezzjonijiet ta' malajr tal-2015 'il hawn, il-pajjiż huwa ggvernat minn koalizzjoni ta' seba' 

partiti. Il-partiti kollha aċċettaw l-eżitu tal-elezzjonijiet paċifiċi. Il-Lesoto għamel progress fl-

ugwaljanza bejn is-sessi taħt l-Għanijiet ta' Żvilupp tal-Millennju u ġie kklassifikat fl-ewwel post fl-

Afrika u 16 fid-dinja fit-tnaqqis tad-differenza bejn is-sessi. Il-Lesoto adotta wkoll diversi liġijiet li 

jqisu l-aspetti relatati mal-ġeneru. 

L-UE ħadet pożizzjoni soda fit-tħeġġiġ tal-gvern ta' Lesoto biex jimplimenta r-

rakkomandazzjonijiet SADC Col. L-UE hija estremament imħassba dwar id-dispożizzjonijiet tal-

abbozz ta' Liġi dwar l-Amnestija. Fost inizjattivi oħra, ġiet enfasizzata l-pożizzjoni tal-UE dwar l-

abolizzjoni ta'/moratorju fuq l-użu tal-piena tal-mewt. 

Id-Delegazzjoni tal-UE pprovdiet appoġġ morali għad-difensuri tad-drittijiet tal-bniedem, inkluż il-

grupp proattiv ta' konjugi tal-persunal militari detenut, permezz ta' laqgħat magħhom u l-

kunsiderazzjoni tal-każijiet tagħhom f'diskussjoni ma' ministri tal-gvern. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ) u l-Istrument Ewropew għad-Demokrazija u għad-Drittijiet tal-

Bniedem (EIDHR). L-Iskema ta' Appoġġ tal-UE għall-Pajjiżi (CBSS) fil-Lesoto pprovdiet appoġġ 

sostanzjali taħt l-EIDHR. 

Tliet proġetti li rċevew finanzjament iffukaw fuq il-promozzjoni ta' sħubija aktar b'saħħitha mal- 

OSĊ, inkluż is-sħab soċjali, u bejn l-awtoritajiet, il-parlament u l-OSĊ, u l-appoġġ għall-ġlieda 

kontra l-vjolenza sessista u l-promozzjoni tal-emanċipazzjoni tan-nisa. Il-programm "Inizjattiva 

Parteċipatorja għar-Responsabbiltà Soċjali" (PISA) (FEŻ 11) ser jikkontribwixxi wkoll permezz tal-

edukazzjoni ċivika u attivitajiet oħra biex iżidu l-għarfien taċ-ċittadini dwar l-istrutturi ta' 

governanza u l-kapaċità tagħhom li jimpenjaw ruħhom fil-proċessi demokratiċi u ta' żvilupp. 

Il-Lesoto ffirma u rratifika l-istrumenti prinċipali kważi kollha tan-NU u tal-UA, inkluż 

konvenzjonijiet u protokolli għall-protezzjoni tad-drittijiet tal-bniedem, bl-eċċezzjoni tal-Protokoll 

Fakultattiv għall-ICCPR li għandu l-għan li jabolixxi l-piena tal-mewt u l-Protokoll Fakultattiv 

għall-Konvenzjoni kontra t-Tortura. Il-Lesoto għandu riżerva fuq is-CEDAW rigward is-

suċċessjoni għat-tron u għall-kapijiet tal-villaġġi. Uħud biss minn dawn l-istrumenti ġew 

ikkodifikati fil-liġi nazzjonali. L-abitanti kollha jistgħu jirrikorru għand il-Kumitat tan-NU għad-

Drittijiet tal-Bniedem, ir-Rapporteurs Speċjali għal ksur ta' drittijiet tal-bniedem speċifiċi u għall-

Kunsill Ekonomiku u Soċjali tan-Nazzjonijiet Uniti (ECOSOC) għal ksur tad-drittijiet tan-nisa. 

Peress li l-pajjiż huwa membru tal-UA, iċ-ċittadini u l-NGOs jistgħu jressqu lmenti lill-

Kummissjoni Afrikana dwar id-Drittijiet tal-Bniedem u tal-Popli. Il-Lesoto ssieħeb mal-QKI u fl-

aħħar tal-2016 ikkonferma l-intenzjoni tiegħu li jibqa' membru. Minn Novembru 2015 il-Lesoto 

ħareġ stedina permanenti għal żjarat fil-pajjiż mir-Rapporteurs Speċjali tal-Kunsill tad-Drittijiet tal-

Bniedem. 

Id-domestikazzjoni ta' trattati internazzjonali fil-liġi nazzjonali hija sfida reali. Minħabba nuqqas ta' 

għarfien espert u kapaċità suffiċjenti, diffiċli li l-obbligi internazzjonali jiġu trasposti fil-liġi 

nazzjonali. Il-proposta għal dokument ta' azzjoni rigward il-governanza fil-qafas tal-FEŻ 11 

tipprevedi appoġġ f'dan il-qasam speċifiku. 

Ir-Repubblika tal-Liberja 

Minkejja l-progress kollu li sar mill-gwerra ċivili 'l hawn, kienu għadhom jippersistu sfidi u abbużi 

konsiderevoli fl-2016. L-abolizzjoni tal-piena tal-mewt, l-ugwaljanza bejn is-sessi, id-drittijiet u l-

emanċipazzjoni tan-nisa, l-infurzar tal-leġislazzjoni kontra t-tħaddim u l-isfruttar tat-tfal, it-tnaqqis 

tal-faqar, u aċċess imtejjeb għall-ġustizzja, is-saħħa u l-edukazzjoni jibqgħu fuq l-aġenda. Id-

drittijiet ta' persuni affettwati mill-kiri tal-artijiet fuq skala kbira u mill-industriji estrattivi jibqgħu 

jeħtieġu attenzjoni. Il-kundizzjonijiet ħżiena fil-ħabsijiet u l-għadd għoli ta' detenuti li qed jistennew 

proċess, huma inkwetanti. Il-korruzzjoni u l-abbuż tas-setgħa huma mifruxa mal-fergħat kollha tal-

gvern u fil-livelli kollha. Pagi baxxi għall-biċċa l-kbira tal-ħaddiema taċ-ċivil, taħriġ minimu tal-

impjieg, u responsabbiltà ġudizzjarja minima jaggravaw il-korruzzjoni uffiċjali u jikkontribwixxu 

għal kultura ta' impunità. 

L-UE baqgħet timpenja ruħha b'mod attiv fid-drittijiet tal-bniedem fl-2016, inkluż permezz tad-

djalogu politiku formali bejn l-UE u l-Liberja. L-UE fittxet ukoll li tkattar l-għarfien f'dibattiti 

pubbliċi fuq kwistjonijiet bħall-piena tal-mewt u l-vjolenza sessista, inkluż permezz tal-media. 

Kemm l-UE kif ukoll l-Istati Membri offrew appoġġ prattiku biex jiġi indirizzat tħassib dwar id-

drittijiet tal-bniedem, bi proġetti speċifiċi fl-oqsma tad-drittijiet tan-nisa, id-drittijiet tat-tfal u s-

settur tal-ġustizzja. Il-governanza tajba hija element prinċipali fil-Programm Indikattiv Nazzjonali, 

li jikkostitwixxi l-bażi ta' kooperazzjoni maqbula mal-Gvern tal-Liberja sal-2020. 

Elezzjonijiet presidenzjali u leġislattivi suċċessivi ġeneralment tqiesu bħala ħielsa u ġusti. Kemm il-

Klassifikazzjoni ta' Freedom House kif ukoll l-Indiċi tad-Demokrazija tal-Economist Intelligence 

Unit jikklassifikaw lil-Liberja 'l fuq mill-medja tas-sub-Saħara u aħjar minn ħafna mill-ġirien 

tagħha. Madankollu, il-klassifikazzjoni estremament baxxa tal-Indiċi tad-Demokrazija għal 

"funzjonament tal-gvern" (0.8 fuq skala minn żero sa 10) hija indikazzjoni tal-problemi li hemm 

taħt din l-apparenza pożittiva. Kwistjonijiet ta' kapaċità, korruzzjoni u konċentrazzjoni tas-setgħa 

jfissru li l-Gvern tal-Liberja qed jonqos milli jirreaġixxi b'mod effettiv għall-ħtiġijiet u l-aspettattivi 

tal-poplu. Il-leġislatura hija dgħajfa f'termini ta' kapaċità istituzzjonali biex teżerċita l-funzjonijiet 

tagħha ta' sorveljanza. Il-leġislaturi juru ftit li xejn fehim tar-rwol, id-drittijiet u r-responsabilitajiet 

tagħhom u ta' spiss jidhru aktar iffukati fuq it-tkattir ta' interessi politiċi u personali partikolari. 

Il-gvern tal-Liberja rrikonoxxa ħafna minn dawn il-kwistjonijiet u qed jieħu passi biex 

jindirizzahom, għalkemm enfasizza wkoll il-ħtieġa li l-opinjoni domestika tkun rispettata b'rabta 

ma' suġġetti bħad-drittijiet tal-LGBT u l-piena tal-mewt. F'ħafna oqsma, in-nuqqas ta' riżorsi u l-

limitazzjonijiet fil-kapaċità jxekklu l-isforzi lejn konformità mal-obbligi internazzjonali, fosthom 

fir-rigward tad-drittijiet ekonomiċi u soċjali. 

Bħalissa fil-Liberja qed jiġu implimentati diversi proġetti permezz tal-Istrument Ewropew għad-

Demokrazija u d-Drittijiet tal-Bniedem (EIDHR). Il-proġett dwar "It-tisħiħ tal-kapaċità tas-soċjetà 

ċivili li tippromwovi l-aċċess għall-ġustizzja għan-nisa u l-bniet u tnaqqas il-mutilazzjoni ġenitali 

femminili" qed jiġi implimentat minn ActionAid u Bassa Women Development Association fil-

kontej ta' River Cess u Grand Bassa, u jwettaq ħidma ma' organizzazzjonijiet komunitarji lokali 

biex jevita l-vjolenza sessista u jnaqqas il-prattiki tradizzjonali dannużi, inkluż il-MĠF. "L-

Inizjattiva bbażata fil-komunità għall-promozzjoni tad-drittijiet tal-bniedem u l-ugwaljanza bejn is-

sessi fiż-żoni rurali tal-Liberja" qed tiġi implimentata mis-Soċjetà Nazzjonali Liberjana tas-Salib l-

Aħmar permezz tas-Soċjetà Daniża tas-Salib l-Aħmar, u qed taħdem favur it-tisħiħ tal-kapaċità tas-

Salib l-Aħmar li taħdem favur l-ugwaljanza bejn is-sessi, kif ukoll biex tiġġieled id-

diskriminazzjoni sesswali u l-vulnerabbiltà fil-komunitajiet rurali fil-kontej ta' Lofa, Bong u Nimba. 

Fl-2016 ġew imnedija azzjonijiet ġodda magħżula taħt is-sejħa għal proposti tal-2015, inkluż 

proġett dwar it-tisħiħ tal-istat ta' dritt u l-governanza tajba permezz ta' iktar trasparenza u aċċess 

akbar għall-informazzjoni fis-setturi tas-sigurtà u tal-ġustizzja, implimentati mill-Carter Centre. 

Taħt AWARE – A West African Response to Ebola, fil-Liberja l-UE pprijoritizzat l-appoġġ għas-

settur tal-edukazzjoni. L-objettiv ewlieni tal-appoġġ tal-UE biex jippromwovi aċċess għal ilma 

sigur fl-iskejjel fil-Liberja huwa li jiżgura aċċess għal ilma nadif fl-iskejjel u jimmobilizza lill-

komunitajiet sabiex iżommu u jużaw tajjeb il-faċilitajiet ipprovduti. Proġett iffinanzjat permezz tal-

Istrument Ewropew għall-Istabbiltà (IfS) ma' Save the Children appoġġa b'mod speċifiku l-

parteċipazzjoni tat-tfal u ż-żgħażagħ kif ukoll it-taħriġ vokazzjonali. 

Ir-Repubblika tal-Madagascar 

Is-sitwazzjoni tad-drittijiet tal-bniedem fil-Madagascar mhijiex qed titjieb. Il-faqar huwa r-raġuni 

ewlenija għat-tluq bikri mill-iskola. In-nuqqas ta' sigurtà u t-traffikar illeċitu ta' riżorsi naturali, is-

sitwazzjoni prekarja tan-nisa u tat-tfal u tal-persuni b'diżabbiltà, u l-kriminalità u l-korruzzjoni 

huma ta' piż kbir fuq ir-rispett għad-drittijiet tal-bniedem. Il-każijiet ta' vjolenza mill-pulizija kif 

ukoll l-illinċjar pubbliku huma spissi. 

L-azzjoni tal-UE fil-parti l-kbira tikkonċerna ħames oqsma: il-promozzjoni tal-libertajiet 

fundamentali (appoġġ għall-konsolidazzjoni tal-istabbiltà politika u d-demokrazija); ir-rispett għad-

drittijiet tal-bniedem fl-amministrazzjoni tal-ġustizzja; il-promozzjoni tad-drittijiet tat-tfal; il-

promozzjoni tad-drittijiet tan-nisa u l-eliminazzjoni tal-vjolenza fuq in-nisa; u l-appoġġ għad-

difensuri tad-drittijiet tal-bniedem. 

Iż-żieda fl-abbużi mill-forzi tas-sigurtà kontra persuni ċivili ġġustifikata miż-żieda ta' briganti 

armati ('dahalos') għandha fil-mira wkoll dimostranti, ġurnalisti u politikanti. Il-korruzzjoni ġenerali 

fost il-persunal tas-sigurtà u l-ġustizzja wasslet għal żieda kbira f'każijiet fejn il-massa tieħu l-

ġustizzja f'idejha u l-illinċjar: fil-perijodu bejn Ottubru u Diċembru ġew osservati 'l fuq minn 60 

mewt bħala riżultat tal-ġustizzja popolari għas-serq ta' bhejjem tal-ifrat ("dahalo") biss. Fl-istess 

ħin, il-faqar qed jiżdied u li l-Programm Nazzjonali ta' Żvilupp jibqa' sempliċi kliem. Nofs it-tfal 

kollha ma jgawdux minn sigurtà tal-ikel permanenti. Il-korruzzjoni fil-ħajja pubblika u s-setturi 

soċjali hija omnipreżenti. Il-kundizzjonijiet fil-ħabsijiet (spazju, nutrizzjoni, iġjene u kura tas-

saħħa) jibqgħu problematiċi. 

Is-sitwazzjoni għan-nisa hija prekarja: 30 % joħorġu tqal qabel l-età ta' 19-il sena, 30 % tal-bniet fl-

edukazzjoni sekondarja jispiċċaw l-iskola, 25 % tan-nisa huma vittmi ta' vjolenza fiżika, u 40 % 

jiġu abbandunati wara ż-żwieġ. In-nisa jibqgħu jiġu ddiskriminati mill-Kodiċi dwar iċ-Ċittadinanza 

li ma tagħtihomx id-dritt li jgħaddu ċ-ċittadinanza tagħhom lill-konjugi tagħhom. In-nuqqasijiet fl-

implimentazzjoni tal-Konvenzjoni fundamentali tal-ILO dwar l-Agħar Forom tax-Xogħol tat-Tfal 

ġew analizzati bir-reqqa fl-2016 mill-Konferenza Internazzjonali dwar ix-Xogħol (ILC). L-UE 

esprimiet it-tħassib tagħha dwar is-sitwazzjoni tat-tfal li jiġu mġiegħla jaħdmu f'minjieri u f'barrieri, 

għall-isfruttament sesswali u fit-toroq. L-ILC talbet lill-Madagascar biex jipprovdi rispons 

immedjat u effettiv għall-eliminazzjoni ta' dawn l-agħar forom tax-xogħol tat-tfal. 

Fl-2016, finalment inħolqot il-Kummissjoni Nazzjonali indipendenti għad-Drittijiet tal-Bniedem 

(CNIDH). L-Uffiċċju Nazzjonali għall-Ġlieda Kontra t-Traffikar ta' Bnedmin qed jikkontribwixxi 

għat-tnaqqis fit-traffikar ta' bnedmin. Ix-xogħol sfurzat ġie pprojbit ukoll. Madankollu, huwa stmat 

li 5 000 Malagaż, il-parti l-kbira f'pajjiżi tal-Golf, għadhom vittmi ta' din il-prattika. 

Matul il-Ġimgħa Ewropea kien hemm stand iddedikat għad-drittijiet tal-bniedem. L-UE żżomm 

diversi sħubiji mas-soċjetà ċivili favur il-promozzjoni tad-drittijiet tal-bniedem. Kull sena jiġu 

ffirmati għadd ta' kuntratti ta' għotjiet u dawn igawdu minn viżibbiltà sinifikanti. Madankollu, 

programm ta' appoġġ importanti għad-demokrazija (INCIPALIS) ingħalaq fl-2016. 

L-UE żżomm djalogu politiku regolari fil-livelli tal-President u tal-Prim Ministru, li fih il-

kwistjonijiet marbutin mad-drittijiet tal-bniedem huma kwistjonijiet ċentrali. Il-kwistjonijiet 

indirizzati f'dan il-kuntest matul l-2016 kienu fil-parti l-kbira relatati mal-korruzzjoni, it-traffikar 

illeċitu, u l-isfruttament abbużiv ta' riżorsi naturali, kif ukoll il-vjolenza mill-pulizija, il-vjolenza tal-

folla (li dwarha s-CNIDH diġà għamlet dikjarazzjoni), it-tħejjijiet għall-elezzjonijiet (f'Ottubru kien 

hemm missjoni ta' osservazzjoni ta' segwitu mill-UE), il-liġi l-ġdida dwar il-media, diversi riformi 

istituzzjonali u l-aċċess taċ-ċittadini għal servizzi bażiċi. 

L-UE ma tappoġġax lill-individwi, bħal difensuri tad-drittijiet tal-bniedem, iżda tfittex approċċ ta' 

bini tal-kapaċitajiet ta' "taħriġ lil min iħarreġ" għal NGOs nazzjonali permezz tal-programm 

DINIKA. Dan il-programm huwa maħsub minn naħa waħda biex issaħħaħ il-kapaċità tal-OSĊ 

Malagażi sabiex jgħinhom ikunu sħab responsabbli, infurmati u ekonomikament kompetenti, u min-

naħa l-oħra jsaħħaħ il-kapaċità ta' promozzjoni u jipprovdi gwida mill-qrib lil OSĊ Malagażi lokali 

u nazzjonali sabiex jissensibilizza liċ-ċittadini dwar id-drittijiet soċjali, ekonomiċi u politiċi 

tagħhom. Is-soċjetà ċivili tibqa' taqdi rwol fl-ikkundannar ta' ksur tad-drittijiet tal-bniedem, bħalma 

jagħmlu, pereżempju, il-pjattaforma Rohy b'rabta mal-korruzzjoni, Alliance Voahary Gasy f'termini 

ta' ksur tad-drittijiet tal-bniedem ambjentali (traffikar illeċitu ta' riżorsi), u SEFAFI (L'Observatoire 

de la vie publique) rigward il-ħajja pubblika u l-analiżi ta' kwistjonijiet politiċi. 

Minbarra l-programm PASSOBA, li għandu l-għan li jtejjeb l-aċċess finanzjarju għall-edukazzjoni 

u jippromwovi l-kwalità tal-edukazzjoni u s-servizzi edukattivi f'disgħa minn 21 reġjun fil-pajjiż, 

kienu għadhom għaddejjin diversi proġetti iżgħar dwar id-drittijiet tat-tfal. 

F'termini tal-promozzjoni tad-drittijiet tan-nisa, uħud mill-prijoritajiet tal-OSĊ sħab jinkludu l-

ġlieda kontra l-vjolenza konjugali u domestika, l-appoġġ biex in-nisa jkollhom aċċess tal-ġustizzja, 

il-ġlieda kontra l-impunità f'każijiet ta' vjolenza, l-appoġġ għan-nisa u t-tfal li jiffaċċaw 

kwistjonijiet legali, l-aċċess għall-artijiet, in-nisa fl-ekonomiji rurali, u l-familji vulnerabbli mill-

belt kapital. Fil-qasam tal-amministrazzjoni u l-ġustizzja, il-programm "Amministrazzjoni għal 

Kulħadd" jiġi ġestit direttament mid-Delegazzjoni. Dan il-programm jikkonċerna l-oqsma kollha ta' 

intervent mill-Istat relatati mad-drittijiet tal-bniedem u qed jitwettaq fi djalogu mal-gvern. Ir-

rakkomandazzjonijiet tal-EPU qed jiġu implimentati b'mod progressiv. Wieħed mill-eżempji ta' dan 

huwa l-ħolqien tas-CNIDH (EPU tal-2014). 

Ir-Rapporteur Speċjali tan-NU dwar id-drittijiet tal-bniedem u l-ambjent żar il-pajjiż fi tmiem 

Ottubru 2016 u għamel appell favur it-tisħiħ tal-ġlieda kontra l-korruzzjoni u t-traffikar illeċitu. 

Huwa denunzja wkoll diversi każijiet magħrufa sew. 

L-akbar sfidi għall-promozzjoni tad-drittijiet tal-bniedem ser ikunu l-indirizzar tal-faqar u l-

korruzzjoni, il-prevenzjoni tad-degradazzjoni tas-sitwazzjoni tas-sigurtà, u b'mod partikolari l-

organizzazzjoni ta' elezzjonijiet paċifiċi, trasparenti, ħielsa u ġusti. 

Ir-Repubblika tal-Malawi 

Fl-2016, is-sitwazzjoni ġenerali tad-drittijiet tal-bniedem fil-pajjiż baqgħet pjuttost stabbli. L-isfidi 

ewlenin jibqgħu marbutin mal-ugwaljanza bejn is-sessi, il-vjolenza fuq in-nisa u t-tfal, ir-rati għolja 

ta' żwiġijiet ma' persuni taħt l-età, l-albiniżmu, id-diskriminazzjoni abbażi tal-orjentazzjoni 

sesswali, il-kundizzjonijiet ta' detenzjoni fil-ħabsijiet, id-drittijiet ekonomiċi u soċjali, u b'mod 

partikolari l-aċċess għal servizzi tal-ikel u s-saħħa. 

Fl-2016, l-objettivi tal-UE b'rabta mad-drittijiet tal-bniedem u d-demokrazija fil-qafas tar-

relazzjonijiet tagħha mal-Malawi ffukaw fuq persuni bl-albiniżmu, il-vjolenza sessista, id-drittijiet 

tal-bniedem ta' persuni LGBTI, l-ugwaljanza bejn is-sessi, il-ħabsijiet, ir-riforma elettorali u s-

sostenn ta' stampa ħielsa. 

Il-libertajiet bażiċi bħal dawk ta' assoċjazzjoni, moviment, espressjoni u għaqda huma protetti mill-

kostituzzjoni u ġeneralment jitqies li jiġu rispettati. Il-Malawi adotta għadd ta' liġijiet bl-għan li 

titjieb is-sitwazzjoni tad-drittijiet tal-bniedem. Il-Malawi qed jagħmel passi pożittivi kbar lejn il-

kisba tal-ugwaljanza bejn is-sessi, l-ekwità bejn is-sessi u l-emanċipazzjoni tan-nisa. Il-kisbiet 

ewlenin jinkludu reġistrazzjoni ta' 40 % fl-Università tal-Malawi, 100 % ta' boroż ta' studju għal 

studenti nisa tal-mediċina, u l-iżvilupp u r-reviżjoni ta' leġislazzjoni b'perspettiva marbuta mal-

ugwaljanza bejn is-sessi. Il-vjolenza sessista tibqa' waħda mill-akbar sfidi għall-iżvilupp tal-

Malawi. Diversi fatturi jikkontribwixxu għal din il-prevalenza tal-vjolenza sessista, inkluż iż-żwieġ 

ma' persuna taħt l-età, il-prattiki kulturali dannużi, it-twemmin reliġjuż, livelli baxxi ta' litteriżmu u 

emanċipazzjoni ekonomika baxxa. 

Il-qafas legali li jirregola l-partiti politiċi fil-Malawi huwa dgħajjef, u jeħtieġ reviżjoni u riforma. 

Tista' tiġi introdotta leġislazzjoni biex tirregola l-fondi tal-partiti politiċi miġbura b'mod privat li 

ttejjeb it-trasparenza u r-responsabbiltà, kif jitjiebu wkoll jekk il-partiti politiċi jiġu obbligati 

jippubblikaw il-kontijiet awditjati annwali. 

L-elezzjonijiet tal-2014 kienu kkaratterizzati minn allegazzjonijiet ta' irregolaritajiet u tbagħbis tal-

voti li rriżultaw f'nuqqas ta' fiduċja mifrux mal-governanza elettorali. L-MOE tal-UE affermat mill-

ġdid il-ħtieġa li d-dgħufijiet tas-sistema elettorali jiġu indirizzati qabel l-elezzjonijiet li jmiss fl-

2019. Il-proċess ta' riforma elettorali attwali qed javvanza bil-mod u l-appoġġ tal-UE ser ikompli. 

L-UE kollha kemm hi tiddjaloga mal-Gvern tal-Malawi dwar id-drittijiet tal-bniedem bħala parti 

mid-Djalogu Politiku tal-Malawi skont l-Artikolu 8. Id-Delegazzjoni qajmet kwistjonijiet tad-

drittijiet tal-bniedem f'demarches u fora oħra inkluż mal-Ministeru għall-Ġustizzja u l-Affarijiet 

Kostituzzjonali. Fl-2016 il-Missjonijiet tal-UE komplew ukoll bl-iskambji regolari tagħhom ma' 

wħud mill-organizzazzjonijiet tad-drittijiet tal-bniedem ewlenin fil-pajjiż u ma' sħab ewlenin oħra 

bħall-Istati Uniti u n-NU. 

Id-Delegazzjoni hija f'kuntatt regolari ma' organizzazzjonijiet tas-soċjetà ċivili u difensuri tad-

drittijiet tal-bniedem lokali. 

Il-Malawi bbenefika minn appoġġ tal-UE għat-tisħiħ tal-osservanza tad-drittijiet tal-bniedem fil-

pajjiż permezz tal-bini tal-kapaċitajiet fil-Kummissjoni tal-Malawi dwar id-Drittijiet tal-Bniedem. 

L-UE kompliet tappoġġa l-aġenda dwar l-ugwaljanza bejn is-sessi permezz tal-proġetti favur l-

ugwaljanza bejn is-sessi u l-emanċipazzjoni tan-nisa (GEWE) bi sħab mal-Fond tan-Nazzjonijiet 

Uniti għall-Popolazzjoni (UNFPA), kif ukoll permezz ta' interventi iżgħar ma' NGOs lokali. L-UE u 

l-Istati Membri komplew jagħtu l-appoġġ tagħhom lill-OSĊ lokali li jippromwovu d-drittijiet ta' 

persuni li jagħmlu parti minn minoranzi u gruppi vulnerabbli, inkluż persuni LGBTI u persuni bl-

albiniżmu. Il-kwistjoni tad-drittijiet tat-tfal qed tiġi indirizzata wkoll permezz ta' proġetti li 

jappoġġaw it-tisħiħ ta' sistemi għall-protezzjoni tat-tfal. 



 

 

12816/17   cd/vp  cd/CUG 204 
ANNESS DGC 2B  MT 
 

Ir-Repubblika tal-Mali 

L-2016 kienet ikkaratterizzata mill-implimentazzjoni kajmana tal-ftehim ta' paċi ffirmat fl-2015 

bejn il-gvern tal-Mali u żewġ movimenti armati, u minn deterjorament kbir fis-sitwazzjoni tas-

sigurtà b'qawmien mill-ġdid ta' attakki terroristiċi immirati lejn membri tal-forzi armati tal-Mali, 

forzi internazzjonali, uffiċjali tal-gvern lokali, organizzazzjonijiet umanitarji u ċivili. Is-sitwazzjoni 

ġenerali tad-drittijiet tal-bniedem fil-Mali għalhekk baqgħet karatterizzata minn ksur sistematiku 

tad-drittijiet tal-bniedem f'dan il-kuntest tas-sigurtà. L-abbużi sistematiċi inkludew qtil arbitrarju, 

tortura, detenzjoni illegali mtawla, reklutaġġ ta' minorenni minn gruppi armati, vjolenza sesswali, u 

intimidazzjoni. Is-sitwazzjoni umanitarja ta' refuġjati u persuni spostati f'pajjiżhom minħabba l-

kunflitt baqgħet imwiegħra. 

Il-prijoritajiet tal-UE dwar id-drittijiet tal-bniedem baqgħu ma nbidlux. Dawn jinkludu l-

promozzjoni tal-paċi, ir-rikonċiljazzjoni u l-ġustizzja; il-promozzjoni tar-rispett għad-drittijiet tan-

nisa, tat-tfal u ta' gruppi oħra vulnerabbli; l-appoġġ għal sforzi fil-ġlieda kontra l-impunità bit-tisħiħ 

tal-ġudikatura kronikament traskurata; u l-appoġġ għall-isforzi fil-ġlieda kontra l-korruzzjoni 

mifruxa fil-pajjiż. 

Minbarra l-impatt tal-kriżi tas-sigurtà fuq id-drittijiet tal-bniedem, kwistjonijiet oħra fil-Mali 

jinkludu l-vjolenza sessista, inkluż il-mutilazzjoni/qtugħ ġenitali femminili (M/QĠF); it-traffikar ta' 

bnedmin; il-kundizzjonijiet ħorox fil-ħabsijiet; ir-rapporti ta' skjavitù u ta' tħaddim tat-tfal u l-

faċilitazzjoni tad-dħul klandestin tal-migranti; u d-diskriminazzjoni kontra ċerti gruppi bħal persuni 

b'diżabbiltà, persuni b'albiniżmu, u għal raġunijiet ta' etniċità (eż. it-Tuaregs suwed). Il-korruzzjoni 

uffiċjali b'għeruq fondi u l-ġudikatura dgħajfa u ineffiċjenti li tikkontribwixxi għal impunità 

persistenti u ksur tad-drittijiet legali ta' persuni arrestati u akkużati, kif ukoll il-ħabsijiet iffullati 

żżejjed, huma kwistjonijiet oħra li għandhom jiġu enfasizzati. 

F'Novembru 2016 saru elezzjonijiet lokali fi 92 % tas-703 muniċipalità tal-pajjiż, u n-nisa 

rrappreżentaw madwar 31 % tal-kandidati kollha. Filwaqt li l-elezzjonijiet twettqu b'mod 

ġeneralment aċċettabbli, it-tfixkil minn individwi armati u n-nuqqas ta' sigurtà pprevenew il-

votazzjoni fi 43 muniċipalità fir-reġjuni tat-Tramuntana u dawk ċentrali. Erba' suldati tal-Mali 

inkarigati biex jiżguraw it-trasport tal-kaxxi tal-voti nqatlu f'attakk. 

Fl-2016 ġie osservat ukoll titjib tanġibbli fid-drittijiet tal-bniedem. Il-Kummissjoni għall-Verità, il-

Ġustizzja u r-Rikonċiljazzjoni baqgħet tespandi l-preżenza reġjonali tagħha madwar il-pajjiż kollu 

inkluż fil-parti l-kbira tat-Tramuntana. F'Novembru 2016, il-Kunsill tal-Ministri approva l-politika 

nazzjonali dwar id-drittijiet tal-bniedem, li tiffoka fuq il-promozzjoni u l-protezzjoni tad-drittijiet 

tal-bniedem, l-assistenza lill-atturi attivi fid-drittijiet tal-bniedem u l-kooperazzjoni internazzjonali 

dwar id-drittijiet tal-bniedem. Inħoloq dipartiment għad-drittijiet tal-bniedem fil-Ministeru għall-

Ġustizzja u d-Drittijiet tal-Bniedem biex jimplimenta l-politika. F'Novembru, inbeda fil-Mali l-

proċess tal-Ġeneral Amadou Haya Sanogo u 17-il imputat ieħor, akkużati b'reati kontra d-drittijiet 

tal-bniedem ta' uffiċjali tal-Mali fl-2012, li jimmarka pass pożittiv fil-ġlieda kontra l-impunità fil-

pajjiż. Finalment, ta' min jieħu nota wkoll tar-riforma tal-Kummissjoni Nazzjonali għad-Drittijiet 

tal-Bniedem skont il-Prinċipji ta' Pariġi. 

L-UE, bħala membru tat-tim ta' medjazzjoni internazzjonali għall-ftehim ta' paċi, baqgħet involuta 

attivament fi sforzi internazzjonali biex tiżgura l-paċi fil-Mali. Barra minn hekk l-UE appoġġat bis-

sħiħ, politikament u b'mod operazzjonali, ir-riforma tal-Kummissjoni Nazzjonali dwar id-Drittijiet 

tal-Bniedem. Fl-2016, id-Delegazzjoni tal-UE nediet eżerċizzju speċifiku ta' koordinazzjoni tad-

drittijiet tal-bniedem fost id-donaturi tal-Mali, u kompliet tmexxi d-djalogu politiku mal-awtoritajiet 

dwar il-korruzzjoni u l-arrikkiment illeċitu, li jirrappreżentaw ostaklu ewlieni għall-iżvilupp tal-

Mali. F'termini aktar operazzjonali, il-missjonijiet tal-PSDK tal-UE fil-Mali, l-EUTM Mali u l-

EUCAP Sahel Mali, f'kollaborazzjoni mal-missjoni tan-NU fil-Mali, komplew iħarrġu lil membri 

tal-forzi tas-sigurtà u tad-difiża tal-Mali dwar il-liġi rigward id-drittijiet tal-bniedem u d-dritt 

umanitarju internazzjonali. 

Id-Delegazzjoni tal-UE tappoġġa l-implimentazzjoni tal-istrateġija ta' żvilupp nazzjonali u l-ftehim 

ta' paċi tal-2015 permezz tal-appoġġ baġitarju ġenerali tagħha (kuntratt għat-tisħiħ tal-istat (SBC II) 

— żborż ta' EUR 69.5 miljun fl-2016). L-approvazzjoni għall-iżborż tal-2016 kienet tiddependi 

b'mod partikolari fuq l-istabbiliment u t-tħaddim tal-Kummissjoni għall-Verità, il-Ġustizzja u r-

Rikonċiljazzjoni (CVJR) kif ukoll il-Kummissjoni għad-Diżarm, id-Demobilizzazzjoni u r-

Riintegrazzjoni (DDR). L-istess strument indirizza wkoll il-ġlieda kontra l-korruzzjoni fl-indikaturi 

tal-prestazzjoni tiegħu għall-parti varjabbli. Wieħed minn dawn l-indikaturi jiffoka fuq il-kontroll 

intern u s-segwitu min-naħa tal-entitajiet awditjati fuq ir-rakkomandazzjonijiet maħruġa mill-korp 

kompetenti (is-CGSP jew il-Kontrollur Ġenerali għas-Servizzi Pubbliċi). Dan l-indikatur instab li 

kien sodisfatt fl-2016. 

Addendum għall-kuntratt iffinalizzat tal-EIDHR lejn tmiem l-2016 jippermetti li l-UE tappoġġa l-

parteċipazzjoni tar-rikorrenti fil-proċess ippubbliċizzat ħafna tal-ex mexxej tal-ġunta, Amadou 

Haya Sanogo, akkużat bi qtil extraġudizzjarju kontra unità speċifika tal-militar, il-"Bérets Rouges", 

li f'dak iż-żmien tqieset li ma tappoġġax il-kolp ta' stat militari. Bl-istess strument (EIDHR) l-UE 

tappoġġa l-Kummissjoni Nazzjonali dwar id-Drittijiet tal-Bniedem (CNDH), u ppermettitilha b'mod 

partikolari fl-2016 li żżur ħabsijiet u ċelel fi stazzjonijiet tal-pulizija u tirrapporta dwar il-

kundizzjonijiet tad-detenzjoni fil-Mali. 

L-appoġġ tal-UE jingħata wkoll lil organizzazzjonijiet lokali tas-soċjetà ċivili għal lobbying, 

monitoraġġ u sensibilizzazzjoni dwar id-drittijiet tat-tfal u ż-żgħażagħ (hemm għaddejjin erba' 

kuntratti tal-EIDHR). 

Il-finanzjament mill-Istrument li jikkontribwixxi għall-Istabbiltà u l-Paċi jibbenefika minnu studio 

lokali, Studio Tamani, li bl-appoġġ tal-Fondation Hirondelle jipproduċi kontenut bħal aħbarijiet, 

programmi ta' diskussjoni u programmi dwar it-tfal u n-nisa li jixxandru ta' kuljum minn 56 stazzjon 

tar-radju lokali b'ħames lingwi madwar il-pajjiż. Il-prominenza u r-rati ta' dawn il-programmi huma 

għolja ħafna f'żoni remoti tal-Mali bħal Timbuktu u Kidal. Huma jikkontribwixxu biex jitnaqqsu t-

tensjonijiet fost il-komunitajiet f'dawn iż-żoni suxxettibbli għall-kunflitti, billi jgħaddu 

informazzjoni aktar newtrali dwar il-politika u s-sigurtà u billi jippromwovu l-konfrontazzjoni 

paċifika tal-fehmiet. 

Skont il-Fond Fiduċjarju ta' Emerġenza (TF) għas-Saħel, id-Delegazzjoni tal-UE attwalment qed 

tiddiskuti proposta għal proġett għal kuntatt mal-komunità mill-forzi tas-sigurtà fir-reġjun ċentrali 

(Mopti), li l-kapaċità istituzzjonali tiegħu ser tkun appoġġata minn proġett TF ieħor, PARSEC, 

approvat mill-Kumitat Operattiv TF fl-2016. 

Il-Mali rratifika l-biċċa l-kbira tat-trattati internazzjonali u reġjonali dwar id-drittijiet tal-bniedem, 

il-konvenzjonijiet fundamentali kollha tal-ILO u l-Protokolli tagħhom. Fl-2016, il-Mali kompla 

jinvolvi ruħu fis-sistema tad-drittijiet tal-bniedem tan-NU, inkluż mal-Espert Indipendenti tan-NU 

dwar is-sitwazzjoni tad-drittijiet tal-bniedem fil-Mali, li żar il-pajjiż fi tmiem l-2015 u ppubblika r-

rapport tiegħu f'Jannar 2016. Il-Mali pparteċipa wkoll fid-diskussjonijiet dwar is-sitt u s-seba' 

rapporti fil-Kumitat dwar l-Eliminazzjoni tad-Diskriminazzjoni kontra n-Nisa f'Lulju. Il-Mali baqa' 

jappoġġa l-QKI minkejja kuntest reġjonali sensittiv. Il-proċess tal-QKI f'Settembru 2016 ta' militant 

Iżlamiku li għen biex jinqerdu s-santwarji ta' Timbuktu matul il-kunflitt tal-2012 ġie rikonoxxut 

b'mod ġenerali bħala każ bla preċedent għall-Mali u għall-ġustizzja internazzjonali. 

Jeħtieġ li jsir progress sostanzjali f'oqsma bħalma huma l-ġlieda kontra l-impunità, b'mod 

partikolari rigward abbużi tad-drittijiet tal-bniedem imwettqa matul il-kriżi tal-2012, inkluż bl-

istabbiliment ta' mekkaniżmu nazzjonali indipendenti ta' prevenzjoni għall-monitoraġġ tal-postijiet 

ta' detenzjoni. Jeħtieġ li jsir progress ukoll rigward id-drittijiet tan-nisa u l-bniet u l-ugwaljanza bejn 

is-sessi fl-oqsma kollha, inkluż is-saħħa u d-drittijiet sesswali u riproduttivi. Dan huwa 

partikolarment importanti peress li s-sitwazzjoni tan-nisa u l-bniet għadha influwenzata ħafna minn 

Kodiċi tal-Familja retrograd li għadda fl-2011, wara pressjoni minn gruppi reliġjużi biex tiġi abolita 

liġi preċedenti li kienet aktar progressiva. Jeħtieġ ukoll li n-nisa jiġu inklużi b'mod effettiv fl-

implimentazzjoni tal-proċess ta' paċi. Jeħtieġ li anke l-awtoritajiet ikomplu jistabbilixxu l-oqfsa 

legali neċessarji għall-protezzjoni tad-drittijiet tal-bniedem, bħal-liġi dwar il-protezzjoni soċjali tal-

persuni b'diżabilità. 

Ir-Repubblika Iżlamika tal-Mauritania 

Il-Mauritania qiegħda tiffaċċa sfidi domestiċi u esterni kruċjali. Ir-relazzjonijiet bejn il-komunitajiet 

differenti tal-pajjiż qed isiru dejjem aktar diffiċli minħabba sens ta' esklużjoni u ta' diskriminazzjoni 

fost il-komunitajiet suwed u l-Haratin, li jistgħu jwasslu għal radikalizzazzjoni u joħolqu theddida 

għall-unità nazzjonali. 

L-azzjoni tal-UE dwar id-drittijiet tal-bniedem fil-Mauritania tikkonċentra fuq it-titjib tas-sistema 

ġudizzjarja; il-ġlieda kontra l-iskjavitù; il-ġlieda kontra t-tortura u t-trattament ħażin, speċjalment 

permezz tal-appoġġ tal-mekkaniżmu nazzjonali rilevanti ta' prevenzjoni; id-diskriminazzjoni etnika 

u dik sesswali, speċjalment il-vjolenza fuq in-nisa; l-istatus tal-organizzazzjonijiet tas-soċjetà ċivili; 

u l-abolizzjoni tal-piena tal-mewt. Id-drittijiet tal-migranti kienu wkoll fil-qalba tat-tħassib tal-UE. 

Għad hemm distakk bejn il-leġislazzjoni pjuttost avvanzata kontra l-iskjavitù u l-fdalijiet tiegħu u l-

implimentazzjoni ta' dik il-leġislazzjoni. Liġi ġdida kontra l-iskjavitù ġiet adottata fl-2015, iżda 

minħabba n-nuqqas ta' mekkaniżmi ta' implimentazzjoni u monitoraġġ b'saħħithom, l-impatt ta' 

dawn il-politiki progressivi huwa wieħed modest. L-ewwel u l-unika sentenza nħarġet fl-2016. 

Nuqqasijiet fl-implimentazzjoni tal-Konvenzjoni fundamentali tal-ILO dwar ix-Xogħol Sfurzat ġew 

enfasizzati fl-2016 mill-Konferenza Internazzjonali dwar ix-Xogħol, li ħeġġet lill-gvern biex 

jinforza il-leġislazzjoni tal-2015 b'mod strett. L-UE ħarġet dikjarazzjoni fl-ILO u qed tipprovdi 

appoġġ konkret għall-impenn tal-gvern biex jimplimenta l-pjan direzzjonali għall-eradikazzjoni ta' 

forom kontemporanji ta' skjavitù, u jagħti segwitu lill-implimentazzjoni tal-leġislazzjoni reċenti 

kontra l-iskjavitù. 

Is-sitwazzjoni tan-nisa għadha sors ta' tħassib. Ma sar ebda progress lejn l-approvazzjoni tal-abbozz 

ta' att ġdid dwar il-prevenzjoni tat-tipi kollha ta' vjolenza fuq in-nisa, li għadu mblukkat fil-

parlament. L-UE ilha tappoġġa l-approvazzjoni ta' dan l-abbozz ta' att ġdid kif ukoll l-

implimentazzjoni tal-pjan ta' azzjoni eżistenti dwar l-ugwaljanza bejn is-sessi għall-2015–2018 u l-

programm biex tiġi eliminata l-mutilazzjoni ġenitali femminili (MĠF). 

Fil-qasam tal-ġustizzja, għad m'hemmx politika settorjali bi prijoritajiet approvati għal nofs it-

terminu. Fl-2016 ġew adottati pjan ta' azzjoni ta' tliet snin u strateġija nazzjonali għall-aċċess għall-

ġustizzja bħala bażi għal aktar riformi. Ir-riżultati għadhom mhumiex viżibbli. Lanqas ma sar 

progress rigward l-istatus tal-NGOs u tal-partiti politiċi. L-att kontroversjali ġdid dwar l-

assoċjazzjonijiet ġie mblukkat fil-parlament fost kritika li huwa jżomm is-sistema attwali li 

tirrikjedi awtorizzazzjoni minn qabel u tagħti setgħat diskrezzjonali lill-Ministeru għall-Intern fir-

rigward tar-reġistrazzjoni ta' NGOs u ta' partiti politiċi. 

Il-Mauritania qed jirnexxielha tippreserva l-istabbiltà interna apparenti taħt il-President Mohamed 

Ould Abdel Aziz, li ilu fil-poter mill-2009 u issa jinsab f'nofs it-tieni u l-aħħar mandat tiegħu. Il-

President Aziz iddikjara biċ-ċar li huwa ser jirrispetta l-limitu kostituzzjonali ta' żewġ mandati. 

F'Ottubru 2016 sar djalogu politiku nazzjonali iżda dan kien ibbojkottjat minn parti importanti tal-

oppożizzjoni. Dan irriżulta f'sensiela ta' proposti għal bidliet kostituzzjonali, inkluż l-abolizzjoni 

tas-Senat u l-bidliet lill-bandiera u l-innu tal-pajjiż. L-emendi proposti ser jenħtieġ li jiġu approvati 

fl-2017, u possibbilment ser ikunu segwiti minn elezzjonijiet leġislattivi u lokali bikrija. 

Id-djalogu dwar id-drittijiet tal-bniedem mal-awtoritajiet u mad-difensuri tad-drittijiet tal-bniedem 

ġie intensifikat matul l-2016, partikolarment b'rabta ma' żewġ każijiet ewlenin li dwarhom l-UE 

ħarġet dikjarazzjonijiet lokali u ltaqgħet mal-membri tal-gvern ikkonċernati. Dawk iż-żewġ każijiet 

huma wkoll xhieda tat-tensjonijiet interni fil-Mauritania. L-ewwel każ jikkonċerna żagħżugħ 

blogger li ġie kkundannat għall-mewt għal apostasija fi tmiem l-2014, iżda li għadu miżmum il-

ħabs filwaqt li qed jistenna proċess ieħor. Il-Mauritania, fis-56 sena ta' storja tal-pajjiż, qatt ma 

ħarġet sentenza ta' mewt għal apostasija. Id-dimostrazzjonijiet vokali regolari għall-eżekuzzjoni 

tiegħu huma xhieda tar-riskju ta' radikalizzazzjoni ta' parti tas-soċjetà Mauritanjana. Każ ieħor 

jikkonċerna l-moviment kontra l-iskjavitù, IRA (Initiative de Resurgence du Mouvement 

Abolitionniste), li kien jinvolvi l-proċess u l-kundanna ta' 13-il attivist fost irregolaritajiet 

proċedurali u allegazzjonijiet kredibbli ta' tortura waqt li kienu f'detenzjoni. Il-Qorti tal-Appell 

naqqset is-sentenzi u ħelset lil ħafna minnhom iżda tliet attivisti baqgħu miżmuma l-ħabs. Minkejja 

l-appelli mill-UE u atturi internazzjonali oħra, ma nfetħet l-ebda investigazzjoni dwar l-

allegazzjonijiet ta' tortura u trattament ħażin waqt id-detenzjoni. 

Fl-2016 ġew implimentati tliet proġetti taħt l-Istrument Ewropew għad-Demokrazija u għad-

Drittijiet tal-Bniedem (EIDHR) u d-DCI, li jkopru l-protezzjoni ta' tfal vulnerabbli, it-tisħiħ tal-

pożizzjoni ekonomika ta' persuni li kienu skjavi u l-appoġġ għal koeżistenza paċifika fost il-

komunitajiet (riżoluzzjoni ta' tilwimiet dwar l-art). Fl-2017 u l-2018 ser jiġu implimentati tliet 

proġetti ġodda b'rabta mal-ġlieda kontra l-iskjavitù u l-ħabsijiet, u s-sejħa ġdida għal proposti ser 

tkopri proġetti li jindirizzaw il-vjolenza fuq in-nisa. 

Il-Gvern tal-Mauritania ssikka l-miżuri li jippermettu lill-migranti jirregolarizzaw il-permanenza 

tagħhom u jiksbu l-permessi tax-xogħol, bil-ħsieb li jitjiebu l-kontrolli ta' sigurtà. L-UE tikkollabora 

mal-awtoritajiet Mauritanjani u mas-soċjetà ċivili sabiex jiġi żgurat ir-rispett għad-drittijiet tal-

migranti. Tnejn mill-proġetti tal-Fond Fiduċjarju tal-UE għall-Mauritania approvati fl-2016 qed 

jiffukaw, rispettivament, fuq is-sitwazzjoni ta' tfal mhux akkumpanjati u fuq il-kondizzjonijiet li 

skonthom il-migranti jiġu ripatrijati lejn il-pajjiżi ta' oriġini tagħhom. Tnieda proġett taħt il-

Programm Reġjonali għall-Iżvilupp u l-Protezzjoni (RDPP) fil-Mauritania biex iżid il-kapaċità tal-

appoġġ lokali biex jiġu megħjuna immigranti abbandunati u vulnerabbli permezz ta' appoġġ fir-

rigward tas-saħħa, kif ukoll mil-lat legali u favur ir-riintegrazzjoni. 

Ir-Rapporteur Speċjali tan-Nazzjonijiet Uniti dwar il-faqar estrem u d-drittijiet tal-bniedem żar il-

pajjiż f'Mejju 2016. Ir-rapport tiegħu ġie miċħud mill-gvern bħala parzjali. Madankollu, b'mod 

ġenerali, il-Mauritania dejjem aċċettat it-talbiet għal żjarat fil-pajjiż mir-Rapporteurs Speċjali tan-

NU kollha u wriet li tinsab lesta li tikkollabora mal-istituzzjonijiet internazzjonali tad-drittijiet tal-

bniedem. 

Id-distakk bejn il-leġislazzjoni u l-implimentazzjoni ġie indikat mir-Rapporteur Speċjali tan-NU 

dwar it-tortura u trattament jew pieni oħra krudili, inumani jew degradanti, li żar il-pajjiż fil-bidu 

tal-2016. Huwa enfasizza b'mod partikolari l-prevenzjoni tat-tortura waqt id-detenzjoni u n-nuqqas 

kważi komplet ta' investigazzjonijiet f'każijiet ta' allegazzjonijiet ta' tortura u ta' trattament ħażin. 

Ir-Repubblika ta' Mauritius 

Skont l-istandards internazzjonali, Mauritius ġeneralment għandu rekord tajjeb dwar il-protezzjoni 

u r-rispett għad-drittijiet tal-bniedem. Għall-għaxar sena konsekuttiva, huwa jibqa' fil-quċċata tal-

klassifika fost il-pajjiżi fl-Afrika rigward il-governanza ġenerali, skont l-Indiċi Mo Ibrahim tal-

Governanza Afrikana (IIAG) għall-2016. 

Il-prijoritajiet tal-UE huma l-promozzjoni tad-drittijiet tan-nisa, il-protezzjoni tad-drittijiet tat-tfal u 

l-eliminazzjoni tal-vjolenza fuq it-tfal, il-protezzjoni tad-drittijiet tal-bniedem ta' persuni LGBTI, u 

t-tisħiħ tal-istat tad-dritt u tal-istituzzjonijiet tad-drittijiet tal-bniedem. 

Il-vjolenza domestika tibqa' problema kritika. 25 % tan-nisa jgħidu li ġew soġġetti għal xi forma ta' 

vjolenza sessista. Jeħtieġu aktar sforzi biex jitjiebu d-drittijiet tal-bniedem fl-oqsma tal-ugwaljanza 

bejn is-sessi, il-vjolenza fuq in-nisa u t-tfal, id-diskriminazzjoni kontra l-persuni LGBT, u l-

kundizzjonijiet tad-detenzjoni. 

Fl-2016 ittieħdu passi pożittivi mill-gvern permezz ta' diversi bidliet leġislattivi, bħall-Abbozz ta' 

Liġi (Emenda) dwar il-Protezzjoni mill-Vjolenza Domestika u l-Abbozz ta' Liġi dwar il-Kunsill 

Nazzjonali tan-Nisa, li jipprevedu qafas leġislattiv aktar modern u adatt għall-promozzjoni tat-tisħiħ 

tal-pożizzjoni tan-nisa u l-ugwaljanza bejn is-sessi. L-istrateġija u l-pjan ta' azzjoni għall-

protezzjoni tat-tfal ġew iffinalizzati wkoll, u f'dan ir-rigward fl-2014 u l-2015 l-UE kienet sostniet 

b'mod sinifikanti lill-Ministeru għall-Ugwaljanza bejn is-Sessi, l-Iżvilupp tat-Tfal u l-Benessri tal-

Familja. 

It-titjib tas-saħħa materna għall-gruppi vulnerabbli u t-tnaqqis tal-mortalità tat-trabi huma fost ir-

riżultati ewlenin fil-programm attwali ta' appoġġ baġitarju li kienu qed jiġu implimentati fir-

Repubblika ta' Mauritius matul il-perijodu 2013-2016. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mar-

Repubblika ta' Mauritius f'diversi formati, inkluż permezz tad-Djalogu Politiku fil-qafas tal-

Artikolu 8 li sar f'Jannar 2016 u l-kooperazzjoni għall-iżvilupp. 

Il-kwistjonijiet dwar is-sessi dehru b'mod prominenti fid-diplomazija pubblika tal-UE. L-UE u l-

Istati Membri tagħha komplew jappoġġaw il-ġlieda kontra l-vjolenza sessista permezz ta' kampanja, 

"Ansam kont la violans", immexxija mid-Delegazzjoni tal-UE. F'din il-kampanja pparteċipaw 

personalitajiet magħrufa sew u l-kampanja rċeviet kopertura estensiva fil-media, inkluż fuq il-media 

soċjali. 

Matul l-2016, il-Kap tad-Delegazzjoni tal-UE tat prominenza speċjali lill-kwistjonijiet marbutin 

mal-ugwaljanza bejn is-sessi fl-attivitajiet pubbliċi tagħha, u f'Ġunju ħadet sehem bħala membru 

tal-bord tal-Forum Internazzjonali tan-Nisa organizzat mill-President tar-Repubblika. L-UE kellha 

wkoll kuntatti regolari mad-difensuri tad-drittijiet tal-bniedem, b'mod partikolari dwar il-

kundizzjonijiet tad-detenzjoni u d-drittijiet tal-bniedem ta' persuni LGBTI. 

Ir-Repubblika tal-Mozambique 

Fl-2016 is-sitwazzjoni ġenerali tad-drittijiet tal-bniedem iddeterjorat fil-Mozambique. Dan kien 

prinċipalment marbut mat-tensjoni politika u militari bejn il-gvern u l-partit tal-oppożizzjoni 

Renamo. Kompla l-qtil mhux solvut, ir-ripressjoni politika u l-intimidazzjoni mmirata b'mod 

partikolari lejn dawk li jopponu lill-gvern, filwaqt li fiż-żoni milquta mill-kunflitt, il-

Mozambiquejani komplew jaħarbu lejn il-pajjiżi ġirien biex jevitaw il-vjolenza. 

Il-prijoritajiet tal-UE jirriflettu l-iżviluppi rigward it-tensjoni politika u militari. B'mod parallel 

għall-paċi u r-rikonċiljazzjoni demokratika, l-appoġġ għat-tisħiħ tad-drittijiet ċivili u politiċi bħal-

libertà ta' espressjoni, l-aċċess għall-informazzjoni u l-istat tad-dritt huma wkoll fost il-prijoritajiet. 

Ingħatat attenzjoni partikolari wkoll lid-drittijiet tan-nisa, inkluż l-implimentazzjoni tal-istrateġija 

nazzjonali bl-għan li jintemmu ż-żwiġijiet ma' persuni taħt l-età. 

It-tfassil ta' profil/pjan ta' azzjoni tad-demokrazija kien maħsub biex isir aktar faċli li jiġu 

identifikati prijoritajiet konġunti mal-Istati Membri. F'dan ir-rigward, tħassib kostanti għall-UE kien 

l-inkoraġġiment ta' djalogu bil-ħsieb li tinkiseb rikonċiljazzjoni sostnuta u soluzzjoni demokratika 

aktar inklużiva. Il-kelliem tar-RGħ/VP għamel tliet dikjarazzjonijiet f'dan ir-rigward. L-UE kienet 

ukoll proattiva fl-appoġġ għad-drittijiet u l-libertajiet bażiċi, inkluża l-libertà ta' espressjoni. Dawn 

il-kwistjonijiet, kif ukoll il-ħtieġa li jissaħħaħ l-istat tad-dritt, kienu fuq l-aġenda għad-Djalogu 

Politiku fil-qafas tal-Artikolu 8 (saru żewġ sessjonijiet fl-2016). 

Il-gvern tal-Mozambique ħabbar li r-Rapporteur Speċjali tan-NU dwar l-eżekuzzjonijiet 

extraġudizzjarji, sommarji jew arbitrarji ser iżur il-pajjiż fl-2017. Kwistjonijiet oħra relatati mad-

difensuri tad-drittijiet tal-bniedem u każijiet individwali ġew indirizzati wkoll mal-gvern f'diversi 

okkażjonijiet. Il-protezzjoni ġiet estiża lid-DDB billi dawn ġew akkumpanjati meta ġew interrogati 

mill-pulizija. Il-mekkaniżmu tal-Istrument Ewropew għad-Demokrazija u għad-Drittijiet tal-

Bniedem (EIDHR) ġie attivat f'erba' jew f'ħames każijiet individwali biex ikopri l-ispejjeż legali u 

dawk mediċi. Barra minn hekk, f'żewġ proġetti ffinanzjati mill-UE, ġew aċċettati klawsoli 

addizzjonali biex jippermettu li NGOs jużaw kontinġenzi biex ikopru t-telf wara serq u atti ta' 

intimidazzjoni oħrajn. 

Id-demokratizzazzjoni ġiet appoġġata permezz ta' 11-il proġett tal-FEŻ li jiffokaw fuq l-

edukazzjoni ċivika u l-ippjanar parteċipatorju. Tliet proġetti tal-EIDHR li jippromwovu l-aċċess 

għall-informazzjoni bdew l-attivitajiet tagħhom (l-aċċess għall-informazzjoni fl-industrija estrattiva, 

il-monitoraġġ tal-programmi ta' protezzjoni soċjali fil-livell tal-komunità, u l-appoġġ għas-soċjetà 

ċivili biex jiġi promoss l-aċċess għall-informazzjoni, id-drittijiet u l-libertà ta' espressjoni). 

Ingħataw appoġġ finanzjarju u assistenza teknika u taħriġ mill-UE u l-Istati Membri lil għadd kbir 

ta' OSĊ, inkluż permezz tal-PAANE (UE) kif ukoll il-programm AGIR (l-Iżvezja, in-Netherlands, 

id-Danimarka). L-UE organizzat ukoll sessjoni ta' taħriġ għal grupp ta' difensuri tad-drittijiet tal-

bniedem. 

L-UE u l-Istati Membri komplew jappoġġaw lill-OSĊ li jaħdmu favur id-drittijiet tan-nisa u l-

ugwaljanza bejn is-sessi (għall-emanċipazzjoni ekonomika tan-nisa, il-parteċipazzjoni politika tan-

nisa, il-vjolenza sessista, is-saħħa u d-drittijiet sesswali u riproduttivi, l-aċċess għall-edukazzjoni). 

Tnieda uffiċjalment il-profil tal-pajjiż relatat mal-ġeneru li twettaq b'finanzjament tal-UE. Bdew 

tliet proġetti tal-EIDHR dwar id-drittijiet tan-nisa u tat-tfal. L-UE kienet attiva wkoll fil-kontribut 

għall-ġlieda kontra l-vjolenza fuq in-nisa u t-tfal: proġett iffinanzjat mill-UE stabbilixxa "numru tat-

telefon qasir" biex jiġu rrappurtati każijiet ta' vjolenza domestika f'Matola. Proġett ieħor iffinanzjat 

mill-UE stabbilixxa ċentru ta' assistenza għat-tfal biex tingħata assistenza f'każijiet ta' vjolenza 

f'Pemba (helpdesks simili huma operattivi f'Beira u Nacala). 

Il-programm AGIR wettaq ħidma speċifika dwar id-drittijiet tat-tfal u dwar il-ġlieda kontra l-abbuż 

tat-tfal, iż-żwiġijiet ma' persuni taħt l-età u t-traffikar tat-tfal. Il-programm nieda wkoll djalogu 

mad-DDB li jiġġieldu d-diskriminazzjoni kontra l-anzjani, it-tfal, in-nisa, il-persuni li jgħixu bl-

HIV/AIDS, il-persuni b'diżabbiltà, u l-komunità LGBT, fost oħrajn. 

L-Espert Indipendenti dwar it-tgawdija tad-drittijiet tal-bniedem mill-persuni bl-albiniżmu u s-

Sottokumitat dwar il-Prevenzjoni tat-Tortura żaru l-Mozambique . Il-Mozambique għadda wkoll 

mit-tieni Eżami Perjodiku Universali (EPU) tiegħu fl-2016, li minnu aċċetta 180 rakkomandazzjoni 

minn 210. Madankollu, huwa ma aċċettax rakkomandazzjonijiet importanti bħal dawk marbuta mal-

QKI jew il-kwistjonijiet LGBTI. 

Il-paċi u l-konsolidazzjoni tad-demokrazija jibqgħu sfida importanti għall-futur. Barra minn hekk, 

it-tisħiħ tal-ġustizzja u r-rispett għad-drittijiet fundamentali jenħtieġu aktar progress. F'dan ir-

rigward, minkejja li nkiseb xi progress, il-kwistjonijiet relatati mal-ġeneru, inkluż id-drittijiet 

indaqs, jibqa' jistħoqqilhom attenzjoni partikolari. 



 

 

12816/17   cd/vp  cd/CUG 214 
ANNESS DGC 2B  MT 
 

Ir-Repubblika tan-Namibja 

Fl-2016, is-sitwazzjoni ġenerali tad-drittijiet tal-bniedem fil-pajjiż kienet waħda sodisfaċenti. In-

Namibja għandha qafas leġislattiv avvanzat għall-protezzjoni tad-drittijiet tal-bniedem. Hija wkoll 

waħda mill-ftit pajjiżi li adottaw pjan ta' azzjoni dwar id-drittijiet tal-bniedem. Madankollu, jiġu 

rrappurtati abbużi tad-drittijiet tal-bniedem li jinvolvu, b'mod partikolari, użu eċċessiv ta' forza 

matul l-arresti, detenzjoni twila qabel il-proċessi u diskriminazzjoni kontra n-nisa u t-tfal. Minkejja 

l-adozzjoni ta' politika nazzjonali dwar is-sessi fl-2010, l-imġiba tradizzjonali rigward is-

subordinazzjoni tan-nisa tikkontribwixxi għal vjolenza domestika mifruxa, inkluż l-istupru u l-qtil. 

Matul l-2016, il-prijorità tal-UE kienet il-promozzjoni u l-protezzjoni tad-drittijiet tan-nisa (inkluż 

it-trażżin tal-vjolenza sessista), tad-drittijiet tat-tfal u tad-drittijiet tal-minoranzi (b'attenzjoni 

speċjali fuq persuni indiġeni u emarġinati). 

L-implimentazzjoni tad-drittijiet soċjali u ekonomiċi tibqa' insodisfaċenti. Il-qgħad, il-faqar u l-

inugwaljanza jibqgħu l-isfidi ewlenin li tiffaċċa n-Namibja, u dawn jaffettwaw ukoll is-sitwazzjoni 

tad-drittijiet tal-bniedem fil-pajjiż. Dan l-ambjent soċjoekonomiku, flimkien mal-abbuż tad-droga u 

l-alkoħol, u l-edukazzjoni insuffiċjenti, jiffavorixxu klima li fih hija mifruxa l-vjolenza fuq in-nisa u 

l-bniet. Inċidenti reċenti oħra jikkonċernaw il-libertà tal-media minkejja l-pożizzjoni għolja tan-

Namibja f'din il-kwistjoni. Pereżempju, kmieni fl-2016, l-awtoritajiet tal-istat ordnaw il-konfiska ta' 

filmati mill-ekwipaġġ ta' film Ġappuniż li kien qed jinvestiga l-impjieg ta' ħaddiema tar-RDPK fin-

Namibja. Minkejja li dan kien inċident iżolat, dan jinkwadra fl-istampa globali li l-gvern jipprova 

jrażżan fil-mezzi tax-xandir dwar xi suġġetti. 

Żvilupp pożittiv importanti kien l-adozzjoni tal-istrateġija nazzjonali kontra l-korruzzjoni. Ġie 

abbozzat abbozz ta' liġi dwar il-protezzjoni tal-informaturi u abbozz ta' liġi dwar il-protezzjoni tax-

xhieda u issa dawn qed jiġu kkunsidrati mill-Ministeru għall-Ġustizzja. Il-Ministeru għall-Ġustizzja 

huwa wkoll fil-proċess li jemenda l-Att dwar l-Estradizzjoni biex jiżgura li n-Namibja ma ssirx ta' 

kenn għal dawk maħrubin. Tliet atti leġislattivi importanti li huma importanti għat-tisħiħ tal-

protezzjoni tad-drittijiet tat-tfal inbdew fl-2016 u għadhom qed jiġu kkunsidrati: l-Abbozz ta' Liġi 

dwar ir-Reġistrazzjoni tal-Popolazzjoni Nazzjonali, l-abbozz ta' Liġi dwar it-Transazzjoni 

Elettronika u ċ-Ċiberkriminalità u l-Abbozz ta' Liġi dwar il-Ġustizzja għat-Tfal (li żżid l-età tar-

responsabbiltà kriminali għal 12-il sena minn 7 snin, kif kienet qabel). 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija fin-

Namibja f'diversi kuntesti. Id-Djalogu Politiku fil-qafas tal-Artikolu 8 sar fit-8 ta' Ġunju 2016 u 

kopra kwistjonijiet ewlenin relatati mad-drittijiet tal-bniedem, jiġifieri x-xejriet tal-votazzjonijiet 

fin-NU, il-QKI, u s-segwitu għall-aħħar EPU (inklużi l-minoranzi, il-kwistjonijiet LGBTI, id-

drittijiet tan-nisa u tat-tfal, il-vjolenza sessista, u l-amministrazzjoni ġudizzjarja). 

Fl-2015, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ), u l-Istrument Ewropew għad-Demokrazija u għad-Drittijiet tal-

Bniedem (EIDHR). L-objettivi speċifiċi tas-sejħa għal proposti tal-2016 tal-EIDHR huma l-

promozzjoni u l-protezzjoni tad-drittijiet tan-nisa u tal-bniet, li jimmiraw speċifikament il-vjolenza 

sessista u t-tqala fost l-adolexxenti, u l-protezzjoni u l-promozzjoni tad-drittijiet kulturali, 

b'attenzjoni speċjali mogħtija lil dawk li ġejjin minn minoranzi etniċi u lil popli indiġeni. 

Il-Programm għat-Tħaffif tat-Tnaqqis tal-Mortalità tal-Ommijiet u tat-Tfal (PARMaCM) ġie 

implimentat b'suċċess u ser jagħlaq fl-2017. Fl-ambitu tal-programm, qed jinbnew djar ta' 

akkoljenza għan-nisa tqal ħdejn il-faċilitajiet tas-saħħa f'erba' reġjuni madwar in-Namibja biex 

jissostitwixxu l-kampijiet improvviżati u jipprovdu post ta' kenn lin-nisa rurali waqt li jkunu qed 

jistennew il-ħlas tat-tarbija. 

Il-Ftehim ta' Kontribuzzjoni mal-UNICEF, "Ir-Responsabbiltà Soċjali u l-Governanza tal-Iskejjel 

fis-Settur tal-Edukazzjoni fin-Namibja", intemm b'suċċess f'nofs l-2016. Permezz tal-proġett l-OSĊ 

u l-edukaturi fil-livell nazzjonali u f'dak reġjonali setgħu imexxu b'suċċess l-iżvilupp u l-

applikazzjoni ta' għodod ta' responsabbiltà soċjali mal-komunitajiet tal-iskejjel u jedukawhom dwar 

id-drittijiet tat-tfal u r-responsabbiltà ċivika. 

Il-Programm MoMu (Moving on, Moving up – L-iżgurar tal-inklużjoni taż-żgħażagħ li jgħixu bl-

HIV) ġie implimentat b'suċċess u ntemm fl-2016. L-għan ewlieni tal-proġett kien li jagħti s-setgħa 

liż-żgħażagħ vulnerabbli biex jegħlbu l-esklużjoni soċjali u l-faqar billi ffaċilita workshops u 

laqgħat dwar il-ħiliet għall-ħajja u billi għamel kuntatt maż-żgħażagħ permezz ta' pjattaformi ta' 

media differenti. 

Il-proġett CLaSH (l-Assoċjazzjoni għat-Tfal bi Problemi ta' Lingwa, ta' Taħdit u tas-Smigħ tan-

Namibja) dwar "L-Għoti tas-Setgħa permezz tal-Edukazzjoni – Tfal bi problemi tas-smigħ, il-

familji tagħhom u l-komunità" ġie implimentat b'suċċess u ntemm fl-2016. Huwa ffoka fuq iż-żieda 

fil-kuxjenza pubblika fir-rigward ta' telf ta' smigħ fit-tfal u l-ħtieġa għal intervent bikri u strateġiji 

ta' appoġġ sostnuti. 

Il-proġett LGBTI "Il-Ġlieda kontra d-diskriminazzjoni & l-promozzjoni tad-drittijiet indaqs tal-

persuni LGBTI fin-Namibja" ġie implimentat b'suċċess fi tmien reġjuni tan-Namibja u ntemm fl-

2016. Skont il-programm, ġew żviluppati l-għarfien, il-ħiliet u l-kapaċità ta' organizzazzjonijiet 

LGBTI. 

Ir-Repubblika tan-Niġer 

Is-sitwazzjoni tad-drittijiet tal-bniedem fin-Niġer għadha kkaratterizzata minn fraġilità estrema 

kkaratterizzata minn ekonomija vulnerabbli u sitwazzjoni tas-sigurtà kritika fil-livell reġjonali, 

prinċipalment minħabba l-konsegwenzi tal-istat ta' emerġenza f'Diffa u l-attakki mill-ġdid fl-inħawi 

tan-naħa ta' fuq tal-Mali. In-Niġer jinsab fiċ-ċentru tal-kriżijiet fin-Nofsinhar tal-Libja, it-

Tramuntana tal-Mali, u r-reġjun tal-Lag taċ-Chad, u jrid jiddedika ħafna riżorsi (kemm umani kif 

ukoll finanzjarji) sabiex jiġi evitat li dan l-inkwiet jespandi fil-pajjiż. L-isfidi tas-sigurtà u l-isforzi 

baġitarji biex jiġu indirizzati dawn l-isfidi qed jiggravaw is-sitwazzjoni finanzjara diffiċli kkawżata 

mill-prezzijiet baxxi tal-materja prima, il-kriżi finanzjarja fin-Niġer, u l-impatt tat-tibdil fil-klima 

fuq l-agropastoraliżmu. 

F'dan l-isfond, l-azzjoni tal-UE hija ffukata fuq sett ta' erba' prijoritajiet strateġiċi: il-

konsolidazzjoni tal-prinċipji demokratiċi u l-istat tad-dritt; li jiġi permess l-aċċess għal sistema 

ġudizzjarja ġusta, indipendenti u ekwa għaċ-ċittadini kollha fil-pajjiż kollu; li n-nisa Niġerjani 

jingħataw rwol adegwat fil-ħajja fil-pajjiż u li jgawdu b'mod sħiħ mid-drittijiet tagħhom; li n-

Niġerjani jkunu jistgħu jgħixu u jaħdmu fil-paċi, id-dinjità u s-sigurtà, waqt li jibbenefikaw mis-

servizzi li l-gvern għandu jagħti aċċess għalihom. 

Ma ġie rrappurtat l-ebda ksur kbir tad-drittijiet tal-bniedem. Madankollu xi sitwazzjonijiet 

jistħoqqilhom monitoraġġ mill-qrib u segwitu ulterjuri, inklużi diversi persuni miżmuma 

f'detenzjoni mingħajr proċess għal żmien twil, u xi sinjali ta' intolleranza reliġjuża osservata fuq 

netwerks soċjali u fl-ippriedkar ta' xi imami. Minkejja żewġ démarches tal-UE, in-Niġer biddel il-

vot tiegħu dwar ir-Riżoluzzjoni dwar moratorju fuq il-piena tal-mewt minn wieħed pożittiv għal 

astensjoni fl-2016. 

L-elezzjonijiet presidenzjali u leġislattivi ħadu ħafna mill-attenzjoni matul l-ewwel trimestru tal-

2016. F'kuntest politiku mimli tensjoni, il-President Issoufou reġa' ġie elett b'maġġoranza kbira 

għat-tieni u l-aħħar terminu, fi proċess ibbojkottjat mill-oppożizzjoni. Il-President Issoufou u l-

gvern tiegħu jistgħu jserrħu fuq maġġoranza komda fil-Parlament, u din għandha tiffavorixxi l-

implimentazzjoni tal-assi prinċipali tal-programm tiegħu, ir-"Renaissance Acte II", inklużi dawk 

relatati mad-demokrazija u d-drittijiet tal-bniedem. Jeħtieġ li n-Niġer jiffaċċa wkoll l-isfida l-ġdida 

tal-ġestjoni tal-flussi migratorji irregolari li qed jiżdiedu li qed jaqsmu mill-pajjiż lejn il-Libja u l-

Ewropa. 

L-awtoritajiet Niġerjani huma impenjati politikament biex jimplimentaw leġislazzjoni 

internazzjonali u domestika dwar id-drittijiet tal-bniedem. L-integrazzjoni tad-drittijiet tal-bniedem 

fil-leġislazzjoni Niġerjana, il-kondiviżjoni u l-popolarizzazzjoni tat-testi rilevanti, u t-traskrizzjoni 

tad-dwana bħala għodda legali f'komplementarjetà mal-liġi moderna jibqgħu prijoritajiet skont id-

diversi pjanijiet dwar id-drittijiet tal-bniedem. Madankollu, hemm differenza operattiva minħabba 

nuqqas ta' riżorsi umani u finanzjarji, kif ukoll, f'xi każijiet, nuqqas ta' sjieda, b'mod partikolari 

rigward l-istatus tan-nisa, minkejja xi progress bħall-ħolqien ta' ministru ddedikat speċifikament 

għan-nisa u t-tfulija. 

Is-sitwazzjoni ta' migranti li baqgħu bblukkati hi ta' tħassib dejjem akbar, li qed jiġi indirizzat mill-

UE. In-Niġer qiegħed jittratta wkoll ir-ripatrijazzjoni tal-popolazzjoni ta' migranti tiegħu stess li 

ġejjin mil-Libja u mill-Alġerija. L-UE tappoġġa l-azzjoni biex titjieb is-sitwazzjoni tagħhom billi 

tipprovdi għajnuna komprensiva, inklużi kondizzjonijiet aħjar għal dawk lesti għar-ritorn volontarju 

lejn il-pajjiż ta' oriġini tagħhom. Fir-rigward tal-asil, in-Niġer għandu attitudni miftuħa u akkoljenti 

lejn l-applikanti u r-refuġjati fit-territorju tiegħu. Barra minn hekk, hemm numru limitat ta' każijiet 

li jaqgħu taħt il-mandat tal-UNHCR f'sitwazzjoni ta' sistema ta' riferiment konċepita ħażin, li toffri 

biss opzjoni waħda biex jintalab l-asil fin-Niġer. Permezz tal-Programm Reġjonali għall-Iżvilupp u 

l-Protezzjoni (RDPP), l-UE tippromwovi l-aċċess tal-migranti għal proċeduri li jiddeterminaw l-

istatus, il-kondizzjonijiet ta' akkoljenza u l-assistenza għal persuni li jfittxu asil. 

Rigward l-appoġġ tal-UE, kull waħda mill-prijoritajiet stabbiliti fl-istrateġija hija s-suġġett ta' 

djalogu settorjali. Isiru kuntatti u laqgħat bilaterali regolari mal-Commission Nationale des Droits 

de l'Homme (CNDH) rigward kwistjonijiet speċifiċi li jkunu ġew investigati mill-Kummissjoni (eż. 

is-sitwazzjoni tad-drittijiet tal-bniedem fir-reġjun ta' Diffa wara d-dikjarazzjoni ta' stat ta' 

emerġenza). B'mod ġenerali, il-ħidma tad-difensuri tad-drittijiet tal-bniedem tiġi rrispettata. 

Madankollu, kultant jiġu rrappurtati każijiet ta' arresti jew intimidazzjoni wara dikjarazzjonijiet jew 

pubblikazzjonijiet li jikkritikaw l-azzjoni tal-gvern. 

Il-programmi ta' appoġġ baġitarju jappoġġaw ukoll lil kwistjonijiet ta' drittijiet tal-bniedem 

importanti ħafna, bħall-aċċess għall-ġustizzja (inkluż permezz tat-titjib tal-funzjonament tas-

servizzi ġudizzjarji u t-tnaqqis tal-popolazzjoni f'arrest preventiv), l-aċċess għas-saħħa u għall-

edukazzjoni, speċjalment għal dawk li huma anqas vantaġġati, inklużi n-nisa u l-bniet. Il-Kuntratt 

il-ġdid ta' Riforma Settorjali għas-settur tal-edukazzjoni ffirmat fl-2016, għandu bħala l-għan 

ewlieni tiegħu, it-tnaqqis tad-diskriminazzjoni fl-aċċess għall-edukazzjoni skont is-sess, il-klassi 

soċjali u l-post ta' residenza. 

L-appoġġ baġitarju ġenerali fl-2016 iffoka b'mod partikolari fuq il-proċess elettorali permezz ta' 

pakkett speċifiku ta' EUR 4 miljun sabiex jikkontribwixxu għat-trasparenza u l-ekwità ta' dan il-

proċess. 

Il-programm PAJED II (Programm ta' Appoġġ għall-Ġustizzja u l-Istat tad-Dritt) kompla bl-appoġġ 

tiegħu għal ċerti attivitajiet tal-Kummissjoni Nazzjonali dwar id-Drittijiet tal-Bniedem (CNDH) u l-

Kummissjoni Nazzjonali għall-koordinazzjoni tal-ġlieda kontra l-faċilitazzjoni tad-dħul klandestin 

tal-migranti u t-traffikar ta' bnedmin, li huma responsabbli għat-tfassil ta' strateġiji nazzjonali fis-

settur. 

Taħt l-Istrument Ewropew għad-Demokrazija u għad-Drittijiet tal-Bniedem (EIDHR), fl-2016 ġie 

ffirmat proġett ġdid mal-Kummissjoni Nazzjonali għad-Drittijiet tal-Bniedem biex jappoġġa l-

istrateġija tagħha. Żewġ kuntratti oħra ser jiġu ffirmati fl-2017. Dawn il-proġetti ġodda 

jikkomplementaw l-azzjonijiet eżistenti sabiex jittejbu l-kondizzjonijiet fil-ħabs, inkluż il-

kondizzjonijiet tal-għajxien tal-minorenni fil-ħabs, u l-ġlieda kontra ż-żwiġijiet ma' persuni taħt l-

età u kull forma ta' skjavitù. 

Il-Missjoni EUCAP Sahel Niger tkompli tħarreġ il-forzi tas-sigurtà u xi partijiet ikkonċernati 

ġudizzjarji dwar l-implimentazzjoni korretta tal-leġislazzjoni b'rabta mal-ġlieda kontra t-terroriżmu 

u mal-migrazzjoni b'rispett sħiħ għad-drittijiet tal-bniedem u l-leġislazzjoni umanitarja 

internazzjonali, id-dritt kriminali, u l-protezzjoni tal-vittmi u l-gruppi vulnerabbli bħal nisa, tfal, 

migranti u refuġjati. 

In-Niġer għadda mill-Eżami Perjodiku Universali (EPU) fl-2016. Mill-168 rakkomandazzjoni li 

saru matul ir-reviżjoni preċedenti, in-Niġer aċċetta 164 minnhom, u "ħa nota" ta' oħra. L-aħħar 

tlieta, relatati mad-drittijiet tan-nomadi u l-bdiewa, ġew differiti. 

Ir-Repubblika Federali tan-Niġerja 

Għalkemm in-Niġerja għaddiet minn bidla demokratika li wasslet fost l-oħrajn għal dibattitu 

politiku b'saħħtu u għal media vibranti, is-sitwazzjoni ġenerali tad-drittijiet tal-bniedem fl-2016 

baqgħet karatterizzata minn ksur tad-drittijiet tal-bniedem imwettaq mill-forzi tas-sigurtà, kemm fil-

ġlieda tagħhom kontra l-kriminalità kif ukoll fir-ripressjoni tagħha. Sistema ġudizzjarja kriminali 

dgħajfa u korrotta ma tipprovdix kontroll suffiċjenti. In-Niġerja hija firmatarja tal-istrumenti 

internazzjonali ewlenin dwar id-drittijiet tal-bniedem u għaddiet liġijiet importanti biex tipproteġi d-

drittijiet taċ-ċittadini tagħha. Madankollu, l-infurzar u t-twettiq tal-obbligi legali jibqgħu 

problematiċi, u l-gvern wera li huwa riluttanti li jinvestiga u jipproċedi kontra l-ksur tad-drittijiet 

tal-bniedem meta jitqiesu li jmorru kontra l-interessi tas-sigurtà nazzjonali. L-inadegwatezza tas-

servizzi soċjali, flimkien ma' distribuzzjoni mhux ugwali ferm tad-dħul, tfixkel liċ-ċittadini 

Niġerjani milli jgawdu mid-drittijiet ekonomiċi, soċjali u kulturali tagħhom. Ix-Xarija hija fis-seħħ 

fi 12-il stat u fiha dispożizzjonijiet li jilleġittimizzaw id-diskriminazzjoni kontra n-nisa u l-

emarġinazzjoni tagħhom. L-Abbozz ta' Liġi dwar il-Projbizzjoni taż-Żwieġ bejn Persuni tal-Istess 

Sess ġiet adottata fl-2014, u għadha tikkriminalizza r-relazzjonijiet bejn persuni tal-istess sess, iż-

żwieġ bejn persuni gay u s-sħubija f'organizzazzjonijiet LGBTI. Il-maġġoranza ta' persuni fis-

soċjetà huma konservattivi ħafna f'dak li għandu x'jaqsam mad-drittijiet sesswali, u jappoġġaw l-

abbozz ta' liġi. 

Il-prijoritajiet tal-UE huma l-protezzjoni tad-drittijiet tal-bniedem f'sitwazzjonijiet ta' kunflitt, il-

promozzjoni ta' elezzjonijiet kredibbli u trasparenti, l-aċċess għas-sistema ġudizzjarja, il-

promozzjoni tad-drittijiet ta' persuni li jagħmlu parti minn minoranzi, u d-drittijiet tan-nisa. 

Hemm diversi problemi, marbutin speċjalment mal-brutalità u n-nuqqas ta' responsabbiltà tal-forzi 

tas-sigurtà, l-użu tat-tortura, li għadha l-bażi ta' kundanni fil-maġġoranza l-kbira tal-każijiet, u d-

detenzjoni illegali. Kien hemm każijiet fejn kien hemm ksur jew limitazzjoni tad-dritt għall-għaqda 

paċifika għal minoranzi reliġjużi jew reġjonali , kif juri l-qtil minn Zaria tas-Shia, jew ir-ripressjoni 

vjolenti ta' laqgħat illegali ta' attivisti Biafra f'Mejju 2016. Xi deċiżjonijiet ġudizzjarji ma ġewx 

implimentati mill-awtoritajiet għal raġunijiet ta' sigurtà nazzjonali. 

Fl-2015, l-elezzjonijiet presidenzjali u parlamentari taw rebħa kbira lill-Kungress tal-Progressivi 

Kollha (APC) ta' Muhammadu Buhari fuq il-Partit Demokratiku tal-Poplu (PDP) ta' Goodluck 

Jonathan. Din kienet l-ewwel darba fl-istorja tan-Niġerja li president fil-kariga tilef minħabba 

kandidat tal-oppożizzjoni f'elezzjoni ġenerali. L-elezzjonijiet l-aktar reċenti tqiesu ġeneralment 

bħala ġusti u mmexxija tajjeb, iżda komplew ikunu kkaratterizzati mill-vjolenza (160 mewt meta 

mqabbla mal-1 200 fl-istħarriġ preċedenti). 

L-adozzjoni tal-Att dwar l-Amministrazzjoni tal-Ġustizzja Kriminali tista', jekk jiġi implimentat, 

tnaqqas l-impunità u d-dewmien. 

L-UE tkompli tinvolvi ruħha f'diskussjonijiet dwar id-drittijiet tal-bniedem u d-demokrazija man-

Niġerja f'diversi kuntesti. Id-djalogu l-aktar reċenti dwar id-drittijiet tal-bniedem sar f'Novembru 

f'Abuja bejn il-Kapijiet tal-Missjoni tal-UE u s-Segretarju Permanenti tal-Ministeru għall-Affarijiet 

Barranin. L-UE ma żammitx lura milli ssemma' t-tħassib tagħha, permezz ta' stqarrijiet (dwar il-

piena tal-mewt, l-impunità, il-Boko Haram, l-inċident ta' Zaria, it-tħaddim tat-tfal eċċ.) u 

avvenimenti pubbliċi (sessjonijiet ta' ħidma, il-Jum Internazzjonali tad-Drittijiet tal-Bniedem, il-

Jum Dinji tal-Libertà tal-Istampa, il-Konferenza Internazzjonali dwar ix-Xogħol) biex tappella lin-

Niġerja biex tiżgura r-rispett sħiħ għad-drittijiet tal-bniedem. 

L-appoġġ għas-soċjetà ċivili huwa ta' benefiċċju prinċipalment għad-difensuri tad-drittijiet tal-

bniedem. 

Fl-2016, l-UE kompliet tipprovdi appoġġ għal proġetti ffinanzjati permezz tal-Fond Ewropew għall-

Iżvilupp (FEŻ), u l-istat tad-dritt, il-governanza u d-demokrazija jibqgħu wieħed mit-tliet setturi 

prijoritarji taħt il-11-il FEŻ (2014-2020). 

L-UE appoġġat ir-riformi tal-governanza federali u lokali sabiex tissaħħaħ ir-responsabbiltà. Hija 

tappoġġa wkoll is-settur tal-ġustizzja u s-sistema tal-ġustizzja kriminali biex titjieb l-aċċessibbiltà 

tagħhom u r-rispett għad-drittijiet tal-bniedem. L-UE tħeġġeġ il-parteċipazzjoni tan-nisa fil-proċess 

tal-paċi fit-Tramuntana tan-Niġerja, filwaqt li ssaħħaħ il-kapaċità tan-nisa li jwettqu monitoraġġ 

tad-drittijiet tal-bniedem. Barra minn hekk, l-UE tappoġġa l-governanza demokratika fin-Niġerja 

permezz tat-tisħiħ tal-organizzazzjonijiet tas-soċjetà ċivili bi proġett wieħed dwar il-governanza 

demokratika u wieħed dwar it-tibdil xprunat miċ-ċittadini. 

Ir-Repubblika tar-Rwanda 

Is-sena 2016 offriet stampa mħallta ta' ksur u restrizzjonijiet sinifikanti tad-drittijiet tal-bniedem fuq 

naħa waħda, b'xi progress min-naħa l-oħra. Il-libertà ta' espressjoni u l-libertà tal-għaqda baqgħu 

limitati. Komplew jiġu rrappurtati każijiet ta' detenzjoni arbitrarja, b'mod partikolari ta' ċittadini 

foqra u emarġinati f'ċentri ta' "transitu". Kien hemm rapporti ta' għajbien sfurzat u l-użu 

sproporzjonat tal-forza mill-forzi armati u l-forzi tas-sigurtà. Fl-istess ħin, il-gvern wera impenn 

favur id-drittijiet soċjali u ekonomiċi bħalma huma d-drittijiet tan-nisa u tal-għoti tas-setgħa lilhom, 

u involva ruħu fil-proċess tal-Eżami Perjodiku Universali (EPU) tan-NU. 

Fl-2016 l-UE kompliet tiffoka l-attivitajiet tagħha fuq ħames temi ewlenin: il-ħolqien ta' ambjent li 

jiffaċilita l-libertà ta' espressjoni; il-promozzjoni tal-libertà ta' assoċjazzjoni għal soċjetà miftuħa u 

inklużiva; l-iżgurar tal-inklużività tas-soċjetà ċivili; il-protezzjoni ta' difensuri tad-drittijiet tal-

bniedem attivi u vokali; u t-tisħiħ ta' miżuri kontra t-tortura u d-detenzjoni illegali. 

Id-drittijiet politiċi fundamentali, bħal-libertà ta' espressjoni, ta' għaqda u ta' assoċjazzjoni huma 

limitati. Regolamenti stretti u tqagħbir okkażjonali ixekklu l-kapaċità tas-soċjetà ċivili u tal-

oppożizzjoni politika li jaġixxu b'mod indipendenti. Id-detenzjonijiet arbitrarji u spiss imtawla tar-

Rwandiżi, li ħafna minnhom jinsabu f'ċentri ta' transitu, jibqgħu problema. Skont kif irrappurtat, il-

biċċa l-kbira tad-detenuti fiċ-ċentri ta' transitu huma bejjiegħa tat-toroq, drugati, u f'xi każijiet anke 

minorenni li suppost kellhom jiġuriabilitati minn din l-esperjenza. Hemm rapporti ta' trattament 

ħażin, vjolenza u l-użu sproporzjonat tal-forza mill-pulizija u l-forzi armati. L-awtoritajiet Rwandiżi 

għad iridu jagħtu aċċess għal dawn iċ-ċentri lil NGOs rilevanti u lill-komunità diplomatika. 

Il-pajjiż huwa kburi bl-approċċ tiegħu għall-governanza bbażat fuq il-kunsens u r-Rwandiżi huma 

mħeġġa jieħdu sehem fi djalogu mar-rappreżentanti tal-awtoritajiet. Fl-2016 saru elezzjonijiet 

lokali, l-elezzjonijiet presidenzjali huma skedati għal Awwissu 2017, u l-elezzjonijiet parlamentari 

għall-2018. Ir-reġistrazzjoni ta' movimenti politiċi u kandidati tal-oppożizzjoni għadha tidher 

diffiċli. Kien hemm rapporti li membri ta' partiti mhux irreġistrati għadhom qed jaffaċċjaw arresti u 

tqagħbir. Il-qafas elettorali legali mhux ċar biżżejjed: f'Diċembru 2016, jiġifieri seba' xhur mit-

tnedija tal-kampanja elettorali, il-liġi elettorali kienet għadha ma ġietx ippubblikata. 

Il-Ministeru għall-Ġustizzja ħejja pjan direzzjonali għal azzjoni flimkien mal-Kummissjoni 

Nazzjonali għad-Drittijiet tal-Bniedem u l-Koalizzjoni tas-Soċjetà Ċivili, iżda dan għad irid jiġi 

implimentat. Ir-Rwanda kompliet togħla fuq l-iskala tar-Rapport Globali dwar id-Differenzi bejn is-

Sessi, għall-ħames post fid-dinja fl-2016. Ir-Rwanda żammet ukoll il-pożizzjoni tagħha fit-tielet 

post fl-Afrika fl-Indiċi ta' Transparency International dwar il-Perċezzjoni tal-Korruzzjoni. L-

awtoritajiet involvew ruħhom mill-qrib ma' Never Again u mar-riċerka u r-rakkomandazzjonijiet 

tal-2016 ta' Interpeace dwar "Il-Governanza maċ-Ċittadini u għaċ-Ċittadini". Wara żjara ta' studju 

fin-Netherlands mill-Ministru għall-Ġustizzja, il-gvern beda bil-ħidma dwar it-titjib tal-qafas 

regolatorju għaċ-ċentri ta' transitu. 

L-UE u l-Istati Membri komplew jindirizzaw kwistjonijiet marbutin mad-drittijiet tal-bniedem u d-

demokrazija fid-djalogu politiku tagħhom ta' darbtejn fis-sena mal-gvern, skont l-Artikolu 8 tal-

Ftehim ta' Cotonou, kif ukoll fuq livelli differenti. Id-Delegazzjoni organizzat ukoll avvenimenti ta' 

diplomazija pubblika avvenimenti bħal dibattiti fost l-esperti, kompetizzjonijiet ta' komponimenti, 

programmi tar-radju u sessjonijiet ta' ħidma. Hija ċċelebrat okkażjonijiet bħall-Jum Internazzjonali 

tal-Libertà tal-Istampa u l-Jum Internazzjonali tad-Drittijiet tal-Bniedem. L-UE u l-Istati Membri 

żaru ħabsijiet u kampijiet tar-refuġjati u komplew jappellaw lill-pajjiż biex jiksbu aċċess għall-

ħabsijiet u ċ-ċentri ta' transitu. 

Tard fl-2016, wara żjara minn delegazzjoni ta' Membri Parlamentari Ewropej mill-Kumitat għad-

Drittijiet tan-Nisa u l-Ugwaljanza bejn is-Sessi, il-Parlament Ewropew adotta riżoluzzjoni dwar ir-

Rwanda, li tikkritika r-reġim għar-rekord tiegħu li qed jiddeterjora rigward id-drittijiet tal-bniedem. 

L-UE ssegwi mill-qrib is-sitwazzjoni tad-drittijiet tal-bniedem fir-Rwanda, inkluża s-sitwazzjoni 

kritika tad-difensuri tad-drittijiet tal-bniedem. Hija tqajjem każijiet individwali f'laqgħat mal-

awtoritajiet, kif xieraq. L-UE tappoġġa wkoll lis-soċjetà ċivili u l-atturi tagħha permezz tal-

Istrument Ewropew għad-Demokrazija u għad-Drittijiet tal-Bniedem (EIDHR). 

B'mod ġenerali, 14-il proġett relatati mad-drittijiet tal-bniedem u d-demokratizzazzjoni ġew 

iffinanzjati fl-2016 permezz ta' finanzjament tal-EIDHR, tal-OSĊ-AL u l-FEŻ. Dawn il-proġetti 

ffokaw fuq it-tisħiħ tal-kapaċitajiet tas-soċjetà ċivili fir-rigward tad-drittijiet tal-bniedem, il-

promozzjoni tad-drittijiet tat-tfal, it-tisħiħ tal-parteċipazzjoni taċ-ċittadini, il-promozzjoni ta' 

governanza effettiva u responsabbli u ġustizzja ekwitabbli, u s-sensibilizzazzjoni tal-opinjoni 

ġenerali dwar id-drittijiet tal-bniedem. Bosta proġetti kkontribwew b'mod konkret għall-ħelsien ta' 

tnax-il persuna li kienu detenuti b'mod illegali. 

Fin-NU, ir-Rwanda hija wieħed mill-aktar sħab influwenti fi ħdan il-grupp Afrikan u hija spiss 

tiffavorixxi r-riżoluzzjonijiet appoġġati mill-UE. Madankollu, fl-2016, ir-Rwanda astjeniet milli 

tivvota dwar ir-riżoluzzjoni tal-Assemblea Ġenerali tan-NU għal moratorju fuq l-użu tal-piena tal-

mewt, filwaqt li kienet appoġġat din il-mossa f'sessjonijiet preċedenti. Ir-Rwanda ġiet eletta bħala 

membru tal-Kunsill tad-Drittijiet tal-Bniedem tan-NU u ser tibda topera f'Jannar 2017. Ir-Rwanda 

mhijiex membru tal-QKI. 

Il-gvern ħadem fuq 50 mit-83 rakkomandazzjoni li huwa aċċetta miċ-ċiklu tal-EPU tal-2015–2019. 

Sar proċess konsultattiv biex jitfassal pjan direzzjonali biex jappoġġa l-implimentazzjoni tar-

rakkomandazzjonijiet. Il-gvern għad irid jikkompleta l-pjan ta' azzjoni nazzjonali tiegħu dwar id-

drittijiet tal-bniedem. 

FL-2016, ir-Rwanda ħabbret li kienet ser tirtira d-Dikjarazzjoni tagħha tal-Artikolu 34(6) mill-

Protokoll dwar il-Qorti Afrikana dwar id-Drittijiet tal-Bniedem u tal-Popli, li jfisser li ma għadux 

possibbli li Rwandiżi individwali jressqu ilmenti direttament. 

Ir-Repubblika Demokratika ta' São Tomé u Príncipe 

Fl-2016, fil-pajjiż saret elezzjoni presidenzjali li wasslet għal transizzjoni paċifika tal-Presidenza, 

minkejja ċerta konfużjoni matul il-proċess elettorali u t-tneħħija b'dispjaċir tal-president fil-kariga 

mit-tieni rawnd tal-elezzjoni. Il-pajjiż issa għandu l-istess partit jikkontrolla ż-żewġ fergħat tal-

eżekuttiv u jgawdi minn maġġoranza komda fil-parlament. Minkejja r-rekord ġeneralment pożittiv 

tad-drittijiet tal-bniedem f'termini ta' drittijiet ċivili u politiċi, xi kwistjonijiet għadhom ta' tħassib: 

id-diskriminazzjoni bbażata fuq is-sess u l-vjolenza sessista, inkluż il-vjolenza domestika, it-

tħaddim tat-tfal u l-abbuż sesswali tat-tfal għadhom iridu jiġu indirizzati, kif ukoll il-korruzzjoni. 

Il-prijoritajiet tal-UE f'São Tomé u Príncipe huma d-drittijiet ekonomiċi, soċjali u kulturali (inkluż 

l-aċċess għall-ilma tax-xorb), id-drittijiet tat-tfal, id-drittijiet tan-nisa u l-ugwaljanza bejn is-sessi, u 

l-inkoraġġiment biex jiġu ratifikati strumenti tad-drittijiet tal-bniedem u l-inkorporazzjoni tad-

dispożizzjonijiet tagħhom fil-leġislazzjoni nazzjonali. Dan l-aħħar punt inkluda kuntatti diplomatiċi 

rigward l-Istatut ta' Ruma. 

Il-kwistjonijiet ewlenin tad-drittijiet tal-bniedem f'São Tomé u Príncipe huma d-diskriminazzjoni 

bbażata fuq is-sess u l-vjolenza sessista, id-drittijiet tat-tfal, l-aċċess għall-ġustizzja, l-aċċess 

insuffiċjenti għas-servizzi soċjali, u l-korruzzjoni. 

Fi tmiem l-2016 il-pajjiż ħa l-passi meħtieġa għar-ratifika ta' ħames konvenzjonijiet ewlenin tan-

NU: il-Patt dwar id-Drittijiet Ekonomiċi, Soċjali u Kulturali (ICESCR); il-Konvenzjoni kontra t-

Tortura u Trattament jew Pieni Krudili, Inumani jew Degradanti Oħra (CAT); il-Konvenzjoni dwar 

il-Ħarsien tad-Drittijiet tal-Ħaddiema Migranti Kollha u tal-Membri tal-Familji Tagħhom 

(ICRMW); il-Konvenzjoni dwar l-Eliminazzjoni tal-Forom Kollha ta' Diskriminazzjoni Razzjali 

(CERD); u l-Patt dwar id-Drittijiet Ċivili u Politiċi (ICCPR), kif ukoll it-Tieni Protokoll Fakultattiv 

tiegħu, bl-għan li tiġi abolita l-piena tal-mewt. 

Il-Liġi tal-Familja qed tiġi rieżaminata bl-intenzjoni li d-drittijiet tan-nisa jingħaqdu mal-ġlieda 

kontra l-faqar. L-awtoritajiet ta' São Tomé qed jiżviluppaw ukoll il-pjan ta' azzjoni 2016/2017 biex 

tiġi implimentata politika nazzjonali għall-protezzjoni tat-tfal. Il-pajjiż wera progress tanġibbli f'dak 

li jirrigwarda l-ġlieda kontra l-malarja, biex b'hekk tnaqqas l-indiċi tal-mortalità, speċjalment għat-

tfal. Madankollu, l-interruzzjoni tar-relazzjonijiet diplomatiċi mat-Tajwan li hu s-sieħeb ewlieni 

għall-iżvilupp fil-ġlieda kontra l-malarja, u tnaqqis fl-attivitajiet tal-Fond Globali għall-ġlieda 

kontra l-AIDS, it-Tuberkulożi u l-Malarja jistgħu jipperikolaw din il-kisba. 

L-UE indirizzat kwistjonijiet marbutin mad-drittijiet tal-bniedem u d-demokratizzazzjoni fid-

djalogu politiku formali tagħha mal-awtoritajiet kif ukoll f'laqgħat bilaterali. Twettqu wkoll diversi 

démarches fuq għadd ta' kwistjonijiet relatati mad-drittijiet tal-bniedem, speċjalment sabiex 

jippromwovu r-ratifika tal-Istatut ta' Ruma u strumenti internazzjonali ewlenin oħra dwar id-

drittijiet tal-bniedem u t-traspożizzjoni tagħhom fil-qafas legali domestiku. L-UE żammet ukoll 

kuntatti ma' xi organizzazzjonijiet tas-soċjetà ċivili u difensuri tad-drittijiet tal-bniedem, u l-

attivitajiet tagħhom kienu appoġġati permezz tal-attendenza tal-UE għall-avvenimenti tagħhom u 

permezz tal-finanzjament. 

L-UE kompliet tipprovdi appoġġ finanzjarju għal proġetti ffinanzjati permezz tal-Istrument 

Ewropew għad-Demokrazija u għad-Drittijiet tal-Bniedem (EIDHR), iffokati fuq l-immirar tal-

attivitajiet biex tiġi miġġielda d-diskriminazzjoni bbażata fuq is-sess u biex titjieb il-parteċipazzjoni 

tan-nisa fil-ħajja soċjali, ekonomika u pubblika. 

L-UE ffinanzjat proġetti li jippromwovu d-drittijiet u l-emanċipazzjoni tan-nisa, jiġġieldu l-vjolenza 

sessista, jiddefendu d-drittijiet tat-tfal, u jżidu l-kapaċità tas-soċjetà ċivili biex l-awtoritajiet isiru 

responsabbli, kif ukoll proġetti li jtejbu l-kundizzjonijiet sanitarji (inkluż ilma tajjeb għax-xorb) u l-

istandard tal-għajxien f'komunitajiet vulnerabbli ma' atturi lokali u atturi tas-soċjetà ċivili. 

São Tomé u Príncipe sarilhom l-aħħar Eżami Perjodiku Universali (EPU) f'Novembru 2015. L-EPU 

kien għodda importanti biex ikun hemm involviment mal-gvern dwar ħafna kwistjonijiet essenzjali 

relatati mad-drittijiet tal-bniedem fl-2016, inkluż ir-ratifika ta' strumenti dwar id-drittijiet tal-

bniedem, id-drittijiet tat-tfal, il-vjolenza sessista u l-vjolenza domestika, u d-drittijiet ta' persuni 

b'diżabbiltà. São Tomé u Príncipe estenda stedina permanenti lill-Proċeduri Speċjali tal-Kunsill tan-

NU dwar id-Drittijiet tal-Bniedem. 

Attwalment, São Tomé u Príncipe qed iħejji l-ewwel rapport (li ilu mistenni) dwar il-Konvenzjoni 

dwar l-Eliminazzjoni ta' Kull Forma ta' Diskriminazzjoni kontra n-Nisa (CEDAW) 

b'kollaborazzjoni mal-INPG (l-istitut nazzjonali għall-ugwaljanza bejn is-sessi) u l-Fond tan-

Nazzjonijiet Uniti għall-Popolazzjoni (UNFPA). 

Għalkemm ittieħdet deċiżjoni politika, il-pożizzjoni tal-Ombudsman għadha ma nħolqitx. L-

istabbiliment ta' istituzzjoni nazzjonali tad-drittijiet tal-bniedem f'konformità mal-Prinċipji ta' Pariġi 

ser ikun ukoll pass istituzzjonali importanti. 

Prijorità importanti għandha tkun li jsir aktar progress fil-protezzjoni tad-drittijiet tal-bniedem tan-

nisa u t-tfal, inkluż permezz tal-implimentazzjoni tal-pjan nazzjonali dwar it-tħaddim tat-tfal u l-

ħolqien tal-Kumitat Nazzjonali għad-Drittijiet tat-Tfal, u l-infurzar tad-dispożizzjonijiet tal-Kodiċi 

Penali dwar l-abbuż sesswali tat-tfal. Fl-aħħar nett, iż-żieda fl-isforzi fil-ġlieda kontra l-korruzzjoni, 

it-titjib tal-kundizzjonijiet fil-ħabs u aċċess usa' għall-ġustizzja għall-gruppi l-aktar vulnerabbli jkun 

pass sinifikanti. Skont l-impenji tiegħu fl-EPU tal-2015, ikun sinjal qawwi f'termini tal-ġlieda 

kontra l-impunità jekk São Tomé u Príncipe jirratifika l-Istatut ta' Ruma. 

Ir-Repubblika tas-Seychelles 

L-Indiċi Mo Ibrahim tal-Governanza Afrikana tal-2016 qiegħed lis-Seychelles fir-raba' post fost l-

54 nazzjon Afrikan fuq firxa wiesgħa ta' kriterji relatati mal-governanza. L-UE kompliet tinvolvi 

ruħha f'diskussjonijiet dwar id-drittijiet tal-bniedem u d-demokrazija mar-Repubblika tas-

Seychelles f'diversi formati, inkluż permezz tad-djalogu politiku, id-diplomazija pubblika u l-

kooperazzjoni għall-iżvilupp. Ittieħdu xi passi pożittivi mill-gvern permezz ta' bidliet leġislattivi 

rigward id-drittijiet tal-bniedem, iżda għad jeħtieġu aktar sforzi, b'mod partikolari fir-rigward tal-

vjolenza fuq it-tfal, il-kundizzjonijiet ta' detenzjoni fil-ħabs u arrest preventiv fit-tul, il-korruzzjoni 

uffiċjali, it-traffikar ta' bnedmin, u d-dgħufija tal-istituzzjonijiet ta' sorveljanza. 

L-objettiv tal-UE huwa li tkompli tippromwovi r-rispett għad-drittijiet tal-bniedem, id-demokrazija 

u l-istat tad-dritt, speċjalment fir-rigward tat-tisħiħ tal-proċessi elettorali, it-tisħiħ tad-drittijiet tal-

bniedem u istituzzjonijiet relatati mal-governanza, u l-ġlieda kontra l-vjolenza domestika. 

Matul id-djalogu politiku ta' Ġunju 2016, il-gvern irrikonoxxa li l-EPU jipprovdi pjattaforma 

importanti ħafna għal djalogu sinċier dwar kwistjonijiet ta' protezzjoni tad-drittijiet tal-bniedem. 

Pereżempju, id-dekriminalizzazzjoni tas-sodomija u ta' attivitajiet bejn persuni tal-istess sess fis-

Seychelles introdotta f'Mejju 2016, hi xhieda tal-impenn tal-gvern biex jaderixxi ma' dawn ir-

rakkomandazzjonijiet. 

Is-soċjetà ċivili lokali hija preżenti u attiva iżda tqis li l-ispazju tagħha qed jonqos progressivament. 

Ir-restrizzjonijiet mill-gvern jillimitaw il-kapaċità tagħhom li jiffunzjonaw u jaġixxu, eż. ir-

reġistrazzjoni obbligatorja ta' assoċjazzjoni LGBTI mar-Reġistratur tista' jieħu sa sitt xhur. 

L-istituzzjonijiet nazzjonali indipendenti tad-drittijiet tal-bniedem, b'mod partikolari l-uffiċċju tal-

Ombudsman u l-Kummissjoni għad-Drittijiet tal-Bniedem, għad iridu jissaħħu. 

Qed tiġi stabbilita wkoll Kummissjoni kontra l-Korruzzjoni biex tittratta n-nuqqasijiet attwali u l-

investigazzjonijiet b'rabta mal-korruzzjoni b'mod indipendenti. Il-Kummissjoni ser ikollha l-

kapaċità li tinvestiga l-korruzzjoni kemm fis-settur pubbliku kif ukoll f'dak privat. Filwaqt li l-pajjiż 

tela' tliet postijiet fl-indiċi tal-korruzzjoni, jista' jsir aktar titjib. 

Ir-Repubblika ta' Sierra Leone 

Il-progress li sar b'rabta mad-drittijiet tal-bniedem mit-tmiem tal-gwerra ċivili 'l hawn kien 

eċċezzjonali. Madankollu, għadhom jippersistu sfidi u abbużi konsiderevoli. 

L-objettivi tal-UE rigward id-drittijiet tal-bniedem jinkludu l-abolizzjoni tal-piena tal-mewt, il-

promozzjoni tal-ugwaljanza bejn is-sessi u l-emanċipazzjoni tan-nisa, l-infurzar tal-leġislazzjoni 

kontra t-tħaddim u l-isfruttar tat-tfal, it-tnaqqis tal-faqar, u t-titjib tal-aċċess għall-ġustizzja, is-saħħa 

u l-edukazzjoni. Barra minn hekk, il-protezzjoni u l-promozzjoni tad-drittijiet ta' persuni milquta 

mill-kiri ta' art fuq skala kbira u l-industriji estrattivi fuq skala kbira huma wkoll prijorità tal-UE. L-

UE qajmet tħassib dwar is-sitwazzjoni tad-drittijiet tal-bniedem fil-pajjiż mal-gvern fil-Kunsill tad-

Drittijiet tal-Bniedem. 

Il-qafas legali tad-drittijiet tal-bniedem huwa sodisfaċenti, iżda l-isfida ewlenija tibqa' l-

implimentazzjoni. Il-Kummissjoni dwar id-Drittijiet tal-Bniedem (HRC) hija korp ta' monitoraġġ 

effettiv, għalkemm minn tmiem l-2016 mhijiex qed tilħaq il-kworum bi tnejn biss mill-ħames 

Kummissarji fil-kariga. Hemm ċertu tħassib dwar it-tendenza tal-gvern li jissikka l-kontroll fuq l-

ispazju tas-soċjetà ċivili, approċċ aktar restrittiv għal-libertà ta' għaqda paċifika u t-tnaqqis tal-

libertà ta' espressjoni, inkluż fuq il-media soċjali, li jistgħu jwasslu għall-awtoċensura. 

Il-Kumitat ta' Rieżami Kostituzzjonali ffinalizza r-rapport tiegħu f'Novembru 2016. Ir-

rappreżentanti tal-partit fil-gvern "All People's Congress (APC)" ma kinux sodisfatti bil-kontenut 

tiegħu. Fl-aħħar nett, ġie deċiż li dawk li kellhom opinjonijiet diverġenti dwar ir-rapport kellhom 

jippreżentawhom bil-miktub, u dawn jiġu miżjuda mar-rapport finali bħala addendum. L-iskeda 

oriġinali, bir-referendum ippjanat fl-aħħar tal-2017, x'aktarx li mhux ser tiġi rrispettata minħabba 

tħejjijiet tekniċi. 

Filwaqt li l-gvern huwa impenjat li jżomm il-moratorju fuq il-piena tal-mewt, il-Ministru għall-

Intern ħareġ bosta dikjarazzjonijiet favur il-piena tal-mewt, filwaqt li enfasizza li l-piena tal-mewt 

għadha fil-kotba tal-liġi, kif ukoll ordna t-tiswijiet u t-testijiet għall-forka. Ir-rapport finali tal-

Kumitat ta' Rieżami Kostituzzjonali ma kienx jinkludi dispożizzjonijiet dwar l-abolizzjoni tal-piena 

tal-mewt, filwaqt li l-gvern għad irid jiffinalizza l-abbozz tal-Att dwar il-Proċeduri Kriminali. 

Fl-2016, l-awtoritajiet urew tendenza negattiva kontra d-dritt għal għaqda paċifika. Huma ħarġu 

twissija ħarxa kontra l-protesti ippjanati mingħajr awtorizzazzjoni minn qabel u ma tawx l-

awtorizzazzjoni meta ntalbet. Hemm ukoll tendenza inkwetanti lejn l-issikkar tar-regoli dwar il-

ħidma tal-NGOs u l-OSĊ, inkluż dispożizzjonijiet amministrattivi restrittivi u onerużi li jistgħu 

jillimitaw il-kapaċità ta' implimentazzjoni tal-NGOs kif ukoll ikunu ta' piż kbir għall-kapaċitajiet ta' 

koordinazzjoni tal-gvern. 

Wara perijodu ta' inqas attività minħabba l-projbizzjoni ta' ċerti prattiki tradizzjonali matul it-

tifqigħa tal-Ebola, is-soċjetajiet sigrieti tan-nisa kienu aktar vokali fl-appell tagħhom għall-prattika 

mingħajr restrizzjonijiet tal-mutilazzjoni ġenitali femminili (MĠF). Ġie rrappurtat każ wieħed ta' 

mewt relatat mal-MĠF u każ wieħed ta' MĠF sfurzat. 

Id-Delegazzjoni tal-UE flimkien ma' xi Stati Membri (il-Ġermanja, l-Irlanda u r-Renju Unit) 

ħadmet bla heda fuq l-implimentazzjoni tal-istrateġija tal-UE dwar id-drittijiet tal-bniedem u d-

demokrazija għal Sierra Leone. Din qed tinkiseb b'mezzi bħad-djalogu politiku mal-gvern, inkluż 

dwar is-sitwazzjoni tad-drittijiet tal-bniedem u l-isfidi għad-drittijiet tal-bniedem, iżda wkoll 

permezz ta' appoġġ kontinwu lil partijiet ikkonċernati għad-drittijiet tal-bniedem, b'mod partikolari 

l-Kumitat tad-Drittijiet tal-Bniedem u s-soċjetà ċivili, u t-twassil ta' messaġġi ewlenin dwar id-

drittijiet tal-bniedem u d-demokrazija bħala parti mid-diskussjoni pubblika u privata kif xieraq. 

F'April 2016, il-parlament irratifika l-Konvenzjoni tan-Nazzjonijiet Uniti dwar l-Istatus ta' Persuni 

Apolidi u l-Konvenzjoni tal-1961 dwar it-Tnaqqis tal-Apolidija. 

F'Jannar 2016 Sierra Leone ipparteċipa fit-tieni ċiklu tal-Eżami Perjodiku Universali (EPU) tal-

Kunsill tad-Drittijiet tal-Bniedem. Ħafna mir-rakkomandazzjonijiet fakkru l-kwistjonijiet ewlenin li 

diġà ġew identifikati matul l-ewwel eżami fl-2011. Minn total ta' 208 rakkomandazzjoni, il-gvern 

ħa nota ta' 31 minnhom: sitta dwar kwistjonijiet relatati mal-LGBTI, 18 dwar il-MĠF/prattiki 

tradizzjonali ta' ħsara, erba' dwar l-edukazzjoni ta' bniet tqal, u tlieta dwar l-ugwaljanza bejn is-

sessi. 

Ir-Repubblika Federali tas-Somalja 

Fl-2016, is-sitwazzjoni ġenerali tad-drittijiet tal-bniedem fil-pajjiż baqgħet diffiċli. Il-konflitt armat 

fit-tul tas-Somalja qed ikompli jħalli persuni ċivili mejtin, midruba, u spostati f'numri kbar. Al-

Shabaab, il-moviment Iżlamiku radikali vjolenti, qed ikompli jwettaq ksur serju tad-drittijiet tal-

bniedem fiż-żoni li jikkontrolla, filwaqt li jimmira lil persuni ċivili f'attakki fatali fiż-żoni 

kkontrollati mill-gvern bħal Mogadishu. It-tentattivi tal-gvern biex jirrimedja din is-sitwazzjoni tad-

drittijiet tal-bniedem ikkonċentraw fuq l-istabbiliment ta' governanza tajba fuq livell federali u 

reġjonali. Minkejja xi avvanz, il-progress għadu miexi b'mod irregolari u bil-mod f'dan il-mument. 

L-oqsma ta' prijorità tal-UE li ġejjin iwieġbu għas-sitwazzjoni speċifika tal-pajjiż u jieħdu kont tal-

kapaċità u l-valur miżjud tal-UE f'dan il-qasam: it-titjib tal-ġustizzja u t-tisħiħ tal-protezzjoni tal-

popolazzjoni ċivili fis-Somalja, ir-rispett għad-drittijiet tan-nisa u l-bniet, il-promozzjoni tal-libertà 

ta' espressjoni u l-media, u l-iżgurar tal-parteċipazzjoni fil-proċessi demokratiċi. 

In-nuqqas ġenerali tal-istat tad-dritt jibqa' l-akbar ostaklu għall-protezzjoni tad-drittijiet tal-

bniedem. Il-ġudikatura u l-pulizija huma dgħajfa, korrotti, u neqsin mill-kapaċità. Ħafna mil-

leġislazzjoni bażika għadha nieqsa. L-impunità għal reati kriminali hija mifruxa. Il-piena tal-mewt, 

id-detenzjonijiet u l-eżekuzzjonijiet sommarji, u l-użu ta' qrati militari f'kawżi ċivili huma komuni. 

In-nisa u t-tfal jibqgħu fost l-aktar gruppi vulnerabbli li jbatu bħala riżultat tal-konflitt kontinwu, kif 

ukoll minn abbuż u diskriminazzjoni sistematiċi. In-nisa mhumiex rappreżentati biżżejjed fil-

politika u fin-negozju, u l-vjolenza sessista hija komuni. Fuq nota pożittiva, il-parlament il-ġdid li 

ħa l-ġurament fis-27 ta' Diċembru 2016 juri żieda notevoli fir-rappreżentanza tan-nisa, b'madwar 

24 % tas-siġġijiet okkupati minn nisa. Id-drittijiet tat-tfal jibqgħu kwistjoni ta' tħassib, minkejja r-

ratifika tal-Konvenzjoni dwar id-Drittijiet tat-Tfal fl-2015. B'mod partikolari, ir-reklutaġġ, l-użu u 

d-detenzjoni ta' tfal f'konflitt bejn il-partijiet kollha għadha tikkomprometti r-rekord tad-drittijiet tal-

bniedem tas-Somalja. F'dak li għandu x'jaqsam mal-libertà ta' espressjoni, is-Somalja tibqa' wieħed 

mill-pajjiżi l-aktar perikolużi fid-dinja għall-ġurnalisti u l-bloggers f'termini ta' detenzjoni arbitrarja 

u qtil, kif ukoll fil-waqfien ta' fornituri tal-media. Filwaqt li l-għadd ta' ġurnalisti maqtula naqas 

hekk kif is-sitwazzjoni tas-sigurtà tjiebet mill-2012 'l hawn, is-Somalja kienet fil-quċċata tal-Indiċi 

Globali ta' Impunità għat-tieni sena konsekuttiva. Matul l-2016, sar xi progress fil-proċess ta' eżami 

kostituzzjonali, billi sar eżami tal-kapitoli kostituzzjonali kollha. Madankollu ma sar l-ebda djalogu 

politiku wiesa' u miftiehem lil hinn mill-istituzzjonijiet li ngħataw mandat kostituzzjonalment, u l-

esklużjoni tal-OSĊ hi ta' tħassib partikolari. Il-proċess elettorali limitat, li fih ipparteċipaw madwar 

14 025 Somalu biex itellgħu lir-rappreżentanti tagħhom fil-parlament federali, kellu jkun aktar 

trasparenti u inklużiv. Fil-prattika, ir-rapporti jinnutaw livelli għolja ta' korruzzjoni u 

intimidazzjoni. Il-mekkaniżmu indipendenti ta' riżoluzzjoni tat-tilwim elettorali ma rnexxielux 

iwettaq il-kompitu tiegħu peress li l-objettiv li jindirizza l-impunità permezz ta' din l-għodda ma 

setax jintlaħaq. 

Matul is-sena, l-UE u l-Istati Membri kienu impenjati fuq għadd ta' oqsma ta' prijorità. Dan inkluda 

d-diplomazija privata u l-involviment mal-awtoritajiet ta' Puntland dwar kwistjonijiet bħalma huma 

l-50 tifel u tifla jew aktar miżmuma fil-ħabs ta' Garowe sa minn Marzu 2016. Matul is-sena nħarġu 

ħafna inqas dikjarazzjonijiet pubbliċi meta mqabbel mal-2015, bi preferenza għal mezzi aktar 

privati li jirrappreżentaw mod aktar effettiv f'termini ta' kisba ta' riżultati. Madankollu, fil-Jum Dinji 

u Ewropew kontra l-Piena tal-Mewt, il-Kapijiet tal-Missjonijiet tal-UE ħarġu stqarrija għall-istampa 

dwar il-piena tal-mewt fis-Somalja li ffukat ukoll fuq il-proċess ġust, l-użu tal-qrati militari u l-

ħtieġa li jiġi implimentat moratorju fuq il-piena tal-mewt f'konformità mal-impenji fl-aħħar EPU. 

B'rabta mal-libertà ta' espressjoni u tal-media, l-UE flimkien mal-Istati Membri ħarġet dikjarazzjoni 

li tesprimi tħassib dwar il-fatt li l-maġġoranza kbira ta' dawn il-każijiet mhumiex jiġu investigati u li 

tappella lill-istat biex jiżgura r-rispett, il-protezzjoni u l-promozzjoni tad-drittijiet għal-libertà ta' 

opinjoni u ta' espressjoni. 

L-azzjonijiet tal-FEŻ iffukaw fuq aċċess ikbar għall-ġustizzja billi pprovdew għajnuna legali lil 

aktar minn 7 800 individwu (b'attenzjoni speċifika fuq il-vjolenza sessista, inkluż il-vjolenza 

sesswali) u ppermettew li l-qrati mobbli joperaw fl-iżjed partijiet remoti tal-pajjiż sabiex il-

popolazzjonijiet rurali “jintmissu” mill-ġustizzja tal-istat (kważi 850 każ). Madwar 3 590 każ waslu 

fiċ-Ċentri ta' Soluzzjoni Alternattiva għat-Tilwim. Barra minn hekk, ġew iffinanzjati 174 borża ta' 

studju universitarju fil-liġi u dan ippermetta li jiġu introdotti fis-sistema numru akbar ta' 

professjonisti b'taħriġ akkademiku fil-liġi. Intlaħqu aktar minn 34 000 persuna (programmi tar-radju 

u/jew tat-televiżjoni) permezz ta' kampanji ta' sensibilizzazzjoni legali b'enfasi fuq id-drittijiet 

legali, id-drittijiet tan-nisa u t-tfal, id-drittijiet tar-refuġjati, u l-ugwaljanza bejn is-sessi, kif ukoll 

fuq is-sensibilizzazzjoni dwar il-funzjoni u l-mandat tas-sistema tal-ġustizzja formali fir-rigward 

tal-ġustizzja konswetudinarja. 

Matul l-2016, ingħatat iktar attenzjoni biex tinġabar b'mod adegwat l-istatistika relatata mas-sessi 

tal-azzjonijiet marbutin mal-istat tad-dritt sabiex ikun possibbli li jiġu stabbiliti linji ta' referenza. 

Aktar azzjonijiet speċifiċi f'Somaliland immiraw direttament il-kwistjoni tal-vjolenza sesswali u 

sessista u ppermettew li 125 superstiti jirċievu assistenza psikosoċjali u/jew medika, u/jew li 

jingħatalhom kenn u sikurezza. 

B'appoġġ għad-demokratizzazzjoni, l-UE stazzjonat Missjoni ta' Esperti Elettorali fis-Somalja li 

mistennija tikkontribwixxi s-sejbiet tagħha f'diskussjonijiet rigward il-prijoritajiet ewlenin għall-UE 

fl-amministrazzjoni l-ġdida. 

It-tieni EPU tas-Somalja sar fit-22 ta' Jannar 2016 u matulu l-gvern federali tas-Somalja (GFS) 

esprima l-impenn tiegħu fir-rigward tad-drittijiet tal-bniedem universali u wissa kontra t-tneħħija 

tas-Somalja mil-lista ta' prijorità internazzjonali hekk kif jitfaċċaw hotspots ġodda madwar id-dinja. 

Is-Somalja ħabbret li l-GFS u d-difensuri tad-drittijiet tal-bniedem approvaw pjan ta' azzjoni għal 

pjan direzzjonali dwar id-drittijiet tal-bniedem li ffoka fuq erba' oqsma ta' prijorità: l-istabbiliment 

tal-Kummissjoni Nazzjonali indipendenti dwar id-Drittijiet tal-Bniedem, it-tisħiħ tal-kapaċitajiet 

tal-ministeru għad-drittijiet tal-bniedem, il-protezzjoni ta' gruppi u tal-popolazzjoni ċivili 

vulnerabbli, u l-konformità mad-dritt umanitarju internazzjonali. 

Is-Somalja pparteċipat attivament ukoll bħala membru ta' grupp ewlieni fid-djalogu interattiv mal-

Espert Indipendenti dwar is-Somalja waqt it-33 sessjoni tal-Kunsill tad-Drittijiet tal-Bniedem tan-

NU. Ir-riżoluzzjoni assoċjata rrikonoxxiet it-titjib fis-sitwazzjoni tad-drittijiet tal-bniedem bħala 

riżultat tas-sitwazzjoni tas-sigurtà mtejba kif ukoll il-passi leġislattivi meħuda bħall-approvazzjoni 

ta' liġi dwar il-Kummissjoni Nazzjonali dwar id-Drittijiet tal-Bniedem. Madankollu, hija esprimiet 

tħassib dwar rapporti ta' ksur u abbużi tad-drittijiet tal-bniedem fis-Somalja, li jaffettwaw 

prinċipalment lin-nisa, it-tfal u l-persuni spostati f'pajjiżhom (IDPs) u l-ġurnalisti, u enfasizzat il-

ħtieġa li tintemm il-kultura ta' impunità. 

B'mod ġenerali, fil-kuntest Somalu l-kritika pubblika tista' kultant tkun kontroproduċenti jekk ma 

tkunx ikkalibrata sew. Apparti milli tieħu azzjoni skont l-oqsma ta' prijorità tagħha, l-UE għandha 

ssegwi djalogu strutturat dwar id-drittijiet tal-bniedem meta l-gvern ġdid ikun fil-poter. 

Ir-Repubblika tal-Afrika t'Isfel 

Il-kostituzzjoni impressjonanti u progressiva tal-Afrika t'Isfel tinkorpora d-drittijiet tal-bniedem u 

tipproteġi l-libertajiet politiċi bażiċi. B'mod ġenerali, l-istituzzjonijiet demokratiċi qegħdin jaħdmu 

sew u hemm fis-seħħ sistema ta' kontrokontrolli. Il-ġudikatura hija wkoll robusta u indipendenti fl-

azzjoni tagħha. 

Il-proposta fl-istrateġija l-ġdida tal-2017 dwar id-drittijiet tal-bniedem hija li l-azzjoni tal-UE tiġi 

ffukata fuq l-istat tad-dritt, l-aċċess għall-ġustizzja u l-ġlieda kontra l-impunità; it-tisħiħ tal-

mekkaniżmi ta' responsabbiltà, inkluż il-leġislatura, il-ġudikatura u l-istituzzjoni tal-Kapitolu 9; id-

drittijiet soċjoekonomiċi; l-ugwaljanza bejn is-sessi, l-emanċipazzjoni tan-nisa u l-vjolenza sessista; 

l-inklużjoni, inkluż il-kwistjonijiet relatati mal-migranti, ir-razziżmu, persuni LGBTI u persuni 

b'diżabilitajiet; u d-dimensjoni internazzjonali tad-drittijiet tal-bniedem. 

L-Afrika t'Isfel għandu qafas legali ambizzjuż biex jiġu promossi u protetti d-drittijiet 

soċjoekonomiċi bħas-settur tal-abitazzjoni, il-kura tas-saħħa, l-ilma, l-impjiegi u l-edukazzjoni. 

Hekk kif l-Afrika t'Isfel ifakkar fl-20 anniversarju tal-kostituzzjoni, hemm setturi differenti tas-

soċjetà li qed jesprimu dejjem aktar tħassib u nuqqas ta' sodisfazzjon dwar in-nuqqas ta' 

trasformazzjoni inklużiva. 

Minkejja l-progress importanti li sar, inkluż dwar id-drittijiet politiċi, id-drittijiet soċjoekonomiċi 

għadhom mhumiex aċċessibbli għal parti sinifikanti tal-popolazzjoni, u l-Afrika t'Isfel qiegħed fit-

tieni post fid-dinja għan-nuqqas ta' ugwaljanza. Il-faqar, l-inugwaljanza u r-razza jimxu id f'id. 

Fl-2016, il-gvern tal-Afrika t'Isfel organizza Konferenza Afrikana dwar kwistjonijiet LGBTI, u l-

Ministru għall-Affarijiet Interni pprojbixxa d-dħul fl-Afrika t'Isfel ta' qassis mill-Istati Uniti għal 

raġunijiet ta' diskors ta' mibegħda kontra l-persuni LGBTI. Il-gvern kompla jġedded l-impenn 

tiegħu fil-ġlieda kontra r-razziżmu, u nieda konsultazzjoni pubblika dwar il-pjan ta' azzjoni 

nazzjonali għall-ġlieda kontra r-razziżmu, id-diskriminazzjoni razzjali, il-ksenofobija u l-

intolleranza relatata. Fl-okkażjoni tal-20 anniversarju tagħha, il-Kummissjoni għad-Drittijiet tal-

Bniedem tal-Afrika t'Isfel (SAHRC) iffokat ukoll fuq il-ġlieda kontra r-razziżmu u wettqet għadd 

kbir ta' investigazzjonijiet dwar allegazzjonijiet ta' razziżmu, u rreferiethom lill-Qrati tal-

Ugwaljanza. 

Ir-raba' Forum ta' Djalogu Strutturat bejn l-UE u l-Afrika t'Isfel dwar id-Drittijiet tal-Bniedem sar fi 

Brussell fid-9 ta' Novembru 2016. Bħala sħab strateġiċi, iż-żewġ partijiet jikkondividu l-impenn 

favur id-demokrazija, id-drittijiet tal-bniedem, il-governanza tajba, it-tolleranza u r-rispett għall-

istat tad-dritt. Fil-livell domestiku, id-diskussjonijiet iffukaw fuq l-eliminazzjoni tar-razziżmu, id-

diskriminazzjoni razzjali, il-ksenofobija u l-intolleranza relatata kif ukoll il-pulizija u d-drittijiet tal-

bniedem. F'termini ta' kwistjonijiet multilaterali, iż-żewġ naħat iddiskutew riżoluzzjonijiet tematiċi 

u tal-pajjiż, b'mod partikolari kwistjonijiet relatati mad-diskriminazzjoni kontra persuni abbażi tal-

orjentazzjoni sesswali u l-identità tal-ġeneru, l-emanċipazzjoni tan-nisa, il-korporazzjonijiet 

transnazzjonali u intrapriżi ta' negozju oħra, in-negozju u d-drittijiet tal-bniedem, id-difensuri tad-

drittijiet tal-bniedem, id-dritt għall-iżvilupp u r-realizzazzjoni tad-drittijiet ekonomiċi, soċjali u 

kulturali madwar id-dinja, il-promozzjoni u l-protezzjoni tad-drittijiet tat-tfal, il-kumpaniji militari u 

tas-sigurtà privati, u d-difiża tal-aċċess għall-ġustizzja u l-protezzjoni tal-vittmi. 

L-involviment favur id-drittijiet tal-bniedem ħa diversi forom fl-2016. Kien maħsub approċċ 

integrat biex jgħaqqad flimkien l-assistenza teknika u finanzjarja (inkluża l-integrazzjoni tad-

drittijiet tal-bniedem fl-istrumenti ta' żvilupp kollha) b'kuntatt mal-pubbliku u djalogu politiku 

f'livelli differenti. L-assistenza finanzjarja tingħata primarjament permezz tal-Istrument Ewropew 

għad-Demokrazija u għad-Drittijiet tal-Bniedem (EIDHR), il-linji tematiċi tal-OSĊ-AL u l-

istrument ta' finanzjament għall-kooperazzjoni għall-iżvilupp (DCI - Ġustizzja, Edukazzjoni, 

Saħħa). Id-Delegazzjoni tal-UE, flimkien mal-Istati Membri tal-UE, organizza wkoll avvenimenti 

ta' diplomazija pubblika, bħas-serje "EU Inspiring Thinkers". L-avvenimenti tal-2016 kienu 

prinċipalment iffukati fuq l-ugwaljanza bejn is-sessi u l-vjolenza sessista, id-drittijiet tal-bniedem ta' 

persuni LGBTI, il-pulizija u l-migrazzjoni. Id-Delegazzjoni tal-UE għandha storja twila ta' għoti ta' 

appoġġ lill-istituzzjonijiet parlamentari. Fl-2016 ġie approvat programm ta' appoġġ ġdid għal-

leġislatura, li għandu l-għan li jsaħħaħ il-kapaċitajiet ta' sorveljanza tagħha. Il-programm jinkludi 

sejħa għal proposti b'appoġġ għall-parteċipazzjoni tal-OSĊ fiċ-ċiklu ta' sorveljanza tal-leġislatura. 

Fl-2016, l-UE ffirmat seba' kuntratti ta' għotjiet mal-OSĊ dwar proġetti li jappoġġaw l-aċċess għal 

drittijiet soċjoekonomiċi. Flimkien mal-Organizzazzjoni Internazzjonali għall-Migrazzjoni 

(IOM)/Avukati għad-Drittijiet tal-Bniedem ġie ffinalizzat proġett speċifiku li jikkontribwixxi għall-

protezzjoni tad-drittijiet fundamentali politiċi, ekonomiċi u soċjali tal-ħaddiema migranti tal-

minjieri permezz tat-tisħiħ tal-għarfien u tal-kapaċitajiet organizzattivi u tekniċi ta' difensuri tad-

drittijiet tal-bniedem li jaħdmu mal-ħaddiema migranti tal-minjieri u l-familji tagħhom. 

Is-siġġu tal-Afrika t'Isfel fil-Kunsill tad-Drittijiet tal-Bniedem tan-NU (imġedded sal-2019) tefa' 

dawl fuq il-pożizzjoni kumplessa tiegħu fir-rigward tad-drittijiet tal-bniedem, b'mod partikolari 

b'rabta mal-kwistjonijiet multilaterali. It-tielet Eżami Perjodiku Universali (EPU) għall-Afrika 

t'Isfel huwa skedat għal Mejju 2017. 

Fid-19 ta' Ottubru 2016, l-Afrika t'Isfel innotifika lis-Segretarju Ġenerali tan-Nazzjonijiet Uniti bid-

deċiżjoni tiegħu li jagħti bidu għall-ħruġ tiegħu mill-Istatut ta' Ruma tal-Qorti Kriminali 

Internazzjonali (QKI). L-Afrika t'Isfel kellu rwol sinifikanti fl-istabbiliment tal-QKI u kien wieħed 

mill-ewwel firmatarji tal-Istatut ta' Ruma. F'Dikjarazzjoni tal-21 ta' Ottubru mir-Rappreżentant 

Għoli f'isem l-Unjoni Ewropea, dwar l-Afrika t'Isfel, il-Burundi u l-QKI, l-Unjoni Ewropea 

esprimiet dispjaċir kbir għal din id-deċiżjoni. 

L-UE ser tkompli timpenja ruħha mal-Afrika t'Isfel dwar kif jistgħu jibqgħu sħab għall-Istatut ta' 

Ruma matul il-perijodu li fadal tas-sħubija. Fl-2016, iż-żewġ partijiet iddeċidew li jikkonsultaw 

mal-partijiet ikkonċernati rilevanti fil-livell nazzjonali, bil-ħsieb li tiġi organizzata laqgħa apposta 

bejn l-Afrika t'Isfel u l-UE malajr kemm jista' jkun u qabel is-Summit bejn l-UE u l-Afrika t'Isfel fl-

2017. 

Iż-żewġ naħat qablu wkoll li jesploraw il-modi kif jistgħu jikkollaboraw aktar fil-futur biex jiġu 

promossi kwistjonijiet ta' prijorità ta' interess komuni u jespandu l-kooperazzjoni, inkluż is-segwitu 

għal avveniment dwar it-tortura, li l-UE u l-Afrika t'Isfel organizzaw fl-2016 f'Ġinevra flimkien 

mad-Danimarka dwar "Għaliex għandna ninvestu fir-riabilitazzjoni ta' vittmi tat-tortura", kif ukoll l-

indirizzar tal-kwistjoni ta' tfal migranti. Iż-żewġ partijiet qablu wkoll li jikkondividu informazzjoni 

dwar żviluppi attwali u jiddiskutu modi biex itejbu l-effikaċja u l-effiċjenza tal-Kunsill tad-Drittijiet 

tal-Bniedem. 

Ir-Repubblika tas-Sudan t'Isfel 

Il-vjolenza bejn il-Moviment/l-Armata għal-Liberazzjoni tal-Poplu Sudaniż (SPLM/A), il-

Moviment/l-Armata għal-Liberazzjoni tal-Poplu Sudaniż fl-Oppożizzjoni (SPLM/A-iO) u l-gruppi 

armati żdiedet fl-ambitu u fl-intensità matul is-sena. Ġew irrappurtati l-qtil u l-mankament ta' 

persuni ċivili, ġuħ, stupri u forom oħra ta' vjolenza sesswali, ir-reklutaġġ ta' suldati tfal u attakki fuq 

l-iskejjel, fuq sptarijiet u fuq ħaddiema umanitarji. Il-Gvern Transizzjonali ta' Għaqda Nazzjonali 

rrestrinġa d-drittijiet tal-bniedem severament u għamel pressjoni fuq is-soċjetà ċivili u fuq il-media. 

F'rapport lill-Kunsill tas-Sigurtà tan-NU f'Novembru 2016, is-Segretarju Ġenerali tan-NU wissa li 

s-Sudan t'Isfel jinsab fix-xifer tal-abbissi u li katastrofi tista' tkun imminenti. 

Il-prijorità tal-UE baqgħet l-inkoraġġiment tal-partijiet kollha biex jimplimentaw il-waqfien mill-

ġlied b'mod sħiħ u biex jipparteċipaw fi proċess politiku inklużiv, ibbażat fuq il-Ftehim tal-2015 

dwar ir-Riżoluzzjoni tal-Konflitt (ARC). 

Għalkemm f'April 2016 ġie stabbilit Gvern Transizzjonali ta' Għaqda Nazzjonali f'konformità mal-

ARC, f'Lulju faqqgħet aktar vjolenza f'Juba u l-ewwel Viċi President, Riek Machar, ħarab mill-

pajjiż. L-Uffiċċju tan-NU tal-Kummissarju Għoli għad-Drittijiet tal-Bniedem u l-Missjoni tan-NU 

fis-Sudan t'Isfel (UNMISS) irrapportaw li fil-ġlied ta' Lulju, il-ġellieda injoraw b'mod sfaċċat il-liġi 

dwar id-drittijiet tal-bniedem u l-liġi umanitarja u immiraw deliberatament lill-popolazzjoni ċivili 

inkluż abbażi tal-etniċità tagħhom. Ir-rapport ta' Settembru 2016 tal-Bord ta' Esperti tan-NU dwar 

is-Sudan t'Isfel innota li l-użu indiskriminat ta' armi f'Juba kemm mill-SPLA kif ukoll mill-SPLA-

iO f'żoni b'densità għolja ta' popolazzjoni, inkluż l-użu ta' ħelikopters ta' attakk mill-SPLA, wera 

nuqqas sfaċċat ta' rispett għall-ħajjiet ta' persuni ċivili. Mijiet ta' persuni, inklużi persuni ċivili, sfaw 

maqtula. Il-UNMISS iddokumentat tal-inqas 217-il vittma ta' stupru mwettaq mill-SPLA, l-SPLA-

iO u gruppi armati oħrajn. Bosta persuni ċivili ġew arrestati b'mod arbitrarju; filwaqt li, 

sussegwentement, uħud minnhom ġew meħlusa, għad m'hemm l-ebda ħjiel dwar fejn jinsabu l-

oħrajn. Il-ġurnalisti ġew iffastidjati u intimidati permezz ta' arresti u theddid ta' vjolenza, u xi 

stabbilimenti tal-media ngħalqu; John Gatluak Nhial, ġurnalist, allegatament inqatel minn suldati 

tal-SPLA. 

Minkejja li wara Juba, reġa' kien hemm il-kalma, il-ġlied kompla f'ħafna reġjuni oħra, notevolment 

fi Greater Equatoria. Il-Bord ta' Esperti tan-NU nnota, pereżempju, għadd ta' rapporti ta' każijiet 

fejn saru attakki indiskriminati kontra persuni ċivili fil-belt ta' Yei u fil-madwar minn forzi armati 

affiljati mal-SPLA, inklużi qtil extraġudizzjarju, stupri, ħtif, arresti u detenzjonijiet arbitrarji, 

tortura, swat, sakkeġġ u qerda ta' proprjetà ċivili. 

Kompla r-reklutaġġ tas-suldati tfal. Il-UNICEF irrapporta li madwar 650 tifel u tifla ġew reklutati 

mill-gruppi armati sa mill-bidu tal-2016, minbarra is-16 000 suldati tfal reklutati minn 

Diċembru 2013. 

Wara missjoni fis-Sudan t'Isfel f'Novembru, il-Konsulent Speċjali tan-NU dwar il-Prevenzjoni tal-

Ġenoċidju nnota li kien hemm riskju serju li l-vjolenza etnika teskala, b'potenzjal għal ġenoċidju. 

Ir-retorika xewwiexa kienet akkumpanjata minn qtil u stupri mmirati ta' gruppi etniċi partikolari. Il-

Konsulent Speċjali nnota rapporti ta' qtil, mankamenti, mutilazzjoni, stupri mmirati u l-użu 

barbariku ta' machetes biex jiġu massakrati familji għall-mewt. 

Fi Frar 2016, l-Assemblea Leġislattiva Nazzjonali adottat Att dwar l-Organizzazzjonijiet 

Nongovernattivi u Att dwar il-Kummissjoni għall-Għajnuna u r-Riabilitazzjoni li, flimkien mar-

regolamenti ta' implimentazzjoni, jippermetti l-interferenza intrużiva f'attivitajiet tas-soċjetà ċivili 

mill-gvern transizzjonali. Sussegwentement, l-NGOs ġew mitluba japplikaw għat-tiġdid tar-

reġistrazzjoni tagħhom, u għadd ta' NGOs ġew miċħuda jew ġew mhedda biċ-ċaħda. Is-Servizz tas-

Sigurtà Nazzjonali (NSS) għandu s-setgħa li jżomm persuni suspettati, jissorvelja l-

komunikazzjonijiet, iwettaq tiftix u jissekwestra proprjetà mingħajr sorveljanza ġudizzjarja. Kien 

hemm rapporti li l-NSS kien żar l-NGOs, spezzjona it-tagħmir tat-telekomunikazzjoni u talab 

"tariffa". Għadd ta' ġurnalisti u difensuri tad-drittijiet tal-bniedem sfaw attakkati bħala riżultat tal-

ħidma tagħhom ta' kuljum. Fit-30 ta' Diċembru 2015, Joseph Afandi, l-editur tal-gazzetta El Tabeer, 

inżamm il-ħabs għax kiteb artiklu fejn ikkritika l-SPLM u nħeles fid-19 ta' Frar. Fl-

4 ta' Marzu 2016, huwa nħataf minn irġiel mhux magħrufa u nstab erbat ijiem wara bi ħruq serju u 

marki evidenti ta' tortura. 

Is-Sudan t'Isfel sarlu l-Eżami Perjodiku Universali (EPU) qabel ma tlaqqa' l-Kunsill tad-Drittijiet 

tal-Bniedem tan-NU f'Novembru 2016. Saru 233 rakkomandazzjoni. Ġie espress tħassib dwar firxa 

wiesgħa ta' ksur gravi tad-drittijiet tal-bniedem, inkluż il-qtil ta' persuni ċivili mill-forzi tal-gvern, l-

arresti ta' ġurnalisti u difensuri tad-drittijiet tal-bniedem, ir-reklutaġġ ta' suldati tfal u l-vjolenza 

sessista sistematika, inkluż il-vjolenza sesswali, imwettqa f'kuntest ta' impunità totali. 

Minħabba l-gravità tal-ksur tad-drittijiet tal-bniedem fis-Sudan t'Isfel, f'Marzu 2016 il-Kunsill tad-

Drittijiet tal-Bniedem tan-NU ddeċieda li jistabbilixxi Kummissjoni dwar id-Drittijiet tal-Bniedem 

fis-Sudan t'Isfel. F'Diċembru 2016, il-Kunsill tad-Drittijiet tal-Bniedem tan-NU organizza sessjoni 

speċjali ddedikata lis-Sudan t'Isfel. Il-Kunsill ikkundanna l-ksur tad-drittijiet tal-bniedem li għaddej 

fis-Sudan t'Isfel, inkluż il-qtil immirat, il-vjolenza, l-istupru u forom oħra ta' vjolenza sesswali u 

sessista fuq bażi etnika, ir-reklutaġġ u l-użu mifrux tat-tfal, l-arresti u d-detenzjoni arbitrarji, it-

tortura, iċ-ċaħda arbitrarja ta' aċċess għall-għajnuna umanitarja u attakki fuq l-iskejjel, il-postijiet ta' 

qima, l-isptarijiet u l-persunal għaż-żamma tal-paċi tan-Nazzjonijiet Uniti u ta' persunal assoċjat 

magħhom, mill-partijiet kollha. Fl-1 ta' Diċembru 2016, il-Kummissjoni dwar id-Drittijiet tal-

Bniedem nnutat li kien għaddej proċess kontinwu ta' tindif etniku f'diversi żoni tas-Sudan t'Isfel bil-

qtil bil-ġuħ, l-istupru kollettiv u l-ħruq tal-irħula. Il-Kummissjoni ssottolinjat li l-għadd enormi ta' 

stupri ta' nisa u bniet imwettqa mill-gruppi armati kollha fis-Sudan t'Isfel kien "inkredibbli", u 70 % 

tan-nisa li jinsabu fil-kampijiet tan-NU għall-Protezzjoni tal-Popolazzjoni Ċivili sfaw stuprati. L-

istupru kollettiv kien sar tant prevalenti li tqies bħala normali. 

Il-Kunsill Affarijiet Barranin tal-UE adotta Konklużjonijiet dwar is-Sudan t'Isfel f'Mejju, f'Lulju u 

f'Diċembru li fihom l-UE esprimiet, fost affarijiet oħra, it-tħassib serju tagħha dwar il-ksur serju 

tad-drittijiet tal-bniedem, appellat għal responsabbiltà u ħeġġet lill-Unjoni Afrikana biex tipproċedi 

bl-istabbiliment ta' Qorti Ibrida għas-Sudan t'Isfel. 

Ir-Repubblika tas-Sudan 

L-awtoritajiet tal-Istat komplew iwettqu ksur serju tad-drittijiet tal-bniedem u d-dritt umanitarju 

internazzjonali matul l-2016. L-abbużi u l-ksur tad-drittijiet tal-bniedem inkludew ir-restrizzjonijiet 

fuq protesti paċifiċi, iċ-ċensura tal-media, l-intimidazzjoni u d-detenzjoni ta' difensuri tad-drittijiet 

tal-bniedem, it-tnaqqis tal-attivitajiet tal-organizzazzjonijiet tas-soċjetà ċivili u r-restrizzjonijiet fuq 

il-libertà tar-reliġjon. 

Il-prijorità tal-UE baqgħet li tħeġġeġ aktar rispett għad-dritt umanitarju internazzjonali u għad-

drittijiet tal-bniedem, b'mod partikolari l-libertà ta' assoċjazzjoni, ta' espressjoni u ta' għaqda. 

Kien hemm ksur serju tad-drittijiet tal-bniedem u d-dritt umanitarju internazzjonali fil-konflitt armat 

f'Darfur, fil-Kordofan tan-Nofsinhar u fil-Blue Nile. L-Espert Indipendenti tan-NU dwar is-Sudan 

innota l-allegazzjonijiet ta' qtil indiskriminat, ħruq ta' villaġġi, vjolenza sesswali fuq in-nisa u l-

ispostament fuq skala kbira ta' persuni ċivili f'Darfur. Il-bumbardamenti mill-ajru u l-bombi fil-

Kordofan tan-Nofsinhar u l-Blue Nile wasslu għall-mewt ta' persuni ċivili. Ġew irreġistrati mill-

inqas 20 inċident ta' bumbardamenti mill-ajru f'żoni ta' insedjamenti ċivili fil-Kordofan tan-

Nofsinhar, inkluż inċident fil-kontea ta' Heiban f'Mejju 2016 fejn inqatlu sitt itfal. Amnesty 

International allegat li l-awtoritajiet Sudaniżi użaw armi kimiċi fiż-żona ta' Jebel Marra ta' Darfur, 

fejn inqatlu sa 250 persuna iżda l-awtoritajiet Sudaniżi ċaħdu din l-allegazzjoni. Aġenziji tan-NU u 

organizzazzjonijiet umanitarji ġew miċħuda ripetutament l-aċċess għal ħafna żoni f'Darfur, fil-

Kordofan tan-Nofsinhar u fil-Blue Nile mill-awtoritajiet. F'Marzu 2016, il-gvern iffirma pjan ta' 

azzjoni nazzjonali man-NU biex jiġu mħarsa t-tfal f'konflitt armat. F'Diċembru 2016, il-gvern 

ħabbar waqfien mill-ġlied, li għandu jibqa' fis-seħħ sa Ġunju 2017. 

Is-Servizz Nazzjonali ta' Intelligence u Sigurtà (NISS) kompla jintimida u jżomm f'detenzjoni, spiss 

f'iżolament, l-attivisti politiċi. F'April 2016, protesti tal-istudenti fl-universitajiet fis-Sudan kollu 

wasslu għall-qtil ta' tliet dimostranti u d-detenzjoni ta' aktar minn 100 persuna. Wara l-introduzzjoni 

ta' riformi ekonomiċi f'Novembru 2016, l-NISS arresta b'mod preventiv kważi 200 membru ta' 

gruppi tal-oppożizzjoni u ta' trade unions bl-għan li jipprevjeni l-ħolqien ta' movimenti ta' 

diżubbidjenza ċivili u madwar 90 minnhom għadhom f'detenzjoni. F'Diċembru 2016, is-servizzi tas-

sigurtà arrestaw lil Dr Mudawi Ibrahim, professur tal-inġinerija u difensur prominenti tad-drittijiet 

tal-bniedem u huwa għadu detenut mingħajr akkuża. 

L-awtoritajiet Sudaniżi kkonfiskaw kopji ta' gazzetti, issospendew gazzetti b'mod indefinit u 

pproċessaw lil individwi fuq kitba ta' kritika. Pereżempju, kopji stampati tal-gazzetta ta' kuljum Al-

Gareeda ġew maħtufa minn uffiċjali tas-servizzi tas-sigurtà f'diversi okkażjonijiet. F'Marzu, l-NISS 

ħarrek u interroga ġurnalist li kien ippubblika artiklu dwar il-korruzzjoni. F'Settembru 2016, żewġ 

membri tal-partit tal-oppożizzjoni ġew ikkundannati għal tixrid ta' akkużi foloz wara li kkritikaw l-

NISS fuq il-media soċjali. 

L-awtoritajiet komplew jirrestrinġu l-libertà ta' assoċjazzjoni. Fi Frar, l-NISS għamlu rejd fl-uffiċċji 

tal-organizzazzjoni tas-soċjetà ċivili "TRACKS Centre for Training and Human Development". 

B'konsegwenza ta' dan, 10 impjegati u assoċjati taċ-Ċentru attwalment qed jiffaċċjaw proċess għal 

delitti kontra l-istat u spjunaġġ, bi tlieta minnhom ilhom f'detenzjoni għal iktar minn seba' xhur. 

F'Marzu 2016, grupp ta' difensuri tad-drittijiet tal-bniedem iffinanzjati mill-UE ma tħallewx 

jivvjaġġaw lejn sessjonijiet ta' informazzjoni bi tħejjija għall-Eżami Perjodiku Universali fil-Kunsill 

tad-Drittijiet tal-Bniedem tan-NU. Bosta organizzazzjonijiet tas-soċjetà ċivili esperjenzaw dewmien 

jew rifjut meta ppruvaw iġeddu r-reġistrazzjoni tagħhom. 

Komplew l-intimidazzjoni u l-persekuzzjoni tal-Insara, bl-arrest ta' mill-inqas tmien saċerdoti u 

rappreżentanti tal-knisja bejn Diċembru 2015 u Marzu 2016. 

Rigward il-kooperazzjoni mal-Qorti Kriminali Internazzjonali, il-President al-Bashir baqa' soġġett 

għal żewġ mandati ta' arrest maħruġa mill-qorti fuq akkużi ta' delitti kontra l-umanità, delitti tal-

gwerra u ġenoċidju. Ma sar l-ebda tentattiv mill-Gvern tas-Sudan matul l-2016 li jċedi lill-persuna 

suspettata. Il-gvern tas-Sudan indika r-rieda tiegħu li jaċċetta missjoni ta' inkjesta f'Kafia Kingi 

mmexxija mill-Mibgħut Speċjali tal-UA kontra l-Armata ta' Resistenza tas-Sinjur (LRA) biex 

jinvestiga l-għajdut persistenti dwar il-preżenza ta' Joseph Kony, il-mexxej tal-LRA, li huwa 

soġġett għal mandat ta' arrest tal-QKI. 

L-Unjoni Ewropea adottat diversi dikjarazzjonijiet li jikkundannaw il-ksur tad-drittijiet tal-bniedem 

fis-Sudan. L-UE ssorveljat għal għadd ta' proċessi fis-Sudan, u qajmet diversi każijiet individwali 

mal-awtoritajiet Sudaniżi. Id-Delegazzjoni tal-UE baqgħet f'kuntatt mill-qrib mad-difensuri tad-

drittijiet tal-bniedem. 

L-UE implimentat għadd ta' proġetti tal-Istrument Ewropew għad-Demokrazija u għad-Drittijiet tal-

Bniedem (EIDHR), inkluż wieħed li jappoġġa l-Kummissjoni Nazzjonali dwar id-Drittijiet tal-

Bniedem. 

L-Espert Indipendenti tan-NU għad-Drittijiet tal-Bniedem fis-Sudan għamel żjara fis-Sudan f'April. 

Huwa kkonkluda li l-kisba tad-drittijiet tal-bniedem baqgħet sfida enormi fis-Sudan, u nnota t-

tħassib li qed jikber dwar l-azzjonijiet mifruxa tan-NISS. Il-Kunsill tad-Drittijiet tal-Bniedem tan-

NU estenda l-mandat tal-Espert Indipendenti għal sena f'Settembru. 

F'Mejju 2016 is-Sudan għadda mit-tieni ċiklu tal-Eżami Perjodiku Universali (EPU), fejn huwa 

rċieva għadd sostanzjali ta' rakkomandazzjonijiet. Is-Sudan aċċetta 139 rakkomandazzjoni u qabel li 

jeżamina 54. Is-Sudan ma rratifikax il-Konvenzjoni tan-NU kontra t-Tortura jew il-Konvenzjoni 

tan-NU dwar l-Eliminazzjoni ta' Kull Forma ta' Diskriminazzjoni kontra n-Nisa, iżda indika li 

jinsab lest li jikkunsidra r-ratifika. 

Ir-Renju tas-Swaziland 

Fl-2016, is-sitwazzjoni ġenerali tad-drittijiet tal-bniedem fis-Swaziland baqgħet ikkaratterizzata 

minn progress mhux kostanti fl-indirizzar tal-isfidi ewlieni tal-pajjiż. Filwaqt li ttieħdu passi 

pożittivi f'xi oqsma bil-ħsieb li jittejbu d-drittijiet tal-ħaddiema, inklużi d-drittijiet politiċi, l-

iżviluppi għadhom ma waslux f'dak li jirrigwarda l-adozzjoni jew l-implimentazzjoni ta' miżuri 

leġislattivi f'dan ir-rigward. Id-drittijiet tan-nisa mhumiex protetti biżżejjed u għadhom meħtieġa 

riformi politiċi li għandhom l-għan li jarmonizzaw l-organizzazzjoni politika konswetudinarja u l-

ispazju politiku l-ġdid. 

L-azzjonijiet prijoritarji tal-UE għall-2016-2020 huma l-appoġġ għall-promozzjoni u l-għarfien li 

jwasslu għal rispett sħiħ tal-prinċipji demokratiċi, id-drittijiet u l-libertajiet kif minquxa fil-

kostituzzjoni tal-2005 u ftehimiet internazzjonali oħra, l-appoġġ għall-inizjattivi tal-pajjiż li 

għandhom l-għan li jiżguraw l-ugwaljanza bejn is-sessi, l-emanċipazzjoni tan-nisa u l-promozzjoni 

tad-drittijiet tat-tfal, l-appoġġ għat-tisħiħ tal-kapaċità tal-ġudikatura, l-istat tad-dritt u l-aċċess għall-

ġustizzja, u l-inkoraġġiment tal-abolizzjoni de jure tal-piena tal-mewt 

Hemm diversi kwistjonijiet li jistħoqqilhom attenzjoni, speċjalment fil-qasam tad-drittijiet tal-

ħaddiema, inklużi d-drittijiet politiċi. Minkejja l-progress miksub fil-punti ta' riferiment tal-ILO, 

għad hemm kwistjonijiet pendenti, bħalma huma l-Att kontroversjali dwar is-Soppressjoni tat-

Terroriżmu li jikkostitwixxi ksur tal-libertà ta' għaqda u ta' assoċjazzjoni. Fl-istess kuntest, l-

Abbozz ta' Liġi dwar l-Ordni Pubbliku u l-Abbozz ta' Liġi dwar is-Servizzi Korrettivi ġew riveduti, 

iżda għadhom qed jistennew l-adozzjoni formali. L-ugwaljanza bejn is-sessi u l-emanċipazzjoni tan-

nisa wkoll jeħtieġu sforzi sostanzjali. Barra minn hekk, il-Kummissjoni tad-Drittijiet tal-Bniedem 

għadha mhix kompletament operazzjonali minħabba restrizzjonijiet legali u ta' kapaċità. Barra minn 

hekk, l-istat tad-dritt, inkluż il-ġudikatura, għadu dgħajjef. Is-sistema politika, li għandha l-għan li 

tirrikonċilja approċċ tradizzjonali bbażat fuq monarkija konswetudinarja u sistema demokratika 

miftuħa u moderna, għadha tirrikjedi riformi sinifikattivi, inkluż tas-sistema elettorali, li ma 

tiddependix fuq il-programmi tal-partiti politiċi iżda fuq l-individwi. 

Minkejja dawn in-nuqqasijiet, il-pajjiż kiseb xi żviluppi pożittivi. Fl-2016, is-Swaziland tneħħa 

mill-mekkaniżmi superviżorji tal-istandard tal-ILO mill-każijiet li jistħoqqilhom attenzjoni 

partikolari peress li ġie rikonoxxut ċertu progress fid-drittijiet tal-ħaddiema, filwaqt li l-pajjiż 

progressivament sar stat abolizzjonista de facto fir-rigward tal-piena tal-mewt. F'Diċembru 2016, 

għall-ewwel darba, is-Swaziland vvota favur ir-Riżoluzzjoni tal-AĠNU dwar moratorju fuq l-

eżekuzzjonijiet. 

F'dan il-kuntest, l-UE tibqa' attur attiv, waqt li tappoġġa r-riformi u tippromwovi djalogu mal-gvern 

dwar il-kwistjonijiet kollha relatati mad-drittijiet tal-bniedem u d-demokrazija, inkluż permezz ta' 

djalogu regolari skont l-Artikolu 8 (Cotonou) u diplomazija pubblika attiva. 

Permezz ta' proġetti speċifiċi, b'mod partikolari l-EIDHR, l-UE qed tappoġġa l-kapaċità tal-OSĊ li 

jaqdu rwol attiv fil-promozzjoni u d-difiża tad-drittijiet tal-bniedem, inkluż fir-rigward tal-

parteċipazzjoni fl-EPU u s-segwitu tiegħu. Barra minn hekk, l-UE appoġġat għadd ta' inizjattivi 

mmirati lejn it-titjib tal-istatus tan-nisa fil-pajjiż. Ġie żviluppat ukoll Rapport ta' Analiżi tal-Ġeneru 

tal-programmi tal-UE u l-ewwel rapport dwar l-implimentazzjoni tal-Pjan ta' Azzjoni dwar l-

Ugwaljanza bejn is-Sessi (GAP) II ġie elaborat u ppreżentat f'Novembru 2016. Bħalissa, qed jiġu 

implimentati seba' għotjiet taħt il-linja tematika tal-baġit tal-EIDHR il-linja baġitarja tematika li 

jiffukaw fuq kwistjonijiet bħad-drittijiet kulturali, id-drittijiet tat-tfal u n-nisa, u l-aċċess għall-

ġustizzja u l-informazzjoni. 

Id-Delegazzjoni ħarġet numru ta' dikjarazzjonijiet f'okkażjonijiet differenti u, flimkien ma' partijiet 

ikkonċernati oħra, wettqet diversi inizjattivi ta' promozzjoni, inkluż il-lobbying għall-adozzjoni tal-

Liġi dwar ir-Reati Sesswali u l-Vjolenza Domestika. Barra minn hekk, l-UE qiegħda f'kuntatt 

regolari mal-gvern tas-Swaziland biex tesplora modi biex tappoġġa l-proċess elettorali li jmiss tal-

2018. 

Is-Swaziland sarlu t-tieni Eżami Perjodiku Universali (EPU) tiegħu f'Mejju 2016. Kemm il-gvern 

kif ukoll l-organizzazzjonijiet tas-soċjetà ċivili ppreżentaw rapporti lin-NU dwar il-qagħda tad-

drittijiet tal-bniedem fil-pajjiż u dwar il-progress li sar fl-implimentazzjoni tar-

rakkomandazzjonijiet mill-aħħar eżami f'Ottubru 2011. Minn 183 rakkomandazzjoni riċevuti, is-

Swaziland aċċetta 133. 

It-trawwim tar-reviżjoni, l-adozzjoni u l-implimentazzjoni ta' leġislazzjoni importanti, bħall-Att 

dwar is-Soppressjoni tat-Terroriżmu, l-Abbozz ta' Liġi dwar is-Servizz Pubbliku u l-Abbozz ta' Liġi 

dwar is-Servizzi Korrettivi, huwa pass 'il quddiem lejn aktar progress, kif inhu wkoll l-

inkoraġġiment favur aktar riforma fis-sistema politika fid-dawl tal-elezzjonijiet tal-2018. Il-

kwistjonijiet dwar l-ugwaljanza bejn is-sessi u l-emanċipazzjoni tan-nisa huma wkoll identifikati 

bħala oqsma li jeħtieġu aktar progress. 

Ir-Repubblika Magħquda tat-Tanzanija 

It-Tanzanija tikkonforma mal-parti l-kbira tal-konvenzjonijiet internazzjonali dwar id-drittijiet tal-

bniedem u mal-istandards tad-demokrazija formali. Il-progress fir-rigward tad-drittijiet 

soċjoekonomiċi u dwar il-parteċipazzjoni pubblika kien kostanti f'dawn l-aħħar snin. Madankollu, 

matul l-2016, l-ispazju politiku u l-libertà ta' espressjoni kienu milquta minn żviluppi negattivi, 

inkluża l-projbizzjoni ta' laqgħat u dimostrazzjonijiet politiċi pubbliċi u l-applikazzjoni drakonjana 

tal-Att dwar iċ-Ċiberkriminalità. Ir-ripetizzjoni unilaterali tal-elezzjonijiet f'Żanżibar f'Marzu 2016 

tikkostitwixxi devjazzjoni mir-rekord tat-Tanzanija fuq id-demokrazija li s'issa kien pożittiv. L-UE 

ħarġet dikjarazzjonijiet konġunti lokali f'Jannar u f'Marzu 2016, fejn appellat għal soluzzjoni 

politika nnegozjata għall-istaġnar elettorali fil-Gżejjer. 

Fil-qasam tad-drittijiet tal-bniedem u d-demokrazija, l-UE ħadmet skont il-prijoritajiet li ġejjin fit-

Tanzanija: id-difiża u l-promozzjoni tad-drittijiet tan-nisa u t-tfal, il-promozzjoni tal-libertà ta' 

espressjoni u dritt għall-għaqda, u segwitu elettorali. 

Il-promozzjoni ta' demokrazija inklużiva u pluralista, il-protezzjoni sħiħa tad-drittijiet ta' persuni li 

jagħmlu parti minn minoranzi, l-osservanza stretta tal-istat tad-dritt u r-rispett tad-drittijiet tal-

bniedem komplew jorjentaw l-azzjonijiet tal-UE. It-tendenzi fil-qasam tad-drittijiet tal-bniedem u d-

demokrazija mill-elezzjonijiet ġenerali ta' Ottubru 2015 wasslu għal tħassib dejjem akbar, b'mod 

partikolari fir-rigward tal-media, l-ispazju politiku, is-soċjetà ċivili u l-komunità LGBTI. Biex is-

sitwazzjoni titjieb, jenħtieġ li jiġu indirizzati restrizzjonijiet strutturali importanti, inklużi d-

dgħufijiet fis-sistema edukattiva, il-kapaċità istituzzjonali limitata u l-prattiki u t-tradizzjonijiet 

ħafna drabi ta' ħsara li huma integrati fis-soċjetà. Anke f'oqsma fejn huma fis-seħħ oqfsa legali u 

istituzzjonali, għad hemm sfidi konsiderevoli għall-implimentazzjoni. Dan kien notevoli fil-każ tal-

vjolenza fuq in-nisa u t-tfal, li għadhom ferm komuni fid-djar u fl-iskejjel. Il-pjan ta' azzjoni 

nazzjonali għall-prevenzjoni u l-eradikazzjoni tal-vjolenza fuq in-nisa u t-tfal u l-kampanja ta' 

sensibilizzazzjoni "Ngħidu Le għall-Vjolenza" ġew implimentati biss parzjalment. Il-mutilazzjoni 

ġenitali femminili hija illegali, iżda kompliet tiġi pprattikata b'mod wiesa' madwar il-pajjiż. 

Matul l-2016, l-UE sfruttat l-opportunitajiet biex twassal messaġġi pubbliċi relatati ma' gruppi 

vulnerabbli bħan-nisa, it-tfal, u persuni bl-albiniżmu. Fl-2016 ma sar l-ebda Djalogu Politiku skont 

l-Artikolu 8 bejn it-Tanzanija u l-UE, madankollu ntużaw il-kanali diplomatiċi eżistenti biex jiġi 

ppreżentat it-tħassib u biex jiġu promossi miżuri ta' azzjoni pożittivi. Fl-2016 saru 

konsultazzjonijiet reġjonali mas-soċjetà ċivili f'Arusha, Dar es Salaam u Żanżibar sabiex 

jikkontribwixxu għall-istabbiliment tal-prijoritajiet tal-UE fil-qasam tad-drittijiet tal-bniedem u d-

demokrazija. 

Id-Delegazzjoni tal-UE għamlet bosta żjarat fuq il-post u attendiet seduti tal-qorti rigward difensuri 

tad-drittijiet tal-bniedem u pastoralisti. Id-Delegazzjoni tal-UE flimkien mal-Istati Membri tal-UE 

segwew mill-qrib xi każijiet speċifiċi relatati mal-media u l-applikazzjoni tal-Att dwar iċ-

Ċiberkriminalità, kif ukoll kwistjonijiet relatati mal-LGBTI. Permezz tal-Faċilità ta' Emerġenza tal-

Istrument Ewropew għad-Demokrazija u għad-Drittijiet tal-Bniedem (EIDHR), id-Delegazzjoni tal-

UE tat appoġġ b'rispons għal talbiet minn difensuri tad-drittijiet tal-bniedem taħt prosekuzzjoni u 

pprovdiet għotjiet żgħar għal appoġġ legali u protezzjoni għad-DDB li jaħdmu mal- pastoralisti u l-

komunità LGBTI. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ) u l-EIDHR. Il-Proġett għat-Tisħiħ tal-Pożizzjoni Demokratika 

(DEP) li jappoġġa l-elezzjonijiet tneħħa gradwalment fi tmiem l-2016. Proġett li jappoġġa r-riforma 

tas-settur legali f'Żanżibar inkluda komponent speċifiku dwar il-ġustizzja għall-minorenni. Disa' 

proġetti ffukaw fuq it-tisħiħ tal-kapaċità tas-soċjetà ċivili fir-rigward tad-drittijiet tal-bniedem, l-

appoġġ għall-ġlieda kontra l-vjolenza sessista, il-promozzjoni tal-emanċipazzjoni tan-nisa u d-

drittijiet tat-tfal. 

Matul l-aħħar Eżami Perjodiku Universali (EPU) f'Settembru 2016, it-Tanzanija rrifjutat 

rakkomandazzjonijiet importanti relatati mal-abolizzjoni tal-piena tal-mewt, il-piena korporali, l-età 

minima legali għaż-żwieġ, l-istupru fiż-żwieġ, il-libertà tal-media, id-drittijiet tal-popli indiġeni u l-

kwistjonijiet relatati ma' persuni LGBTI. It-Tanzanija irrifjutat li temenda l-liġi taż-żwieġ sabiex l-

età minima taż-żwieġ tiżdied għal 18-il sena, kemm għall-bniet kif ukoll għas-subien. L-istupru fiż-

żwieġ mhuwiex kriminalizzat. It-Tanzanija għadha ma ħaditx azzjoni dwar l-impenn tagħha li 

tirratifika l-Konvenzjoni tan-NU kontra t-Tortura. L-impunità għall-vjolenza mis-servizzi tas-

sigurtà baqgħet tollerata mis-sistema ġudizzjarja. Fuq nota pożittiva, l-EPU rrikonoxxa l-isforzi u l-

progress b'mod ġenerali rigward il-promozzjoni tad-drittijiet tal-bniedem, il-ġlieda kontra l-

korruzzjoni, it-tnaqqis tal-faqar, l-emanċipazzjoni tan-nisa u l-ġlieda kontra t-traffikar ta' bnedmin. 

Ir-Repubblika Togoliża 

Is-sitwazzjoni tad-drittijiet tal-bniedem fit-Togo hija marbuta mal-kuntest soċjoekonomiku tal-pajjiż 

u mal-passat reċenti tiegħu. It-Togo huwa pajjiż fqir (il-faqar jolqot 55 % tal-popolazzjoni), 

b'inugwaljanzi soċjali kbar, u qed jitħabat biex jegħleb il-kriżi u biex jikkonsolida d-demokrazija 

tiegħu. Dan jimplika għadd ta' punti dgħajfa dwar id-drittijiet ekonomiċi u soċjali, iżda wkoll 

f'oqsma oħra, minħabba d-dgħufija tal-istituzzjonijiet tal-istat. 

L-azzjoni tal-UE kienet magħmula minn taħlita ta' djalogu politiku u kooperazzjoni b'rabta mal-

għajnuna għall-iżvilupp, iffokata fuq il-ġustizzja, ir-rikonċiljazzjoni nazzjonali, is-soċjetà ċivili, il-

forzi tas-sigurtà u n-nisa. F'ċerti oqsma, is-sena 2016 kienet perijodu ta' transizzjoni bejn l-10 u l-

11-il programm tal-FEŻ, u fiha tniedu programmi ġodda tal-EIDHR. 

L-Eżami Perjodiku Universali (EPU) fl-2016 ikkonferma ċertu titjib fis-sitwazzjoni tad-drittijiet tal-

bniedem fit-Togo, partikolarment fil-qafas legali u l-kundizzjonijiet tal-għajxien tad-detenuti (wara 

l-ftuħ ta' ħabs ġdid). Madankollu, it-tħassib ewlieni, bħall-kundizzjonijiet tad-detenzjoni, l-impunità 

tal-forzi tas-sigurtà u d-drittijiet tan-nisa, jibqgħu sfidi serji. 

Fl-2016, ġew organizzati żewġ konferenzi dwar kwistjonijiet ta' rikonċiljazzjoni nazzjonali, li 

minnhom waħda dwar ir-riformi politiċi, organizzata mill-Haut-Commissariat à la reconciliation et 

au renforcement de l'Unité nationale (HCRRUN), u oħra dwar id-devoluzzjoni tas-setgħa lill-

istrutturi lokali, organizzata mill-gvern. 

Rigward il-qafas legali, kien hemm żewġ elementi ta' titjib. Fl-14 ta' Settembru 2016, it-Togo 

ppreżenta uffiċjalment lin-NU l-istrument ta' ratifika tat-Tieni Protokoll Fakultattiv għall-Patt 

Internazzjonali dwar id-Drittijiet Ċivili u Politiċi, li għandu l-għan li jabolixxi l-piena tal-mewt. Il-

kelliem tar-RGħ/VP ħareġ dikjarazzjoni fejn feraħ lit-Togo. Fid-29 ta' Settembru 2016, l-Assemblea 

Nazzjonali adottat liġi li timmodifika l-Kodiċi Kriminali, li tinkludi żewġ elementi ta' titjib rigward 

it-tortura. L-ewwel nett, id-definizzjoni ta' tortura tikkonforma b'mod sħiħ mal-Konvenzjoni kontra 

t-Tortura, peress li issa ssemmi r-responsabbiltà tal-uffiċjali. It-tieni nett, ir-reati kriminali ta' tortura 

issa mhumiex soġġetti għal preskrizzjoni, kif rakkomandat lil Togo mill-Kumitat kontra t-Tortura 

f'Novembru 2012. 

Id-drittijiet tal-bniedem kienu fuq l-aġenda tad-Djalogu Politiku tal-Artikolu 8 bejn l-UE u Togo, 

inklużi, fost affarijiet oħra, in-nonprosekuzzjoni tal-uffiċjali fil-forzi tas-sigurtà li kienu involuti fil-

vjolenza f'Dapaong f'Novembru 2015. Wara l-laqgħa mal-Ministru għall-Ġustizzja, inħelsu żewġ 

għalliema li kienu involuti fl-avvenimenti f'Dapaong. 

Id-diplomazija pubblika kienet utli bil-għan ta' sensibilizzazzjoni u biex tiġi kondiviża r-rieda tal-

UE li taħdem flimkien mal-partijiet ikkonċernati Togoliżi fuq it-tisħiħ tad-drittijiet tal-bniedem. Id-

diskorsi pubbliċi kienu opportunità biex jitwasslu l-messaġġi ewlenin dwar ir-rikonċiljazzjoni 

nazzjonali. Id-delegazzjoni tal-UE ospitat ukoll diversi avvenimenti organizzati minn 

organizzazzjonijiet tas-soċjetà ċivili. 

Skont il-programm li jappoġġa s-sistema ġudizzjarja (il-11-il FEŻ) ittieħdet azzjoni biex tittejjeb il-

kapaċità u l-effiċjenza tal-Ministeru għall-Ġustizzja. Twettqu awditi sabiex tittejjeb l-allokazzjoni 

tar-riżorsi. Dwar din il-kwistjoni, ġiet iffinalizzata organigramma ġdida u sar progress konsiderevoli 

fl-istabbiliment tas-servizzi meħtieġa. Il-faċilitazzjoni tal-aċċess għal servizzi ġudizzjarji huwa 

qasam ieħor ta' attivitajiet li qed jiġi implimentat bħalissa. Il-programm jappoġġa wkoll attivitajiet li 

għandhom l-għan li jiżguraw is-segwitu adatt u l-monitoraġġ ta' każijiet ta' korruzzjoni rrappurtati 

mill-bord istituzzjonali tal-awditu. 

Fl-2016, ġew iffinalizzati ħames azzjonijiet tal-EIDHR, implimentati minn organizzazzjonijiet tas-

soċjetà ċivili, bil-għan li jaħdmu fuq kwistjonijiet relatati ma' persuni b'diżabbiltà, iż-żgħażagħ u r-

rikonċiljazzjoni, il-libertà tal-kelma, il-ġlieda kontra l-impunità u l-protezzjoni tad-drittijiet 

fundamentali fl-industriji tal-minjieri. 

Il-programm il-ġdid, PROCEMA (il-11-il FEŻ), li jibbenefika lill-organizzazzjonijiet tas-soċjetà 

ċivili, ġie żviluppat u adottat u l-implimentazzjoni mistennija tibda fit-tielet kwart tal-2017. 

It-tnedija tal-akkademja tal-pulizija l-ġdida, b'appoġġ mill-10 programm tal-FEŻ, ġiet posposta 

minħabba restrizzjonijiet baġitarji fuq il-kontribuzzjonijiet Togoliżi. Instabet soluzzjoni u l-ewwel 

grupp mistenni jibda t-taħriġ f'Marzu 2017. Permezz ta' dan il-proġett, l-UE għandha l-għan li 

ssaħħaħ il-kapaċitajiet u l-professjonaliżmu tal-forzi tas-sigurtà sabiex dawn ikunu aktar effikaċi u 

jikkonformaw mad-drittijiet u l-libertajiet fundamentali. 

L-Eżami Perjodiku Universali (EPU) tat-Togo sar f'Ottubru 2016 fil-Kunsill tad-Drittijiet tal-

Bniedem tan-NU. It-Togo ġie mfaħħar dwar diversi żviluppi mill-aħħar EPU fl-2011, fuq kollox 

għat-titjib introdott permezz tal-Kodiċi Kriminali l-ġdid fl-2015. Ħafna delegati enfasizzaw l-isfidi, 

speċjalment rigward il-libertà ta' għaqda u ta' espressjoni għad-difensuri tad-drittijiet tal-bniedem u 

l-ġurnalisti, in-nuqqas ta' reġistrazzjoni tat-twelid, l-iffullar fil-ħabsijiet, il-kundizzjonijiet fil-ħabs u 

l-mutilazzjoni ġenitali. It-Togo ma aċċettax ir-rakkomandazzjonijiet biex jaderixxi mal-Istatut ta' 

Ruma tal-Qorti Kriminali Internazzjonali jew dwar id-drittijiet tal-bniedem ta' persuni LGBTI. L-

omosesswalità hija kriminalizzata għalkemm, fil-prattika, is-sanzjonijiet ma jiġux applikati dment li 

l-persuni LGBTI jżommu profil pubbliku baxx. 

L-impunità tal-forzi tas-sigurtà għadha sfida kbira u ma ttieħdu l-ebda passi sinifikanti fl-2016. L-

awtoritajiet Togoliżi ma implimentawx kompletament diversi sentenzi tal-Qorti tal-Ġustizzja tal-

ECOWAS. 

Il-kundizzjonijiet ta' detenzjoni ħżiena fil-ħabsijiet u l-abbuż tad-detenzjoni proviżorja (bejn wieħed 

u ieħor tnejn minn kull tliet ħabsin qed jistennew il-proċess tagħhom) jibqgħu fost it-tħassib ewlieni 

dwar id-drittijiet tal-bniedem. Il-ħabsin m'għandhomx aċċess xieraq għal servizzi bażiċi, bħall-ikel 

(ikla waħda biss kuljum) u l-kura tas-saħħa. L-ineffiċjenza tas-sistema ġudizzjarja hija l-kawża 

ewlenija tan-numru kbir ta' nies fil-ħabs li qegħdin jistennew li jibda l-proċess tagħhom. 

Għad fadal sfidi importanti għall-ġudikatura. It-Togo għad irid jaġġorna l-Kodiċi ta' Proċedura 

Kriminali tiegħu li jmur lura għall-1983. Il-kodiċi attwali ma jipprevedix li d-detenuti jkollhom 

aċċess għal avukat minnufih wara li jkunu ġew arrestati. Għalkemm saru xi sforzi, is-sistema 

ġudizzjarja għadha fi stat prekarju, ir-riżorsi umani tagħha huma dgħajfin fis-sens tal-kwantità, il-

kwalità u t-taħriġ, u nuqqas ta' allokazzjoni ta' baġit u ta' tagħmir. 

Għalkemm it-Togo għandu dispożizzjonijiet legali rigward id-drittijiet tan-nisa (eż. il-Kodiċi 

Kriminali tal-2015 u l-Code des personnes et de la famille tal-2012), jeżisti distakk bejn il-qafas 

legali u l-implimentazzjoni tiegħu. Minkejja li l-qafas legali jipprevedi trattament ugwali bejn l-

irġiel u n-nisa, inkluż fir-rigward tal-wirt u l-aċċess għas-sjieda tal-art, fil-prattika n-nisa jiffaċċaw 

ostakli sabiex dawn id-drittijiet isiru realtà. 

Ir-Repubblika tal-Uganda 

Minkejja livell relattivament pożittiv fir-reġjun fir-rigward tad-drittijiet tal-bniedem u d-

demokrazija, l-Uganda kompliet tiffaċċa sfidi relatati l-aktar mad-drittijiet ċivili u politiċi. Il-

Missjoni ta' Osservazzjoni Elettorali tal-UE tal-2016 enfasizzat fost l-oqsma ta' tħassib in-nuqqas ta' 

indipendenza tal-Kummissjoni Elettorali, il-monetizzazzjoni tal-politika, l-intimidazzjoni tal-

politikanti tal-oppożizzjoni u ta' dawk li jappoġġawhom u l-interpretazzjoni restrittiva tal-Att dwar 

il-Ġestjoni tal-Ordni Pubbliku (POMA), it-tisħiħ tal-kontroll tal-istat u t-trażżin tal-libertà ta' 

għaqda u l-libertà ta' espressjoni. Madankollu, l-MOE tal-UE rrikonoxxiet l-interess eċċezzjonali 

tal-Ugandiżi fil-proċess elettorali u d-determinazzjoni tagħhom li jieħdu sehem fih. 

L-azzjoni tal-UE fil-qasam tad-drittijiet tal-bniedem u d-demokrazija ffokat fuq il-libertà ta' għaqda, 

ta' assoċjazzjoni, ta' espressjoni u tal-istampa, l-obbligu ta' rendikont u l-ġlieda kontra l-korruzzjoni, 

il-ġustizzja transizzjonali, il-protezzjoni tad-difensuri tad-drittijiet tal-bniedem u l-abolizzjoni tal-

piena tal-mewt, id-drittijiet u l-protezzjoni tat-tfal, id-drittijiet tan-nisa, l-ugwaljanza bejn is-sessi u 

l-ġlieda kontra d-diskriminazzjoni. 

Fl-Uganda, l-aktar problemi serji tad-drittijiet tal-bniedem komplew jinkludu n-nuqqas ta' rispett 

għall-integrità tal-persuna (qtil u tortura illegali), restrizzjonijiet fuq il-libertajiet ċivili, u vjolenza u 

diskriminazzjoni kontra in-nisa u t-tfal, persuni b'diżabilità u l-komunità LGBTI. Il-korruzzjoni, l-

arrest u d-detenzjoni arbitrarji u motivati politikament, l-arrest preventiv f'iżolament u fit-tul, ir-

restrizzjonijiet fuq id-dritt għal proċess ġust, il-kundizzjonijiet ħorox fil-ħabs, il-vjolenza tal-massa, 

it-traffikar tal-bnedmin u t-tħaddim tat-tfal kienu wkoll fost l-isfidi importanti għad-drittijiet tal-

bniedem u d-demokrazija. 

Matul id-Djalogu Politiku tal-Artikolu 8 mal-Ministru għall-Affarijiet Barranin f'Ġunju 2016, il-

partijiet iddiskutew il-prijoritajiet ewlenin fil-qasam tad-drittijiet tal-bniedem u d-demokrazija, 

inkluż ir-riforma elettorali, l-ispazju politiku u l-libertà tal-media. Fil-laqgħa mal-Prim Ministru 

f'Settembru 2016, tqajmu kwistjonijiet relatati mar-riformi politiċi u l-istat tad-dritt. L-UE bdiet 

tinvolvi ruħha mal-Avukat Ġenerali bil-ħsieb ta' segwitu għall-implimentazzjoni ta' sentenza tal-

Qorti Suprema dwar l-elezzjonijiet presidenzjali kif ukoll il-konsiderazzjoni tar-

rakkomandazzjonijiet mill-MOE tal-UE. 

Kwistjonijiet li huma rilevanti għad-difensuri tad-drittijiet tal-bniedem (DDB) tqajmu wkoll f'laqgħat ta' 

djalogu politiku mal-gvern u l-UE pparteċipat attivament f'laqgħat ta' grupp ta' ħidma tad-donaturi dwar 

id-DDB. L-UE pprovdiet appoġġ lid-DDB permezz tal-mekkaniżmu ta' emerġenza tal-UE biex isiru 

għotjiet żgħar mill-Istrument Ewropew għad-Demokrazija u għad-Drittijiet tal-Bniedem (EIDHR) u 

permezz ta' mekkaniżmi rilevanti oħra tal-Istati Membri tal-UE. Fl-2016, il-Premju tal-UE għad-

Difensuri tad-Drittijiet tal-Bniedem ingħata lil Robert Sempala, Koordinatur Nazzjonali tan-Netwerk 

dwar id-Drittijiet tal-Bniedem għall-Ġurnalisti. 

Minkejja li l-ambjent leġislattiv u regolatorju hu pjuttost favorevoli għall-operat tas-soċjetà ċivili, dawk 

involuti f'ħidma ta' promozzjoni ħafna drabi ma jitħallewx iwettqu l-mandat tagħhom b'mod sħiħ. L-UE 

kompliet tinvolvi ruħha mill-qrib mal-gvern dwar l-implimentazzjoni tal-Att dwar l-NGOs u organizzat 

żewġ sessjonijiet ta' djalogu strutturat mal-organizzazzjonijiet tas-soċjetà ċivili. 

Fil-qasam tar-responsabbiltà, l-UE inkoraġġiet l-iżvilupp u l-implimentazzjoni ta' politiki kontra l-

korruzzjoni u l-promulgazzjoni ta' liġijiet rilevanti u appoġġat l-istituzzjonijiet u l-mekkaniżmi ta' 

sorveljanza. Tnieda proġett tal-UE li jikkontribwixxi għat-tnaqqis tal-faqar u l-iżvilupp soċjoekonomiku 

inklużiv permezz ta' appoġġ lill-istituzzjonijiet tal-Uganda li jiġġieldu l-korruzzjoni u li jiżguraw li 

tittieħed responsabbiltà. Proġett ieħor serva biex isaħħaħ l-istabbiltà makroekonomika u jsaħħaħ ir-

responsabbiltà u t-trasparenza tal-ġestjoni tal-finanzi pubbliċi (PFM). Barra minn hekk, id-Delegazzjoni 

tal-UE bdiet taħdem fuq Kuntratt ta' Riforma Settorjali għal appoġġ baġitarju fil-qasam tal-governanza, 

b'enfasi fuq is-settur tal-ġustizzja, il-liġi u l-ordni (JLOS) u s-settur tar-responsabbiltà (AS). 

L-UE kompliet tinkoraġġixxi dibattitu kostruttiv fl-Uganda dwar il-Qorti Kriminali Internazzjonali 

(QKI) u ħeġġet l-adozzjoni ta' politika dwar il-ġustizzja transizzjonali. F'Novembru 2016, saret żjara 

mill-Kapijiet tal-Missjoni tal-UE fl-Uganda tat-Tramuntana bil-għan li tinġabar informazzjoni diretta 

dwar l-istat attwali tar-rikonċiljazzjoni permezz ta' djalogu mal-partijiet ikkonċernati. F'dikjarazzjoni 

f'Diċembru 2016, l-UE kkundannat il-vjolenza fid-distrett ta' Kasese u ħeġġet li jsiru investigazzjonijiet 

sħaħ. Il-Faċilità tal-Governanza Demokratika (DGF), b'mod partikolari l-komponent tagħha dwar id-

drittijiet, il-ġustizzja u l-paċi, kellha l-għan li ssaħħaħ il-mekkaniżmi tal-ġustizzja transizzjonali, fost 

għanijiet oħra. 

L-UE wettqet attività ta' promozzjoni favur l-abolizzjoni tal-piena kapitali. Din inkludiet attivitajiet ta' 

sensibilizzazzjoni tal-pubbliku u komunikazzjoni permezz tal-media fil-Jum Dinji kontra l-Piena tal-

Mewt, meta l-Kap tad-Delegazzjoni tal-UE żar ħabsin ikkundannati għall-mewt fil-ħabs b'sigurtà 

massima ta' Luzira f'Kampala. L-UE ddiskutiet ukoll mal-gvern il-possibbiltà tat-tneħħija gradwali tal-

piena tal-mewt. 

B'appoġġ għad-drittijiet tan-nisa u tat-tfal u dawk ta' komunitajiet vulnerabbli, l-UE kellha 

diskussjonijiet regolari mal-gvern u kompliet tippromwovi l-promulgazzjoni ta' liġijiet. B'mod aktar 

speċifiku, it-temi tal-iskambji frekwenti kienu l-emanċipazzjoni tan-nisa, il-vjolenza sessista u s-

saħħa u d-drittijiet sesswali u riproduttivi. L-UE applikat approċċ ibbażat fuq id-drittijiet għall-

proġetti u l-programmi kollha tagħha u ddedikat attenzjoni speċjali lid-drittijiet tat-tfal, tan-nisa u 

tal-persuni b'diżabbiltà. Numru ta' proġetti ta' kooperazzjoni għall-iżvilupp, kemm b'attenzjoni fuq 

livell nazzjonali kif ukoll fuq dak reġjonali, kellhom bħala l-objettiv ewlieni tagħhom l-indirizzar 

tal-vjolenza fuq t-tfal. L-UE pprovdiet ukoll appoġġ għall-attivisti LGBTI permezz tal-mekkaniżmu 

ta' emerġenza biex isiru għotjiet żgħar taħt l-EIDHR. Barra minn hekk, id-Delegazzjoni tal-UE 

amministrat proġetti taħt strument tematiku, li jippromwovi l-ġlieda kontra d-diskriminazzjoni għal 

raġunijiet kulturali u etniċi, u l-indirizzar tad-diskriminazzjoni sesswali u d-diskriminazzjoni kontra 

persuni li qed jgħixu b'diżabbiltà. 

L-Eżami Perjodiku Universali (EPU) tal-Uganda sar f'Novembru 2016. Il-pajjiż ġie mfaħħar għall-

abbozz ta' pjan ta' azzjoni nazzjonali dwar id-drittijiet tal-bniedem, għall-adozzjoni tal-Att dwar il-

Prevenzjoni u Projbizzjoni tat-Tortura u għall-ospitalità tiegħu mar-refuġjati. Oqsma ta' tħassib li 

ġew enfasizzati kienu d-drittijiet ta' membri ta' komunitajiet ta' persuni LGBTI, il-libertà ta' 

espressjoni, ta' assoċjazzjoni u ta' għaqda, id-drittijiet tan-nisa u l-bniet, it-tortura u l-piena tal-

mewt. 

Ir-Repubblika taż-Żambja 

Fl-2016, is-sitwazzjoni ġenerali fiż-Żambja kienet iddominata mill-elezzjonijiet ġenerali li saru fil-

11 ta' Awwissu li kienu mfixkla minn restrizzjonijiet fuq il-libertà tal-media u inċidenti okkażjonali 

ta' vjolenza elettorali. Minkejja l-istrutturi u l-istituzzjonijiet legali eżistenti, għad fadal 

restrizzjonijiet li jirrigwardaw l-implimentazzjoni tal-leġislazzjoni u tal-politiki fil-qasam tad-

drittijiet tal-bniedem u d-demokrazija. 

Il-prijoritajiet tal-UE jinkludu l-indirizzar tal-vjolenza sessista; il-promozzjoni tad-drittijiet tan-nisa 

u tad-drittijiet ekonomiċi, soċjali u kulturali; it-tisħiħ tal-governanza trasparenti, inkluż il-ġlieda 

kontra l-korruzzjoni; it-titjib tal-aċċess għall-informazzjoni u l-libertà ta' espressjoni, ta' għaqda u ta' 

assoċjazzjoni; il-promozzjoni ta' sistema ġudizzjarja ġusta u effikaċi; u t-trawwim ta' ambjent 

nondiskriminatorju, b'enfasi fuq gruppi emarġinati. 

L-aċċess għall-ġustizzja għadu limitat għall-maġġoranza taż-Żambjani, u dan jirrestrinġi d-dritt 

tagħhom għal proċess ġust, prinċipalment minħabba nuqqas ta' għarfien, limitazzjonijiet finanzjarji 

u n-nuqqas ta' strutturi legali f'żoni rurali. Id-drittijiet tan-nisa u l-bniet jibqgħu ta' tħassib u l-

parteċipazzjoni tan-nisa fl-elezzjonijiet ġenerali kienet diżappuntanti. Tħassib ieħor dwar id-

drittijiet tal-bniedem jinkludi l-kundizzjonijiet ħżiena fil-ħabsijiet, is-saħħa u d-drittijiet sesswali u 

riproduttivi, is-sitwazzjoni ta' persuni LGBTI – b'persuna transġeneru kkundannata għal priġunerija 

twila – u l-persuni b'diżabbiltà. 

F'termini ta' titjib, l-Att ta' Emenda Kostituzzjonali tal-2016 inkluda għadd ta' dispożizzjonijiet fil-

qasam tad-drittijiet tan-nisa u tal-bniet, bħalma huma t-twaqqif tal-Kummissjoni għall-Ekwità u l-

Ugwaljanza bejn is-Sessi. Rapporti ta' inċidenti ta' vjolenza sessista naqsu kemxejn fl-2016 iżda din 

tibqa' mifruxa u aċċettata minn partijiet kbar tas-soċjetà. Tnedew żewġ qrati bi proċeduri aċċellerati 

speċjalizzati fil-vjolenza sessista (l-ewwel tat-tip tagħhom fl-Afrika t'Isfel) u qed isiru wkoll sforzi 

nazzjonali għas-sensibilizzazzjoni dwar il-ġlieda kontra ż-żwiġijiet ma' persuni taħt l-età. Dwar dan 

tal-aħħar, fl-2016 ġiet adottata l-istrateġija nazzjonali 2016-2020 biex jintemmu ż-żwiġijiet ma' 

persuni taħt l-età . 

L-UE appoġġat il-prijoritajiet u l-objettivi maqbula internament kemm fil-livell politiku kif ukoll 

permezz tal-programmi tal-UE ta' kooperazzjoni għall-iżvilupp. Fil-kuntest tad-Djalogu Politiku 

skont l-Artikolu 8 l-attenzjoni kienet fuq kwistjonijiet bħad-drittijiet tan-nisa, il-libertà ta' 

espressjoni u l-piena tal-mewt. 

Il-kwistjonijiet marbutin mad-demokrazija u d-drittijiet tal-bniedem, bħall-kwistjonijiet ta' ġeneru u 

l-ġlieda kontra l-korruzzjoni, tqajmu wkoll fil-laqgħa konġunta li saret f'Ottubru bejn il-Kapijiet tal-

Missjonijiet tal-UE u l-President Lungu. 

Fir-rigward tal-piena tal-mewt, saru sforzi mmirati ta' sensibilizzazzjoni fil-perijodu li ppreċeda l-

vot taż-Żambja dwar il-moratorju fil-laqgħa tal-AĠNU li saret f'Diċembru. 

L-UE u l-Istati Membri jibqgħu bħala sħab ewlenin għall-iżvilupp taż-Żambja. L-oqsma ta' appoġġ 

bl-ogħla numri ta' proġetti tal-UE/Stati Membri fl-2016 kienu d-drittijiet tan-nisa u l-bniet u l-ġlieda 

kontra l-vjolenza sessista, id-drittijiet ekonomiċi, soċjali u kulturali (l-aċċess għas-saħħa u l-

edukazzjoni), il-governanza trasparenti u l-ġlieda kontra l-korruzzjoni. 

Qabel l-elezzjonijiet ġenerali, l-UE bagħtet Missjoni ta' Osservazzjoni Elettorali (MOE) magħmula 

minn madwar 124 osservatur, inkluż delegazzjoni ta' erba' membri tal-Parlament Ewropew, li 

baqgħet fl-għaxar provinċji taż-Żambja mid-29 ta' Ġunju sat-12 ta' Settembru. Il-MOE vvalutat il-

proċess elettorali kollu f'konformità mal-impenji internazzjonali u reġjonali għal elezzjonijiet 

ġenwini u trasparenti u l-liġijiet taż-Żambja. Il-missjoni kkonkludiet li l-votazzjoni kienet paċifika u 

ġeneralment amministrata tajjeb, iżda rrappurtat li l-elezzjonijiet kienu mfixkla bi preġudizzju 

sistematiku fuq il-media tal-istat u li kien hemm restrizzjonijiet fuq il-kampanji. 

L-Unjoni Ewropea ħarġet diversi dikjarazzjonijiet mill-bidu tas-sena biex tinkoraġġixxi 

elezzjonijiet paċifiċi, trasparenti, kredibbli u inklużivi. Fil-perijodu ta' wara l-elezzjonijiet, il-

kelliem tar-RGħ/VP tal-UE ħareġ dikjarazzjoni dwar l-iżviluppi ta' wara l-elezzjoni, fejn għamel 

appell għas-sospensjoni ta' żewġ stazzjonijiet tar-radju u ta' stazzjon tat-televiżjoni. 

Fir-rigward tad-difensuri tad-drittijiet tal-bniedem, l-UE hija impenjata li tappoġġa direttament lid-

difensuri tad-drittijiet tal-bniedem ta' persuni LGBTI. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ), l-Istrument Ewropew għad-Demokrazija u għad-Drittijiet tal-

Bniedem (EIDHR) u l-programm DCI NSA-LA. 

Iż-Żambja rratifikat l-istrumenti internazzjonali prinċipali relatati mad-drittijiet tal-bniedem. Fl-

2016, hija tenniet l-appoġġ u s-sħubija kontinwa tagħha mal-Qorti Kriminali Internazzjonali 

minkejja l-fatt li bosta pajjiżi Afrikani ħabbru l-intenzjoni tagħhom li jirtiraw mill-QKI fl-2016. 

Il-Proċess tal-Eżami Perjodiku Universali għaż-Żambja huwa skedat għall-2017. 

Prijorità ġdida għall-UE fiż-Żambja hija l-promozzjoni tad-drittijiet ekonomiċi, soċjali u kulturali 

b'attenzjoni partikolari fuq id-dritt tat-tfal għal kura tas-saħħa tajba u l-edukazzjoni. Filwaqt li l-UE 

hija diġà impenjata attivament f'dan il-qasam mil-lat tal-kooperazzjoni għall-iżvilupp, b'mod 

partikolari permezz tal-impenn tagħha fil-programmi dwar is-saħħa, l-edukazzjoni u l-protezzjoni 

soċjali, din il-prijorità ġdida ser tingħata attenzjoni akbar fil-qafas tal-impenn politiku tal-UE. 

Ir-Repubblika taż-Żimbabwe 

Fl-2016, is-sitwazzjoni ġenerali tad-drittijiet tal-bniedem fiż-Żimbabwe iddeterjorat b'mod 

sinifikanti, b'mod partikolari fir-rigward tad-dimostranti tal-media soċjali u l-membri tal-partiti tal-

oppożizzjoni. Il-manifestazzjonijiet tal-partiti politiċi, anki dawk awtorizzati mill-qrati, ta' spiss ġew 

sfrattati mill-pulizija. Id-dimostranti ġew intimidati, inkluż b'mezzi vjolenti, u mijiet ta' dimostranti 

intbagħtu l-ħabs mingħajr proċess ġust (għalkemm fl-aħħar inħelsu kollha fuq garanzija). Kien 

hemm aktar minn għaxar każijiet dokumentati tajjeb u mmirati ta' ħtif u tortura ta' mexxejja ta' 

movimenti soċjali u l-membri tal-familja tagħhom. 

Matul l-2016, il-prijoritajiet tal-UE indirizzaw kemm l-istituzzjonijiet kif ukoll l-organizzazzjonijiet 

tas-soċjetà ċivili involuti fl-implimentazzjoni tal-kostituzzjoni l-ġdida, b'mod partikolari d-

Dikjarazzjoni tad-Drittijiet il-ġdida, kif ukoll id-drittijiet soċjoekonomiċi u kulturali. Ingħatat 

attenzjoni addizzjonali lit-tisħiħ tal-istat tad-dritt, il-promozzjoni u l-protezzjoni tad-difensuri tad-

drittijiet tal-bniedem, id-drittijiet tan-nisa u tat-tfal, u d-drittijiet tal-minoranzi. 

Kwistjonijiet oħra tad-drittijiet tal-bniedem kienu jikkonċernaw il-politiċizzazzjoni tal-għajnuna 

alimentari, b'mod partikolari f'reġjuni fejn l-għajnuna alimentari titqassam mill-gvern. Fir-rigward 

tad-demokrazija u l-governanza tajba, emenda proposta għall-kostituzzjoni tagħti setgħat eżekuttivi 

lill-President Mugabe biex jaħtar Prim Imħallef, Viċi Prim Imħallef u President tal-Qorti Suprema – 

dispożizzjoni li ġiet eliminata b'mod deliberat fil-kostituzzjoni l-ġdida adottata fl-2013. Dan il-pass 

ġie kkritikat ħafna mill-gruppi tas-soċjetà ċivili. 

Fuq nota pożittiva, iż-Żimbabwe impenja ruħu li jastjeni fir-rigward tar-riżoluzzjoni fl-AĠNU dwar 

il-moratorju fuq il-piena tal-mewt u li jipproponi li jbiddel il-piena tal-mewt ta' dawk li bħalissa 

jinsabu kkundannati għall-mewt għal għomor il-ħabs. Barra minn hekk, il-Kummissjoni għad-

Drittijiet tal-Bniedem taż-Żimbabwe setgħet taqdi rwol dejjem aktar attiv u ħarġet rapporti li 

jikkundannaw l-użu eċċessiv ta' vjolenza matul il-protesti li saru fis-sajf u l-politiċizzazzjoni tal-

għajnuna alimentari. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija maż-

Żimbabwe f'diversi kuntesti. Sar Djalogu Politiku skont l-Artikolu 8 fil-25 ta' Novembru fil-livell 

tas-Segretarju Permanenti u ta' Ambaxxatur li kopra l-kwistjonijiet ewlenin kollha relatati mas-

sitwazzjoni tad-drittijiet tal-bniedem u tad-demokrazija fil-pajjiż. 

L-UE wriet ripetutament it-tħassib tagħha permezz ta' dikjarazzjonijiet, diskorsi, u workshops 

lokali, u ħadet passi formali u informali biex tħeġġeġ lill-gvern taż-Żimbabwe jiżgura r-rispett sħiħ 

għad-drittijiet tal-bniedem. Id-Delegazzjoni tal-UE ħarġet ħames dikjarazzjonijiet lokali fejn 

esprimiet tħassib dwar il-ħtif tal-attivist nieqes Itai Dzamara, il-governanza lokali, il-vjolenza, id-

dritt għal protesta paċifika, u l-ħtif u t-trattament brutali ta' attivisti soċjali. 

Fil-15 ta' Settembru, il-Parlament Ewropew adotta riżoluzzjoni li kkundannat il-ksur tad-drittijiet 

tal-bniedem u stiednet lill-UE sabiex '(il-Kunsill u l-Kummissjoni) janalizzaw bir-reqqa ikunx 

xieraq li jerġgħu jimponu ċerti miżuri restrittivi'.70 

Fil-5 ta' Diċembru, il-Kapijiet tal-Missjoni tal-UE kellhom djalogu strutturat mas-soċjetà ċivili fejn 

indirizzaw il-kostituzzjonaliżmu, is-sessjoni tal-Eżami Perjodiku Universali (EPU) dwar iż-

Żimbabwe li saret fit-2 ta' Novembru, u l-ispazju għas-soċjetà ċivili. 

VI. IL-PENIŻOLA GĦARBIJA 

Ir-Renju tal-Bahrain 

Ħames snin wara li reġa' beda l-inkwiet fir-Renju tal-Bahrain, l-UE tkompli tissorvelja mill-qrib l-

iżviluppi lokali u fejn adegwat, tesprimi tħassib, b'modi differenti, dwar is-sitwazzjoni interna 

b'rabta mad-drittijiet tal-bniedem. 

                                                 
70 Riżoluzzjoni tal-Parlament Ewropew tal-15 ta' Settembru 2016 dwar iż-Żimbabwe (2016/2882(RSP)) 

L-UE appellat b'mod konsistenti lin-naħat kollha biex jidħlu b'mod kostruttiv fi proċess ta' 

rikonċiljazzjoni nazzjonali ġenwina u djalogu, mingħajr prekondizzjonijiet u b'mod paċifiku. L-UE 

segwiet mill-qrib uħud mill-inizjattivi li ttieħdu mill-gvern tal-Bahrain – speċjalment l-

implimentazzjoni sħiħa tar-rakkomandazzjonijiet tal-Kummissjoni ta' Inkjesta Indipendenti tal-

Bahrain – u l-ħidma tal-istituzzjonijiet relatati mad-drittijiet tal-bniedem bħall-Ombudsman tal-

Pulizija għall-Ministeru għall-Intern, l-Istituzzjoni Nazzjonali għad-Drittijiet tal-Bniedem u l-

Kummissjoni għad-Drittijiet tal-Priġunieri u d-Detenuti. Madankollu, il-kondizzjonijiet meħtieġa 

għal rikonċiljazzjoni reali u dejjiema għadhom ma nkisbux u l-UE appellat ripetutament lill-

Bahrainin kollha biex jagħmlu użu mill-istituzzjonijiet il-ġodda biex jiżguraw li dawn iwettqu titjib 

konkret fis-sitwazzjoni tad-drittijiet tal-bniedem fil-Bahrain, inkluż abbażi tar-rakkomandazzjonijiet 

li saru fir-rapporti ppreżentati mill-Istituzzjoni Nazzjonali għad-Drittijiet tal-Bniedem u l-

Ombudsman, biex tinkiseb stabbiltà u prosperità fit-tul u sostenibbli għaċ-ċittadini Bahrainin 

kollha. 

L-UE ddjalogat b'mod konsistenti mal-awtoritajiet Bahrainin dwar tħassib relatat mad-drittijiet tal-

bniedem fir-Renju, filwaqt li tat parir kontra miżuri li jistgħu jipperikolaw l-istabbiltà tal-pajjiż. Is-

SEAE mexxa diversi inizjattivi ta' komunikazzjoni formali u informali indirizzati lill-awtoritajiet 

Bahrainin dwar ir-ripressjoni intensifikata fuq il-libertà ta' espressjoni, każijiet individwali 

prominenti ta' attivisti politiċi u tad-drittijiet tal-bniedem, il-priġunerija ta' mexxejja tas-soċjetà 

politika ewlenija tal-oppożizzjoni u x-xoljiment tagħha, il-projbizzjoni fuq l-ivvjaġġar ta' attivisti 

tad-drittijiet tal-bniedem, l-għadd kbir ta' każijiet ta' revoka taċ-ċittadinanza, u s-sentenzi tal-mewt 

f'każijiet fejn ikunu tressqu lmenti ta' allegazzjonijiet ta' tortura u trattament ħażin. 

Minbarra li nħarġu sensiela ta' dikjarazzjonijiet pubbliċi,71 ir-RGħ/VP u s-SEAE kellhom kuntatti 

diretti regolari ma' atturi politiċi u attivisti Bahrainin. Ir-Rappreżentant Speċjali tal-UE għad-

Drittijiet tal-Bniedem iltaqa' mal-Ministru u l-Assistent Ministru Bahrainin għall-Affarijiet Barranin 

f'Ġinevra. L-ewwel laqgħa tal-grupp ta' ħidma informali bejn l-UE u l-Bahrain dwar id-drittijiet tal-

bniedem saret fl-4 ta' April f'Manama. 

                                                 
71 Is-Servizz tal-UE għall-Azzjoni Esterna, Dikjarazzjoni mill-Kelliem dwar l-iżviluppi reċenti fil-Bahrain, 

5 ta' Lulju 2016 u Dikjarazzjoni mill-Kelliem dwar il-kundanna ta' Ali Salman, 5 ta' Lulju 2016 

L-UE kompliet tħeġġeġ lis-soċjetajiet politiċi kollha biex jinvolvu ruħhom fi djalogu nazzjonali 

mmirat lejn ir-riforma u r-rikonċiljazzjoni nazzjonali bħala l-unika triq possibbli, filwaqt li talbet 

lill-awtoritajiet biex jikkomunikaw mal-oppożizzjoni u biex jikkunsidraw miżuri għat-tisħiħ tal-

fiduċja, inkluż il-ħelsien tal-attivisti paċifiċi. L-UE kkundannat bil-qawwa l-użu ta' vjolenza fi 

kwalunkwe forma minn kwalunkwe naħa biex jintlaħqu għanijiet politiċi. 

L-UE ħarġet Dikjarazzjoni tal-UE maqbula mill-Istati Membri kollha tal-UE taħt il-Punt 2 fl-

14 ta' Settembru f'Ġinevra, li fiha l-UE qajmet it-tħassib tagħha dwar is-sitwazzjoni tad-drittijiet tal-

bniedem fil-Bahrain. 

Il-Parlament Ewropew adotta Riżoluzzjoni ta' Urġenza fl-4 ta' Frar dwar il-każ ta' Mohammed 

Ramadan, Bahraini kkundannat għall-mewt.72Fir-Riżoluzzjoni, il-Parlament esprima t-tħassib u d-

diżappunt tiegħu dwar il-fatt li l-Bahrain mar lura għall-prattika tal-piena kapitali, ikkundanna l-użu 

allegat tat-tortura fuq il-priġunieri mill-forzi tas-sigurtà, u esprima tħassib dwar l-użu ta' liġijiet 

kontra t-terroriżmu biex jikkastigaw twemmin u konvinzjonijiet politiċi u biex jipprevjenu liċ-

ċittadini milli jagħmlu attivitajiet politiċi. 

Il-Parlament Ewropew adotta Riżoluzzjoni ta' Urġenza fis-7 ta' Lulju dwar il-Bahrain fejn esprima 

t-tħassib tiegħu rigward il-kampanja intensifikata ta' ripressjoni u persekuzzjoni tad-difensuri tad-

drittijiet tal-bniedem u tal-oppożizzjoni politika u nnota l-projbizzjonijiet fuq l-ivvjaġġar, ir-revoka 

taċ-ċittadinanza, il-każijiet ta' Nabeel Rajab, Zainab Al-Khawaja, Mohammed Ramadan, Ali Moosa 

u x-Sheikh Ali Salman, u s-sospensjoni ta' Al-Wefaq.73 

Membri tal-Parlament Ewropew żaru r-Renju tal-Bahrain mis-17 sad-19 ta' Diċembru. 

L-Istat tal-Kuwajt 

Il-kwistjonijiet ewlenin li qajmet l-UE mal-awtoritajiet tal-Kuwajt kienu s-sitwazzjoni tal-Bidoons 

(residenti apolidi), il-piena tal-mewt, il-libertà ta' espressjoni u s-sitwazzjoni tal-ħaddiema barranin 

u tal-ħaddiema domestiċi. 

                                                 
72 Riżoluzzjoni tal-Parlament Ewropew tal-4 ta' Frar 2016 dwar il-Bahrain: il-każ ta' Mohammed Ramadan 

(2016/2557(RSP)) 
73 Riżoluzzjoni tal-Parlament Ewropew tas-7 ta' Lulju 2016 dwar il-Bahrain (2016/2808(RSP)) 

L-UE ssorveljat l-implimentazzjoni ta' leġislazzjoni adottata reċentement li tirregola d-drittijiet tax-

xogħol tal-ħaddiema domestiċi. Skont din il-leġislazzjoni, id-drittijiet u l-obbligi tal-ħaddiema 

domestiċi huma definiti b'mod ċar, biex b'hekk titnaqqas il-possibbiltà ta' abbuż . Il-liġijiet il-ġodda 

jintroduċu xi bidliet pożittivi u l-UE ser tkompli tissorvelja l-implimentazzjoni tagħhom u l-

mekkaniżmi għall-infurzar tagħhom. 

Fil-kuntatti tagħha mal-awtoritajiet tal-Kuwajt l-UE esprimiet it-tħassib tagħha dwar numru ta' 

arresti ta' attivisti tad-drittijiet tal-bniedem abbażi tal-fatt li eżerċitaw b'mod paċifiku d-drittijiet 

tagħhom tal-libertà ta' espressjoni, ta' assoċjazzjoni u ta' għaqda. 

Wara l-Eżami Perjodiku Universali (EPU) mill-Kunsill tad-Drittijiet tal-Bniedem tan-NU, l-UE qed 

tħeġġeġ lill-awtoritajiet tal-Kuwajt biex jimplimentaw ir-rakkomandazzjonijiet tal-EPU u ser 

tkompli tissorvelja l-proċess. 

L-UE hija konxja tal-kwistjoni rigward persuni apolidi fil-Kuwajt peress li s'issa għadha ma nstabet 

l-ebda soluzzjoni serja għal din il-problema. 

L-UE qajmet il-kwistjoni tad-drittijiet tal-ħaddiema migranti, speċjalment id-dritt għall-edukazzjoni 

fl-iskejjel pubbliċi. 

Is-Sultanat ta' Oman 

L-UE baqgħet imħassba dwar bosta kawżi l-qorti kontra persuni li pprotestaw jew esprimew 

fehmiet fuq il-media soċjali, iżda nnotat ukoll li ngħataw maħfriet fil-parti l-kbira ta' dawn il-

każijiet. Kwistjoni oħra ta' tħassib għall-UE kienet id-diskriminazzjoni kontra ħaddiema espatrijati, 

fl-applikazzjoni tal-liġijiet tax-xogħol u fil-prattika, u l-istatus u s-sitwazzjoni ġenerali tagħhom. L-

UE kkoordinat mal-awtoritajiet Omani dwar is-sitwazzjoni tal-ħaddiema barranin u dwar it-traffikar 

ta' bnedmin. 

L-UE kompliet tappoġġa lil Maina Kiai, ir-Rapporteur Speċjali tan-NU dwar id-drittijiet għal-

libertà ta' għaqda paċifika u ta' assoċjazzjoni, li ppreżenta r-rapport tiegħu dwar iż-żjara tiegħu fl-

Oman f'Settembru 2014 fid-29 Sessjoni tal-Kunsill tad-Drittijiet tal-Bniedem tan-NU fis-

17 ta' Ġunju, fejn iddikjara li d-dritt tal-poplu Oman għall-għaqda paċifika "virtwalment ma jeżistix 

fil-prattika". 

L-UE qajmet il-każijiet tad-difensuri tad-drittijiet tal-bniedem Ismaeel al-Meqbali, Helal al-Alawi, 

Saeed Jadad, l-attivisti online Hassan al-Basham u Abdullah Habib, il-kittieb Hammood al-Shukaily 

u l-ġurnalisti Yousef al-Haj u Ibrahim al-Maamari mal-awtoritajiet Omani, meta kien possibbli. 

L-Istat tal-Qatar 

L-UE u l-Istati Membri tagħha ffokaw b'mod partikolari fuq il-libertà ta' espressjoni u l-iżvilupp tal-

media indipendenti, l-isforzi biex tissaħħaħ is-soċjetà ċivili permezz ta' leġislazzjoni aktar liberali 

rigward il-libertà ta' assoċjazzjoni u inizjattivi tas-soċjetà ċivili, l-appoġġ għad-difensuri tad-

drittijiet tal-bniedem, id-drittijiet tan-nisa, u t-titjib tal-kundizzjonijiet tax-xogħol u tal-għajxien ta' 

ħaddiema migranti. 

L-attenzjoni globali għadha tiffoka fuq il-kundizzjonijiet tal-ħaddiema migranti fil-Qatar, wara 

rapporti ta' pagi li ma tħallsux, nuqqasijiet fl-oqsma tas-saħħa u s-sikurezza, akkomodazzjonijiet 

inadegwati, u aġenti tal-impjiegi bla skrupli fil-pajjiżi ta' oriġini tal-ħaddiema fit-tħejjija għat-Tazza 

tad-Dinja tal-FIFA fl-2022. 

L-UE laqgħet il-leġislazzjoni li ġiet adottata f'Ottubru 2015, li daħlet fis-seħħ f'Diċembru 2016, 

bħala pass importanti biex is-sistema ‘kafala' (sponsorjar) tiġi sostitwita minn sistema 

kompletament bbażata fuq kuntratti. L-UE ser tkompli tissorvelja l-implimentazzjoni tagħha. 

Fl-ambitu tal-ILO ġie ppreżentat ilment kontra l-Qatar skont l-Artikolu 26 tal-Kostituzzjoni għall-

ksur tal-Konvenzjoni 81 tal-ILO dwar l-Ispezzjoni tax-Xogħol u l-Konvenzjoni 29 dwar ix-Xogħol 

Sfurzat. Saret żjara tripartitika tal-ILO f'Marzu u waqt is-sessjoni ta' Marzu tal-Korp Governattiv 

tal-ILO u l-Konferenza Internazzjonali dwar ix-Xogħol f'Ġunju, il-Qatar tenna r-rieda tiegħu li 

jiddjaloga mal-korpi internazzjonali. L-UE laqgħet l-iżviluppi pożittivi u ħeġġet lill-Qatar biex 

jindirizza l-kwistjonijiet li fadal b'mod kostruttiv. 

Ir-Renju tal-Arabja Sawdija 

Fl-2016, is-sitwazzjoni ġenerali tad-drittijiet tal-bniedem baqgħet ikkaratterizzata minn ħafna 

tħassib, għalkemm jista' jiġi identifikat xi progress f'diversi oqsma. L-implimentazzjoni tal-piena 

tal-mewt hija sors ta' tħassib kbir: din is-sena kien hemm 154 eżekuzzjoni, ir-raba' l-ogħla numru 

fid-dinja. Is-sistema ta' tutela tillimita l-indipendenza tan-nisa. L-ambitu tal-libertà ta' espressjoni 

(inkluż online) tnaqqas matul l-2016. Kien hemm xi progress fir-rigward tan-nisa u l-isport, u n-nisa 

kisbu aċċess għal aktar professjonijiet fis-suq tax-xogħol. Ittieħdu xi passi pożittivi dwar il-

kundizzjonijiet tal-ħaddiema migranti iżda jeħtieġ li tiġi abolita s-sistema 'kafala' (sponsorjar) li hija 

prevalenti fir-reġjun u fir-Renju tal-Arabja Sawdija. 

L-UE impenjat ruħha b'mod konsistenti mal-awtoritajiet Sawdin fi djalogu dwar id-drittijiet tal-

bniedem u inkoraġġiet il-miżuri ta' riformi li għaddejjin kif ukoll l-abolizzjoni u n-non 

implimentazzjoni tal-piena tal-mewt. L-oqsma ta' attenzjoni inkludew id-drittijiet tan-nisa, b'mod 

partikolari l-emanċipazzjoni ekonomika tan-nisa u r-rappreżentazzjoni pubblika tan-nisa, id-

drittijiet tat-tfal, il-libertà ta' espressjoni u ta' għaqda, it-tolleranza reliġjuża u n-

nondiskriminazzjoni, u d-drittijiet tal-migranti. 

Il-kamp ta' applikazzjoni kemm tal-Liġi kontra t-Terroriżmu kif ukoll tal-Liġi kontra l-Kriminalità 

Ċibernetika tal-2014 ġie interpretat b'mod estensiv, biex b'hekk kompla jitnaqqas il-marġini tal-

libertà ta' espressjoni u ta' għaqda matul l-2016, permezz tal-applikazzjoni ta' sentenzi ħorox għad-

difensuri tad-drittijiet tal-bniedem. 

Il-liġi dwar l-Assoċjazzjonijiet u l-Fondazzjonijiet li nħarġet f'Diċembru 2015 u li daħlet fis-seħħ 

f'Marzu 2016 b'mod ġenerali ma rnexxilhiex turi li tipprovdi biżżejjed garanziji li l-assoċjazzjonijiet 

ser ikunu rreġistrati. L-emendi għall-leġislazzjoni dwar ix-xogħol li għandhom l-għan li jtejbu s-

sitwazzjoni tal-ħaddiema migranti għad iridu jiġu implimentati b'mod sħiħ, filwaqt li l-ħaddiema 

domestiċi huma esklużi mill-ambitu tal-liġi emendata. In-nisa għadhom limitati mis-sistema ta' 

tutela. 

F'termini ta' titjib, in-nisa ngħatatilhom is-setgħa ekonomika permezz tal-faċilitazzjoni tal-aċċess 

għas-suq tax-xogħol peress li nfetħu aktar professjonijiet għan-nisa li qabel kienu riżervati għall-

irġiel. Evoluzzjoni pożittiva kienet l-istabbiliment, fl-1 ta' Awwissu, mill-Awtorità Ġenerali tal-

Isports ta' dipartiment ġdid tan-nisa u l-Prinċipessa Reema bint Bandar al-Saud inħatret bħala l-kap 

tiegħu. Minn Mejju 2016, in-nisa tħallew jirċievu kopja taċ-ċertifikat taż-żwieġ tagħhom, biex 

b'hekk jiġu ggarantiti d-drittijiet tagħhom b'rabta mas-suċċessjoni. 

L-implimentazzjoni tal-leġislazzjoni emendata dwar ix-xogħol tippermetti li ħaddiema migranti 

jibbenefikaw minn pagamenti ta' salarji permezz ta' trasferiment bankarju dirett, tistabbilixxi n-

numru massimu ta' sigħat ta' xogħol u tirregola l-leave legali (leave minħabba mard, leave tal-

maternità, eċċ.). 

F'April 2016, digriet irjali illimita s-setgħat tal-Kumitat għall-Promozzjoni tal-Virtù u l-Prevenzjoni 

tal-Vizzji li jżomm persuni taħt kustodja, u dan iwitti t-triq għal aktar libertà. 

L-UE impenjat ruħha b'mod konsistenti mal-awtoritajiet tal-Arabja Sawdija fir-rigward tat-tħassib 

dwar id-drittijiet tal-bniedem fir-Renju, filwaqt li inkoraġġiet il-miżuri ta' riforma. L-oqsma ta' 

tħassib ewlieni jinkludu s-sistema ta' tutela mill-irġiel u d-drittijiet tan-nisa, il-piena tal-mewt, ir-

riforma tal-ġudikatura, il-libertà ta' espressjoni, it-tolleranza reliġjuża, id-diskriminazzjoni u d-

drittijiet tal-ħaddiema barranin. 

Minbarra sensiela ta' dikjarazzjonijiet pubbliċi, speċjalment waħda wara l-eżekuzzjoni tal-massa ta' 

47 priġunier fit-2 ta' Jannar74, is-SEAE mexxa diversi inizjattivi ta' komunikazzjoni formali u 

informali indirizzati lill-awtoritajiet tal-Arabja Sawdija f'bosta kawżi ġudizzjarji relatati mad-

drittijiet tal-bniedem f'koordinazzjoni mill-qrib mal-Istati Membri tal-UE u sħab li jaħsbuha bl-

istess mod. 

L-UE żammet kuntatti regolari mal-organizzazzjonijiet tas-soċjetà ċivili u d-difensuri tad-drittijiet 

tal-bniedem u f'bosta okkażjonijiet qajmet każijiet ta' tħassib mal-awtoritajiet rilevanti. Mill-2013, 

id-Delegazzjoni tal-UE kellha l-permess biex id-diplomatiċi jattendu l-proċessi pubbliċi. Minn dak 

iż-żmien 'l hawn, flimkien mal-Ambaxxati tal-Istati Membri tal-UE, hija osservat diversi seduti tal-

qorti, inkluż matul l-2016. 

                                                 
74 2 ta' Jannar 2016, Dikjarazzjoni tar-RGħ/VP Federica Mogherini dwar l-eżekuzzjonijiet fl-Arabja Sawdija 

http://eeas.europa.eu/statements-eeas/2016/160102_01_en.htm 

http://eeas.europa.eu/statements-eeas/2016/160102_01_en.htm

L-UE, permezz tad-Delegazzjoni tal-Unjoni Ewropea f'Riyadh, ippreżentat il-prijoritajiet u l-

inizjattivi tal-UE lill-awtoritajiet tal-Arabja Sawdija qabel kull laqgħa tal-Kunsill tad-Drittijiet tal-

Bniedem u tat-Tielet Kumitat tal-AĠNU. 

L-UE esprimiet ukoll tħassib dwar il-minorenni li ġew ikkundannati għall-mewt avolja kienu 

minorenni fil-mument meta ġew arrestati, li jikkostitwixxi ksur tal-Konvenzjoni dwar id-Drittijiet 

tat-Tfal, iffirmata mill-Arabja Sawdija. 

L-UE laqgħet il-bidliet introdotti fil-liġi tax-xogħol, li tejbu s-sitwazzjoni tal-ħaddiema migranti, u 

l-implimentazzjoni tal-leġislazzjoni emendata matul l-2016, u ħeġġet aktar bidliet lejn l-abolizzjoni 

kompleta tas-sistema tal-'kafala' (sponsorjar). 

Fid-19 ta' Jannar il-Parlament Ewropew kellu dibattitu dwar id-deterjorament tar-relazzjonijiet bejn 

l-Arabja Sawdija u l-Iran u r-RGħ/VP wieġbet waqt li enfasizzat l-isforzi tal-UE b'rabta ma' din il-

kwistjoni. 

Membri Parlamentari Ewropej mill-Kumitat AFET żaru r-Renju tal-Arabja Sawdija, il-Qatar u l-

Emirati Għarab Magħquda, mis-7 sat-12 ta' Frar u l-Membru Parlamentari Ewropew Rachida Dati 

żaret ir-Renju tal-Arabja Sawdija mill-1 sat-3 ta' Ottubru. Il-Parlament Ewropew żar ukoll ir-Renju 

tal-Arabja Sawdija mid-19 sal-21 ta' Diċembru fil-qafas tal-laqgħa interparlamentari bejn il-

Parlament Ewropew u l-Kunsill Shura. 

L-UE tikkondividi l-istess tħassib bħal xi esperti tan-NU dwar id-drittijiet tal-bniedem rigward il-

miżuri estensivi kontra t-terroriżmu li jistgħu jwasslu għal abbużi kontra difensuri tad-drittijiet tal-

bniedem u attivisti politiċi online bl-ebda rabta mat-terroriżmu. 

L-Emirati Għarab Magħquda 

L-UE baqgħet attiva fis-sorveljanza tas-sitwazzjoni tad-drittijiet tal-bniedem fl-Emirati Għarab 

Magħquda (EGħM), f'koordinazzjoni mill-qrib mal-ambaxxati tal-Istati Membri tal-UE. 

Is-sitt laqgħa tal-grupp ta' ħidma informali tal-UE u l-EGħM dwar id-drittijiet tal-bniedem ġiet 

organizzata b'suċċess fil-25 u s-26 ta' Mejju 2016 f'Abu Dhabi, u ġabret flimkien lil parteċipanti 

mis-SEAE, il-Ministeru għall-Affarijiet Barranin tal-EGħM u ministeri rilevanti tal-EGħM (tal-

Ġustizzja, l-Intern, it-Tolleranza u ż-Żgħażagħ). F'atmosfera ġeneralment pożittiva, il-laqgħat 

indirizzaw il-firxa sħiħa ta' tħassib tal-UE, inkluż il-libertà ta' espressjoni, id-drittijiet tat-tfal, l-

emanċipazzjoni tan-nisa u liż-żgħażagħ, id-drittijiet tax-xogħol, l-aċċess għall-ġustizzja u l-

kundizzjonijiet tad-detenzjoni. 

F'kooperazzjoni mal-pajjiż ta' oriġini, l-EGħM urew impenn biex jippruvaw jillimitaw l-abbużi fir-

rigward tar-reklutaġġ ta' ħaddiema migranti. L-element kruċjali huwa li jiġi ggarantit id-dritt lill-

ħaddiema biex jagħżlu l-impjegatur tagħhom. Fid-29 ta' Settembru 2015, il-Ministru għax-Xogħol 

tal-EGħM ħabbar digriet ġdid li jirregola r-relazzjonijiet tax-xogħol u dan daħal fis-seħħ fl-

1 ta' Jannar 2016. Dawn id-dispożizzjonijiet bla dubju jirrappreżentaw progress sinifikanti fil-

protezzjoni tal-ħaddiema migranti fl-EGħM. F'termini konkreti, dawn huma partikolarment 

maħsuba biex jipprevjenu s-sostituzzjoni tal-proposta oriġinali b'kuntratt tax-xogħol finali differenti 

li jkun inqas favorevoli għall-ħaddiem, kif ukoll biex il-migranti jkunu jistgħu jbiddlu l-impjegatur 

fl-EGħM mingħajr ma jkunu obbligati jmorru lura lejn il-pajjiż ta' oriġini tagħhom. 

L-azzjoni tal-UE kienet iffokata fuq il-monitoraġġ tas-segwitu għal diversi liġijiet u strumenti 

implimentati fil-pajjiż biex titjieb is-sitwazzjoni tad-drittijiet tal-bniedem. Id-delegazzjoni tal-UE 

qed tkompli taħdem favur id-drittijiet tal-bniedem fil-Ministeru għall-Affarijiet Barranin u l-

Kooperazzjoni Internazzjonali tal-EGħM. Id-diskussjonijiet ewlenin dwar id-drittijiet tal-bniedem 

iseħħu matul il-laqgħat tal-Grupp ta' Ħidma dwar id-Drittijiet tal-Bniedem bejn l-EGħM u l--UE. 

L-awtoritajiet tal-EGħM baqgħu jżommu limitazzjoni stretta kemm fuq il-libertà ta' espressjoni kif 

ukoll fuq il-libertà ta' assoċjazzjoni, speċjalment f'każijiet fejn il-gvern tal-EGħM kien ikkritikat u 

saru appelli għal riformi demokratiċi. Il-Liġi tal-EGħM tal-2012 dwar iċ-Ċiberkriminalità, li 

tiddikjara li kull forma ta' abbuż ta' kompjuter/apparat intelliġenti jew netwerk elettroniku/sistema 

elettronika tista' twassal għal sentenza ta' għomor il-ħabs u/jew multa li tvarja bejn AED 50 000 u 

AED 3 miljun, ġiet applikata bosta drabi matul is-sena. 

Minkejja l-fatt li l-EGħM saħħew b'suċċess ir-rwol pubbliku tan-nisa (pożizzjonijiet ta' livell 

għoli fil-kabinett, il-Kunsill Nazzjonali Federali, ministeri u s-settur privat; il-preżenza obbligatorja 

u approvata tan-nisa fil-bordijiet ta' amministrazzjoni; l-istabbiliment tal-Kunsill għall-Bilanċ bejn 

is-Sessi, eċċ.), jeħtieġ aktar progress biex jitjieb ir-rwol tan-nisa fil-familja u l-aċċess tan-nisa għall-

ġustizzja (f'każijiet ta' vjolenza domestika, ta' kustodja, ta' divorzju, eċċ.). L-interpretazzjoni mill-

gvern tax-Xarija tapplika f'każijiet ta' status personali u l-liġi tal-familja. Il-liġi tipprojbixxi li nisa 

Musulmani jiżżewġu rġiel li mhumiex Musulmani. Id-diskriminazzjoni kontra tfal li twieldu minn 

relazzjonijiet imħallta tibqa' kwistjoni kruċjali, speċjalment peress li n-numru ta' żwiġijiet bħal 

dawn qed jiżdied. 

Il-każijiet ta' għajbien sfurzat ġew enfasizzati matul is-sena, inkluż dak ta' Dr Nasser bin Ghaith, 

ekonomista u akkademiku Emiratjan. L-ewwel seduta saret bil-magħluq fl-4 ta' April 2016. 

Ir-Repubblika tal-Jemen 

L-2016 kien ikkaratterizzat minn gwerra kontinwa, nuqqas ta' sigurtà mifrux u atroċitajiet relatati 

mal-gwerra. Il-popolazzjoni ċivili, l-istituzzjonijiet u l-installazzjonijiet sofrew ħafna peress li kienu 

(deliberatament) fil-mira mill-partijiet fil-gwerra. Il-gvern f'eżilju għandu biss kontroll limitat fuq 

il-pajjiż. 

Il-prijorità tal-UE hija li titjieb is-sitwazzjoni ġenerali fil-Jemen, waqt li tingħata attenzjoni lill-

proċess politiku, ir-rispons umanitarju, modi biex tkompla l-kooperazzjoni, l-irkupru wara konflitt, 

u r-restawr tad-djalogu b'attenzjoni speċifika fuq kwistjonijiet relatati mad-drittijiet tal-bniedem. 

Il-kwistjonijiet tad-drittijiet tal-bniedem relatati mal-gwerra, inkluż il-ksur tad-dritt umanitarju 

internazzjonali, is-suldati tfal f'konflitt armat u s-sitwazzjoni tal-IDPs ser jingħataw importanza fl-

aġenda flimkien mal-kwistjonijiet "tipiċi" b'rabta mal-ugwaljanza bejn is-sessi. 

Ir-rwol dejjem akbar tal-organizzazzjonijiet estremisti/terroristiċi bħal AQAP u ISIL/Da'esh, li 

jippermetti li dawn jimlew il-lakuni b'rabta mas-sigurtà, u li b'hekk jheddu d-demokrazija, ser 

jeħtieġ attenzjoni u azzjoni speċifika. 

Ir-reklutaġġ tat-tfal għal skopijiet militari u l-użu tagħhom fil-ġlied huwa dejjem aktar inkwetanti 

peress li l-konflitt għadu għaddej. Għandhom jittieħdu miżuri li jipprevjenu tali reklutaġġ u użu. 

Il-proċess politiku fil-Jemen huwa kkonċentrat fuq l-isforzi tan-NU biex tinvolvi lill-partijiet fil-

konflitt fin-negozjati għall-paċi ppreċeduti minn waqfien mill-ġlied sostenibbli. L-UE, permezz tal-

programm ERMES, tappoġġa dan il-proċess permezz ta' attivitajiet ta' tnaqqis ta' tensjoni. 

L-UE tibqa' impenjata favur fluss mingħajr xkiel ta' oġġetti kummerċjali u għajnuna umanitarja lill-

Jemen, pajjiż li kważi jiddependi għalkollox fuq l-importazzjoni u fejn ir-restrizzjonijiet ta' aċċess 

ċaħħdu lill-popolazzjoni tiegħu minn provvisti essenzjali, b'livelli ta' malnutrizzjoni serjament 

għoljin. Għal dan il-għan, l-UE appoġġat kemm politikament kif ukoll finanzjarjament il-

Mekkaniżmu ta' Verifika u Spezzjoni tan-NU (UNVIM) għat-trasport marittimu kummerċjali lejn 

il-Jemen. 

L-UE appoġġat ukoll is-sħab umanitarji fil-Jemen, billi mmirat l-appoġġ umanitarju ta' prinċipju, 

strateġiku u multisettorjali tagħha għall-popolazzjonijiet ċivili l-aktar milquta mill-konflitt u l-kriżi 

tas-sigurtà alimentari. L-UE tat prijorità lill-assistenza vitali fis-setturi tas-saħħa, tan-nutrizzjoni, 

tas-sigurtà alimentari, il-protezzjoni, kenn/oġġetti mhux tal-ikel, u l-ilma u s-sanità. 

L-UE esprimiet tħassib dwar il-ksur u l-abbużi tad-dritt internazzjonali dwar id-drittijiet tal-

bniedem u l-ksur tad-dritt umanitarju internazzjonali, u b'mod aktar speċifiku dwar l-immirar ta' 

persuni ċivili. Dan sar permezz ta' dikjarazzjonijiet u f'kuntatti formali u informali mal-partijiet fil-

konflitt. 

L-UE tappoġġa attivament id-drittijiet tal-bniedem u s-soċjetà ċivili fil-Jemen permezz ta' tliet 

mezzi ewlenin: l-Istrument Ewropew għad-Demokrazija u għad-Drittijiet tal-Bniedem (EIDHR), l-

Istrument li jikkontribwixxi għall-Istabbiltà u l-Paċi (IcSP) u l-programm tal-Organizzazzjonijiet 

tas-Soċjetà Ċivili u l-Awtoritajiet Lokali (OSĊ-AL). 

Matul l-2016, intemmu 10 proġett b'valur totali ta' EUR 4 481 784, li rriżulta f'pagament totali ta' 

EUR 2 177 074. Dan kien jinkludi proġett tal-IcSP li jiffoka fuq il-konsolidazzjoni tal-paċi ċivili, il-

prevenzjoni u r-riżoluzzjoni tal-konflitti implimentati miċ-Ċentru tal-Votazzjoni tal-Jemen u proġett 

dwar suldati tfal (prevenzjoni u demobilizzazzjoni) implimentat mill-Kunsill Daniż tar-Refuġjati, 

kif ukoll proġetti mmirati lejn id-drittijiet tal-bniedem, il-konsolidazzjoni tal-paċi u l-

parteċipazzjoni demokratika tal-popolazzjoni ċivili, u l-appoġġ għal NGOs nazzjonali. 

Fl-2016, kienu għadhom attivi jew kienu tniedu 10 proġetti . Dawn kienu jammontaw għal total ta' 

EUR 6 637 855, li minnhom EUR 3 334 089 tħallsu matul dik is-sena. L-akbar proġett kien dak 

b'appoġġ għall-UNVIM taħt l-IcSP b'valur ta' EUR 2 miljun, b'kontribuzzjonijiet addizzjonali mill-

Istati Membri. Il-proġetti taħt l-EIDHR li jiffukaw fuq id-drittijiet tat-tfal, iż-żgħażagħ u d-djalogu 

nazzjonali, u l-abolizzjoni tal-piena tal-mewt jiġu implimentati minn organizzazzjonijiet bħal 

Saferworld, is-Salib l-Aħmar Daniż u l-UNICEF. 

Ir-Riżoluzzjoni 30/18 tal-Kunsill tad-Drittijiet tal-Bniedem tan-NU dwar is-sitwazzjoni tad-drittijiet 

fil-Jemen tipprevedi appoġġ tekniku ulterjuri lill-Kummissjoni ta' Inkjesta Nazzjonali tal-Jemen. 

Ir-Repubblika tal-Iraq 

Fl-2016 is-sitwazzjoni ġenerali fil-pajjiż baqgħet ikkaratterizzata mis-sitwazzjoni kritika tad-

drittijiet tal-bniedem u minn sfidi relatati mal-gwerra kontra ISIL/Da'esh u l-emerġenza umanitarja. 

Is-sitwazzjoni tal-minoranzi etniċi u reliġjużi kienet kritika. 

Il-politika tal-UE dwar id-drittijiet tal-bniedem fl-Iraq tiffoka fuq il-protezzjoni ta' persuni ċivili 

matul u wara l-konflitt, il-protezzjoni ta' minoranzi reliġjużi/etniċi, ir-rikonċiljazzjoni nazzjonali u 

soċjali, l-indipendenza tal-Kummissjoni Iraqija għad-Drittijiet tal-Bniedem u l-vjolenza sessista. L-

UE tappella mill-ġdid regolarment lill-Iraq biex jiffirma l-Istatut ta' Ruma u jaderixxi mal-Qorti 

Kriminali Internazzjonali (QKI) u jaderixxi mal-Protokoll Addizzjonali II għall-Konvenzjonijiet ta' 

Ġinevra, li jsaħħaħ l-applikazzjoni sħiħa tad-dritt umanitarju internazzjonali (IHL) mill-awtoritajiet 

Iraqini u forzi affiljati, u jimplimentah. Matul is-sena, l-UE kompliet tappoġġa lill-Prim Ministru al-

Abadi fl-implimentazzjoni tal-programm ta' riforma tiegħu li jindirizza l-korruzzjoni mifruxa u n-

nuqqasijiet fil-provvista tas-servizzi pubbliċi. Hija talbet ukoll lill-gvern biex jiddjaloga mal-

komponenti kollha tas-soċjetà Iraqija u biex jagħmel progress fir-rikonċiljazzjoni nazzjonali. 

Hemm diversi problemi marbuta mad-drittijiet tal-bniedem, speċjalment f'dak li jirrigwarda l-

għajbien sfurzat, ir-ritorn imfixkel jew sfurzat ta' persuni spostati internament (IDPs) u l-qerda tal-

proprjetà tagħhom, l-iżgumbramenti sfurzati, inkluż dawk fuq bażi settarja, u ċ-ċaħda tal-libertà ta' 

moviment u l-ikkampjar sfurzat ta' familji li allegatament huma affiljati mal-ISIL/Da'esh. Barra 

minn hekk, in-nuqqas ta' standards ta' proċess dovut u ġust tal-liġi, il-vjolenza sesswali b'rabta mal-

konflitt kif ukoll ir-reklutaġġ ta' suldati tfal huma komuni. Il-ksur fl-iskrinjar tas-sigurtà ta' IDPs 

irġiel, inkluż ta' minorenni, huwa kwistjoni partikolarment kruċjali. It-tortura għadha mifruxa fiċ-

ċentri ta' detenzjoni tal-pulizija, fiċ-ċelel ta' interrogazzjoni u fil-ħabsijiet. Ġurnalisti ġew intimidati 

u maqtula, b'mod partikolari fiż-żoni kkontrollati minn ISIL/Da'esh. L-akkużi ta' korruzzjoni huma 

frekwenti u l-impunità hija prevalenti. In-nuqqas ta' trasparenza tal-gvern u n-nuqqas ta' aċċess 

għamluha diffiċli biex tiġi vvalutata l-iskala ta' ħafna problemi rrappurtati marbuta mad-drittijiet 

tal-bniedem. 

Il-Gvern Iraqi kien involut fil-protezzjoni ta' persuni ċivili fil-kampanja militari sabiex jerġgħu 

jittieħdu lura żoni minn taħt ISIL/Da'esh, speċjalment f'Mosul tal-Lvant. Matul din l-ewwel fażi tal-

kampanja, l-attakki bl-artillerija kienu limitati u saru sforzi kbar biex il-popolazzjoni ċivili tiġi 

protetta f'darha. B'mod differenti minn battalji preċedenti, b'konformità mal-Kunċett tal-

Operazzjonijiet Umanitarji ta' Mosul, il-maġġoranza assoluta tal-popolazzjoni ċivili, 550 000 

persuna, setgħu jibqgħu f'darhom b'mod sikur, pjuttost milli jaħarbu (dan jinbidel fil-kampanja ta' 

Mosul tal-Punent). L-adozzjoni tal-Liġi dwar l-Amnestija u l-liġi li tipprojbixxi l-partit Baath 

f'Settembru 2016, kif ukoll il-Liġi dwar il-Forzi ta' Mobilizzazzjoni Popolari f'Diċembru 2016, tista' 

titqies bħala pass fid-direzzjoni t-tajba. 

Fil-Konklużjonijiet tal-Kunsill ta' Mejju 2016,75 il-Ministri għall-Affarijiet Barranin ikkundannaw 

bis-sħiħ l-abbużi u l-ksur serji, sistematiċi, mifruxa u kontinwi tad-drittijiet tal-bniedem imwettqa 

minn ISIL/Da'esh u appellaw biex l-awturi jinżammu responsabbli. Huma insistew ukoll fuq il-

ħtieġa li l-partijiet għall-konflitt jikkonformaw mad-dritt internazzjonali, inkluż id-dritt umanitarju 

u d-dritt dwar id-drittijiet tal-bniedem, kemm matul kif ukoll, fejn japplika, wara t-twettiq tal-

ostilitajiet; li l-proċeduri ta' skrinjar għas-sigurtà għandhom ikunu konformi mal-liġi nazzjonali u 

internazzjonali, u l-kampijiet għandhom iżommu l-karattru ċivili u umanitarju tagħhom. L-UE 

insistiet ukoll li r-ritorn ta' IDPs għandu jsir b'mod sikur, informat, volontarju u nondiskriminatorju, 

skont l-istandards tal-protezzjoni internazzjonali. 

                                                 
75 Konklużjonijiet tal-Kunsill dwar l-Istrateġija Reġjonali tal-UE għas-Sirja u l-Iraq kif ukoll għat-theddida tad-

Da'esh, 9105/16, 23 ta' Mejju 2016 u l-Konklużjonijiet tal-Kunsill dwar is-Sirja, 17 ta' Ottubru 2016 

Fis-27 ta' Ottubru 2016, il-Parlament Ewropew adotta Riżoluzzjoni dwar is-sitwazzjoni fit-

Tramuntana tal-Iraq/Mosul.76Il-PE kellu wkoll dibattitu ta' urġenza dwar l-oqbra komuni fl-Iraq, 

waqt li kkundanna l-atroċitajiet imwettqa minn ISIL/Da'esh. Fl-2016, il-Premju Sakharov ingħata lil 

żewġ nisa Yezidi li kienu superstiti ta' tjassir minn ISIL/Da'esh. Diversi Membri tal-Parlament 

Ewropew żaru t-Tramuntana tal-Iraq. 

Fis-16 ta' Marzu 2016 il-Kumitat ta' Kooperazzjoni, taħt il-kappa tal-Ftehim ta' Sħubija u 

Kooperazzjoni (FSK) bejn l-UE u l-Iraq, sar f'Baghdad. Id-diskussjoni dwar id-drittijiet tal-

bniedem/id-demokrazija indirizzat il-kwistjoni tal-oqbra komuni, id-delitti tal-gwerra u l-vjolenza 

sesswali. 

Id-Delegazzjoni tal-UE qed tippresiedi u torganizza laqgħat ta' kull xahar tal-Grupp ta' Ħidma tal-

UE dwar id-Drittijiet tal-Bniedem kemm f'Baghdad kif ukoll f'Erbil. F'Marzu 2016 saret il-laqgħa 

annwali tad-Delegazzjoni tal-UE mad-difensuri tad-drittijiet tal-bniedem. Id-delegazzjoni tal-UE 

qed tinvolvi ruħha wkoll f'diversi attivitajiet kulturali. 

L-UE ma żammitx lura milli ssemma' t-tħassib tagħha permezz ta' dikjarazzjonijiet u 

komunikazzjonijiet komuni. Il-kelliem tar-RGħ/VP ħareġ dikjarazzjonijiet pubbliċi regolari dwar l-

attakki ta' ISIL/Da'esh fuq persuni ċivili. Id-Delegazzjoni tal-UE ppubblikat diversi 

dikjarazzjonijiet, eż. dwar il-libertà tal-media, il-kriżi politika u l-adozzjoni tal-Liġi dwar l-

Amnestija. Twettqu demarches dwar il-piena tal-mewt u s-sikurezza tal-ġurnalisti mid-Delegazzjoni 

tal-UE f'Baghdad. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

ta' Kooperazzjoni għall-Iżvilupp (DCI), il-Fond Fiduċjarju tal-UE b'reazzjoni għall-kriżi Sirjana 

(“Madad”), l-Istrument li jikkontribwixxi għall-Istabbiltà u l-Paċi (IcSP), l-Istrument Ewropew 

għad-Demokrazija u għad-Drittijiet tal-Bniedem (EIDHR), l-Organizzazzjonijiet tas-Soċjetà Ċivili 

u l-Awtoritajiet Lokali (OSĊ-AL) u r-Riżorsi Ewropej ta' Appoġġ għall-Medjazzjoni (ERMES). 

                                                 
76 Riżoluzzjoni tal-Parlament Ewropew tas-27 ta' Ottubru 2016 dwar is-sitwazzjoni fit-Tramuntana tal-Iraq/Mosul 

(2016/2956(RSP)) 

Il-proġetti relatati mad-drittijiet tal-bniedem iffokaw fuq: 

(a) ir-rikonċiljazzjoni: appoġġ għad-djalogu, it-tnaqqis tal-konflitti bejn persuni spostati 

f'pajjiżhom (IDPs) u komunitajiet ospitanti, tħassib relatat ma' persuni neqsin u l-

vjolenza settarja, il-protezzjoni tal-wirt u d-diversità kulturali; 

(b) l-edukazzjoni: it-tisħiħ tal-kapaċitajiet għall-edukazzjoni primarja u sekondarja; 

(c) il-governanza lokali: id-deċentralizzazzjoni; 

(d) is-sigurtà: il-ġustizzja kriminali u l-istat tad-dritt, l-iżvilupp tal-leġislazzjoni kontra t-

terroriżmu li tkun konformi mad-drittijiet tal-bniedem. 

L-UE appoġġat is-sħab umanitarji fl-Iraq b'EUR 159 miljun fl-2016, billi mmirat l-appoġġ 

umanitarju ta' prinċipju, strateġiku u multisettorjali tagħha għall-popolazzjonijiet kollha l-aktar 

milquta mill-konflitt, abbażi tal-ħtiġijiet biss. Il-protezzjoni tal-popolazzjoni ċivili matul u wara t-

twettiq tal-ostilitajiet kienet fil-qalba tal-appoġġ u l-enfasi tal-UE fil-pajjiż u saret promozzjoni 

umanitarja b'mod kostanti, li talbet lill-partijiet kollha għall-konflitt biex jirrispettaw id-dritt 

umanitarju internazzjonali (IHL) u d-dritt internazzjonali dwar id-drittijiet tal-bniedem (IHRL). 

F'dan il-kuntest, il-Kummissarju Ewropew għall-Għajnuna Umanitarja u l-Protezzjoni Ċivili, 

Christos Stylianides, ħareġ stqarrijiet pubbliċi u koospita Avveniment ta' Livell Għoli dwar l-Iraq 

fil-marġini tal-AĠNU, li ffoka fuq miżuri konkreti għall-protezzjoni tal-popolazzjoni ċivili fl-

operazzjonijiet militari kollha fl-Iraq u, speċjalment, f'Mosul. Ġew promossi wkoll Messaġġi 

Komuni tal-Grupp ta' Ħidma dwar Għajnuna Umanitarja u Għajnuna Alimentari (COHAFA) dwar 

il-kriżi umanitarja fl-Iraq, b'enfasi fuq il-protezzjoni tal-popolazzjoni ċivili u r-rispett għall-IHL, li 

ntlaħaq qbil dwarhom mill-COHAFA f'Ottubru (13388/16). Twasslu messaġġi konsistenti matul 

diversi missjonijiet ta' livell għoli fil-pajjiż, inkluż iż-żjara tal-Kummissarju Stylianides f'Lulju 

2016. 

L-Iraq jaderixxi ma' għadd ta' konvenzjonijiet internazzjonali dwar id-drittijiet tal-bniedem u ħafna 

minnhom għadhom ma ġewx irratifikati. Għadha ma saritx l-adeżjoni għat-trattati fundamentali li 

ġejjin: il-Konvenzjoni tal-1951 tan-NU relatata mal-Istatus ta' Refuġjati, u l-Konvenzjoni dwar l-

Impreskrittibbiltà tad-Delitti tal-Gwerra. Barra minn hekk, l-Iraq ma ffirmax il-Protokolli 

Fakultattivi għall-CAT u s-CEDAW rigward proċeduri ta' lment, u lanqas ma aderixxa mal-Istatut 

tal-Qorti Kriminali Internazzjonali (QKI). 



 

 

12816/17   cd/vp  cd/CUG 270 
ANNESS DGC 2B  MT 
 

VII. L-ASJA 

Ir-Repubblika Iżlamika tal-Afganistan 

Fl-2016 is-sitwazzjoni tad-drittijiet tal-bniedem baqgħet prekarja fl-Afganistan, speċjalment fir-

rigward tad-drittijiet tan-nisa u tat-tfal u s-sitwazzjoni tad-difensuri tad-drittijiet tal-bniedem u l-

media. Madankollu, ittieħdu passi pożittivi f'diversi oqsma u l-awtoritajiet esprimew l-impenn li 

jagħmlu progress fil-promozzjoni tal-protezzjoni tad-drittijiet tal-bniedem fil-pajjiż. 

Il-prijoritajiet tal-UE komplew ikunu d-drittijiet tan-nisa, id-drittijiet tat-tfal, il-piena tal-mewt, it-

tortura u t-trattament ħażin, l-aċċess għall-ġustizzja, il-libertà ta' espressjoni, il-persuni li huma 

soċjalment vulnerabbli u l-persuni b'diżabilità. L-UE kienet attiva wkoll fl-indirizzar tad-

demokratizzazzjoni kontinwa fl-Afganistan. 

L-Afganistan kompla jiffaċċa diversi problemi fl-2016, speċjalment rigward id-drittijiet tan-nisa, il-

vjolenza fuq in-nisa, l-abbuż vjolenti tat-tfal, id-difensuri tad-drittijiet tal-bniedem (DDB) jew l-

iżgurar tal-libertà ta' espressjoni u l-media. Għad hemm problemi fir-rigward tas-sistema 

ġudizzjarja u l-ġlieda kontra l-korruzzjoni. Il-piena tal-mewt kompliet tapplika: f'Mejju 2016 

inqatlu sitt irġiel, minkejja l-protesti mill-UE u l-Istati Membri tagħha. Ġew irrappurtati 

regolarment każijiet ta' tortura u trattament ħażin ieħor, kif ukoll ta' arrest u detenzjoni arbitrarji. 

Aspett li nissel tħassib partikolari fl-2016 kien in-numru kbir ta' vittmi ċivili77, li kważi terz 

minnhom kienu tfal. 

It-Talibani qed jimponu l-liġi tax-Xarija mingħajr il-prinċipji ta' proċess ġust f'żoni kkontrollati mit-

Talibani u skont rapporti tal-media it-Talibani huma responsabbli għall-qtil ta' mill-inqas 14-il mara 

bl-akkuża ta' "reati morali" fl-2016. It-Talibani komplew jheddu lill-media matul l-2016, inkluż 

permezz ta' attakk suwiċida fuq karozza tal-linja f'Kabul li kienet qed iġġorr persunal minn stazzjon 

tat-televiżjoni fl-20 ta' Jannar 2016. 

F'Settembru 2016, l-Afganistan adotta l-Liġi Elettorali ġdida u f'Novembru nħatru l-membri taż-

żewġ korpi elettorali prinċipali. L-UE involviet ruħha b'mod attiv fi djalogu mal-partijiet rilevanti 

kollha b'enfasi fuq il-ħtieġa li terġa' tinbena l-fiduċja tal-pubbliku Afgan fl-istituzzjonijiet elettorali 

u l-proċessi demokratiċi. Ir-riforma elettorali għad trid tiġi implimentata b'mod sħiħ, biex tiġi 

kkompletata t-transizzjoni demokratika wara l-elezzjonijiet presidenzjali tal-2014. 

                                                 
77 8 397 vittmi ċivili relatati mal-konflitti (2 562 mewt u 5 835 persuna midruba), skont ir-Rapport dwar il-

Protezzjoni ta' Persuni Ċivili f'Konflitt Armat għat-tielet kwart, li ġie ppubblikat mill-UNAMA f'Ottubru 2016. 

Fost il-kisbiet pożittivi fl-2016 kien hemm il-bidu tal-implimentazzjoni tal-pjan ta' azzjoni 

nazzjonali dwar in-nisa, il-paċi u s-sigurtà (UNSCR 1325), l-abbozzar ta' Att komprensiv dwar it-

Tfal, u l-approvazzjoni tal-pjan ta' riforma tas-settur tal-ġustizzja. Sar progress fir-rigward taż-żieda 

tal-parteċipazzjoni tan-nisa fil-ħajja politika: il-gvern ħatar membru mara fil-Kunsill Għoli għall-

Paċi, inħatru u ġew approvati mill-parlament erba' ministri nisa, u nħatru żewġ Gvernaturi 

Provinċjali nisa (minn dakinhar waħda minnhom tneħħiet). Il-gvern ħatar ukoll ħames ambaxxaturi 

nisa, u hemm tmien deputati ministri nisa. 

L-adozzjoni tal-Liġi Elettorali u l-ħatriet fil-korpi elettorali kienu passi essenzjali biex titwitta t-triq 

lejn ir-riforma elettorali, li wassal għal elezzjonijiet kredibbli, trasparenti u inklużivi. Fl-2016 il-

gvern iffinalizza l-abbozz tal-Kodiċi Penali, li inkorpora wkoll id-dispożizzjonijiet penali tal-Liġi 

dwar l-Eliminazzjoni tal-Vjolenza fuq in-Nisa (EVAW); l-adozzjoni finali tiegħu għandha tiġi 

segwita. F'Mejju 2016, il-Ministeri għad-Difiża u l-Intern u d-Direttorat Nazzjonali għas-Sigurtà 

ffirmaw Memorandum ta' Qbil mal-Kummissjoni Indipendenti Afgana tad-Drittijiet tal-Bniedem 

dwar l-Ombudsman. 

Fl-2016 l-UE u l-Afganistan komplew bid-djalogu lokali dwar kwistjonijiet marbutin mad-drittijiet 

tal-bniedem; f'dan il-kuntest f'Ġunju 2016 sar it-tieni djalogu lokali bejn l-Afganistan u l-UE dwar 

id-drittijiet tal-bniedem u f'Novembru 2016 saret laqgħa ta' segwitu. Id-drittijiet tal-bniedem kienu 

wkoll enfasizzati matul il-Konferenza ta' Brussell dwar l-Afganistan (BCA) f'Ottubru u matul l-

avveniment sekondarju dwar il-ġeneru fil-marġini tal-BCA intitolat "Nisa awtonomi għal 

Afganistan prosperu”. L-UE kompliet tenfasizza r-rwol importanti tal-Kummissjoni Indipendenti 

Afgana tad-Drittijiet tal-Bniedem fir-rapportar u l-monitoraġġ tad-drittijiet tal-bniedem fl-

Afganistan. 

Il-kwistjoni tad-difensuri tad-drittijiet tal-bniedem (DDB) baqgħet tema importanti ta' diskussjoni. 

Fil-15 ta' Marzu l-ambaxxata Żvediża u l-UE organizzaw konferenza dwar il-libertà ta' espressjoni u 

s-sikurezza tal-ġurnalisti. Bħala parti mill-istrateġija dwar id-drittijiet tal-bniedem, l-UE kompliet 

bil-laqgħat kull xahrejn mad-DDB u l-Kumitat tad-Difensuri tad-Drittijiet tal-Bniedem. Fl-1 ta' Frar 

l-UE organizzat workshop dwar ir-reviżjoni tal-istrateġija lokali tal-UE+ għad-DDB fl-Afganistan u 

din l-istrateġija ġiet riveduta f'Diċembru. 

Wara l-attakki tat-Talibani f'Kunduz f'Ottubru 2016, l-UE organizzat u ppresediet laqgħa ta' 

koordinazzjoni ta' emerġenza biex tappoġġa lid-DDB u l-ġurnalisti li kienu qed jaħarbu mill-ġlied. 

L-UE kkoordinat l-għajnuna, li kienet tinkludi wkoll lil DDB u ġurnalisti mill-provinċji ta' 

Helmand, Farah u Uruzgan, mal-Kumitat tad-DDB, OSĊ Afgani oħrajn u l-komunità 

internazzjonali f'diversi laqgħat matul Ottubru u Novembru 2016. 

Fl-2016 l-UE baqgħet donatur ewlieni fl-Afganistan, billi tiddefendi d-drittijiet tal-bniedem 

permezz tal-strumenti u l-programmi tematiċi differenti tagħha. Id-Delegazzjoni tal-UE qed 

timplimenta 27 kuntratt b'appoġġ għas-soċjetà ċivili, id-drittijiet tal-bniedem, l-ugwaljanza bejn is-

sessi, il-media u l-protezzjoni soċjali. Il-proġetti jappoġġaw ir-rwol tas-soċjetà ċivili fil-

promozzjoni tad-drittijiet tal-bniedem u r-riforma demokratika; joħolqu ambjent li jagħti aktar 

opportunitajiet lin-nisa Afgani biex jieħdu sehem fil-ħajja pubblika; isaħħu l-parteċipazzjoni 

politika u l-ħarsien tad-drittijiet tal-persuni spostati f'pajjiżhom (IDPs) f'żoni urbani u emarġinati; 

jiżviluppaw l-għarfien tal-mexxejja taż-żgħażagħ dwar kwistjonijiet ta' drittijiet ċiviċi, drittijiet 

relatati mas-sessi u tad-drittijiet tal-bniedem; jappoġġaw lid-difensuri tad-drittijiet tal-bniedem; 

inaqqsu u jipprevjenu l-vjolenza fil-familja kontra n-nisa u l-bniet; u jipprovdu appoġġ politiku, 

aċċess għal taħriġ vokazzjonali u tisħiħ ta' kapaċitajiet u konsulenza psikoloġika. L-UE kompliet bl-

appoġġ tagħha għall-implimentazzjoni tal-pjan ta' azzjoni nazzjonali dwar in-nisa, il-paċi u s-

sigurtà, bħala donatur prinċipali, permezz tal-implimentazzjoni tal-erba' proġetti li għaddejjin 

bħalissa fi tmien provinċji. 

L-UE pprovdiet ukoll ħames għotjiet ta' emerġenza taħt l-Istrument Ewropew għad-Demokrazija u 

għad-Drittijiet tal-Bniedem (EIDHR) biex tappoġġa madwar 200 każ ta' DDB u ġurnalisti li kienu 

qed jaħarbu mill-ġlied fil-provinċji ta' Kunduz, Helmand, Farah u Uruzgan. Barra minn hekk, fl-

2016 kien hemm żewġ għotjiet għal DDB individwali. 

L-Afganistan impenja ruħu li jikkoopera mal-Qorti Kriminali Internazzjonali (ICC) u li jestendi 

stedina uffiċjali lill-QKI biex issir żjara lejn l-Afganistan. L-Afganistan għadu ma ffirmax it-Tieni 

Protokoll Fakultattiv għall-Patt Internazzjonali dwar id-Drittijiet Ċivili u Politiċi (ICCPR) dwar l-

abolizzjoni tal-piena tal-mewt. Il-piena tal-mewt baqgħet suġġett ta' diskussjoni matul id-djalogu 

dwar id-drittijiet tal-bniedem, u l-UE tenniet l-appell tagħha għal moratorju. L-Afganistan esprima 

wkoll l-impenn li jiffirma l-Protokoll Fakultattiv għall-Konvenzjoni kontra t-Tortura (CAT). 

Fil-futur qrib, l-attenzjoni għandha tkun fuq il-kisba ta' progress fl-oqsma kollha msemmija hawn 

fuq. L-UE ser tkompli bid-djalogu tagħha dwar id-drittijiet tal-bniedem flimkien ma' diplomazija 

pubblika u attivitajiet ta' komunikazzjoni komprensivi. 

Ir-Repubblika Iżlamika tal-Iran 

Minkejja xi progress limitat, inkluż il-preżentazzjoni ta' Karta taċ-Ċittadini mill-President Rouhani, 

is-sitwazzjoni tad-drittijiet tal-bniedem fl-Iran baqgħet kwistjoni ta' tħassib fl-2016. Kwistjoni 

rikorrenti hi l-għadd ta' eżekuzzjonijiet, li, għalkemm kien inqas minn dak fl-2015, baqa' għoli. Ir-

restrizzjonijiet fuq il-libertajiet ċivili baqgħu jippersistu, b'mod partikolari n-nuqqas ta' garanziji 

għal proċess liberu u ġust, u l-ksur tal-libertà ta' espressjoni, ta' reliġjon jew ta' twemmin u tad-

drittijiet tan-nisa. Ġiet innotata wkoll żieda allarmanti f'arresti ta' persuni b'ċittadinanza doppja. In-

nuqqasijiet fil-libertà ta' assoċjazzjoni baqgħu jiġu skrutinizzati mill-ILO u ġew enfasizzati bħala 

estremament serji u urġenti f'Novembru 2016. 

L-UE kompliet tindirizza t-tħassib dwar id-drittijiet tal-bniedem fl-Iran bl-użu ta' varjetà ta' modi 

formali u informali, bilaterali u multilaterali. L-UE ħarġet dikjarazzjonijiet dwar il-priġunieri ta' 

kuxjenza78 u wettqet demarches dwar diversi każijiet individwali li fihom kien hemm individwi li 

kienu qed jiffaċċaw eżekuzzjoni imminenti għal reati relatati mad-droga jew għal reati mwettqa 

meta kienu għadhom minorenni. Hija talbet lill-gvern Iranjan biex jibqa' lura milli juża l-piena tal-

mewt, b'mod partikolari għal reati li, skont id-dritt internazzjonali dwar id-drittijiet tal-bniedem, ma 

jikkwalifikawx bħala "l-aktar reati kriminali serji". L-UE tenniet it-tħassib tagħha dwar l-għadd kbir 

ta' eżekuzzjonijiet fil-pajjiż f'għadd ta' okkażjonijiet. Bħalma ġara fi snin preċedenti, l-UE appoġġat 

ir-riżoluzzjoni dwar is-sitwazzjoni tad-drittijiet tal-bniedem fl-Iran ppreżentata mill-Kanada waqt l-

Assemblea Ġenerali tan-Nazzjonijiet Uniti fi New York. 

                                                 
78 Is-Servizz Ewropew għall-Azzjoni Esterna tal-UE, Dikjarazzjoni mill-Kelliem dwar il-kundanna tad-difensur 

tad-drittijiet tal-bniedem N. Mohammadi fl-Iran, 20 ta' Mejju 2016 u d-Dikjarazzjoni mill-Kelliem dwar il-
konferma tas-sentenza ta' ħabs ta' Narges Mohammadi fl-Iran, 30 ta' Settembru 2016 

Fi Frar u f'April (it-tieni ċiklu) saru fl-Iran l-elezzjonijiet għall-10 parlament (Majlis) u l-ħames 

Assemblea tal-Esperti, li rreġistraw persentaġġ ta' 60 % ta' votanti li ħarġu jivvutaw u 

parteċipazzjoni għolja ta' żgħażagħ u ta' votanti ta' klassi medja. Qabel l-elezzjonijiet kien hemm 

proċess ta' skrutinju li fih il-Kunsill tal-Gwardjani approva 6 333 minn 12 076 kandidati rreġistrati. 

Fl-aħħar kienu 4 844 kandidat li kkontestaw għal 290 siġġu fil-Majlis u 159 kandidat (mill-161 

approvati) għal 88 siġġu fl-Assemblea tal-Esperti. Numru rekord ta' 17-il mara ġew eletti fil-Majlis 

l-ġdid, li jammonta għal 6 % tal-membri kollha. 

Fid-19 ta' Diċembru 2016, il-President Rouhani ħareġ il-Karta tad-Drittijiet taċ-Ċittadini (l-ewwel 

abbozz ġie ppubblikat fl-2013), b'hekk wettaq il-wegħda li għamel waqt il-kampanja tal-2013. Id-

dokument iwiegħed “l-osservanza u l-avvanz” tad-drittijiet mogħtija lill-Iranjani mill-kostituzzjoni 

u għandu jitqies bħala pass inkoraġġanti. 

Il-piena tal-mewt kienet kwistjoni ewlenija fl-2016 u xi awtoritajiet Iranjani rrikonoxxew li l-piena 

tal-mewt ma kinitx fattur ta' deterrent effikaċi għat-traffikanti tad-drogi. F'dan il-kuntest, il-Majlis 

il-ġdid nieda riforma potenzjalment sinifikanti mmirata lejn it-tnaqqis tan-numru ta' eżekuzzjonijiet 

għal reati mhux vjolenti relatati mad-droga. Żvilupp pożittiv matul is-sena kien li xi eżekuzzjonijiet 

ġew posposti jew sospiżi wara d-demarches diplomatiċi u protesta pubblika mill-NGOs 

internazzjonali għad-drittijiet tal-bniedem. 

Id-drittijiet tal-bniedem huma parti minn aġenda wiesgħa u komprensiva ta' kooperazzjoni mal-Iran 

li segwiet wara Jum l-Implimentazzjoni tal-JCPOA fis-16 ta' Jannar. Id-Dikjarazzjoni Konġunta 

maqbula fis-16 ta' April mir-RGħ/VP Mogherini u l-Ministru għall-Affarijiet Barranin Zarif 

ikkonfermat id-determinazzjoni taż-żewġ naħat li jsaħħu u jippromwovu d-drittijiet tal-bniedem u li 

jinvolvu ruħhom fi djalogu dwar id-drittijiet tal-bniedem. L-ewwel laqgħa ddedikata għal 

kwistjonijiet relatati mad-drittijiet tal-bniedem saret f'Novembru u ppermettiet li jsir skambju 

inizjali ta' fehmiet. L-UE ser tkompli bit-taħditiet informali tagħha mal-Iran u ser tindirizza t-tħassib 

b'mod progressiv fil-kuntest ta' djalogu politiku ta' livell għoli u l-kuntatti fil-livell politiku. 

Fil-25 ta' Ottubru, il-Parlament Ewropew adotta riżoluzzjoni dwar strateġija ġdida vis-à-vis l-Iran 

wara l-ftehim nukleari. Huwa jappella lill-UE biex tiżgura li d-drittijiet tal-bniedem jiġu integrati fl-

aspetti kollha ta' kooperazzjoni mal-Iran u jinkoraġġixxi l-iżvilupp ta' djalogu dwar id-drittijiet tal-

bniedem bejn l-UE u l-Iran. 



 

 

12816/17   cd/vp  cd/CUG 275 
ANNESS DGC 2B  MT 
 

Fuq livell ġenerali, it-titjib tas-sitwazzjoni tad-drittijiet tal-bniedem fl-Iran ser tiddependi fuq ir-

riżultat tal-elezzjonijiet presidenzjali tal-2017, l-impenn tal-gvern il-ġdid favur id-drittijiet tal-

bniedem u l-appoġġ mill-Majlis u s-sistema ġudizzjarja fl-Iran. L-UE hija ħerqana li tappoġġa l-

proċess ta' riforma kull fejn ikun possibbli, permezz ta' qafas maqbul u f'koordinazzjoni mill-qrib 

mal-Istati Membri. 

Assoċjazzjoni tan-Nazzjonijiet tax-Xlokk tal-Asja (ASEAN) 

Fil-21 Laqgħa Ministerjali bejn l-ASEAN u l-UE li saret f'Bangkok fit-13 u l-14 ta' Ottubru 2016, 

il-Ministri għall-Affarijiet Barranin fuq iż-żewġ naħat ikkonfermaw l-impenn li jippromwovu u 

jħarsu d-drittijiet tal-bniedem u l-libertajiet fundamentali, l-istat tad-dritt, l-ugwaljanza bejn is-

sessi, l-emanċipazzjoni tan-nisa, u jippromwovu r-rispett reċiproku bejn l-istati u l-popli inkluż 

permezz tal-iskambju ta' prassi tajba, ta' djalogi, seminars u inizjattivi oħra. 

Dawn il-kwistjonijiet ser jibqgħu elementi importanti fir-relazzjonijiet tal-UE mal-ASEAN, inkluż 

permezz tad-djalogu ta' politika bejn l-UE u l-ASEAN dwar id-drittijiet tal-bniedem, u l-UE 

tistenna b'interess li tiġi organizzata t-tieni edizzjoni tad-djalogu ta' politika fix-Xlokk tal-Asja. 

Ir-Repubblika tal-Poplu tal-Bangladesh 

It-tkabbir ekonomiku stabbli u elevat tal-Bangladesh li rriżulta fit-tnaqqis inkrementali tal-faqar u l-

progress soċjoekonomiku (edukazzjoni, saħħa) ma kienx akkumpanjat minn avvanzi fil-qasam tal-

protezzjoni tad-drittijiet tal-bniedem u r-rispett għall-istat tad-dritt. Is-sitwazzjoni instabbli b'rabta 

mas-sigurtà, l-ispazju demokratiku li qed jiċkien u d-deterjorament kontinwu tad-drittijiet ċivili u 

politiċi, inkluż il-qtil extraġudizzjarju u l-għajbien sfurzat, u azzjoni restrittiva kontra l-oppożizzjoni 

u l-attivisti tad-drittijiet tal-bniedem, baqgħu oqsma ta' tħassib. 

Il-prijoritajiet ewlenin tal-UE fil-qasam tad-drittijiet tal-bniedem u d-demokrazija għadhom ir-

riforma ġudizzjarja, id-drittijiet ta' persuni li jappartjenu għal minoranzi, id-difensuri tad-drittijiet 

tal-bniedem, id-drittijiet tan-nisa u tat-tfal, l-appoġġ għas-soċjetà ċivili u l-implimentazzjoni tad-

drittijiet tal-ħaddiema. L-UE ħeġġet ukoll lill-Bangladesh biex jifforma Kummissjoni Elettorali 

indipendenti, imparzjali u mhux partiġġjana biex torganizza l-elezzjonijiet leġislattivi li jmiss b'mod 

liberu, ġust u parteċipattiv. 

Fl-2016, fil-Bangladesh ġie osservat deterjorament fis-sitwazzjoni tas-sigurtà, b'attakki minn militanti 

fuq komunitajiet ta' minoranzi etniċi u reliġjużi u l-postijiet ta' qima tagħhom, il-qtil ta' bloggers, 

ġurnalisti, akkademiċi u ċittadini sekulari, u għajbien sfurzat. L-Istat tad-dritt u l-infurzar tal-liġi huma 

mxekkla min-nuqqas min-naħa tal-awtoritajiet li jarrestaw u jimponu pieni fuq dawk responsabbli, u dan 

ikkontribwixxa għal kultura ġenerali ta' impunità. Minkejja s-separazzjoni formali mill-eżekuttiv, il-

ġudikatura ma laħqitx l-aspettattivi tan-nies ta' istituzzjoni li tkun verament indipendenti, u l-aċċess 

għall-ġustizzja huwa limitat serjament minħabba l-problemi kroniċi tas-sistema ġudizzjarja. 

Hemm problemi persistenti fir-rigward tal-ugwaljanza bejn is-sessi, id-drittijiet ta' persuni li jagħmlu 

parti minn minoranzi, id-drittijiet tan-nisa u t-tfal, id-drittijiet tal-persuni b'diżabbiltà, id-drittijiet 

fundamentali tax-xogħol, ir-reġistrazzjoni tat-trade unions u prattiki ġusti tax-xogħol, il-libertà ta' 

espressjoni u tal-media, il-libertà ta' għaqda, u s-sitwazzjoni tar-Rohingyas. Fl-Indiċi Dinji tal-Libertà 

tal-Istampa, il-Bangladesh jinsab fil-144 post fost 180 pajjiż fl-2016. L-adozzjoni ta' għadd ta' atti (l-Att 

dwar is-Sigurtà Diġitali, l-Att dwar iċ-Ċaħda tad-Delitti li twettqu fil-Gwerra għal-Liberazzjoni tal-

Bangladesh, l-Att dwar iċ-Ċittadinanza) ser tirrestrinġi l-libertà ta' espressjoni. L-Abbozz ta' Liġi tal-

2016 li Tirregola d-Donazzjonijiet Barranin (Attivitajiet Volontarji) li ġie approvat mill-Parlament ser 

ikompli joħloq limitazzjonijiet akbar fuq il-ħidma tas-soċjetà ċivili. Fl-2016 ġew eżegwiti żewġ sentenzi 

għall-mewt għal reati kriminali mwettqa matul il-ġlieda għall-indipendenza tal-1971. 

Fl-2016 il-pajjiż assuma l-istruttura ta' sistema b'partit wieħed bl-oppożizzjoni (il-Partit Nazzjonalista 

tal-Bangladesh u Jamaat-e-Islami) eskluża mill-parlament bi prattikament l-ebda influwenza, jew 

influwenza limitata ħafna, fuq il-proċess politiku. Barra minn hekk, il-partit Jamaat ġie deċimat mill-

eżekuzzjonijiet tal-mexxejja tiegħu, ikkundannati għal reati kriminali mwettqa matul il-ġlieda għall-

indipendenza, u l-partitarji ġew soġġetti għal pressjoni kostanti. L-elezzjonijiet lokali tal-2016 (Union 

Parishad), li saru bil-parteċipazzjoni tal-oppożizzjoni, kienu affettwati ħażin minn vjolenza u 

irregolaritajiet elettorali, fost affarijiet oħra. 

F'Ottubru 2016, il-parlament tal-Bangladesh għadda l-Abbozz ta' Liġi dwar il-Kummissjoni għar-

Riżoluzzjoni ta' Tilwim Territorjali b'rabta mat-Telgħat ta' Chittagong (Chittagong Hill Tracts (CHTs)), 

li l-implimentazzjoni tiegħu ser jikkontribwixxi b'mod sinifikanti biex jiġi riżolt ħafna tilwim territorjali 

fis-CHTs. 

Dwar id-drittijiet fundamentali tax-xogħol, il-Bangladesh għamel xi progress taħt il-Patt ta' 

Sostenibbiltà, fir-rigward tas-sikurezza fuq il-post tax-xogħol, iżda jeħtieġ li jsir iktar biex jiġu 

indirizzati prattiki tax-xogħol inġusti. Il-konklużjonijiet ta' Ġunju 2016 tal-Konferenza Internazzjonali 

dwar ix-Xogħol jinkludu "paragrafu speċjali" dwar il-Bangladesh li jħeġġu jtejjeb l-implimentazzjoni 

tal-Konvenzjoni tal-ILO dwar il-Libertà ta' Assoċjazzjoni. 

L-UE segwiet mill-qrib is-sitwazzjoni tad-drittijiet tal-bniedem fil-pajjiż permezz tad-djalogu 

politiku, id-diplomazija pubblika, l-attivitajiet ta' kooperazzjoni għall-iżvilupp, l-involviment ma' 

rappreżentanti kulturali u tas-soċjetà ċivili u laqgħat ma' organizzazzjonijiet u difensuri tad-drittijiet 

tal-bniedem. L-UE appellat regolarment lill-Bangladesh biex jagħmel progress b'rabta mal-

kwistjonijiet marbutin mad-drittijiet tal-bniedem u d-demokrazija fil-laqgħat kollha ma' sħab 

Bangladeshi, partikolarment fil-laqgħa biennali tas-Sottogrupp dwar il-Governanza Tajba u d-

Drittijiet tal-Bniedem, li saret fi Brussell f'Diċembru 2016. L-UE esprimiet tħassib dwar il-qtil 

extraġudizzjarju u l-għajbien sfurzat, il-piena tal-mewt, il-libertà ta' assoċjazzjoni u l-libertà ta' 

espressjoni, u b'mod ġenerali dwar l-ispazju dejjem jiċkien għas-soċjetà ċivili. L-UE qajmet ukoll 

is-sitwazzjoni tal-minoranzi, iż-żwiġijiet ma' persuni taħt l-età u t-tħaddim tat-tfal u l-vjolenza 

domestika. Il-Kapijiet tal-Missjoni tal-UE f'Dhaka ħareġ sitt dikjarazzjonijiet fl-2016 dwar is-

suġġett tad-drittijiet tal-bniedem. 

L-UE ilha tinsisti mal-Bangladesh biex jirrikonoxxi politikament ir-rwol pożittiv li jaqdu d-DDB. 

L-UE kienet f'kuntatt mal-Kummissjoni Nazzjonali dwar id-Drittijiet tal-Bniedem kif ukoll ma' 

firxa wiesgħa ta' difensuri tad-drittijiet tal-bniedem, waqt li segwiet mill-qrib il-każijiet individwali 

ta' DDB fil-mira talli kixfu ksur tad-drittijiet tal-bniedem. Ingħata appoġġ kontinwu lil NGOs tad-

drittijiet tal-bniedem permezz tal-Istrument Ewropew għad-Demokrazija u għad-Drittijiet tal-

Bniedem (EIDHR). 

Fl-2016, kienu qed jiġu implimentati proġetti tal-UE b'rabta mad-drittijiet tal-bniedem li 

jammontaw għal EUR 22 miljun minn organizzazzjonijiet differenti li jiffukaw fuq id-drittijiet u l-

emanċipazzjoni tan-nisa, id-drittijiet tat-tfal, id-drittijiet politiċi u ċivili, id-drittijiet ekonomiċi, id-

drittijiet ta' persuni indiġeni, id-drittijiet ta' persuni li jagħmlu parti minn minoranzi u d-drittijiet tal-

anzjani. Il-proġetti bbenefikaw minn finanzjament permezz ta' strumenti jew programmi differenti, 

partikolarment l-EIDHR u l-appoġġ għas-soċjetà ċivili u l-awtoritajiet lokali (SĊ-AL). 

Attwalment il-Bangladesh huwa membru tal-Kunsill tad-Drittijiet tal-Bniedem għall-perijodu 2015-

17. It-tisħiħ tal-parteċipazzjoni fil-proċess politiku u l-inklużività tiegħu jibqgħu waħda mill-isfidi 

ewlenin għall-Bangladesh. Il-funzjonament bla restrizzjonijiet tas-soċjetà ċivili għandu jaqdi rwol 

importanti fit-tħejjijiet għat-tielet Eżami Perjodiku Universali (Mejju 2018). L-implimentazzjoni 

tal-Patt dwar is-Sostenibbiltà u l-garanzija tad-drittijiet tax-xogħol għandhom jingħataw prijorità 

fuq l-aġenda. 

Ir-Renju tal-Bhutan 

Mill-ewwel elezzjonijiet parlamentari tiegħu fl-2008, il-Bhutan għamel progress konsiderevoli fil-

proċess ta' demokratizzazzjoni tiegħu u dwar id-drittijiet tal-bniedem, billi ħadem fuq kwistjonijiet 

bħall-ġlieda kontra l-korruzzjoni, it-titjib tal-aċċess għas-servizzi soċjali (is-saħħa, l-edukazzjoni), il-

promozzjoni tal-ugwaljanza bejn is-sessi, il-ħarsien tad-drittijiet tan-nisa u tat-tfal u l-qerda tal-faqar. 

Fl-2016, il-prijorità ewlenija tal-UE għad-drittijiet tal-bniedem u d-demokrazija kienet l-appoġġ għall-

isforzi tal-gvern Bhutaniż biex isaħħaħ id-demokrazija permezz tal-għoti tas-setgħa lill-awtoritajiet 

lokali u l-ħolqien ta' soċjetà ċivili vibranti, kif ukoll l-assistenza fl-isforzi biex jiġu protetti d-drittijiet 

tan-nisa u tat-tfal, u l-promozzjoni tal-ugwaljanza bejn is-sessi. L-UE kompliet tiddjaloga mal-Bhutan 

biex tiġi solvuta l-problema li ilha għaddejja tar-refuġjati Bhutaniżi fin-Nepal li jitkellmu n-Nepaliż. 

Il-kwistjonijiet ewlenin b'rabta mad-drittijiet tal-bniedem jinkludu xi restrizzjonijiet fuq il-libertà ta' 

għaqda u ta' assoċjazzjoni, l-awtoċensura tal-media u tħassib dwar il-libertà ta' reliġjon jew ta' twemmin. 

Id-dewmien kontinwu fl-implimentazzjoni ta' proċess biex jiġu identifikati u rimpatrijati refuġjati 

Bhutaniżi li jitkellmu bin-Nepaliż min-Nepal għall-Bhutan għadha kwistjoni ewlenija. Madwar 12 000 

sa 13 000 refuġjat mistennija jibqgħu fin-Nepal wara li r-risistemazzjoni tar-refuġjati lejn pajjiżi terzi 

tintemm fl-2017. 

Kien hemm parteċipazzjoni relattivament baxxa ta' votanti fl-elezzjonijiet ġenerali fl-2013 u fl-

elezzjonijiet tal-gvern lokali fl-2016. L-għadd ta' nisa li pparteċipaw fl-elezzjonijiet lokali tal-2016 

żdiedu b'aktar mid-doppju meta mqabbla mal-ewwel elezzjonijiet lokali fl-2011. F'Mejju 2016, kien 

hemm 49 organizzazzjoni tas-soċjetà ċivili rreġistrati fil-pajjiż. Id-disparitajiet bejn is-sessi jippersistu 

fil-Bhutan. Fir-Rapport Globali Annwali tal-2016 dwar id-Disparità bejn is-Sessi tal-Forum Ekonomiku 

Dinji, il-Bhutan kien ikklassifikat fil-121 post fost 144 pajjiż. Ir-rappreżentanza tan-nisa fil-politika hija 

baxxa ħafna. Madankollu, in-numru tan-nisa fis-servizz ċivili żdied fis-snin reċenti. 

Il-klassifikazzjoni tal-Bhutan rigward il-libertà tal-istampa żdiedet b'10 postijiet fl-2016 skont l-Indiċi 

Dinji tal-Libertà tal-Istampa (April 2016) u ġie kklassifikat fl-94 post fost 180 pajjiż. Il-Bhutan għandu 

l-aħjar riżultat minn fost it-tmien pajjiżi kollha tal-Asja t'Isfel. 

Il-gvern nieda inizjattiva biex jadotta linji gwida bl-għan li jirratifika wħud mill-istrumenti ewlenin dwar 

id-drittijiet tal-bniedem. Il-gvern jirrikonoxxi l-problema tal-vjolenza domestika fil-pajjiż u kompla bl-

isforzi biex jindirizzaha fl-2016, speċjalment b'kampanji ta' sensibilizzazzjoni. 

L-UE nediet djalogu mal-gvern tal-Bhutan dwar kwistjonijiet marbutin mad-drittijiet tal-bniedem 

b'diversi modi, b'mod partikolari matul l-aħħar (sitt) konsultazzjonijiet biennali f'Thimphu 

f'Novembru 2015. L-Ambaxxatur tal-UE Kozlowski żar il-Bhutan biex jippreżenta l-kredenzjali 

tiegħu fi Frar 2016, u l-Ambaxxatur il-ġdid tal-Bhutan għall-UE, Pema Choden, ippreżentat il-

kredenzjali tagħha lill-President Tusk f'Awwissu 2016. 

Skont il-Programm Indikattiv Pluriennali (2014-2020), l-UE tiffoka l-appoġġ tagħha fuq it-tisħiħ 

tar-riforma tas-soċjetà ċivili u l-gvern lokali bil-għan li jiġi kkonsolidat il-proċess tad-

deċentralizzazzjoni u d-devoluzzjoni tal-poter u tar-riżorsi. Aktar minn nofs il-fondi qed jingħataw 

għall-governanza tajba. Hija tiffoka fuq l-għoti tas-setgħa lill-awtoritajiet lokali, l-iżvilupp tal-

kapaċità tas-soċjetà ċivili u l-assistenza fir-riformi tal-amministrazzjoni tal-finanzi pubbliċi. Fis-

settur tal-agrikoltura u l-forestrija sostenibbli, komponent qawwi marbut mal-ugwaljanza bejn is-

sessi huwa integrat bħala kwistjoni trasversali. 

Mill-aħħar Eżami Perjodiku Universali fl-2014 'il hawn, il-Bhutan indirizza sensiela ta' 

rakkomandazzjonijiet, bħal dawk dwar l-aċċess għas-servizzi soċjali (eż. is-saħħa u l-edukazzjoni), 

il-qerda tal-faqar, il-ġlieda kontra l-vjolenza domestika u kwistjonijiet relatati mal-ugwaljanza bejn 

is-sessi, u l-ġlieda kontra l-korruzzjoni. Il-Bhutan ħa passi importanti, speċjalment fil-ġlieda kontra 

l-korruzzjoni u l-ħarsien tad-drittijiet tan-nisa u tat-tfal. 

Il-Bhutan iffirma u rratifika l-Konvenzjoni dwar l-Eliminazzjoni ta' Kull Forma ta' 

Diskriminazzjoni kontra n-Nisa u l-Konvenzjoni dwar id-Drittijiet tat-Tfal bil-Protokolli 

Fakultattivi tagħha. Il-gvern nieda inizjattiva biex jadotta linji gwida bl-għan li jirratifika strumenti 

oħra dwar id-drittijiet tal-bniedem. 

Il-Bhutan għandu jieħu passi deċiżivi lejn l-iffirmar tat-trattati internazzjonali dwar id-drittijiet tal-

bniedem. 

B'ħarsa ‘il quddiem, l-enfasi tal-UE ser tkun prinċipalment fuq l-appoġġ għall-isforzi tal-gvern biex 

isaħħaħ id-demokrazija, inkluż permezz tal-għoti tas-setgħa lill-awtoritajiet lokali, il-protezzjoni 

tad-drittijiet tan-nisa u t-tfal, u l-promozzjoni tal-ugwaljanza bejn is-sessi. 

Il-Brunei Darussalam 

Il-Brunei Darussalam huwa monarkija assoluta, li ilha mmexxija taħt stat ta' emerġenza mill-1963 li 

kien ġie implimentat minn missier il-mexxej attwali, is-Sultan Hassanal Bolkiah. Taħlita ta' 

"kunsilli" tal-villaġġi u korpi konsultattivi, inkluż Kunsill Legislattiv (LegCo), jeżerċitaw rwol 

limitat fir-rakkomandazzjoni u l-approvazzjoni tal-leġislazzjoni. F'soċjetà li minn lat hija tolleranti, 

fejn il-Ħadd kif ukoll il-Milied huma vaganzi pubbliċi, il-Brunei adotta forma konservattiva tal-

Iżlam li qed jipprova jkompli jiżviluppa taħt il-kunċett tal-Monarkija Iżlamika Malasjana (MIB). 

Fl-2016, b'kuntrast għas-sena ta' qabel, ma kien hemm ebda sinjal ta' ssikkar ulterjuri fir-rigward 

tal-kunċett MIB fil-ħajja ta' kuljum taċ-ċittadini. Il-"kontroversja tas-siġra tal-Milied" ta' 

Diċembru 2015 ma reġgħetx tfaċċat. Ma jista' jkun hemm l-ebda dubju li l-politika prinċipali tal-

gvern għadha ffokata fuq in-nies fl-aspetti kollha. Il-monarkija tkompli turi dedikazzjoni profonda 

għall-benesseri taċ-ċittadini, li jgawdu minn għajxien f'ambjent armonjuż u paċifiku. 

Digriet tal-Kodiċi Penali tax-Xarija, ippubblikat f'Ottubru 2013, jinkludi dispożizzjonijiet li 

għandhom impatt fuq l-istruttura legali li tirregola l-libertà ta' reliġjon. L-ewwel fażi (b'pieni limitati 

għal multi u priġunerija) ġiet introdotta f'Mejju 2014. Kienu ftit il-każijiet li ġew irrapportati lill-

qrati. Fl-2016 ma kien hemm l-ebda indikazzjoni ta' jekk jew meta ser jiġu introdotti fażijiet 

ulterjuri tal-kodiċi. Madankollu, jibqa' t-tħassib li t-twettiq sħiħ tal-Kodiċi Penali tax-Xarija jmur 

kontra l-impenji li ilhom li ttieħdu favur id-drittijiet tal-bniedem fil-livell internazzjonali. 

L-introduzzjoni gradwali tal-liġi kriminali tax-Xarija tista' titqies bħala tentattiv biex tiżdied id-

dixxiplina soċjali kif ukoll dik reliġjuża, u biex jiġu ppreservati l-kultura, it-tradizzjonijiet u d-

drawwiet Malasjani aktar milli biex jingħataw pieni jew titrażżan iż-żieda fil-kriminalità, li ftit li 

xejn hemm minnha fil-Brunei. L-għan huwa li s-soċjetà Bruneana tiġi protetta fl-istat tagħha 

bħalissa u biex jintirtu l-"valuri kruċjali" tagħha. Il-Kodiċi Kriminali jikkomplementa l-liġi tal-

familja fis-seħħ fil-Brunei li hi bbażata fuq ix-Xarija. Peress li attwalment ma hemm l-ebda sinjal li 

ser jingħata bidu imminenti għat-tieni u t-tielet fażi, u peress li hemm biss dettalji preliminari dwar 

kif il-kunċett legali tax-Xarija ser ikun fis-seħħ b'mod parallel għal-liġijiet eżistenti, għadu diffiċli 

biex f'dan l-istadju jiġi vvalutat kif il-liġi kriminali tax-Xarija tista' tiġi implimentata fil-futur. 

L-UE użat b'mod konsistenti l-laqgħat bilaterali mal-awtoritajiet tal-Brunei biex tqajjem 

kwistjonijiet marbutin mad-drittijiet tal-bniedem. L-Istati Membri tal-UE ħeġġew regolarment lill-

Brunei biex jaderixxi ma' aktar strumenti kruċjali tan-NU dwar id-drittijiet tal-bniedem. Fl-2016, l-

Istati Membri rrappreżentati fil-Brunei komplew bid-djalogu tagħhom mas-soċjetà ċivili u ma' 

partijiet ikkonċernati oħra (pereżempju l-knejjes). 

F'April 2016, il-Brunei rratifika l-Konvenzjoni dwar id-Drittijiet ta' Persuni b'Diżabilità u f'Mejju l-

Protokoll Fakultattiv għall-Konvenzjoni dwar id-Drittijiet tat-Tfal dwar l-involviment tat-tfal 

f'kunflitti armati. Jidher ċar li jenħtieġ li l-Brunei jsaħħaħ ir-rispett għad-drittijiet tax-xogħol, 

speċjalment għall-ħaddiema migranti. Pattijiet ewlenin dwar id-drittijiet tal-bniedem, bħalma huma 

l-Konvenzjoni kontra t-Tortura u l-Patt Internazzjonali dwar id-Drittijiet Ċivili u Politiċi (ICCPR), 

għadhom ma ġewx ratifikati. 

Il-Myanmar/Burma 

Fl-2016 kompliet it-transizzjoni demokratika paċifika tal-Myanmar/Burma bl-inawgurazzjoni tal-

parlament ġdid fl-1 ta' Frar, l-elezzjoni tal-ewwel president ċivili f'aktar minn ħamsin sena u l-

istabbiliment tal-gvern il-ġdid fit-30 ta' Marzu. Aung San Suu Kyi, li ġiet impedita mill-

kostituzzjoni abbozzata mill-militar fl-2008 milli tassumi l-ogħla kariga, assumiet il-kariga ta' 

Konsulent tal-Istat, Ministru għall-Affarijiet Barranin u Ministru fl-Uffiċċju tal-President. 

Kien hemm rigressjoni fil-libertajiet ta' espressjoni, ta' assoċjazzjoni u ta' għaqda. Ir-restrizzjonijiet 

fuq il-libertà tal-media, l-intimidazzjoni, l-arrest u l-persekuzzjoni ta' ġurnalisti, difensuri tad-

drittijiet tal-bniedem, attivisti u ċittadini ordinarji, u l-użu tat-taqsima 66 (d) tal-Att dwar it-

Telekomunikazzjonijiet u t-taqsima 505 (b) tal-Kodiċi Penali huma żviluppi inkwetanti. 

In-nuqqas ta' aċċess umanitarju, impost mill-Gvern fuq il-popolazzjonijiet milquta mill-konflitt 

jibqa' sfida sinifikanti fl-għoti ta' assistenza vitali u servizzi ta' protezzjoni u għar-reazzjoni għall-

ksur f'Rakhine (b'mod partikolari minn meta bdiet l-operazzjoni tal-approvazzjoni tas-sigurtà fit-

Tramuntana f'Ottubru 2016), f'Kachin (b'mod partikolari fiż-żoni lil hinn mill-kontroll tal-Gvern) u 

fl-Istati ta' Shan. 

Ġew imnedija wkoll inizjattivi biex tinħoloq kultura ta' rispett għall-istat tad-dritt, biex jiġu 

promossi d-drittijiet tal-bniedem u biex jitwettaq rieżami tal-qafas leġislattiv. Bħala l-ewwel 

miżura, inħelsu aktar minn 300 priġunier politiku, attivist u difensur tad-drittijiet tal-bniedem. L-

organizzazzjoni Buddista radikali magħrufa li tinċita l-mibegħda kontra l-Musulmani ġiet 

iddikjarata illegali. B'referenza għall-importanza kbira li l-komunità internazzjonali, inkluża l-UE, 

tagħti lill-qagħda tal-minoranza Rohingya apolida, Aung San Suu Kyi ddeċidiet li tindirizza l-kawżi 

sottostanti tas-sitwazzjoni fl-istat ta' Rakhine fi stadju bikri tal-amministrazzjoni tagħha. L-

istabbiliment ta' Kummissjoni Konsultattiva għall-Istat ta' Rakhine mmexxija mis-Segretarju 

Ġenerali preċedenti tan-NU, Kofi Annan, l-istabbiliment ta' Kumitat Ċentrali għall-

Implimentazzjoni tal-Paċi, l-Istabbiltà u l-Iżvilupp fl-Istat ta' Rakhine, u l-iżvilupp li għaddej ta' 

pjan ta' żvilupp soċjoekonomiku fit-tul għall-istat ta' Rakhine huma passi importanti biex jintlaħaq 

dan l-għan. Bħala sinjal ta' fiduċja fl-impenn tal-gvern li jtejjeb id-drittijiet tal-bniedem u li jagħmel 

progress lejn id-demokrazija u r-rikonċiljazzjoni nazzjonali, f'Settembru 2016 l-UE ħadet id-

deċiżjoni li ma tibqax tippreżenta lit-Tielet Kumitat tal-Assemblea Ġenerali tan-NU r--riżoluzzjoni 

dwar id-drittijiet tal-bniedem fil-Myanmar/Burma, li kienet ilha tressaq mill-1991. 

Ir-rispons aħrax tal-forzi tas-sigurtà għal tliet attakki kkoordinati fuq postijiet tal-pulizija tal-

fruntiera fid-9 ta' Ottubru 2016 fit-Tramuntana tal-istat ta' Rakhine wassal għal waqfa totali tal-

għajnuna umanitarja regolari, u minn dak iż-żmien ‘l hawn aktar minn 150 000 persuna ġew 

imċaħħda għajnuna umanitarja kif ukoll il-volum ta' każijiet ġodda relatati mas-sigurtà tal-

operazzjoni, u ġiegħlet aktar minn 70 000 persuna Rohingya jfittxu rifuġju fil-pajjiż ġar tal-

Bangladesh u aktar minn 20 000 persuna, li l-irħula tagħhom inqerdu għal kollox min-nirien, ġew 

spostati. Il-Gvern ċaħad ir-rapporti ta' ksur serju tad-drittijiet tal-bniedem mill-forzi tas-sigurtà. 

Barra minn hekk, l-inabilità li jitwettqu attivitajiet ta' protezzjoni hija inkwetanti minħabba l-għadd 

għoli ta' inċidenti serji relatati mal-protezzjoni rrapportati matul l-aħħar ftit xhur. Dawn l-inċidenti 

rrapportati (li l-parti l-kbira tagħhom ma ġewx ivverifikati b'mod indipendenti min-NU minħabba r-

restrizzjonijiet ta' aċċess li għadhom għaddejjin), jinkludu każijiet ta' stupru u vjolenza sesswali u 

sessista, omiċidji, sekwestri ta' persuna u arresti arbitrarji (inkluż id-detenzjoni li għadha għaddejja 

ta' għadd ta' tfal). 

Is-sistema ta' apartheid stabbilita f'Rakhine ċentrali tinkludi restrizzjoni gravi fuq il-movimenti li 

jċaħħdu lill-popolazzjonijiet Musulmani mill-aċċess għal servizzi vitali u bażiċi, kif ukoll is-

segregazzjoni ta' 120 000 persuna miżmuma f'kampijiet għal 5 snin. Barra minn hekk, il-miżuri biex 

jindirizzaw il-kwistjoni tal-apolidija (l-akbar volum ta' każi fid-dinja) għadhom kompletament 

inadegwati. 

Il-paċi ngħatat l-ogħla prijorità mill-gvern il-ġdid u dan ta nifs ġdid lill-proċess ta' paċi ma' aktar 

minn tnax-il grupp armat etniku. L-ewwel ċiklu tal-hekk imsejħa Konferenza ta' Panglong tas-Seklu 

21, djalogu politiku nazzjonali, sar bejn il-31 ta' Awwissu u l-4 ta' Settembru 2016. F'din l-

okkażjoni, ir-Rappreżentant Għoli/Viċi President Mogherini ħarġet dikjarazzjoni li biha laqgħet il-

progress aktar inklużiv li sar u stiednet lill-partijiet ikkonċernati kollha biex jaħdmu flimkien fi 

spirtu kostruttiv u progressiv sabiex jintemm il-konflitt. 

Sadanittant, skont l-studju annwali tal-UNHCR Tendenzi Globali, sal-aħħar tal-2016 in-numru ta' 

refuġjati mill-Myanmar kien it-tmien l-ogħla fost l-ewwel għaxar pajjiżi ta' oriġini għar-refuġjati 

b'490 300, li żdied minn 451 800 fl-2015. 

Minkejja li t-taħditiet bdew mill-ġdid, l-eskalazzjoni tal-ġlied bejn l-armata tal-Myanmar u l-gruppi 

armati etniċi fl-Istat ta' Kachin u tat-Tramuntana ta' Shan immina l-fiduċja fil-proċess tal-paċi. L-

aċċess umanitarju għall-popolazzjonijiet spostati f'żoni mhux ikkontrollati mill-gvern huwa l-iżjed 

baxx minn meta reġa' beda l-konflitt fl-2011, b'rapporti ta' bosta każijiet ta' ksur serju ferm tad-

drittijiet tal-bniedem kontra minoranzi etniċi. 

Kif rajna f'Rakhine tat-Tramuntana, Shan u Kachin, l-Armata tal-Myanmar ma tidhirx li tirrispetta 

l-prinċipji tal-proporzjonalità u lanqas id-distinzjoni bejn kumbattenti u l-popolazzjoni ċivili. 

Ir-Rappreżentant Speċjali tal-UE għad-Drittijiet tal-Bniedem żar il-Myanmar/Burma għat-tielet 

djalogu dwar id-drittijiet tal-bniedem bejn l-20 u l-24 ta' Novembru 2016. F'laqgħat mal-Konsulent 

tal-Istat u l-Kap Kmandant tal-forzi armati tal-Myanmar, huwa appella biex terġa' tibda b'mod 

urġenti l-għajnuna umanitarja fit-Tramuntana tal-istat ta' Rakhine, biex jiżdied l-aċċess għall-media 

u l-osservaturi indipendenti u biex tiġi stabbilita investigazzjoni indipendenti u kredibbli dwar l-

attakki tad-9 ta' Ottubru u l-operazzjonijiet sussegwenti. Huwa enfasizza wkoll li għandhom 

jitkomplew l-inizjattivi diġà mnedija mill-Konsulent tal-Istat biex jiġu indirizzati l-problemi 

sottostanti fl-Istat ta' Rakhine. F'laqgħat oħra r-Rappreżentant Speċjali tal-UE ddiskuta l-libertà tal-

media u ta' espressjoni u l-proċess ta' rieżami tal-leġislazzjoni li għaddej. 

Kien hemm djalogu dwar id-drittijiet tal-bniedem qabel il-forum tas-soċjetà ċivili. Il-kwistjonijiet 

ta' tħassib inkludew l-erba' liġijiet "dwar il-protezzjoni tar-razza u r-reliġjon", il-vjolenza fuq in-

nisa, ir-restrizzjonijiet ġodda għal-libertà tal-kelma u tal-espressjoni, il-priġunieri politiċi, il-

kundizzjonijiet tad-detenzjoni, ir-riforma tal-liġi tax-xogħol, in-nuqqas ta' konsultazzjoni dwar 

leġislazzjoni ġdida, il-proċess ta' paċi u t-trasparenza fir-rigward tal-Ftehim futur bejn l-UE u l-

Myanmar/Burma dwar il-Protezzjoni tal-Investimenti. 

Fit-2 ta' Diċembru 2016 ħarġet dikjarazzjoni tal-kelliem li tenniet it-tħassib dwar is-sitwazzjoni fl-

istat ta' Rakhine u l-ġlied li qed jiżdied fil-partijiet tal-grigal tal-pajjiż. 

Il-Komunikazzjoni Konġunta bit-titolu "Elementi għal strateġija tal-UE fil-konfront tal-

Myanmar/Burma: Sħubija Speċjali għad-Demokrazija, il-Paċi u l-Prosperità" tal-1 ta' Ġunju 2016 

tispjega l-impenn ikbar li ħadet l-UE b'appoġġ għat-transizzjoni demokratika, il-paċi u r-

rikonċiljazzjoni nazzjonali u l-iżvilupp sostenibbli inklużiv. Id-demokrazija, l-istat tad-dritt u l-

governanza tajba u d-drittijiet tal-bniedem huma oqsma ewlenin tal-impenn. Fl-20 ta' Ġunju 2016 

il-Ministri għall-Affarijiet Barranin tal-UE laqgħu l-Komunikazzjoni Konġunta li tistabbilixxi pjan 

għal involviment koerenti, ambizzjuż u progressiv u kooperazzjoni intensifikata mal-

Myanmar/Burma, u tennew l-impenn ta' appoġġ sħiħ għat-transizzjoni tal-pajjiż lejn id-

demokrazija. 

Għall-konsolidazzjoni tad-demokrazija, l-UE għamlet kuntatt mal-armata tal-Myanmar, li tibqa' 

attur politiku importanti, biex dawn jiġu esposti għar-rwol u l-funzjonament militari tal-UE. Wara 

ż-żjarat tiegħu fil-pajjiż f'Ġunju 2016, il-President tal-Kumitat Militari tal-UE, il-Ġeneral 

Kostarakos, stieden lill-Kap Kmandant biex jattendi l-laqgħa tal-Kapijiet tad-Difiża tal-UE28 fis-7 

u t-8 ta' Novembru. Fil-Kumitat Politiku u ta' Sigurtà l-Kap Kmandant spjega r-rwol tal-militar fil-

politika u l-proċess ta' paċi. 

F'Settembru 2016, l-UE pparteċipat fit-Tieni Forum tal-Partijiet Ikkonċernati tal-"Inizjattiva għall-

Promozzjoni tad-Drittijiet u l-Prattiki Fundamentali tax-Xogħol fil-Myanmar". Is-suġġetti tad-

diskussjoni inkludew il-prijoritajiet u l-isfidi għall-modernizzazzjoni tal-liġijiet u l-prattiki tax-

xogħol tal-pajjiż, u għat-titjib tal-konformità mal-istandards internazzjonali tax-xogħol, kif ukoll 

dwar kif jitrawwem involviment inklussiv mal-partijiet ikkonċernati domestiċi u internazzjonali 

f'dan il-proċess. 

Fl-2016, il-Parlament Ewropew adotta żewġ riżoluzzjonijiet dwar il-Myanmar/Burma b'attenzjoni 

partikolari fuq is-sitwazzjoni tar-Rohingya.79 

L-UE kompliet tippreżenta riżoluzzjoni dwar il-Myanmar/Burma fil-Kunsill tad-Drittijiet tal-

Bniedem tan-NU, li ġġedded b'sena oħra l-mandat tar-Rapporteur Speċjali tan-NU. Ir-riżoluzzjoni 

ġiet adottata mingħajr vot. L-UE appoġġat ukoll il-kooperazzjoni mġedda bejn il-pajjiż u l-ILO, 

b'mod partikolari fir-rigward tal-eliminazzjoni tax-xogħol sfurzat u l-libertà ta' assoċjazzjoni 

Ir-Renju tal-Kambodja 

Fl-2016, fil-Kambodja ġew osservati iktar tensjonijiet politiċi bejn il-partit fil-gvern, il-Cambodian 

People's Party (CPP), u l-partit ewlieni tal-oppożizzjoni, il-Cambodia National Rescue Party 

(CNRP), b'għadd ta' arresti u detenzjonijiet ta' membri tal-oppożizzjoni, ta' atturi tas-soċjetà ċivili u 

ta' difensuri tad-drittijiet tal-bniedem. 

                                                 
79 Parlament Ewropew, Riżoluzzjoni tas-7 ta' Lulju 2016 dwar il-Myanmar, b'mod partikolari s-sitwazzjoni tar-

Rohingya (2016/2809 (RSP)) u r-riżoluzzjoni tal-15 ta' Diċembru 2016 dwar is-sitwazzjoni tal-minoranza ta' 
Rohingya fil-Myanmar (2016/3027 (RSP)) 

Dikjarazzjoni lokali tal-UE, bid-data tat-30 ta' Mejju 2016, appellat għal waqfien tal-intimidazzjoni 

ġudizzjarja tal-aġent mexxej tal-oppożizzjoni u tar-rappreżentanti ta' organizzazzjonijiet tas-soċjetà 

ċivili. F'Riżoluzzjoni, bid-data tad-9 ta' Ġunju 2016, il-Parlament Ewropew esprima tħassib profond 

dwar id-deterjorament tas-sitwazzjoni tal-politikanti tal-oppożizzjoni u l-attivisti tad-drittijiet tal-

bniedem fil-Kambodja u ddeplora l-użu ta' akkużi politikament motivati u ta' intimidazzjoni 

ġudizzjarja tad-difensuri u l-attivisti tad-drittijiet tal-bniedem.80 

Il-qtil tal-analista politiku u kritiku tal-gvern prominenti, Kem Ley, f'Lulju 2016 ġie segwit minn 

ċerimonja funebri li attendew għaliha eluf ta' ċittadini Kambodjani. L-investigazzjoni ġudizzjarja 

fil-każ ta' Kem Ley ingħalqet f'Diċembru 2016. Fl-2016, saru prosekuzzjonijiet ġodda kontra l-

president eżiljat tas-CNRP, Sam Rainsy. F'Ottubru 2016, ġie rrappurtat li l-Gvern Kambodjan 

ipprojbixxa lil Sam Rainsy milli jerġa' lura fil-pajjiż. F'Novembru 2016, is-Senatur tal-oppożizzjoni 

Hong Sok Hour ġie kkundannat għal seba' snin ħabs għal falsifikazzjoni u inċitament għall-kaos 

soċjali. F'Diċembru, Sam Rainsy ġie kkundannat in absentia għal ħames snin ħabs b'rabta mal-istess 

każ. F'Novembru 2016, is-senatur tal-oppożizzjoni Thak Lany ġie kkundannat in absentia għal 18-il 

xahar ħabs talli akkuża lill-Prim Ministru Hun Sen b'involviment fil-qtil tal-10 ta' Lulju tal-analista 

politiku Kem Ley. 

F'Diċembru 2016, id-deputat mexxej tas-CNRP Kem Sokha rċieva maħfra rjali, fuq talba tal-Prim 

Ministru Hun Sen, li ħelsu minn sentenza ta' ħames xhur ħabs. F'Diċembru, membru ieħor tal-

oppożizzjoni, Seang Chet, ġie liberat permezz ta' maħfra rjali. Il-każ kontra Kem Sokha rriżulta fl-

arrest ta' erba' uffiċjali tal-NGO Kambodjan ADHOC u d-Deputat Segretarju Ġenerali tal-Kumitat 

Elettorali Nazzjonali (NEC) (imsemmija fil-media bħala l-'ADHOC 5'). L-arrest preventiv tagħhom, 

li beda fit-28 ta' April 2016, għadu għaddej minkejja impenn rappurtat mill-gvern li jeħlishom sal-

31 ta' Diċembru 2016. In-nuqqasijiet fil-libertà ta' assoċjazzjoni baqgħu jiġu skrutinizzati mill-ILO 

fl-2016 u ġew enfasizzati bħala estremament serja u urġenti f'Novembru. L-UE esprimiet tħassib 

dwar il-limitazzjonijiet persistenti fuq il-libertà ta' assoċjazzjoni u n-nuqqas ta' protezzjoni għad-

drittijiet tal-ħaddiema. 

                                                 
80 Riżoluzzjoni tal-Parlament Ewropew tad-9 ta' Ġunju 2016 dwar il-Kambodja (2016/2753(RSP)) 

Fid-disa' Kumitat Konġunt bejn l-UE u l-Kambodja, li sar f'Mejju 2016, l-UE qajmet għadd ta' 

kwistjonijiet dwar id-drittijiet tal-bniedem, b'mod partikolari: l-iżviluppi politiċi, inkluż l-arrest ta' 

persunal ta' NGOs; l-ispazju li qed jonqos għad-dibattitu u l-kritika politiċi; il-libertà tal-espressjoni 

b'mod ġenerali; l-indirizzar ta' kunflitti dwar l-art; ir-riskji b'rabta mal-applikazzjoni tal-Liġi dwar l-

Assoċjazzjonijiet u l-Organizzazzjonijiet Nongovernattivi (LANGO); u kwistjonijiet relatati mal-

liġijiet dwar trade unions, telekomunikazzjonijiet u ċiberkriminalità. 

It-tilwimiet dwar l-art jibqgħu kwistjoni kritika fil-Kambodja. Il-Gvern Kambodjan ħa xi passi 

pożittivi. Madankollu, il-progress li qed isir b'rabta mar-riżoluzzjoni ta' tilwim dwar l-artijiet hu 

wieħed kajman. L-UE impenjat ruħha mal-Gvern Kambodjan biex tfassal awditu indipendenti ta' 

dikjarazzjonijiet ta' dritt fuq l-art relatati ma' għadd ta' konċessjonijiet ekonomiċi tal-art relatati 

maz-zokkor (ELCs). Madankollu, id-deċiżjoni formali mill-Gvern Kambodjan dwar l-

implementazzjoni ta' awditu għadha ma waslitx. 

Il-proċess ta' reġistrazzjoni tal-votanti għall-elezzjonijiet tal-komun ta' Ġunju 2017 intemm b'aktar 

minn 7.8 miljun votant reġistrat, madwar 81 % ta' dawk eliġibbli. L-UE pprovdiet appoġġ għal 

riforma elettorali, primarjament permezz ta' titjib tal-proċess ta' reġistrazzjoni tal-votanti. L-appoġġ 

tal-UE jkopri diversi oqsma: appoġġ għal proġetti b'rabta mal-proċess ta' reġistrazzjoni; appoġġ 

tekniku għall-Kumitat Elettorali Nazzjonali b'rabta ma' aspetti legali u ta' edukazzjoni ċivika; 

appoġġ għal osservazzjoni domestika tal-elezzjonijiet tal-2017 u l-2018; u monitoraġġ tal-vjolenza 

relatata mal-elezzjoni. 

Id-Delegazzjoni tal-UE kienet attiva ħafna fl-2016 fl-implimentazzjoni ta' inizjattivi dwar id-

drittijiet tal-bniedem li l-UE tikkunsidra kruċjali għall-Kambodja, li jkopru id-drittijiet ambjentali u 

tal-art, il-libertà ta' assoċjazzjoni, l-indipendenza tal-ġudikatura u d-demokrazija (inkluż 

elezzjonijiet trasparenti, kredibbli u inklużivi). Azzjonijiet maġġuri mwettqa mid-Delegazzjoni tal-

UE kienu l-organizzazzjoni ta' avveniment ta' speakers' corner fil-Jum id-Drittijiet tal-Bniedem u l-

għoti ta' appoġġ finanzjarju lil proġetti relatati mal-promozzjoni tad-drittijiet tal-bniedem. Id-

Delegazzjoni tal-UE kellha wkoll laqgħat regolari ma' atturi ewlenin tal-gvern dwar kwistjonijiet ta' 

governanza tajba u demokrazija, bħall-imparzjalità u l-indipendenza tal-ġudikatura u l-proċess ġust, 

kondizzjonijiet ekwi fl-elezzjonijiet u d-drittijiet tal-art. Dawn il-kwistjonijiet ġew diskussi wkoll 

mal-mexxejja tal-oppożizzjoni u tas-soċjetà ċivili. Id-Delegazzjoni tal-UE ffaċilitat u pparteċipat 

ukoll fi żjara mit-30 ta' Marzu sat-2 ta' April 2016 minn delegazzjoni tas-Sottokumitat tal-Parlament 

Ewropew għad-Drittijiet tal-Bniedem. 

Permezz tal-linja baġitarja tematika tal-EIDHR, l-UE tipprovdi appoġġ lil organizzazzjonijiet tas-

soċjetà ċivili li jaħdmu biex iħarrġu u jsaħħu lid-difensuri tad-drittijiet tal-bniedem. L-UE tappoġġa 

wkoll lil organizzazzjonijiet tas-soċjetà ċivili li jaħdmu fuq ir-riforma tal-artijiet b'fokus fuq l-

appoġġ għal komunitajiet rurali fqar li jkunu tkeċċew minn arthom, l-appoġġ għad-drittijiet tal-art u 

d-drittijiet forestali ta' popli indiġeni, u l-appoġġ għall-foqra urbani biex jiksbu rikonoxximent tad-

dritt tagħhom għal dominju sigur tal-art. 

L-UE hija kontributur finanzjarju ewlieni għall-Awli Straordinarji fi ħdan il-Qrati tal-Kambodja 

(ECCC). Flimkien mal-appoġġ tagħha lill-Awli tal-Qorti, l-UE tassisti lil organizzazzjonijiet tas-

soċjetà ċivili li jimplimentaw proġetti ta' nonrepetizzjoni u ta' riparazzjoni komunali rikonoxxuti 

mill-qorti. Fit-23 ta' Novembru 2016, l-Awla tal-Qorti Suprema tal-ECCC ikkonfermat sentenzi ta' 

għomor il-ħabs għall-eks mexxejja tal-Khmer Rouge Nuon Chea u Khieu Samphan għal delitti 

kontra l-umanità b'rabta mal-evakwazzjoni ta' Phnom Penh immedjatament wara li l-belt ċediet fis-

17 ta' April 1975. 

Ir-Relatur Speċjali tan-NU dwar id-drittijiet tal-bniedem żar il-Kambodja darbtejn fl-2016 u qajjem 

tħassib dwar it-'tiċkin' tal-ispazju għas-soċjetà ċivili fil-Kambodja. Fil-Kunsill tad-Drittijiet tal-

Bniedem tan-NU f'Ġinevra, id-Dikjarazzjoni Konġunta maħruġa fl-14 ta' Settembru 2016 (f'isem 39 

pajjiż, inkluż it-28 Stat Membru tal-UE, l-Istati Uniti u l-Ġappun) esprimiet tħassib dwar l-

eskalazzjoni attwali tat-tensjonijiet politiċi fil-Kambodja u l-impressjoni li wħud mill-passi legali li 

qed jittieħdu qed jiġu eżerċitati b'mod sproporzjonat kontra l-kritiċi tal-gvern. 

Il-Gvern tal-Kambodja huwa tal-fehma li xi wħud mill-attivitajiet tal-Uffiċċju tal-Kummissarju 

Għoli għad-Drittijiet tal-Bniedem (OHCHR) tan-NU fil-Kambodja jindaħlu fl-affarijiet domestiċi 

tiegħu. Wara diskussjonijiet estensivi, f'Diċembru 2016 ġie ffirmat memorandum ta' qbil (MtQ) 

ġdid ta' sentejn bejn il-Kambodja u l-OHCHR. 

Ir-Repubblika tal-Poplu taċ-Ċina 

Fl-2016, l-UE baqgħet twettaq l-impenn tagħha li tippromwovi l-universalità tad-drittijiet tal-

bniedem u li tgħin biex ittejjeb is-sitwazzjoni tad-drittijiet tal-bniedem fiċ-Ċina b'mod attiv u 

dejjiemi. 

Il-prijoritajiet ewlenin tal-UE dwar is-sitwazzjoni tad-drittijiet tal-bniedem fiċ-Ċina baqgħu kostanti 

fl-2016: il-promozzjoni ta' adeżjoni akbar mal-istat tad-dritt; l-appoġġ għal-libertà tal-espressjoni; u 

l-għoti ta' appoġġ lis-soċjetà ċivili, id-difensuri tad-drittijiet tal-bniedem u persuni li jagħmlu parti 

minn minoranzi, b'mod partikolari l-Uighurs u t-Tibetjani. Prijorità oħra tal-UE hija r-ratifika tal-

Patt Internazzjonali dwar id-Drittijiet Ċivili u Politiċi (ICCPR), li ċ-Ċina ffirmat fl-1998 u impenjat 

ruħha li tirratifika matul iż-żewġ eżerċizzji tal-Eżami Perjodiku Universali (fl-2009 u l-2013). L-UE 

baqgħet ukoll tagħmel sforzi bħala parti mill-kampanja globali tagħha kontra l-piena tal-mewt, 

peress li jitwettqu għadd kbir ta' eżekuzzjonijiet tal-piena tal-mewt fiċ-Ċina. Madankollu, tnedew xi 

riformi biex jonqos l-għadd ta' eżekuzzjonijiet. L-UE fakkret liċ-Ċina fir-responsabbiltà tagħha li 

tonora l-obbligi tagħha skont il-Karta tan-NU u d-dritt internazzjonali, li huma riflessi wkoll fil-

kostituzzjoni taċ-Ċina, u ħeġġet liċ-Ċina biex timplimenta politiki skont dawn l-obbligi. 

B'mod ġenerali, fl-2016 iċ-Ċina kompliet ittejjeb is-sitwazzjoni soċjali u ekonomika, biex b'hekk 

ħarġet lil miljuni ta' ċittadini mill-faqar. Madankollu, is-sitwazzjoni ġenerali tad-drittijiet tal-

bniedem fiċ-Ċina għadha ta' tħassib għall-UE. Sfortunatament, l-isforzi biex jiżdiedu l-

indipendenza u l-professjonalizzazzjoni tal-ġudikatura u biex jiġi żgurat id-dritt għal proċess ġust, 

skont ir-riforma tal-2012 tal-Liġi dwar il-Proċedura Kriminali, ma kinux effettivi minħabba n-

nuqqas ta' garanziji proċedurali għad-detenuti. 

Is-sitwazzjoni tad-difensuri tad-drittijiet tal-bniedem baqgħet tiddeterjora wara l-mewġa ta' 

detenzjonijiet u arresti ta' avukati tad-drittijiet tal-bniedem u difensuri tad-drittijiet tal-bniedem 

f'Lulju 2015. Sa tmiem l-2016, kien għad hemm madwar 17-il avukat u difensur tad-drittijiet tal-

bniedem, mit-300 li kienu fil-mira fir-ripressjoni ta' Lulju 2015, li kienu għadhom miżmuma jew 

taħt sorveljanza residenzjali. L-UE tinsab imħassba dwar in-nuqqas ta' trasparenza rigward dawn id-

detenzjonijiet u n-nuqqas rappurtat ta' garanziji proċedurali rigward l-aċċess ta' individwi għall-

membri tal-familja tagħhom u għall-avukati tal-għażla tagħhom. Kien hemm rapporti konsistenti li 

dawk f'detenzjoni u taħt l-hekk imsejħa "sorveljanza residenzjali", fejn id-detenuti jinżammu 

f'iżolament f'postijiet sigrieti, ġew soġġetti għal maltrattament. Il-membri tal-familja ta' dawk 

detenuti rrappurtaw ukoll diversi forom ta' intimidazzjoni mill-awtoritajiet fuq bażi regolari. 

L-UE esprimiet it-tħassib tagħha dwar id-detenzjoni u l-kundanna ta' avukati u attivisti tad-drittijiet 

tal-bniedem matul is-sena, b'mod partikolari, f'Awwissu 2016, filwaqt li tikkundanna l-kundanna ta' 

Zhai Yanmin, Hu Shigen, Zhou Shifeng u Gou Hongguo u tikkritika n-nuqqas ta' adeżjoni fil-

proċessi mal-Liġi dwar il-Proċedura Kriminali taċ-Ċina stess u l-ksur tad-drittijiet tal-akkużati għal 

difiża xierqa. L-UE nnotat ukoll bi tħassib it-trattament tad-diplomatiċi tal-UE u l-akkużi bla bażi 

kontrihom meta ppruvaw josservaw dan il-proċess f'Awwissu 2016 f'Tianjin, proċess li suppost 

kellu jitwettaq b'mod miftuħ skont il-liġi Ċiniża. 

Is-sitwazzjoni tad-drittijiet tal-bniedem ta' persuni li jagħmlu parti minn minoranzi etniċi u reliġjużi, 

speċjalment fit-Tibet u Xinjiang, għadha preokkupanti. Id-detenzjoni tal-attivist tal-lingwa 

Tibetjana Tashi Wangchuk f'Jannar 2016 u l-għoti ta' sentenza lill-blogger Tibetjan Druklo 

f'Marzu 2016 indikaw ir-restrizzjoni kontinwa tal-libertà ta' espressjoni fit-Tibet. Id-

demolizzjonijiet fl-Akkademja Buddista ta' Larung Gar, u t-tkeċċijiet u l-hekk imsejħa 

'riedukazzjoni patrijottika' ta' individwi monastiċi, ikkawżaw ħafna tbatija fil-komunità Tibetjana u 

saħansitra wasslu għal suwiċidji. Għalkemm qed tonqos il-frekwenza ta' każijiet ta' awtotidbiħ fil-

popolazzjoni Tibetjana, tliet każijiet ġodda ġew irrappurtati fl-2016. F'Xinjiang, kien hemm rapporti 

kontinwi ta' inkwiet u ripressjoni soċjali b'rabta ma' restrizzjonijiet tad-drittijiet ekonomiċi, soċjali u 

kulturali tal-Uighurs, inkluż dwar il-prattika tal-Iżlam. F'Jannar 2016, l-attivist Zhang Haitao ġie 

kkundannat 19-il sena ħabs għall-kitbiet online tiegħu u l-akkademiku Uighur Ilham Tohti, li 

ppromwova l-ugwaljanza u l-fehim bejn gruppi etniċi differenti, għadu jservi s-sentenza ta' għomru 

l-ħabs li ngħata fl-2014. 

Ir-riforma legali baqgħet għaddejja matul l-2016, wara d-dħul fis-seħħ tal-Liġi dwar il-Vjolenza 

Domestika f'Marzu u l-Liġi Kontra t-Terroriżmu f'Jannar. Il-Liġi dwar iċ-Ċibersigurtà taċ-Ċina ġiet 

adottata wkoll f'Novembru 2016. Il-liġi dwar l-amministrazzjoni ta' NGOs barranin ġiet adottata fit-

28 ta' April 2016 u ser tidħol fis-seħħ fl-1 ta' Jannar 2017. Matul l-2016 tniedu emendi għar-

Regolamenti dwar l-Affarijiet Reliġjużi, għal-Liġi dwar il-Pulizija u għall-miżuri amministrattivi 

għad-ditti legali. Filwaqt li l-UE laqgħet id-dħul fis-seħħ tal-ewwel liġi nazzjonali dwar il-vjolenza 

domestika, il-bqija tal-bidliet leġislattivi qajmu tħassib. L-UE u l-Istati Membri tagħha pparteċipaw 

f'konsultazzjonijiet pubbliċi dwar dawn il-liġijiet u r-regolamenti sabiex iħeġġu liċ-Ċina tevita 

restrizzjonijiet fuq id-drittijiet tal-bniedem u tadotta liġijiet li mhumiex konformi mal-obbligi taċ-

Ċina skont id-dritt internazzjonali, għalkemm b'influwenza limitata fuq l-eżitu. 

Is-sistema ta' reġistrazzjoni domestika taċ-Ċina (hukou) għadha ta' tħassib għall-UE peress li din 

tagħti żvantaġġ lil ċittadini b'residenza rurali. Fl-2016, l-awtoritajiet Ċiniżi komplew jirriformaw is-

sistema u neħħew ftit mill-ostakli amministrattivi għall-impjieg ta' ħaddiema migranti iżda huma 

meħtieġa aktar riformi għal aċċess aħjar mill-ħaddiema migranti għal permessi ta' residenza u 

servizzi soċjali. Dan ikun ta' benefiċċju għall-benessri ta' proporzjon sinifikanti tal-popolazzjoni 

Ċiniża kif ukoll għall-ekonomija Ċiniża billi l-konsum jingħata spinta. 

Id-drittijiet tan-nisa huma protetti skont il-kostituzzjoni Ċiniża. Madankollu, għad hemm 

diskrepanzi u l-inizjattivi favur id-difiża tad-drittijiet tan-nisa spiss jiġu mrażżna. Fl-2016, iċ-Ċina 

emendat il-Liġi tagħha dwar il-Popolazzjoni u dwar l-Ippjanar tal-Familja, li issa tippermetti lill-

koppji miżżewġin kollha li jkollhom żewġt itfal. F'Jannar 2016 ċentru prominenti għall-għajnuna 

legali tan-nisa ngħalaq mill-awtoritajiet, li kkawża protesti fost attivisti tad-drittijiet tan-nisa. 

Għalkemm iċ-Ċina adottat leġislazzjoni biex tiżgura l-ugwaljanza fuq il-post tax-xogħol, rapporti 

ppubblikati fl-2016 (inkluż artiklu f'Marzu 2016 mill-Aġenzija tal-Aħbarijiet Xinhua - l-aġenzija 

tal-istampa uffiċjali tar-Repubblika tal-Poplu taċ-Ċina (RPĊ)) ġie affermat li d-diskriminazzjoni 

kontra n-nisa għadha mifruxa fost is-soċjetà Ċiniża. L-UE appoġġat u organizzat għadd ta' 

attivitajiet dwar id-drittijiet tan-nisa fil-qafas tal-Pjan ta' Azzjoni dwar l-Ugwaljanza bejn is-Sessi 

2016-2020. 

Qasam ta' tħassib partikolari għaċ-ċittadini Ċiniżi huwa l-istat tal-ambjent, inkluż il-kwalità tal-arja 

u s-sikurezza tal-ilma. Bi tweġiba, il-Gvern taċ-Ċina kompla jpoġġi enfasi sinifikanti fuq il-

kwistjoni, filwaqt li introduċa għadd ta' atti leġislattivi ġodda li stabbilixxew miri ambizzjużi u 

ħolqu dispożizzjonijiet ġodda għall-infurzar u l-implimentazzjoni, inkluż dwar l-aċċess tal-pubbliku 

għall-informazzjoni u d-dritt ta' NGOs li jressqu każijiet ta' interess pubbliku kontra entitajiet privati 

responsabbli għal ħsara ambjentali. Madankollu, iċ-Ċina għadha qed tiffaċċa sfidi kbar b'rabta mal-

implimentazzjoni. Sar progress fuq it-tnaqqis tat-tniġġis tal-arja fi bliet bħal Beijing, minkejja li l-

livelli ta' tniġġis tal-arja għadhom ogħla sew mill-istandards tad-WHO b'episodji regolari ta' smog 

sever li għadhom iseħħu. Id-disponibbiltà tal-ilma u t-tniġġis għadhom sfida. 

Il-libertà li jiġu ffurmati trade unions baqgħet tiġi ristretta fiċ-Ċina matul l-2016, fejn il-

Federazzjoni tat-Trade Unions taċ-Ċina kollha, li hija ddominata mill-Partit Komunista taċ-Ċina 

(CPC), hi l-unika organizzazzjoni tat-trade unions rikonoxxuta b'mod uffiċjali. L-

organizzazzjonijiet ta' bażi attivi fil-qasam tad-drittijiet tax-xogħol komplew jiffaċċaw kontroll u 

ripressjoni sistematiċi, speċjalment fil-provinċja ta' Guangdong. F'dawn l-aħħar snin, inkluż fl-

2016, fiċ-Ċina żdied fl-użu tan-negozjar kollettiv, għalkemm l-użu tiegħu fir-riżoluzzjoni ta' tilwim 

industrijali għadu relattivament baxx meta mqabbel mal-għadd li qed jiżdied ta' tilwim industrijali. 

Mill-perspettiva ekonomika, fl-2016 ġiet osservata żieda kostanti fil-paga minima u f'livelli oħra 

tal-pagi, li tikkontribwixxi għat-tnaqqis tal-faqar u t-tkattir tal-prosperità ekonomika; madankollu, 

it-tilwim industrijali kkawżat minn salarji mhux imħallsa jew parzjalment imħallsa jibqa' kwistjoni 

problematika. 

L-UE baqgħet timpenja ruħha rigward kwistjonijiet tad-drittijiet tal-bniedem maċ-Ċina f'diversi 

livelli bl-użu ta' pjattaformi differenti. B'mod partikolari, il-President Tusk esprima t-tħassib tal-UE 

kemm bilateralment mal-President Ċiniż Xi u l-Prim Ministru Li kif ukoll pubblikament waqt il-

konferenza stampa tiegħu matul Summit bejn l-UE u ċ-Ċina f'Beijing fit-12-13 ta' Lulju 2016. 

Huwa ssottolinja l-importanza li l-UE tagħti lid-drittijiet tal-bniedem bħala parti integrali tar-

relazzjonijiet tagħha maċ-Ċina, speċjalment fir-rigward tal-libertà tal-istampa, u l-libertà ta' 

espressjoni, assoċjazzjoni u għaqda. 

Fl-2016, l-UE ppubblikat ħames dikjarazzjonijiet dwar is-sitwazzjoni tad-drittijiet tal-bniedem fiċ-

Ċina. Fit-22 ta' Jannar, dikjarazzjoni mill-kelliem ikkritikat l-arrest taċ-ċittadin tal-UE u l-attivist 

tad-drittijiet tal-bniedem, Peter Dahlin.81Fid-29 ta' Jannar, permezz ta' dikjarazzjoni lokali, l-UE 

rrikonoxxiet il-ħelsien tas-Sur Dahlin iżda esprimiet it-tħassib tagħha dwar id-detenzjoni ta' bosta 

difensuri tad-drittijiet tal-bniedem u avukati oħra.82Fl-24 ta' Mejju 2016 u l-5 ta' Awwissu 2016, l-

UE ppubblikat dikjarazzjoni lokali u dikjarazzjoni tal-kelliem li jappellaw liċ-Ċina biex tiżgura 

trasparenza sħiħa u tirrispetta l-proċess ġust fit-trattament tal-każijiet ta' avukati tad-drittijiet tal-

bniedem f'detenzjoni, skont ir-rakkomandazzjonijiet li rċeviet f'Diċembru 2015 mill-Kumitat tan-

NU kontra t-Tortura.83L-UE enfasizzat ukoll li l-individwi detenuti għandhom jitħallew ikollhom 

aċċess għal pariri legali u żjarat minn qrabathom. F'Dikjarazzjoni lokali tal-UE ppubblikata fil-Jum 

Internazzjonali tad-Drittijiet tal-Bniedem fl-10 ta' Diċembru 2016,84 l-UE tenniet l-appell tagħha 

għall-ħelsien tar-rebbieħa tal-Premju Nobel għall-Paċi, Liu Xiaobo, u avukati u difensuri oħra tad-

drittijiet tal-bniedem, inkluż Li Heping, Wang Quanzhang u Xie Yang u b'mod partikolari Jiang 

Tianyong, li d-detenzjoni tiegħu tħabbret mill-pulizija Ċiniża f'Diċembru 2016, xahar wara l-

għajbien tiegħu bla spjegazzjoni. 

Il-35 sessjoni tad-djalogu annwali dwar id-drittijiet tal-bniedem bejn l-UE u ċ-Ċina ma seħħitx fl-

2016, minkejja l-isforzi intensivi tal-UE biex torganizza l-laqgħa u l-impenn li sar min-naħa taċ-

Ċina, matul is-Summit bejn l-UE u ċ-Ċina f'Lulju 2016, biex din il-laqgħa ssir qabel tmiem l-2016. 

L-UE kkontribwixxiet ukoll għat-titjib tad-drittijiet tal-bniedem fiċ-Ċina billi tappoġġa l-

organizzazzjonijiet tas-soċjetà ċivili fiċ-Ċina li jaħdmu speċifikatament fuq il-kwistjonijiet tad-

drittijiet tal-bniedem, taħt l-istrument EIDHR, u billi tinkoraġġixxi sħubijiet mal-awtoritajiet Ċiniżi 

permezz tal-istrumenti tal-atturi mhux statali (NSA). Il-proġetti ffokaw fuq it-tisħiħ tal-istat tad-

dritt, l-aċċess għall-ġustizzja u l-protezzjoni tad-drittijiet ta' gruppi vulnerabbli inkluż in-nisa, it-tfal, 

il-minoritajiet. 

                                                 
81 Is-Servizz għall-Azzjoni Esterna tal-UE, Dikjarazzjoni mill-Kelliem dwar l-arrest u d-detenzjoni taċ-ċittadin tal-

UE Peter Dahlin, 22 ta' Jannar 2016 
82 Id-Delegazzjoni tal-UE għaċ-Ċina, Tħassib tal-UE dwar is-sitwazzjoni tad-Drittijiet tal-Bniedem fiċ-Ċina, 29 ta' 

Jannar 2016 
83 Id-Delegazzjoni tal-UE għaċ-Ċina, Tħassib tal-UE dwar is-sitwazzjoni tad-Drittijiet tal-Bniedem fiċ-Ċina, 24 ta' 

Mejju 2016 u s-Servizz Ewropew għall-Azzjoni Esterna, Dikjarazzjoni mill-Kelliem dwar il-kundanna ta' 
avukati Ċiniżi u difensuri tad-drittijiet tal-bniedem oħra fuq akkużi ta' sovverżjoni tal-istat, 5 ta' Awwissu 2016 

84 Dikjarazzjoni tal-Unjoni Ewropea fil-Jum Internazzjonali tad-Drittijiet tal-Bniedem, 9 ta' Diċembru 2016 

L-UE rreferiet għas-sitwazzjoni tad-drittijiet tal-bniedem fiċ-Ċina fid-dikjarazzjonijiet tagħha tal-

Punt 4 maħruġa matul it-tliet sessjonijiet regolari tal-Kunsill tad-Drittijiet tal-Bniedem, f'Marzu, 

Ġunju u Settembru. Għadd ta' Stati Membri tal-UE ssieħbu wkoll ma' dikjarazzjoni dwar iċ-Ċina 

taħt il-Punt 2 fil-Kunsill tad-Drittijiet tal-Bniedem f'Marzu. F'Awwissu 2016, iċ-Ċina aċċettat iż-

żjara tar-Relatur Speċjali tan-NU dwar il-faqar estrem u d-drittijiet tal-bniedem, li kienet l-ewwel 

żjara ta' Relatur Speċjali tan-NU fiċ-Ċina minn Diċembru 2010 'l hawn. Wieħed mill-eżiti ta' din iż-

żjara kien ir-rakkomandazzjoni li ċ-Ċina tistabbilixxi 'mekkaniżmi ta' responsabbiltà' li ċ-ċittadini 

jkunu jistgħu jużaw meta jkun hemm ksur tad-drittijiet tagħhom. 

Ir-Reġjun Amministrattiv Speċjali tal-Makao tar-Repubblika tal-Poplu taċ-Ċina 

Fil-qafas ta' 'pajjiż wieħed, żewġ sistemi', imnaqqax fil-Liġi Bażika tal-Makao, id-drittijiet u l-

libertajiet fundamentali tal-poplu tal-Makao baqgħu jiġu rispettati u l-istat tad-dritt ġie osservat. Il-

Makao jgawdi minn livell għoli ta' libertajiet ċivili u rispett għad-drittijiet tal-bniedem u l-libertajiet 

fundamentali. Madankollu, il-gvern baqa' jopponi suġġeriment mill-Kumitat tan-NU kontra t-

Tortura (UN CAT) biex jistabbilixxi korp indipendenti tad-drittijiet tal-bniedem, bl-argument li din 

ir-rakkomandazzjoni ma kinitx tapplika għall-Makao bħala Reġjun Amministrattiv Speċjali tar-

Repubblika tal-Poplu taċ-Ċina. Il-kwistjonijiet prinċipali li jostakolaw id-drittijiet tal-bniedem fil-

Makao huma t-traffikar ta' bnedmin, in-nuqqas ta' qafas għal parteċipazzjoni demokratika akbar, u 

n-nuqqas ta' infurzar tal-liġijiet dwar in-negozjar kollettiv. 

Fl-2016 l-UE baqgħet tappoġġa l-attivitajiet ta' difensuri tad-drittijiet tal-bniedem u NGOs lokali, l-

iskambju ta' informazzjoni magħhom u t-tisħiħ tal-kapaċitajiet tagħhom permezz ta' seminars u 

kampanji online. Wara l-workshop konġunt dwar it-traffikar ta' bnedmin li sar f'Jannar 2016, l-UE u 

l-Makao jistennew b'interess li tissaħħaħ il-kooperazzjoni bejniethom f'dan il-qasam. 

Ir-Reġjun Amministrattiv Speċjali ta' Hong Kong tar-Repubblika tal-Poplu taċ-Ċina 

Fil-qafas ta' 'pajjiż wieħed, żewġ sistemi', imnaqqax fil-Liġi Bażika ta' Hong Kong, id-drittijiet u l-

libertajiet fundamentali tal-poplu ta' Hong Kong baqgħu jiġu rispettati b'mod ġenerali u l-istat tad-

dritt ġie osservat. Minkejja n-nuqqas ta' suffraġju universali, l-elezzjonijiet tal-Kunsill Leġislattiv 

tqiesu b'mod ġenerali bħala ħielsa mill-interferenzi. Madankollu, l-għajbien ta' ħames bejjiegħa tal-

kotba minn Hong Kong kien erożjoni inkwetanti tal-prinċipju 'pajjiż wieħed, żewġ sistemi'. Il-każ 

qajjem tħassib serju fost l-istabbiliment politiku u s-soċjetà ċivili b'mod ġenerali. 

Fid-dikjarazzjonijiet tagħha tas-7 ta' Jannar 2016 u l-25 ta' April 2016 l-UE qieset il-każ tal-ħames 

pubblikaturi tal-kotba bħala l-aktar sfida serja għal-Liġi Bażika ta' Hong Kong u l-prinċipju ta' 

'pajjiż wieħed, żewġ sistemi' minn meta l-belt ta' Hong Kong għaddiet għand ir-Repubblika tal-

Poplu taċ-Ċina (RPĊ) fl-1997 'il hawn.85Il-każ qajjem tħassib serju dwar ir-rispett għad-drittijiet tal-

bniedem, il-libertajiet fundamentali u l-istat tad-dritt. L-UE appellat biex jiġu rispettati b'mod sħiħ l-

arranġamenti kostituzzjonali għal Hong Kong SAR fir-RPĊ. Hija ħeġġet lill-partijiet kollha biex 

tinbena mill-ġdid il-fiduċja tar-residenti ta' Hong Kong u tal-komunità internazzjonali fil-Liġi 

Bażika u fil-prinċipju 'pajjiż wieħed, żewġ sistemi'. L-UE ħeġġet ukoll lil Hong Kong SAR u l-

awtoritajiet tal-gvern ċentrali biex jidħlu f'diskussjonijiet kostruttivi bl-għan li tissokta r-riforma 

elettorali u jintlaħaq qbil dwar sistema elettorali li hija demokratika, ġusta, miftuħa u trasparenti. 

L-UE baqgħet tappoġġa lis-soċjetà ċivili f'Hong Kong permezz ta' kuntatti regolari mad-difensuri 

tad-drittijiet tal-bniedem, l-NGOs u l-media, u permezz tal-organizzazzjoni ta' kampanji dwar id-

drittijiet tal-bniedem. L-UE appoġġat ukoll id-drittijiet tan-nisa u d-drittijiet tal-bniedem ta' persuni 

LGBTI permezz ta' diversi kampanji u seminars. 

F'Jannar l-UE organizzat workshop dwar il-prevenzjoni u l-ġlieda kontra t-traffikar ta' bnedmin u l-

protezzjoni tal-vittmi tiegħu, f'kooperazzjoni mal-Uffiċċju tas-Segretarju għas-Sigurtà ta' Hong 

Kong. 

                                                 
85 Servizz Ewropew għall-Azzjoni Esterna, Dikjarazzjoni mill-Kelliem dwar l-għajbien ta' individwi assoċjati mad-

dar ta' pubblikazzjoni Mighty Current f'Hong Kong, 7 ta' Jannar 2016 u Stqarrija għall-istampa, Kummissjoni 
Ewropea u Servizz Ewropew għall-Azzjoni Esterna joħorġu r-Rapport Annwali tal-2015 dwar ir-Reġjun 
Amministrattiv Speċjali ta' Hong Kong, 25 ta' April 2016 

It-Tajwan 

B'mod ġenerali, is-sitwazzjoni tad-drittijiet tal-bniedem fit-Tajwan hija tajba. Madankollu, l-UE 

tibqa' tħeġġeġ lit-Tajwan biex ma jagħmilx rikors għall-piena kapitali. Eżekuzzjoni waħda saret 

f'Mejju, wara l-eżekuzzjonijiet preċedenti fl-2015, l-2014, l-2013, l-2012 u l-2011 li kisru l-

moratorju de facto osservat mill-2005 sal-2010. Fid-dikjarazzjoni lokali tagħha, l-UE appellat għal 

moratorju immedjat fuq l-eżekuzzjonijiet, kif ġie rrakkomandat minn bord ta' esperti internazzjonali 

fl-2013. L-UE impenjat ruħha mal-awtoritajiet lokali u s-soċjetà ċivili biex issir ħidma effettiva 

favur l-issoktar ta' moratorju fuq il-piena tal-mewt bil-ħsieb tal-abolizzjoni formali tagħha. F'dan il-

kuntest, l-UE u l-Istati Membri tagħha jiddjalogaw mat-Tajwan permezz ta' programmi ta' skambju 

ġudizzjarji bejn l-UE u t-Tajwan. Mill-2015 'il hawn, ġiet ikkonfermata sentenza tal-mewt waħda 

biss mill-Qorti Suprema. Fid-djalogu regolari tagħha mat-Tajwan – il-konsultazzjonijiet annwali 

bejn l-UE u t-Tajwan dwar kwistjonijiet mhux kummerċjali – l-UE qajmet it-tħassib tagħha dwar il-

piena tal-mewt u l-applikazzjoni kontinwa tagħha. Minbarra l-piena tal-mewt, l-UE tiddjaloga wkoll 

mat-Tajwan b'rabta mal-ugwaljanza bejn is-sessi u d-drittijiet tal-bniedem ta' persuni LGBTI, fejn 

it-Tajwan jitqies bħala eżempju pożittiv għar-reġjun tal-Asja u l-Paċifiku. 

Ir-Repubblika tal-Indja 

L-Indja hija pajjiż demokratiku u pluralist fejn il-kostituzzjoni tal-1950, il-leġislazzjoni rilevanti u 

istituzzjonijiet robusti jipproteġu d-drittijiet taċ-ċittadini abbażi tal-prinċipji ewlenin tas-

sekulariżmu u l-ugwaljanza. Għalkemm l-Indja għamlet progress notevoli, il-kisba tar-rispett għad-

drittijiet tal-bniedem f'pajjiż daqshekk kbir u varjat tibqa' kompitu formidabbli. Madankollu, is-

soċjetà ċivili prospera fl-Indja taħdem favur il-promozzjoni u l-protezzjoni tad-drittijiet tal-

bniedem, u l-gvern nieda programmi li jappoġġaw l-ifqar persuni fil-pajjiż. 

Fl-2016, il-prijoritajiet tal-UE fl-Indja kienu qed jappoġġaw sforzi favur il-ġlieda kontra d-

diskriminazzjoni u l-inugwaljanza, jippromwovu l-ugwaljanza bejn is-sessi u d-drittijiet tat-tfal, 

jiddefendu l-integrità tal-persuni u jappoġġaw id-drittijiet tad-difensuri tad-drittijiet tal-bniedem. L-

UE tippromwovi wkoll l-istabbiliment ta' moratorju fuq il-piena tal-mewt fl-Indja. 

Minkejja salvagwardji legali u sistema żviluppata tal-qrati, l-aċċess għall-ġustizzja jista' jkun 

diffiċli, b'mod partikolari għal komunitajiet emarġinati, u proċedimenti twal iżżejjed huma lment 

frekwenti. L-iffullar u għadd kbir ta' imputati rriżultaw f'kundizzjonijiet ħżiena fil-ħabs. Il-

kwistjonijiet ta' tħassib attwali marbutin mad-drittijiet tal-bniedem jikkonċernaw il-libertà ta' 

reliġjon jew twemmin, il-libertà ta' espressjoni u d-drittijiet tad-difensuri tad-drittijiet tal-bniedem, 

inkluż il-ġurnalisti. Fl-2016, it-tħassir ta' bosta liċenzji tal-OSĊ skont il-Liġi dwar il-

Kontribuzzjonijiet Barranin sar prominenti fid-diskussjoni dwar l-ispazju tas-soċjetà ċivili. Barra 

minn hekk, l-atti ta' diskriminazzjoni kontra d-Dalits u l-vjolenza fuq in-nisa għadhom jippersistu 

fil-pajjiż minkejja l-isforzi tal-gvern. Filwaqt li ma twettqet ebda eżekuzzjoni fl-2016, il-piena tal-

mewt għadha prevista fil-liġi għall-każijiet 'l-aktar rari fost il-każijiet rari', u l-opinjoni pubblika 

tidher li hija favur il-piena. 

L-Indja hija l-akbar demokrazija tad-dinja, fejn il-parteċipazzjoni ta' votanti huwa relattivament 

għoli, iżda l-parteċipazzjoni politika tan-nisa għadha baxxa. Bħalissa madwar 11.2 % biss tal-

Membri Parlamentari kemm fil-kamra inferjuri kif ukoll dik superjuri tal-parlament huma nisa. Fil-

livell tal-istat, l-għadd ta' leġislaturi nisa huwa baxx. Madankollu, l-Indja stabbilixxiet kwoti fil-

livell tal-gvern lokali, li jirriżervaw terz tas-siġġijiet għan-nisa. 

Sabiex jittejbu d-drittijiet ekonomiċi, soċjali u kulturali, il-gvern nieda għadd ta' programmi biex 

iżidu l-aċċess għall-edukazzjoni, l-enerġija, is-saħħa, l-akkomodazzjoni u t-trasport, kif ukoll l-ilma 

u s-sanità. L-Indja għaddiet ukoll Liġi dwar id-Drittijiet ta' Persuni b'Diżabbiltà li tallinja l-

leġislazzjoni mal-Konvenzjoni tan-NU dwar id-Drittijiet ta' Persuni b'Diżabbiltà. Il-pulizija u l-

amministrazzjoni indirizzaw il-każijiet ta' vjolenza fuq in-nisa b'mod aktar attiv. 

L-UE nediet djalogu mal-partijiet ikkonċernati fl-Indja f'diversi formati u f'diversi livelli, inkluż fil-

livell tal-uffiċjali, l-istituzzjonijiet speċifiċi tad-drittijiet tal-bniedem, ir-rappreżentanti tas-soċjetà 

ċivili u l-pubbliku inġenerali. L-UE tappoġġa wkoll firxa ta' avvenimenti dwar id-drittijiet tal-

bniedem u tipparteċipa fihom u tuża dejjem aktar il-mezzi ta' komunikazzjoni soċjali biex ixxerred 

l-informazzjoni. Filwaqt li fl-2016 id-djalogu lokali dwar id-drittijiet tal-bniedem ma seħħx, l-UE u 

l-Indja rrikonoxxew l-impenn tagħhom rigward tali skambji fis-Summit ta' Marzu 2016, u qablu li 

jsaħħu l-kooperazzjoni u l-koordinazzjoni f'fora internazzjonali, inkluż possibbilment li jiżviluppaw 

djalogu dwar l-ugwaljanza bejn is-sessi. 

L-appoġġ għad-difensuri tad-drittijiet tal-bniedem kien wieħed mill-prijoritajiet ewlenin tal-UE fl-

Indja. L-UE interaġixxiet man-netwerk tad-difensuri tad-drittijiet tal-bniedem, inkluż matul vjaġġi 

fuq il-post, u kienet f'kuntatt mal-Kummissjoni Nazzjonali dwar id-Drittijiet tal-Bniedem fuq bażi 

ta' każ b'każ. L-UE tibqa' timmonitorja l-iżviluppi b'mod attiv u tipprovdi assistenza lil dawk fil-

bżonn, inkluż permezz tal-mekkaniżmu ta' appoġġ ta' emerġenza għad-DDB, skont il-każ. 

L-UE baqgħet tipprovdi appoġġ finanzjarju lill-Indja permezz tal-programm tal-EIDHR fl-oqsma 

tal-ugwaljanza bejn is-sessi u d-drittijiet tat-tfal, id-drittijiet ta' persuni b'diżabbiltà, id-drittijiet ta' 

popli indiġeni, it-traffikar ta' bnedmin, l-abolizzjoni tal-piena tal-mewt, u l-libertà ta' espressjoni 

online u offline. 

L-Indja għadha ma rratifikatx xi wħud mill-istrumenti internazzjonali ewlenin dwar id-drittijiet tal-

bniedem jew l-istandards ewlenin tax-xogħol. Hemm għadd ta' abbozzi ta' liġijiet ippreżentati fil-

parlament biex l-Indja tkun tista' tirratifika t-trattati internazzjonali li ffirmat. Il-Ministru għax-

Xogħol Bandaru Dattatreya ssuġġerixxa li l-Indja tinsab lesta biex tirratifika l-konvenzjonijiet tal-

ILO (132 u 182) issa li l-gvern approva l-Att ta' Emenda dwar it-Tħaddim tat-Tfal tal-2016 li 

jipprojbixxi l-impjieg ta' tfal taħt l-età ta' 14-il sena. L-Indja hija membru tal-Kunsill tad-Drittijiet 

tal-Bniedem tan-NU sa tmiem l-2017. L-OSĊ ippubblikaw għadd ta' rapporti u wettqu 

konsultazzjonijiet mal-partijiet ikkonċernati fl-2016 biex iħejju għall-Eżami Perjodiku Universali ta' 

Mejju 2017. 

L-UE ser tibqa' tiddjaloga b'mod attiv ma' diversi partijiet ikkonċernati biex tappoġġa l-promozzjoni 

u l-protezzjoni tad-drittijiet tal-bniedem fl-Indja. It-titjib ta' skambji ta' esperjenzi u prattiki tajba kif 

ukoll l-appoġġ għall-bini ta' istituzzjonijiet u l-emanċipazzjoni ta' partijiet ikkonċernati jistgħu 

jikkontribwixxu għall-indirizzar ta' sfidi strutturali, nuqqasijiet istituzzjonali u prattiki b'għeruq 

fondi fis-soċjetà li jimpedixxu realizzazzjoni aktar sħiħa tad-drittijiet tal-bniedem. 

Ir-Repubblika tal-Indoneżja 

L-Indoneżja hija demokrazija stabbli b'elezzjonijiet liberi u ġusti, media varjata u attiva u soċjetà 

ċivili vibranti. Id-drittijiet bażiċi tal-bniedem huma garantiti bil-liġi u l-qafas istituzzjonali tad-

drittijiet tal-bniedem jinkludi Kummissjoni Nazzjonali dwar id-Drittijiet tal-Bniedem, Kummissjoni 

Nazzjonali dwar il-Vjolenza Fuq in-Nisa, u l-Kummissjoni għall-Protezzjoni tat-Tfal. 

L-ogħla prijorità tal-UE b'rabta mad-drittijiet tal-bniedem fl-Indoneżja hija l-promozzjoni tal-

abolizzjoni tal-piena tal-mewt, li tibda bl-introduzzjoni ta' moratorju fuq l-eżekuzzjonijiet. L-UE 

qed taħdem ukoll fuq il-kwistjoni tan-nondiskriminazzjoni, b'mod partikolari biex ittejjeb il-

protezzjoni ta' gruppi tal-minoranzi. Oqsma oħra ta' prijorità jinkludu n-negozju u d-drittijiet tal-

bniedem, l-aċċess għall-ġustizzja u t-tgawdija tad-drittijiet tal-bniedem min-nisa. 

L-Indoneżja qatlet erba' persuni f'Lulju 2016, kollha b'rabta ma' reati relatati mad-droga. Mill-inqas 

130 ħabsi għadhom qed jistennew l-eżekuzzjoni tal-piena tal-mewt. In-nuqqas ta' protezzjoni 

adegwata għall-minoranzi u d-diskriminazzjoni kontrihom (inkluż gruppi reliġjużi bħall-Ahmadiyah 

u x-Shiites, jew il-komunità LGBTI) jibqa' kwistjoni ta' tħassib. Diversi ministri, politikanti u 

mexxejja reliġjużi għamlu kummenti kontra l-LGBTI, filwaqt li organizzazzjonijiet tas-soċjetà 

ċivili f'dan il-qasam ġew taħt pressjoni. Għad hemm tħassib rigward ir-restrizzjonijiet fuq il-libertà 

ta' espressjoni u l-libertà ta' għaqda paċifika fil-provinċji ta' Papua u Papua tal-Punent b'arresti 

frekwenti ta' dimostranti paċifiċi u l-applikazzjoni ta' liġijiet dwar it-tradiment. L-investigazzjonijiet 

imwiegħda dwar il-ksur tad-drittijiet tal-bniedem fil-passat għamlu progress bil-mod. 

Il-Parlament għadda l-Liġi dwar id-Drittijiet ta' Persuni b'Diżabbiltà li jindika avvanz maġġuri. Il-

provinċja ta' Aceh stabbilixxiet Kummissjoni għall-Verità u r-Rikonċiljazzjoni biex tinvestiga l-

ksur tad-drittijiet tal-bniedem matul il-kunflitt li dam għaddej għaxar snin fil-provinċja u li ntemm 

bil-Ftehim ta' paċi ta' Ħelsinki fl-2005. Il-gvern iffinanzja simpożju bla preċedent dwar it-tisfija 

antikomunista u l-qtil tal-massa tal-1965–1966, li jipprovdi opportunitajiet għall-vittmi u l-familjari 

tagħhom biex jippreżentaw il-perspettiva tagħhom dwar l-avvenimenti. 

Il-Ftehim ta' Sħubija u Kooperazzjoni (FSK) bejn l-UE u l-Indoneżja jipprovdi l-qafas għal 

kooperazzjoni bilaterali. Il-FSK huwa bbażat fuq valuri komuni u jinkludi impenji konġunti għas-

salvagwardja u l-promozzjoni tad-drittijiet tal-bniedem. Is-sitt sessjoni tad-djalogu dwar id-drittijiet 

tal-bniedem bejn l-UE u l-Indoneżja saret fi Brussell f'Ġunju. Hija pprovdiet l-opportunità għal 

skambji dwar id-drittijiet tal-migranti, in-nondiskriminazzjoni/id-drittijiet ta' persuni li jagħmlu 

parti minn minoranzi, l-aċċess għall-ġustizzja/il-politika penali, in-negozju u d-drittijiet tal-

bniedem, u l-ġlieda kontra l-estremiżmu vjolenti. Iż-żewġ naħat laħqu qbil dwar attivitajiet konkreti 

ta' segwitu fil-qasam tal-politika penali u n-negozju u d-drittijiet tal-bniedem. 

L-UE ħarġet dikjarazzjoni qabel l-eżekuzzjoni f'Ġunju li tappella lill-Gvern Indoneżjan biex 

iwaqqaf l-eżekuzzjonijiet u jerġa' lura għall-moratorju de facto. L-UE żammet kuntatt mill-qrib ma' 

uffiċjali ta' livell għoli filwaqt li enfasizzat l-oppożizzjoni tagħha għall-piena tal-mewt. Flimkien 

mal-Jum Dinji kontra l-Piena tal-Mewt fl-10 ta' Ottubru, id-Delegazzjoni tal-UE nediet kampanja 

fuq il-mezzi ta' komunikazzjoni soċjali kontra l-piena kapitali. 

Id-Delegazzjoni tal-UE kellha laqgħat regolari ma' gruppi tal-minoranzi u vittmi tal-intolleranza, 

inkluż ma' rappreżentanti tal-gruppi ta' minoranzi reliġjużi u organizzazzjonijiet LGBTI. Id-

Delegazzjoni tal-UE baqgħet tikkoopera ma' Nahdlatul Ulama, l-akbar organizzazzjoni Musulmana 

fil-pajjiż li tiddefendi t-tolleranza u l-pluraliżmu. 

L-UE segwiet mill-qrib l-iżviluppi fil-provinċji ta' Papua u Papua tal-Punent u kellha diversi laqgħat 

mad-difensuri Papuani tad-drittijiet tal-bniedem. 

Flimkien mal-Kummissjoni Nazzjonali għad-Drittijiet tal-Bniedem, Komnas HAM, u l-

Assoċjazzjoni għall-Prevenzjoni tat-Tortura (APT), id-Delegazzjoni tal-UE organizzat workshop 

dwar il-prevenzjoni tat-tortura li rriżulta fl-iffirmar ta' Memorandum ta' Qbil (MtQ) li jistabbilixxi 

grupp ta' azzjoni dwar il-prevenzjoni tat-tortura li ser jagħmel żjarat fil-postijiet ta' detenzjoni. 

Id-Delegazzjoni tal-UE, f'kooperazzjoni ma' UN Women Indonesia, organizzat kompetizzjoni tal-

komiks u l-kartuns Planet 50-50 segwita minn esibizzjoni u serje ta' 26 avveniment b'diversi sħab 

matul is-16-il Jum tal-kampanja ta' Attiviżmu, inkluż il-wiegħda HeForShe min-naħa tal-Kapijiet 

tal-Missjoni tal-UE. 

L-UE pprovdiet appoġġ finanzjarju għal diversi proġetti tad-drittijiet tal-bniedem iffinanzjati 

permezz tal-Istrument Ewropew għad-Demokrazija u għad-Drittijiet tal-Bniedem (EIDHR). L-

EIDHR appoġġa 11-il proġett fl-2016, li jkopru firxa wiesgħa ta' kwistjonijiet, inkluż ir-riżoluzzjoni 

u l-medjazzjoni ta' kunflitti, il-libertà tar-reliġjon, id-drittijiet ta' persuni b'diżabbiltà, l-appoġġ 

għad-difensuri tad-drittijiet tal-bniedem, in-negozju u d-drittijiet tal-bniedem, u r-responsabbiltà 

għall-ksur tad-drittijiet tal-bniedem. 

L-Indoneżja rratifikat il-konvenzjonijiet ewlenin kollha tan-NU dwar id-drittijiet tal-bniedem. Il-

pjan ta' azzjoni nazzjonali għad-drittijiet tal-bniedem għall-2015-2019 jinkludi t-'tħejjija għar-

ratifika ta' strumenti internazzjonali dwar id-drittijiet tal-bniedem' fost il-prijoritajiet tiegħu, inkluż 

ir-ratifika tal-Protokoll Fakultattiv għall-Konvenzjoni kontra t-Tortura u l-Istatut ta' Ruma. L-

Indoneżja kienet membru tal-Kunsill tad-Drittijiet tal-Bniedem tan-NU mill-2007-2010 u ġiet eletta 

mill-ġdid mill-2012-2017. 

L-Indoneżja aċċettat 144 rakkomandazzjoni mill-Eżami Perjodiku Universali (EPU) tal-2012. Ir-

rakkomandazzjonijiet ewlenin li ġew aċċettati kkonċernaw ir-ratifika ta' konvenzjonijiet 

internazzjonali, b'mod partikolari l-Protokoll Fakultattiv għall-Konvenzjoni dwar l-Eliminazzjoni ta' 

Kull Forma ta' Diskriminazzjoni kontra n-Nisa (CEDAW), il-kriminalizzazzjoni tat-tortura, il-

promozzjoni tad-drittijiet tal-bniedem, it-trawwim ta' sħubiji ma' istituzzjonijiet nazzjonali tad-

drittijiet tal-bniedem, il-protezzjoni ta' ċerti drittijiet, b'mod speċjali għal minoranzi reliġjużi, tfal, 

nisa u difensuri tad-drittijiet tal-bniedem, u l-issoktar tal-indirizzar ta' kwistjonijiet rigward it-

traffikar ta' bnedmin. Is-sessjoni li jmiss tal-EPU tal-Indoneżja ser issir f'Mejju 2017. 

Il-Ġappun 

Fl-2016, is-sitwazzjoni ġenerali tad-drittijiet tal-bniedem fil-pajjiż baqgħet stabbli b'xi titjib minuri 

relatat man-nondiskriminazzjoni u l-liġi dwar il-proċedura kriminali. Il-Ġappun jibqa' demokrazija 

stabbilita u li taħdem tajjeb li b'mod ġenerali tiżgura livell għoli ta' rispett għad-drittijiet tal-

bniedem. 

Il-prijorità tal-UE għad-drittijiet tal-bniedem fil-Ġappun hija ffukata prinċipalment fuq l-użu 

kontinwu tal-piena tal-mewt u fuq is-sistema tal-ġustizzja kriminali, inkluż id-drittijiet tal-ħabsin. 

L-UE hija attiva wkoll fil-kwistjoni tal-ugwaljanza bejn is-sessi u l-emanċipazzjoni tan-nisa, kif 

ukoll in-nondiskriminazzjoni u t-tisħiħ ta' soċjetà miftuħa. 

Fl-2016, il-kwistjonijiet ewlenin b'rabta mad-drittijiet tal-bniedem irrappurtati minn 

organizzazzjonijiet Ġappuniżi u internazzjonali tad-drittijiet tal-bniedem inkludew l-

amministrazzjoni tal-piena tal-mewt, kif ukoll l-istat tal-faċilitajiet ta' detenzjoni u s-sistema legali 

tal-Ġappun (is-sistema tal-ġustizzja kriminali). Problemi oħra b'rabta mad-drittijiet tal-bniedem 

inkludew: il-vjolenza domestika, il-fastidju sesswali u d-diskriminazzjoni kontra n-nisa fuq il-post 

tax-xogħol; it-traffikar ta' bnedmin, inkluż l-isfruttament ta' ħaddiema barranin fuq taħriġ; l-

isfruttament tat-tfal; id-diskriminazzjoni mis-soċjetà kontra membri ta' gruppi ta' minoranza (inkluż 

persuni LGBTI u persuni b'diżabbiltà). Ġiet irrappurtata wkoll xejra li qed tikber min-naħa tal-

media (speċjalment ix-xandara nazzjonali) favur l-awtoċensura, f'xi każijiet apparentement b'rabta 

ma' pressjoni politika. 

Fl-2016, l-iżviluppi pożittivi ewlenin inkludew riforma tal-liġi dwar il-proċedura kriminali, 

promulgata f'Mejju 2016, li ġabet xi titjib, b'mod partikolari rigward aktar reġistrazzjonijiet bil-

vidjo ta' interrogazzjonijiet u żvelar ta' evidenza. Madankollu, ir-riforma ma indirizzatx uħud mill-

kwistjonijiet problematiċi persistenti, bħas-sistema ta' arrest preventiv (daiyo kangoku), li 

tippermetti lill-pulizija biex iżommu lill-persuni suspettati sa 23 jum mingħajr akkużi formali. 

Żviluppi notevoli oħra inkludew l-approvazzjoni tal-ewwel liġi tal-Ġappun kontra d-diskors ta' 

mibegħda f'Mejju 2016, li jindika pass 'il quddiem fl-isforzi biex titrażżan il-ksenofobija. 

Madankollu, filwaqt li l-leġislazzjoni adottata fl-24 ta' Mejju 2016 tikkundanna l-lingwaġġ 

inġustament diskriminatorju bħala 'li ma jinħafirx', ma tipprojbixxix id-diskorsi ta' mibegħda 

legalment u ma tistabbilixxi ebda piena. Għandu jiġi nnutat, madankollu, li l-leġislazzjoni l-ġdida 

diġà ntużat bħala bażi minn diversi gvernijiet lokali għall-projbizzjoni ta' laqgħat pubbliċi 

organizzati minn gruppi radikali tal-lemin li jwettqu bullying fuq residenti permanenti Koreani 

(zainichi). F'Diċembru 2016, id-Diet ippromulga wkoll leġislazzjoni li tirrikonoxxi li d-

diskriminazzjoni kontra l-burakumin (eks emarġinati) għadha teżisti, minkejja l-implimentazzjoni 

ta' diversi politiki, u li titlob li jsiru aktar sforzi mill-gvern biex jeliminawha. Hija tobbliga lill-gvern 

ċentrali u l-muniċipalitajiet biex jistabbilixxu sistemi ta' konsultazzjoni, isaħħu l-edukazzjoni u 

jniedu investigazzjonijiet dwar id-diskriminazzjoni burakumeta jkun meħtieġ. 

L-UE baqgħet timpenja ruħha rigward kwistjonijiet tad-drittijiet tal-bniedem, l-aktar rigward l-

applikazzjoni tal-piena tal-mewt. L-UE u l-Istati Membri tal-UE, flimkien ma' pajjiżi oħra tal-istess 

fehma, esprimew l-oppożizzjoni tagħhom għall-piena kapitali permezz ta' dikjarazzjonijiet u ittri 

lokali. Id-Delegazzjoni tal-UE u l-Istati Membri tal-UE organizzaw diversi workshops u konferenzi 

dwar is-suġġett, biex b'hekk jintlaħaq il-pubbliku. Id-djalogu regolari dwar id-drittijiet tal-bniedem 

sar f'Lulju f'Tokyo u kopra firxa ta' kwistjonijiet, inkluż l-ugwaljanza bejn is-sessi, in-negozju u d-

drittijiet tal-bniedem, u l-kooperazzjoni fil-fora multilaterali. 

Rigward l-azzjoni lokali dwar il-prijoritajiet ewlenin tad-drittijiet tal-bniedem, id-Delegazzjoni tal-

UE, flimkien ma' erba' ambaxxati tal-Istati Membri, ipparteċipaw fir-raba' edizzjoni tat-Tokyo 

Rainbow Pride fit-8 ta' Mejju taħt slogan komuni, 'Flimkien għall-Ugwaljanza u d-Diversità', qabel 

il-Jum Internazzjonali kontra l-Omofobija, it-Transfobija u l-Bifobija fis-17 ta' Mejju. 

Bl-għan li tissaħħaħ is-soċjetà ċivili Ġappuniża, id-Delegazzjoni tal-UE organizzat sessjoni 

konġunta ta' introduzzjoni ġenerali qasira fl-okkażjoni tad-djalogu dwar id-drittijiet tal-bniedem 

bejn l-UE u l-Ġappun. Għal ħafna NGOs, din kienet l-ewwel opportunità biex jiltaqgħu ma' 

organizzazzjonijiet oħra tas-soċjetà ċivili. 

Dwar l-ugwaljanza bejn is-sessi u l-emanċipazzjoni tan-nisa, id-Delegazzjoni tal-UE organizzat 

kampanja fuq il-mezzi ta' komunikazzjoni soċjali għall-ħabta tat-8 ta' Marzu biex issir 

sensibilizzazzjoni dwar l-ugwaljanza bejn is-sessi u tiġi promossa l-kampanja għan-Nisa tan-NU 

HeForShe, li għaliha ffirmaw l-ambaxxaturi rġiel kollha tal-UE. Fit-12 ta' Diċembru, id-

Delegazzjoni tal-UE organizzat Konferenza ta' Livell Għoli tal-UE dwar l-Emapanċipazzjoni 

Ekonomika tan-Nisa (http://together4equality.eu/). Hija pprovdiet forum għall-iskambju ta' 

esperjenzi u għarfien espert għal madwar 300 parteċipant. 

B'segwitu għall-appell tal-UE għal proposti dwar "djalogu mas-soċjetà ċivili fil-Ġappun dwar id-

drittijiet fundamentali: il-piena tal-mewt u s-sistema tal-ġustizzja kriminali", imniedi f'April 2016, 

ġie ffirmat kuntratt ta' għoti f'Diċembru mal-Università ta' Reading, f'kooperazzjoni maċ-Ċentru 

għad-Drittijiet tal-Ħabsin, organizzazzjoni lokali tas-soċjetà ċivili li tippromwovi l-abolizzjoni tal-

piena tal-mewt. Il-proġett ta' sentejn, li jibda uffiċjalment f'Jannar 2017, ser jiffoka fuq attivitajiet li 

jippromwovu l-għarfien u dibattitu dwar il-piena tal-mewt, u jimplimenta azzjonijiet ta' 

sensibilizzazzjoni fil-Ġappun. Il-benefiċjarji tal-għotja ser jikkoordinaw il-ħidma tagħhom mill-qrib 

mat-Task Force tal-UE dwar id-Drittijiet tal-Bniedem fil-Ġappun. 

Bil-ħsieb tal-komunalità tal-fehmiet tagħhom dwar firxa wiesgħa ta' kwistjonijiet dwar id-drittijiet 

tal-bniedem, l-UE u l-Ġappun ikkooperaw mill-qrib fil-kuntest multilaterali, inkluż permezz tal-

preżentazzjoni b'mod konġunt ta' riżoluzzjonijiet dwar is-sitwazzjoni tad-drittijiet tal-bniedem fir-

Repubblika Demokratika tal-Poplu tal-Korea (RDPK) fil-Kunsill tad-Drittijiet tal-Bniedem tan-NU 

u l-Assemblea Ġenerali tan-NU. 

Għandu jitħeġġeġ dibattitu nazzjonali aktar attiv dwar il-piena tal-mewt, flimkien ma' riforma aktar 

fil-fond tas-sistema ta' arrest preventiv u fehim aħjar tad-drittijiet tal-ħabsin. Il-kooperazzjoni 

bilaterali dwar kwistjonijiet marbutin mal-ugwaljanza bejn is-sessi, li tinvolvi n-negozji u s-soċjetà 

ċivili, ser tibqa' għaddejja wkoll. Is-sitwazzjoni tal-migranti fil-kuntest ta' popolazzjoni li qed 

tonqos u tan-nuqqas ta' ħaddiema, kif ukoll it-tħejjijiet għal-Logħob Olimpiku ta' Tokyo 2020, 

jistgħu jeħtieġu aktar monitoraġġ. 

Ir-Repubblika tal-Korea 

Fl-2016 ir-Repubblika tal-Korea baqgħet tipproteġi d-drittijiet tal-bniedem kif mistenni f'pajjiż 

b'infrastruttura demokratika b'saħħitha. Madankollu, il-kuntest ġeopolitiku reġjonali u l-isfidi li 

jirriżultaw minn prattiki soċjali li ilhom jeżistu għandhom impatt fuq il-mod li bih kultant tiġi 

eżerċitata d-demokrazija, u ċerti oqsma jibqgħu sors ta' tħassib. 

L-azzjoni tal-UE ffukat fuq il-ħidma mas-soċjetà ċivili u l-partijiet ikkonċernati tal-gvern tal-Korea 

biex tippromwovi l-libertà tal-espressjoni u ta' għaqda, inkluż id-drittijiet tax-xogħol; l-indirizzar 

tal-priġunerija ta' persuni kuxjenzjużi li joġġezzjonaw għas-servizz militari; l-ugwaljanza bejn is-

sessi; il-gruppi ta' minoranzi, inkluż persuni LGBTI; u ż-żamma tal-moratorju fuq l-eżekuzzjonijiet. 

L-issoktar tal-kooperazzjoni mill-qrib mar-Repubblika tal-Korea f'fora internazzjonali tad-drittijiet 

tal-bniedem kienet ukoll prijorità. 

It-tħassib ewlieni jikkonċerna t-tendenzi negattivi fil-libertà ta' espressjoni u ta' għaqda. 

Kwistjonijiet oħra jinkludu l-priġunerija ta' diversi mijiet ta' persuni kuxjenzjużi li joġġezzjonaw 

għas-servizz militari, l-inugwaljanza bejn is-sessi, b'mod partikolari b'rabta mal-aċċess ekwu għas-

suq tax-xogħol, u n-nuqqas ta' miżuri proattivi mill-gvern biex jippromwovi t-titjib tal-attitudnijiet 

soċjali lejn persuni LGBTI. Il-piena tal-mewt għadha fis-seħħ, għalkemm il-moratorju fuq l-

eżekuzzjonijiet ilu fis-seħħ mill-1997. 

L-UE żammet kuntatt regolari ma' individwi u organizzazzjonijiet tas-soċjetà ċivili (OSĊ) min-

naħat kollha tal-ispettru politiku li jaħdmu fuq firxa ta' kwistjonijiet dwar id-drittijiet tal-bniedem, 

inkluż l-ambjent għad-difensuri tad-drittijiet tal-bniedem. 

L-UE saħħet u estendiet il-kooperazzjoni tagħha ma' dipartimenti tal-gvern responsabbli għall-

protezzjoni tad-drittijiet tal-bniedem. Dawn id-diskussjonijiet inkludew aktar titjib fl-ambjent tad-

difensuri tad-drittijiet tal-bniedem. 

L-UE saħħet il-kooperazzjoni tagħha mal-Kummissjoni Nazzjonali għad-Drittijiet tal-Bniedem tal-

Korea (NHRCK). It-22 Kap ta' Missjoni tal-UE f'Seoul iddiskutew it-tħassib ta' prijorità tal-UE 

b'rabta mad-drittijiet tal-bniedem mal-President tal-NHRCK. L-esperti tal-UE kkontribwixxew għal 

inizjattivi tal-NHRCK, inkluż dwar in-negozju u d-drittijiet tal-bniedem u d-drittijiet ta' persuni 

mdaħħla fl-età. 

Kien hemm tisħiħ fil-kooperazzjoni mal-organizzazzjonijiet li jaħdmu fuq l-ugwaljanza bejn is-sessi 

u l-eradikazzjoni tal-vjolenza fuq in-nisa. Dan kien jinkludi konferenzi dwar il-parteċipazzjoni fis-

suq tax-xogħol u seminar dwar il-ġlieda kontra l-vjolenza sessista. 

L-UE u ħafna Stati Membri tal-UE kkooperaw ma' OSĊ li jippromwovu d-drittijiet tal-bniedem ta' 

persuni LGBTI u pparteċipaw, inkluż fil-livell tal-ambaxxaturi, fil-"Pride festival" tal-LGBTI 

f'Seoul. 

Il-Grupp Konsultattiv Domestiku (DAG) stabbilit taħt il-kapitolu dwar l-Iżvilupp Sostenibbli tal-

FTA bejn l-UE u l-Korea kien jinkludi d-difensuri tad-drittijiet tal-bniedem Ewropej u Koreani. Id-

DAG irrapporta d-diskussjoni tiegħu dwar kwistjonijiet ambjentali u tax-xogħol lill-Kumitat fil-

livell ta' gvern responsabbli għall-Kummerċ u l-Iżvilupp Sostenibbli. 

L-UE ħadmet ma' difensuri tad-drittijiet tal-bniedem involuti fi kwistjonijiet b'rabta mad-drittijiet 

tal-bniedem fil-Korea ta' Fuq. Id-Delegazzjoni żammet kuntatt mill-qrib mal-OSĊ li jaħdmu fuq din 

il-kwistjoni u baqgħet tikkoopera mal-Uffiċċju tal-OHCHR f'Seoul. 

L-Istrument tal-UE għas-Sħubija ntuża biex jiffinanzja studju komparattiv dwar l-implimentazzjoni 

tal-Konvenzjoni 111 tal-Organizzazzjoni Internazzjonali tax-Xogħol. Il-proġett tnieda mill-Grupp 

Konsultattiv Domestiku għall-Kumitat dwar il-Kummerċ u l-Iżvilupp Sostenibbli. Huwa ffaċilita l-

iskambji bejn il-partijiet ikkonċernati Koreani u tal-UE dwar l-implimentazzjoni tal-konvenzjoni 

fiż-żewġ reġjuni u l-kontribut tagħha biex tiġi evitata d-diskriminazzjoni fuq il-post tax-xogħol 

Ir-Repubblika tal-Korea ġiet imfaħħra għall-presidenza effettiva tagħha tal-Kunsill tad-Drittijiet tal-

Bniedem tan-NU matul l-2016. Kemm fil-Kunsill tad-Drittijiet tal-Bniedem kif ukoll fl-Assemblea 

Ġenerali, ir-Repubblika tal-Korea wriet valuri simili għal dawk tal-UE, b'rekord tal-votazzjoni 

eqreb minn kwalunkwe sieħeb mhux Ewropej. 

Fil-Korea, il-gvern ikkoopera mill-qrib mar-Rapporteur Speċjali tan-NU dwar id-drittijiet għal-

libertà ta' għaqda paċifika u ta' assoċjazzjoni, mar-Rapporteur Speċjali tan-NU dwar l-

implikazzjonijiet għad-drittijiet tal-bniedem tal-ġestjoni u r-rimi ekosostenibbli ta' sustanzi u skart 

perikolużi, u mal-Grupp ta' Ħidma tan-NU dwar in-negozju u d-drittijiet tal-bniedem. 

It-tielet Konsultazzjoni annwali dwar id-Drittijiet tal-Bniedem bejn l-UE u r-Repubblika tal-Korea 

saret f'Seoul għall-ewwel darba fl-2016. Id-djalogu bilaterali afferma mill-ġdid il-komunalità tal- 

fehmiet rigward kwistjonijiet multilaterali u tematiċi u r-rieda komuni li tissaħħaħ il-kooperazzjoni 

fuq firxa ta' inizjattivi marbutin mad-drittijiet tal-bniedem. 

Ir-Repubblika Demokratika tal-Poplu tal-Korea (RDPK) 

Fl-2016 is-sitwazzjoni ġenerali tad-drittijiet tal-bniedem fil-pajjiż baqgħet karatterizzata minn ksur 

serju u sistematiku, mingħajr ebda mekkaniżmu kredibbli ta' responsabbiltà għall-abbużi tal-passat 

u attwali. Ir-RDPK baqgħet tirrifjuta kwalunkwe kooperazzjoni mal-Proċeduri Speċjali tan-NU 

dwar id-drittijiet tal-bniedem. 

Il-prijorità tal-UE hija li jiġi żgurat titjib fil-prattika fl-oqsma kollha possibbli. Il-kuntatti ristretti 

tal-UE u l-Istati Membri ma' uffiċjali tar-RDPK kellhom l-effett li jillimitaw l-oqsma li jistgħu jiġu 

indirizzati b'mod pożittiv f'kooperazzjoni mal-gvern tal-pajjiż. L-UE saħqet dwar ir-responsabbiltà 

(inkluż permezz ta' riferiment tas-sitwazzjoni fir-RDPK mill-Kunsill tas-Sigurtà tan-NU lill-Qorti 

Kriminali Internazzjonali (QKI)) u r-rispett għad-dritt internazzjonali (non-refoulement) rigward iċ-

ċittadini tar-RDPK li jkunu qed ifittxu asil barra mill-pajjiż. 

Hemm diversi problemi strutturali fl-oqsma kollha relatati mad-drittijiet tal-bniedem u d-

demokrazija, kif dokumentat fir-rapport finali mill-Kummissjoni ta' Inkjesta tan-NU dwar id-

Drittijiet tal-Bniedem fir-RDPK fl-2014. Skont ir-rapport, xi wħud mill-abbużi jistgħu jammontaw 

għal delitti kontra l-umanità. 

Madankollu, saru xi passi pożittivi fl-2016: ir-RDPK ippreżentat rapporti lill-Kumitat dwar id-

Drittijiet tat-Tfal u lill-Kumitat dwar l-Eliminazzjoni ta' Kull Forma ta' Diskriminazzjoni kontra n-

Nisa, u rratifikat il-Konvenzjoni tan-NU dwar id-Drittijiet ta' Persuni b'Diżabbiltà. 

Minħabba ċirkostanzi politiċi mhux favorevoli, l-aħħar (l-14) ċiklu tad-djalogu politiku bejn l-UE u 

r-RDPK sar f'Mejju 2015 fejn tqajmu kwistjonijiet marbutin mad-drittijiet tal-bniedem. 

Għadd limitat ta' organizzazzjonijiet nazzjonali jittrattaw kwistjonijiet marbutin mad-drittijiet tal-

bniedem fil-pajjiż, iżda huma parti integrali mill-istruttura governattiva. Xi wħud minnhom kisbu 

appoġġ minn barra l-pajjiż għal attivitajiet li jibbenefikaw minnhom il-gruppi l-aktar vulnerabbli 

fis-soċjetà. L-UE żammet kuntatt mill-qrib mal-OSĊ ibbażati fir-Repubblika tal-Korea li jaħdmu 

fuq id-drittijiet tal-bniedem fir-RDPK u kooperazzjoni kontinwa mal-OHCHR f'Seoul. 

L-UE qed tiffinanzja xi proġetti fir-RDPK, il-parti l-kbira tagħhom iffukati fuq is-sigurtà tal-ikel, is-

saħħa, l-ilma u s-sanità. Fil-qafas ta' din l-assistenza, il-kwistjoni tad-drittijiet tal-bniedem titqajjem 

b'mod indirett (eż. id-dritt tal-poplu għall-ikel, l-għajxien). Xi wħud mill-proġetti ffinanzjati mill-

UE jappoġġaw ukoll lil organizzazzjonijiet tar-RDPK li jindirizzaw l-inklużjoni soċjali ta' persuni 

b'diżabbiltà u persuni anzjani. Il-proġetti ffinanzjati mill-UE huma mmirati lejn il-persuni l-aktar 

vulnerabbli fis-soċjetà (tfal, persuni anzjani, komunitajiet jew gruppi vulnerabbli tal-biedja, eċċ.). 

Għajnuna umanitarja ffinanzjata mill-UE permezz tal-ECHO ġiet provduta wkoll b'rispons għal 

għargħar gravi. 

Is-sitwazzjoni tad-drittijiet tal-bniedem fir-RDPK għal darb' oħra kienet is-suġġett ta' Riżoluzzjoni 

tal-Kunsill tad-Drittijiet tal-Bniedem (A/HRC/31/L.25; koinizjata mill-Ġappun u l-UE) u 

Riżoluzzjoni tal-AĠNU (A/RES/71/202; koinizjata mill-UE u l-Ġappun), li t-tnejn li huma 

ssottolinjaw in-nuqqasijiet strutturali kbar li jinsabu fir-RDPK. Il-Kunsill tas-Sigurtà tan-NU 

indirizza l-kwistjoni tad-drittijiet tal-bniedem fir-RDPK f'Diċembru 2016. 

M'hemm ebda Delegazzjoni tal-UE għar-RDPK. L-Istati Membri tal-UE li għandhom l-ambaxxati 

hemmhekk jużaw sistema ta' rotazzjoni kull sitt xhur biex jirrappreżentaw lill-UE fil-livell lokali 

(CZ u SE fl-2016). 

Ir-Repubblika Demokratika tal-Poplu tal-Laos 

Filwaqt li s-sitwazzjoni ġenerali tad-drittijiet tal-bniedem baqgħet problematika fl-2016, it-

transizzjoni ekonomika u politika gradwali tal-Laos baqgħet għaddejja taħt tmexxija mġedda. Fl-

2016 il-Laos baqa' jaħdem fuq leġislazzjoni ewlenija ta' rilevanza għad-drittijiet tal-bniedem. Il-

Laos kellu l-presidenza tal-ASEAN fl-2016. 

L-UE baqgħet tassisti lil-Laos biex jilħaq l-objettiv ddikjarat tiegħu li jsir soċjetà bbażata fuq l-istat 

tad-dritt sal-2020. Fl-2016 il-Laos impenja ruħu f'kampanja sostanzjali biex jiġġieled il-korruzzjoni 

fil-livelli kollha. 

Hemm għadd ta' problemi, inkluż l-ispazju limitat li fih tista' topera s-soċjetà ċivili. L-awtoċensura 

u tabilħaqq il-biża' jinħassu fost membri tas-soċjetà ċivili minn meta għeb l-attivist tad-drittijiet 

soċjali, Sombath Somphone, f'Diċembru 2012. Għad baqa' restrizzjonijiet sostanzjali fuq il-libertà 

ta' espressjoni u l-libertà ta' għaqda, u hu riskjuż li wieħed jikkritika l-gvern, kif muri mill-arrest ta' 

tliet żgħażagħ f'Marzu 2016 għal 'propaganda kontra l-gvern'. Problemi oħra jinkludu r-riskju ta' 

impunità minħabba dgħufijiet fis-sistema ġudizzjarja. 

Għad baqa' sfidi għal minoranzi etniċi, iżda l-gvern huwa impenjat li jtejjeb is-sitwazzjoni tagħhom. 

Il-persuni LGBTI huma tollerati; id-diskriminazzjoni abbażi tal-orjentazzjoni sesswali u l-identità 

sesswali mhijiex kriminalizzata. 

Il-Laos kellu elezzjonijiet għall-Assemblea Nazzjonali tiegħu fl-2016, u filwaqt li l-pajjiż għandu 

sistema ta' partit wieħed, kien hemm element ta' kompetizzjoni fl-elezzjonijiet. L-Assemblea 

Nazzjonali qiegħda, bil-mod il-mod, tikseb importanza politika u qed teżerċita l-funzjonijiet 

leġislattivi u ta' kontroll tagħha b'mod dejjem iktar dinamiku. L-assembleji provinċjali li għadhom 

kif ġew stabbiliti jistgħu wkoll jikkontribwixxu għall-parteċipazzjoni u r-responsabbiltà. 

Il-Laos qiegħed kontinwament jiżviluppa u jsaħħaħ il-qafas legali tiegħu. Wara li ġiet emendata l-

kostituzzjoni tard fl-2015 ġiet diskussa reviżjoni tal-Kodiċi Penali fl-2016, u huwa mistenni li tiġi 

adottata fil-bidu tal-2017. Il-proċess ta' reviżjoni ppermetta konsultazzjonijiet estensivi fil-Laos u 

mas-sħab internazzjonali. Filwaqt li l-Kodiċi Penali rivedut għad irid jiġi adottat b'mod formali, l-

abbozz attwali jinkludi elementi pożittivi sinifikanti. Il-Laos irratifika seba' mid-disa' 

konvenzjonijiet prinċipali dwar id-drittijiet tal-bniedem u jikkonferma li attwalment qed iħejji għar-

ratifika tal-Konvenzjoni Internazzjonali għall-Ħarsien tal-Persuni Kollha mill-Għajbien Sfurzat. 

Huwa importanti li qiegħda tiġi abbozzata Liġi dwar it-Trattati li għandha l-objettiv li tiżgura 

'domestikazzjoni' adatta tal-obbligi internazzjonali tal-Laos fil-leġislazzjoni nazzjonali. 

Il-piena tal-mewt għadha tapplika, minkejja moratorju de facto fuq l-eżekuzzjonijiet mill-1989 'il 

hawn. Xi żviluppi pożittivi reċenti jinkludu t-tnaqqis fl-għadd ta' reati kriminali li jġorru sentenzi 

kapitali. F'Novembru 2016, membri tal-Assemblea Nazzjonali għall-ewwel darba kellhom dibattitu 

dwar il-piena tal-mewt, b'xi membri jieħdu pożizzjoni favur l-abolizzjoni tagħha. 

L-UE baqgħet f'kuntatt b'mod attiv ħafna mal-awtoritajiet kif ukoll mas-soċjetà ċivili, ta' spiss 

f'kooperazzjoni mal-Istati Membri tal-UE. L-ambitu tal-ħidma inkluda sensibilizzazzjoni tal-

awtoritajiet rigward persuni ta' tħassib, inkluż Bounthanh Thammavong, ċittadin Pollakk, li fl-2015 

ġie kkundannat ħames snin ħabs għal propoganda kontra l-Laos. F'termini ta' diplomazija pubblika 

d-Delegazzjoni kompliet torganizza kampanji tal-media soċjali u tiċċelebra avvenimenti ewlenin, 

bħal Jum id-Drittijiet tal-Bniedem, il-Jum Internazzjonali kontra l-Omofobija u l-Jum Dinji ta' 

Sensibilizzazzjoni dwar l-Awtiżmu. Id-djalogu annwali dwar id-drittijiet tal-bniedem ġie pospost bi 

ftit, u ser isir fi Frar 2017. 

F'Diċembru 2016 ġie ffirmat ftehim ta' finanzjament bl-appoġġ tal-UE għall-Assemblea Nazzjonali, 

is-soċjetà ċivili u s-settur tal-ġustizzja b'kofinanzjament mill-Ġermanja u l-Iżvizzera, filwaqt li 

baqgħet għaddejja l-kooperazzjoni produttiva eżistenti għall-iżvilupp mal-awtoritajiet tal-Laos 

rigward id-drittijiet tal-bniedem u s-settur tal-ġustizzja baqgħet għaddejja. 

Il-Laos attwalment qed jaħdem fuq is-segwitu għall-eżerċizzju tal-EPU tal-2015 tiegħu, u huwa 

mifhum li qed jabbozza pjan ta' azzjoni nazzjonali għall-EPU. 

Il-Malasja 

Is-sitwazzjoni tad-drittijiet tal-bniedem fil-Malasja ddeterjorat fl-2016 fid-dawl tar-restrizzjonijiet li 

qed jiżdiedu fuq il-libertà ta' espressjoni, minkejja xi progress rigward id-drittijiet tat-tfal u tan-nisa. 

Il-prijorità ewlenija tal-UE kienet il-promozzjoni tal-abolizzjoni tal-piena tal-mewt. Il-prijoritajiet l-

oħra tagħha kienu l-appoġġ għad-difensuri tad-drittijiet tal-bniedem; il-promozzjoni tal-libertà tal-

espressjoni; il-promozzjoni tal-ugwaljanza bejn is-sessi, inkluż id-drittijiet tal-bniedem ta' persuni 

LGBTI; il-promozzjoni tar-ratifika tal-konvenzjonijiet prinċipali dwar id-drittijiet tal-bniedem; u l-

promozzjoni tal-libertà ta' reliġjon. 

L-internet u l-media soċjali fil-parti l-kbira tagħhom jibqgħu ħielsa iżda taħt monitoraġġ strett. L-

awtoritajiet jissottomettu lid-dissidenti għal investigazzjonijiet u akkużi b'mod selettiv, skont l-Att 

dwar il-Komunikazzjoni u l-Multimedia (CMA) u l-Att dwar is-Sedizzjoni. Dan min-naħa tiegħu 

jirriżulta f'livell għoli ta' awtoċensura. 

Il-Malasja għandha rekord fqir ħafna ta' libertà tal-istampa. Filwaqt li telgħet post wieħed għal 146 

minn 180 fl-Indiċi Dinji tal-Libertà tal-Istampa fl-2016, l-għeluq ta' tliet portali online tal-aħbarijiet 

u l-arrest ta' żewġ ġurnalisti Awstraljani jindikaw li l-libertà tal-istampa għadha f'periklu fil-

Malasja. 

Fl-2016 ġie osservat użu ikbar tad-dispożizzjoni tal-Kodiċi Penali dwar "l-attivitajiet detrimentali 

għad-demokrazija parlamentari" li jikkostitwixxu reat definit b'mod vag li jġorr miegħu piena ta' 20 

sena ħabs. Maria Chin Abdullah, il-president ta' Bersih (koalizzjoni ta' NGOs li taħdem biex 

tippromwovi d-drittijiet tal-bniedem u l-elezzjonijiet ġusti), ġiet investigata skont din id-

dispożizzjoni u nżammet f'reklużjoni għal għaxart ijiem f'Novembru 2016 b'rabta mar-rally Bersih 5 

għal elezzjonijiet nodfa u ġusti. 

L-awtoritajiet imponew projbizzjonijiet fuq l-ivvjaġġar fuq għadd ta' difensuri tad-drittijiet tal-

bniedem għal "tefa' dell ikrah fuq il-gvern". Għadd ta' OSĊ li rċevew fondi mill-Fondazzjoni għal 

Soċjetà Miftuħa u portali tal-aħbarijiet favur l-oppożizzjoni ġew investigati mill-pulizija. 

L-għadd ta' persuni kundannati għall-mewt fil-Malasja huwa ta' 1 064 persuna. Fl-2016 hu magħruf 

li saru disa' eżekuzzjonijiet. Disa' ċittadini tal-UE baqgħu jistennew il-piena tal-mewt fil-Malasja. 

Kien hemm titjib rigward id-drittijiet tat-tfal u tan-nisa, peress li f'Novembru, il-gvern ippreżenta 

fil-parlament l-Emenda tal-2016 għar-Riforma tal-Liġi dwar iż-Żwieġ u d-Divorzju biex tiġi evitata 

l-konverżjoni reliġjuża unilaterali ta' minorenni minn wieħed mill-ġenituri. Il-liġi ġdida, jekk 

tgħaddi, ser tipprevedi li t-tfal iżommu r-reliġjon tal-ġenituri tagħhom fil-mument taż-żwieġ 

sakemm jagħlqu t-18-il sena, meta jkunu jistgħu jagħżlu r-reliġjon tagħhom stess. L-abbozz ta' liġi 

ser jiġi diskuss mill-ġdid fis-sessjoni parlamentari ta' Marzu 2017. 

Fl-2016, l-impenn ewlieni li jolqot id-drittijiet tal-bniedem kien l-enfasi qawwija fuq il-konklużjoni 

tan-negozjati dwar il-Ftehim ta' Sħubija u Kooperazzjoni (FSK) bejn l-UE u l-Malasja, li finalment 

ġie inizjalat f'April. Dan kien pass deċiżiv peress li kien ilu jiġi nnegozjat mill-2011, u wieħed mill-

impatti l-aktar viżibbli tal-FSK ser ikun il-kooperazzjoni prevista fi kwistjonijiet marbutin mad-

drittijiet tal-bniedem. Mill-2011 'il hawn ma seħħ l-ebda djalogu dwar id-drittijiet tal-bniedem fil-

Malasja, iżda ladarba jkun daħal fis-seħħ il-FSK, id-djalogu għandu jitwettaq fuq bażi annwali. 

Il-mekkaniżmu tal-UE ProtectDefenders.eu pprovda għotja waħda ta' protezzjoni ġenerali, li 

twasslet mill-organizzazzjoni Front Line Defenders u ġiet allokata fi Frar 2016 biex tappoġġa l-

ispejjeż legali ta' Khalid Ismath, li kien qed jiffaċċa detenzjoni u theddid ta' abbuż verbali. 

Fl-2016 fi Kuala Lumpur saru żewġ workshops ta' taħriġ dwar il-kitba ta' proposti għall-benefiċċju 

tal-OSĊ Malasjani. L-EUDEL, l-Istati Membri tal-UE u pajjiżi tal-istess fehma baqgħu jorganizzaw 

laqgħat regolari ta' koordinazzjoni dwar id-difensuri tad-drittijiet tal-bniedem, attendew proċessi ta' 

DDB u kondividew informazzjoni dwar każijiet speċifiċi. 

Ir-Repubblika tal-Maldivi 

L-2016 kienet sena politikament turbulenti fil-Maldivi bi żviluppi negattivi fi kważi l-oqsma kollha 

tad-drittijiet fundamentali. Il-gvern baqa' jnaqqas l-ispazju demokratiku fejn joperaw b'mod ħieles l-

oppożizzjoni, is-soċjetà ċivili u l-media billi introduċa liġijiet ġodda u wettaq proċessi bla proċess 

ġust u bi ksur tal-istandards internazzjonali. L-indħil politiku fil-ġudikatura u t-tensjonijiet dejjem 

akbar bejn l-atturi politiċi jibqgħu sors ta' tħassib serju. L-iżolament politiku tal-Maldivi żdied 

minħabba d-deċiżjoni li joħroġ mill-Commonwealth. L-isforzi minn faċilitaturi internazzjonali biex 

jitnieda djalogu mal-partijiet kollha fallew. 

Il-prijoritajiet tal-UE fil-Maldivi jibqgħu jinkludu r-rispett għad-drittijiet ċivili u politiċi; it-tisħiħ 

tal-istat tad-dritt, l-indipendenza tal-ġudikatura u s-separazzjoni tas-setgħat; iż-żamma ta' 

elezzjonijiet ħielsa u ġusti; ir-rappreżentanza politika u l-emanċipazzjoni ekonomika tan-nisa, l-

avvanz tad-drittijiet tan-nisa u t-tmiem tad-diskriminazzjoni, l-abbuż u l-vjolenza fuq in-nisa. 

F'diversi okkażjonijiet l-UE qajmet tħassib dwar it-tnaqqis tal-ispazju demokratiku u l-Att ġdid 

dwar il-malafama, flimkien ma' tħassib dwar il-piena tal-mewt, il-libertà ta' espressjoni, il-libertà ta' 

għaqda, in-nuqqas ta' proċess ġust u l-indipendenza tal-ġudikatura. L-UE ħeġġet ukoll li jsir djalogu 

politiku ġenwin. 

Fl-2016 ġurnalisti u attivisti tal-media soċjali komplew jiffaċċjaw intimidazzjoni, restrizzjonijiet 

fuq ir-rappurtar, u theddid ta' mewt. Restrizzjonijiet kbar fuq il-libertà tal-media ġew stabbiliti 

permezz ta' Abbozz ta' Liġi l-ġdida dwar il-Malafama u l-Libertà ta' Espressjoni, li kkriminalizza 

mill-ġdid il-malafama. Il-liġi ġiet ikkundannata b'mod wiesa' mill-media, gruppi tad-drittijiet tal-

bniedem u l-komunità internazzjonali, inkluż l-UE. Fil-31 ta' Lulju, id-Delegazzjoni tal-UE 

ngħaqdet ma' pajjiżi oħra fil-ħruġ ta' dikjarazzjoni dwar l-Abbozz ta' Liġi l-ġdida, u fil-

11 ta' Awwissu, il-Kelliem tal-Kummissjoni Ewropea wkoll ħareġ dikjarazzjoni. 

F'Awwissu, l-Att dwar il-Libertà ta' Għaqda Paċifika ġie emendat, li jnaqqas id-dritt kostituzzjonali 

għal-libertà ta' għaqda paċifika. 

Fix-xahar ta' wara, Al Jazeera ttrasmetta dokumentarju intitolat 'Stealing Paradise' li jallega l-

involviment ta' politikanti ta' livell għoli involuti fi skema kbira ta' ħasil ta' flus u skema ta' 

approprjazzjoni indebita, relatati mal-kiri ta' gżejjer għall-iżvilupp ta' villeġġaturi. Dawk kollha li 

dehru fid-dokumentarju bħalissa jinsabu f'eżilju minħabba theddid u intimidazzjoni. 

Mil-lat pożittiv, inżamm il-moratorju de facto fuq il-piena tal-mewt, minkejja li l-Qorti Suprema 

kkonfermat tliet sentenzi tal-mewt u d-dikjarazzjonijiet magħmula mill-gvern dwar l-issoktar tal-

piena tal-mewt. Fl-1 ta' Lulju, il-Kelliem tal-Kummissjoni Ewropea ħareġ dikjarazzjoni dwar l-

ewwel sentenza tal-mewt ikkonfermata mill-Qorti Suprema mill-1953 'il hawn. Hija appellat lill-

Gvern tal-Maldivi "biex jibqa' japplika l-moratorju de facto fuq l-eżekuzzjonijiet bħala l-ewwel pass 

lejn l-abolizzjoni tagħhom." 

Fi Frar 2016, id-Delegazzjoni tal-Asja t'Isfel tal-Parlament Ewropew żaret il-Maldivi biex twettaq 

valutazzjoni tas-sitwazzjoni fil-pajjiż bħala segwitu għaż-żewġ riżoluzzjonijiet mill-PE f'April 2015 

u Diċembru 2015. Id-delegazzjoni esprimiet tħassib serju dwar l-istat tad-demokrazija fil-pajjiż, 

enfasizzat in-nuqqas ta' indipendenza tal-ġudikatura u n-nuqqas ta' rispett għall-istandards legali 

internazzjonali, u ħeġġet li jinbeda djalogu politiku ġenwin. 

F'Mejju, il-Kapijiet tal-Missjonijiet tal-UE fis-Sri Lanka ltaqgħu f'Malé mal-Gvern tal-Maldivi, l-

oppożizzjoni, l-Ispeaker tal-Parlament, il-Kummissjoni dwar id-Drittijiet tal-Bniedem u l-

Kummissjoni Elettorali. It-tħassib dwar in-nuqqas ta' indipendenza tal-ġudikatura, il-libertà ta' 

espressjoni u l-votazzjoni elettronika kien fost il-kwistjonijiet li tqajmu. 

Flimkien mal-Gvern tal-Maldivi, l-UE u l-Istati Membri tagħha baqgħu jimpenjaw ruħhom mal-

politikanti tal-oppożizzjoni, u s-soċjetà ċivili. F'Marzu, id-Delegazzjoni tal-UE ppubblikat messaġġ 

bil-vidjo mid-Direttur Eżekuttiv tal-Maldivian Democracy Network, NGO lokali, biex ifakkar il-

Jum Internazzjonali tan-Nisa, li enfasizza l-kwistjoni tal-inugwaljanza bejn l-irġiel u n-nisa fil-

Maldivi. F'Novembru, l-UE kkofinanzjat eżibizzjoni tal-arti fil-Maldivi organizzata mill-NGO 

lokali Transparency Maldives biex tfakkar il-Jum Internazzjonali tad-Demokrazija. Biex tfakkar 

Jum id-Drittijiet tal-Bniedem f'Diċembru, id-Delegazzjoni tal-UE ppubblikat messaġġ bil-vidjo 

minn Zaheena Rasheed, ġurnalista Maldivjana f'eżilju, li jenfasizza l-importanza ta' stampa ħielsa 

għall-protezzjoni tad-drittijiet tal-bniedem. 

L-UE ffinanzjat ukoll missjoni ta' espert legali biex teżamina l-qafas ġudizzjarju fil-Maldivi u tagħti 

rakkomandazzjonijiet għar-riforma tal-qafas leġislattiv kif ukoll il-proċeduri u l-prattiki tal-

ġudikatura. 

Il-Mongolja 

Fl-2016 is-sitwazzjoni ġenerali tad-drittijiet tal-bniedem baqgħet pożittiva, b'elezzjonijiet 

parlamentari kompetittivi u progress inkrimentali f'oqsma bħad-drittijiet tat-tfal, id-dritt għal 

ambjent b'saħħtu, u l-vjolenza domestika. Madankollu, kien hemm ukoll xejriet negattivi bħall-

posponiment tal-implimentazzjoni tal-Kodiċi Kriminali l-ġdid. Il-kriżi ekonomika u finanzjarja 

attwali tal-Mongolja ser ikollha impatt fuq l-ambjent ġenerali tad-drittijiet tal-bniedem u s-

sitwazzjoni soċjali u ekonomika, partikolarment fir-rigward tal-persuni vulnerabbli. 

Fil-kooperazzjoni tagħha mal-Mongolja b'rabta mad-drittijiet tal-bniedem, l-UE ffukat fuq 

kwistjonijiet bħall-promozzjoni tal-istat tad-dritt, l-assistenza fl-iżvilupp tas-soċjetà ċivili, il-

forniment ta' mezzi li jemanċipaw lil gruppi vulnerabbli fil-livell nazzjonali u f'żoni remoti, u l-

forniment ta' aċċess għal mekkaniżmi effettivi għar-rimedju u għas-servizzi pubbliċi li jistgħu 

jippromwovu d-drittijiet ekonomiċi, soċjali u kulturali. 

Minkejja s-sitwazzjoni pjuttost pożittiva tad-drittijiet tal-bniedem, kien hemm ukoll żviluppi 

negattivi inkluż il-posponiment tal-implimentazzjoni tal-Kodiċi Kriminali l-ġdid sa Lulju 2017. Il-

Kodiċi Kriminali l-ġdid jabolixxi l-piena tal-mewt u jinkludi projbizzjoni kontra t-tortura skont il-

Konvenzjoni kontra t-Tortura. Jinkludi wkoll dispożizzjonijiet dwar pieni miżjuda kontra persuni li 

jwettqu reati kriminali kontra individwi minħabba l-orjentazzjoni sesswali jew l-identità sesswali 

tagħhom. 

F'Ġunju 2016 saru elezzjonijiet parlamentari b'rebħa kbira għall-MPP (il-Partit Popolari tal-

Mongolja) fl-oppożizzjoni (85 % tal-voti). Dawn ir-riżultati jfissru l-koabitazzjoni (l-elezzjonijiet 

presidenzjali huma skedati għal nofs l-2017). Skont ir-rapport tal-OSCE mill-missjoni ta' 

osservazzjoni, jum l-elezzjoni kollox seħħ b'mod ordnat u kien hemm kampanja kompetittiva, 

minkejja l-impatt ta' bidliet fl-aħħar minuta fil-leġislazzjoni elettorali dwar l-iżvilupp demokratiku 

tal-Mongolja. L-elezzjonijiet kienu kompetittivi u l-libertajiet ta' għaqda u ta' assoċjazzjoni ġew 

rispettati. 

Il-Mongolja tibqa' tibbenefika mir-reġim tal-SĠP+ tal-Unjoni Ewropea u ppreżentat it-Tabella ta' 

Valutazzjoni tagħha f'Novembru 2016, li enfasizzat l-istat ta' implimentazzjoni tad-diversi 

konvenzjonijiet internazzjonali. 

L-UE tibqa' fi djalogu mal-Mongolja rigward id-drittijiet tal-bniedem u d-demokrazija fil-kuntest 

tal-Kumitat Konġunt bejn l-UE u l-Mongolja u fl-2017 għandu jitnieda djalogu speċifiku bejn l-UE 

u l-Mongolja dwar id-drittijiet tal-bniedem , b'segwitu għall-impenn li ttieħed miż-żewġ naħat 

f'Diċembru 2015. 

Minbarra l-integrazzjoni tad-drittijiet tal-bniedem u l-prinċipji ta' opportunitajiet indaqs fl-

assistenza għall-iżvilupp, xi wħud mill-proġetti fil-Mongolja jinkludu suġġett jew qafas speċifiku 

marbut mad-drittijiet tal-bniedem. Xi eżempji jinkludu l-proġett 'Agħti leħen lill-poplu!' ('Give 

people a voice!), bl-għan li tissaħħaħ il-parteċipazzjoni pubblika fl-ippjanar ta' investiment fl-

estrazzjoni bil-ħsieb li tiġi żgurata s-saħħa tal-poplu tal-Mongolja, il-bhejjem u l-ambjent, u proġett 

tal-Organizzazzjoni Internazzjonali għall-Migrazzjoni (IOM) dwar il-protezzjoni tad-drittijiet ta' 

migranti vulnerabbli u vittmi tat-traffikar ta' bnedmin fil-Mongolja. Qed isiru sforzi biex fl-2017 

jiġi stabbilit Grupp ta' Tmexxija dwar l-Ugwaljanza bejn is-Sessi fil-Mongolja, li ser jirċievi appoġġ 

mill-persuni fokali dwar l-ugwaljanza bejn is-sessi u għandu l-għan li jiġi żgurat il-progress fuq l-

implimentazzjoni tal-Pjan ta' Azzjoni II tal-UE dwar l-Ugwaljanza bejn is-Sessi (GAP II). Fil-

qasam tad-drittijiet tax-xogħol, l-UE qed tiffinanzja proġett li jappoġġa l-ħolqien tal-impjiegi fil-

Mongolja u proġett dwar l-edukazzjoni u t-taħriġ vokazzjonali tekniċi. Dawn il-proġetti għandhom 

l-għan li jtejbu r-rispett għall-istandards internazzjonali tax-xogħol u jsaħħu l-impjieg taż-żgħażagħ, 

b'mod speċjali għal nies minn żoni rurali. Il-Mongolja hi wkoll waħda mill-benefiċjarji tal-proġett 

iffinanzjat mill-UE taħt l-EIDHR dwar "Appoġġ għal sħab kummerċjali inkluż pajjiżi benefiċjarji 

tal-SĠP+ biex jimplimentaw l-ILS b'mod effettiv u jikkonformaw mal-obbligi ta' rappurtar". 

F'April 2016, il-Gvern tal-Mongolja adotta pjan ta' azzjoni nazzjonali għall-implimentazzjoni tar-

Rakkomandazzjonijiet tal-EPU (Pjan ta' azzjoni tal-EPU 2016-2019). Huwa jenfasizza d-

dispożizzjonijiet speċifiċi li jġeddu l-approvazzjoni tal-"Programm nazzjonali biex jappoġġa d-

drittijiet ta' persuni b'diżabbiltà", biex jiżviluppa, jadotta u jimplimenta t-"Tieni stadju tal-programm 

dwar l-aċċess ugwali ta' tfal b'diżabbiltà għall-edukazzjoni", biex jappoġġa l-"Impjieg ta' ċittadini 

b'diżabbiltà", biex itejjeb il-kwalità tal-istandards tekniċi għat-trasport pubbliku, il-proċeduri u s-

servizzi u biex jissensibilizza lill-pubbliku ġenerali billi jxerred l-informazzjoni u l-programmi 

televiżivi abbażi tal-ħtiġijiet tal-minoranzi nazzjonali, in-nisa, it-tfal, il-persuni b'diżabbiltà u l-

LGBTI. 

L-impatt tal-kriżi ekonomika u finanzjarja tal-Mongolja fuq is-soċjetà u l-kapaċitajiet istituzzjonali 

tagħha, b'mod partikolari rigward l-istrutturi tal-infurzar tal-liġi u l-korruzzjoni, jibqa' kwistjoni ta' 

tħassib serju. 

Ir-Repubblika Demokratika Federali tan-Nepal 

Wara l-promulgazzjoni tal-Kostituzzjoni l-ġdida tan-Nepal fl-2015, li tiġbor fiha ħafna aspetti tad-

drittijiet tal-bniedem, issa jeħtieġ li n-Nepal jimplimentaha permezz tal-adozzjoni ta' leġislazzjoni 

ġdida. Il-progress sar bil-mod fl-2016 minħabba nuqqas ta' qbil fost diversi taqsimiet tas-soċjetà 

dwar min hu responsabbli għall-kostituzzjoni . Għaxar snin wara l-adozzjoni tal-ftehim ta' paċi tal-

2006, li temm 10 snin ta' gwerra ċivili, il-kwistjonijiet ta' legat baqgħu hemm u l-wiegħda li l-ksur 

tad-drittijiet tal-bniedem li seħħ matul il-gwerra ċivili jiġi indirizzat b'mod effettiv, fil-parti l-kbira 

baqgħet ma ġietx onorata. 

Il-prijorità tal-UE hija li tippromwovi l-implimentazzjoni tad-drittijiet tal-bniedem u ċivili li jinsabu 

fil-kostituzzjoni, li tiżgura l-aċċess għall-ġustizzja u l-kumpens għall-vittmi ta' konflitti, u tipprovdi 

appoġġ lill-vittmi tat-terremot għar-rikostruzzjoni tad-djar tagħhom. 

Id-diskriminazzjoni u l-inugwaljanza jibqgħu problema serja fis-soċjetà Nepaliża. Il-valuri soċjali 

b'għeruq fondi jirrappreżentaw ostaklu kbir għall-ugwaljanza u jeħtieġu approċċ fit-tul li jkopri l-

parteċipazzjoni politika ta' gruppi emarġinati u vulnerabbli u l-aċċess tagħhom għas-servizzi soċjali. 

Hemm rapporti regolari ta' vjolenza domestika, qtil minħabba d-dota, stupru, żwiġijiet ma' persuni 

taħt l-età, prattiki tradizzjonali ta' ħsara u tipi oħrajn ta' vjolenza sessista. Il-preġudizzji mħaddna 

għal żmien twil ifixklu l-aċċess effettiv għall-ġustizzja. Xi gruppi, eż. id-Dalits nisa, in-nisa 

b'diżabbiltà, u d-difensuri tad-drittijiet tal-bniedem huma partikolarment vulnerabbli. Jibqgħu mhux 

iggarantiti d-drittijiet tal-vittmi ta' konflitt. Wieħed mill-aspetti kontroversjali huwa r-reġim taċ-

ċittadinanza, li huwa kumplikat u jiddiskrimina kontra n-nisa u għandu l-potenzjal li jaggrava l-

problema tal-apolidija fin-Nepal. 

Il-kostituzzjoni l-ġdida tinkludi dispożizzjonijiet bl-għan li jiġi indirizzat in-nuqqas storiku tal-

parteċipazzjoni tan-nisa u l-gruppi emarġinati fil-proċess politiku. Hija tirriserva għan-nisa 33 fil-

mija tal-karigi fl-istituzzjonijiet statali kollha tan-Nepal, inkluż il-leġislatura, skont l-Artikolu 84(8) 

- l-ogħla rata fl-Asja t'Isfel. Fl-2016, in-Nepal ħatar l-ewwel Prim Imħallef mara tiegħu, u n-nisa 

okkupaw tlieta mill-erba' ogħla karigi tal-istat, inkluż dawk tal-President u l-Ispeaker tal-Parlament. 

Fl-Indiċi Dinji tal-Libertà tal-Istampa n-Nepal ikklassifika fil-105 post minn 180 u ġie vvalutat li 

għandu media pluralista prospera. 

B'segwitu għall-konklużjonijiet tad-9 Kummissjoni Konġunta bejn l-UE u n-Nepal 

f'Novembru 2015, li indirizzaw is-sitwazzjoni tad-drittijiet tal-bniedem fin-Nepal, l-UE baqgħet 

tidjaloga ma' rappreżentanti tal-gvern tal-pajjiż, uffiċjali, istituzzjonijiet tad-drittijiet tal-bniedem, 

b'mod partikolari l-Kummissjoni Nazzjonali dwar id-Drittijiet tal-Bniedem, l-organizzazzjonijiet 

tas-soċjetà ċivili u partijiet ikkonċernati oħra. 

Id-Delegazzjoni tal-UE pparteċipat b'mod attiv fil-Grupp ta' Ħidma tad-Difensuri tad-Drittijiet tal-

Bniedem, li qed isegwi mill-qrib is-sitwazzjoni tad-difensuri tad-drittijiet tal-bniedem u qed 

jipprovdi wkoll appoġġ permezz ta' proġetti għas-soċjetà ċivili. 

L-UE baqgħet għaddejja bil-ħidma tagħha fuq oqsma ta' prijorità, inkluż l-ugwaljanza bejn is-sessi, 

in-nondiskriminazzjoni u l-ġlieda kontra l-impunità permezz tal-programmi tagħha għall-iżvilupp 

kif ukoll azzjonijiet speċifiċi marbutin mad-drittijiet tal-bniedem immirati lejn dawk l-aktar 

vulnerabbli. L-UE baqgħet tappoġġa l-implimentazzjoni tal-pjan ta' azzjoni nazzjonali dwar ir-

Riżoluzzjonijiet 1325 u 1820 tal-Kunsill tas-Sigurtà tan-Nazzjonijiet Uniti dwar in-nisa, il-paċi u s-

sigurtà u l-vjolenza fuq in-nisa permezz ta' finanzjament mill-Fond Fiduċjarju għall-Paċi fin-Nepal. 

Il-proġetti tematiċi ffinanzjati taħt l-EIDHR, il-programm ta' Atturi mhux Statali u Awtoritajiet 

Lokali (NSA-LA), u l-Istrument għall-Istabbiltà (IfS-RRM) ikkontribwixxew biex jippromwovu d-

drittijiet ekonomiċi, soċjali u kulturali tal-komunitajiet emarġinati, itemmu d-diskriminazzjoni 

kontrihom (inkluż l-inklużjoni tagħhom fl-arena soċjali u politika), kif ukoll irawmu r-

responsabbiltà u t-trasparenza tal-istituzzjonijiet tal-istat. 

Il-konklużjonijiet tal-Eżami Perjodiku Universali (EPU) tal-2015 baqgħu jikkostitwixxu bażi tajba 

biex id-Delegazzjoni tal-UE tkun tista' ssegwi l-kwistjonijiet marbutin mad-demokrazija u drittijiet 

tal-bniedem. Fl-2016, id-Delegazzjoni tal-UE ffinanzjat djalogu dwar azzjoni ta' segwitu fuq ir-

rakkomandazzjonijiet tal-EPU ma' partijiet ikkonċernati differenti. 

L-UE pparteċipat fil-Grupp Ewlieni tad-Drittijiet tal-Bniedem, li baqa' jevalwa s-sitwazzjoni tad-

drittijiet tal-bniedem u mmonitorjat l-azzjoni b'rabta ma' diversi kwistjonijiet pertinenti inkluż il-

kwistjonijiet ta' ġustizzja transizzjonali. Il-komunità internazzjonali appellat lill-gvern biex jiżgura 

proċess ta' ġustizzja transizzjonali li jikkonforma ma' standards internazzjonali, b'mod speċjali 

rigward id-drittijiet tal-vittmi għat-trasparenza, il-verità u rimedju effettiv. 

L-UNHCR jibqa' jappella għal soluzzjonijiet dejjiema għar-refuġjati li fadal mill-Bhutan fin-Nepal 

wara l-konklużjoni tal-programm ta' risistemazzjoni tal-gruppi. 

L-implimentazzjoni tad-dispożizzjonijiet tal-kostituzzjoni tal-2015 tibqa' l-isfida ewlenija fin-

Nepal, inkluż it-tisħiħ tal-kapaċitajiet tal-istituzzjonijiet ġodda tad-drittijiet tal-bniedem (il-

Kummissjoni Nazzjonali għad-Drittijiet tal-Bniedem, il-Kummissjoni Nazzjonali tan-Nisa, eċċ.) kif 

ukoll l-organizzazzjoni ta' elezzjonijiet demokratiċi lokali, statali u nazzjonali. 

Ir-Repubblika Iżlamika tal-Pakistan 

Minkejja xi miżuri istituzzjonali u legali li ttieħdu mill-gvern fl-2016, fil-Pakistan jippersisti tħassib 

estensiv u serju dwar id-drittijiet tal-bniedem u dan huwa aggravat mis-sistema dgħajfa tal-ġustizzja 

kriminali u l-estremiżmu reliġjuż u militanti. L-isfidi tas-sigurtà baqgħu jtellfu l-progress b'rabta 

mal-aċċess għall-ġustizzja u l-istat tad-dritt. 

Fl-2016, il-prijoritajiet tal-UE baqgħu l-libertà ta' espressjoni, id-drittijiet tan-nisa u l-ugwaljanza 

bejn is-sessi, il-libertà ta' reliġjon jew ta' twemmin, l-istat tad-dritt u l-aċċess għall-ġustizzja, u l-

piena tal-mewt. L-UE kienet involuta b'mod attiv ukoll fil-protezzjoni tad-difensuri tad-drittijiet tal-

bniedem. 

L-awtoċensura u l-intimidazzjoni huma mifruxa. Il-Pakistan huwa kkunsidrat bħala wieħed mill-

iktar postijiet perikolużi fid-dinja biex tkun ġurnalist. Il-kritika tal-forzi armati u l-istabbiliment tas-

sigurtà hija severament ristretta. Id-difensuri tad-drittijiet tal-bniedem, l-avukati u l-ħaddiema fis-

settur tal-kura tas-saħħa involuti fit-tilqim kontra l-polio baqgħu fil-mira ta' attakki vjolenti. Ġie 

adottat Att dwar iċ-Ċiberkriminalità restrittiv ġdid u l-NGOs u l-INGOs qegħdin taħt pressjoni 

qawwija, inkluż rigward ir-reġistrazzjoni. Id-diskriminazzjoni u l-vjolenza fuq in-nisa baqgħu 

mifruxin. Fil-Pakistan, hemm differenzi persistentement kbar ħafna fis-sitwazzjoni ta' ċittadini tal-

klassi għolja u dik baxxa, u ta' nisa li jgħixu fil-bliet jew fil-kampanja. Il-Pakistan baqa' wieħed 

mill-aktar postijiet diffiċli għall-minorenni (minħabba n-nuqqas ta' edukazzjoni, iż-żwiġijiet ma' 

persuni taħt l-età u t-tħaddim tat-tfal). Il-minoranzi reliġjużi fil-Pakistan għadhom jgħixu fil-biża' 

tal-persekuzzjoni u l-vjolenza. Reġa' kien hemm rapporti ta' diskriminazzjoni u vjolenza fuq il-

komunità Ahmadi. Baqgħu wkoll isiru rapporti ta' qtil extraġudizzjarju, għajbien, tortura u 

detenzjoni illegali. L-istat tad-dritt jibqa' inċert fil-biċċa l-kbira tat-territorju tal-pajjiż, u l-aċċess 

għall-ġustizzja jibqa' limitat. Il-Pakistan baqa' joqtol għadd kbir ta' persuni kkundannati matul is-

sena, madankollu n-numru kien ħafna inqas mis-sena preċedenti. Ġie rrappurtat li dawn kienu 

jinkludu minorenni u persuni li jbatu minn mard mentali, għalkemm ġew sospiżi tliet każijiet (li 

jinvolvu mard mentali jew diżabbiltà). 

Fi Frar 2016, Missjoni ta' Segwitu Elettorali żaret il-Pakistan. F'Diċembru kumitat parlamentari 

dwar ir-riforma elettorali ffinalizza abbozz ta' pakkett ta' riformi, li għandu jiġi adottat fix-xhur li 

ġejjin u inkorpora għadd sinifikanti tar-rakkomandazzjonijiet tal-Missjoni ta' Osservazzjoni 

Elettorali. 

Qed tingħata iktar attenzjoni lill-emanċipazzjoni tan-nisa (għall-inqas f'termini ta' leġislazzjoni, 

b'liġijiet dwar ir-reati tal-unur u dwar il-vjolenza fuq in-nisa), lid-drittijiet tat-tfal (fuq ix-xogħol u t-

tħaddim sfurzat tat-tfal) u lid-drittijiet tax-xogħol; filwaqt li s-setgħa tal-estremisti reliġjużi qed 

titrażżan ftit. Fi Frar il-gvern adotta pjan ta' azzjoni nazzjonali biex itejjeb is-sitwazzjoni tad-

drittijiet tal-bniedem fil-Pakistan, l-ewwel tat-tip tiegħu, iżda l-implimentazzjoni tibqa' 

problematika. Matul is-sena l-Kummissjoni Nazzjonali dwar id-Drittijiet tal-Bniedem kisbet wkoll 

xi setgħat ġodda. 



 

 

12816/17   cd/vp  cd/CUG 319 
ANNESS DGC 2B  MT 
 

L-UE qiegħda f'kuntatt kontinwu mad-difensuri tad-drittijiet tal-bniedem u timmonitorja t-theddid 

kontrihom. Il-każijiet kritiċi jiġu riferuti għall-programm tal-UE "Protect Defenders". L-intervent 

f'isimhom huwa mxekkel mill-fatt li l-assistenza hija limitata biż-żmien u l-limitazzjonijiet tar-

riżorsi u l-għajnuna minn barra tista' ta' spiss iddur kontrihom. Id-Delegazzjoni u l-missjonijiet tal-

UE segwew mill-qrib għadd ta' każijiet individwali li x'aktarx jinvolvu ksur tad-drittijiet tal-

bniedem. L-UE qajmet it-tħassib tagħha b'mod konsistenti fid-djalogi tagħha dwar id-drittijiet tal-

bniedem mal-Gvern tal-Pakistan u appellat lill-Pakistan biex jieħu azzjoni konkreta. L-SĠP+ kellha 

ċertu impatt f'termini tat-titjib tal-proċess ta' riforma. Il-Pakistan sar aktar miftuħ ukoll għar-

rappurtar tal-EPU. 

L-UE użat il-portafoll tagħha għall-iżvilupp biex tappoġġa l-istituzzjonijiet demokratiċi, l-istat tad-

dritt, id-drittijiet tan-nisa u tat-tfal u l-libertà ta' reliġjon jew ta' twemmin. L-UE hija donatur 

prinċipali u parti kkonċernata internazzjonali f'dan il-qasam. F'Novembru 2016 tnieda programm 

ġdid dwar it-tisħiħ tal-assembleji provinċjali. Taħt l-għotja tal-EIDHR l-UE tappoġġa lill-OSĊ fl-

oqsma ta' prijorità strateġiċi tagħha, b'fokus speċjali fuq l-ugwaljanza bejn is-sessi u l-libertà ta' 

reliġjon u ta' twemmin. Rigward l-aċċess għall-ġustizzja, l-UE qed tappoġġa azzjonijiet biex itejbu 

l-katina tal-ġustizzja kriminali fil-Khyber Pakhtunkhwa u l-Punjab. Il-Pakistan huwa wkoll wieħed 

mill-benefiċjarji tal-proġett iffinanzjat mill-UE taħt l-EIDHR dwar "Appoġġ għal sħab kummerċjali 

inkluż pajjiżi benefiċjarji tal-SĠP+ biex jimplimentaw l-ILS b'mod effettiv u jikkonformaw mal-

obbligi ta' rappurtar". 

Il-Pakistan kien membru tal-Kunsill tad-Drittijiet tal-Bniedem (HRC) mill-2013 sal-2015 iżda ma 

rnexxielux jirbaħ l-elezzjoni mill-ġdid għall-Kunsill fl-2016. Il-Pakistan ma ħariġx stedina 

permanenti għad-detenturi tal-mandat tan-NU għall-Proċeduri Speċjali. Għadhom pendenti diversi 

talbiet għal żjarat minn Rapporteurs Speċjali. Il-Pakistan ipparteċipa fit-72 CRC (Mejju 2016) u d-

90 sessjoni tas-CERD (Awwissu 2016). 

Kemm it-terroriżmu kif ukoll il-ġlieda kontrih qed iqajmu sfidi addizzjonali u speċifiċi marbutin 

mad-drittijiet tal-bniedem li jeħtieġu attenzjoni internazzjonali. 

Il-Pakistan għamel sforzi serji biex jipparteċipa fil-proċess tal-SĠP+ fejn ta attenzjoni ikbar li 

jipprova juri l-implimentazzjoni effettiva tas-27 konvenzjoni u li jindirizza nuqqasijiet. Jidher ċar li 

għad baqa' sfidi konsiderevoli għall-implimentazzjoni, parzjalment dovuti għad-devoluzzjoni ta' 

ħafna oqsma ta' kompetenza lill-provinċji. Jinħtieġ aktar progress fuq il-post, permezz tal-

implimentazzjoni effettiva madwar il-provinċji u t-territorju kollha tal-Pakistan. Jenħtieġ li l-

istituzzjonijiet tad-drittijiet tal-bniedem isiru awtonomi u kompletament operattivi. Jenħtieġ li 

jkompli jissaħħaħ ir-rwol tas-soċjetà ċivili, inkluż l-NGOs u l-INGOs, fl-iżvilupp u l-assistenza 

umanitarja f'soċjetà demokratika. 

Ir-Repubblika tal-Filippini 

Fl-2016, il-Filippini kellu żewġ gvernijiet differenti; dak tal-President Aquino li telaq mill-kariga 

fit-30 ta' Ġunju, u dak tas-suċċessur tiegħu, il-President Duterte. Minkejja żviluppi pożittivi f'xi 

oqsma, is-sitwazzjoni tad-drittijiet tal-bniedem fit-tieni nofs tas-sena marret għall-agħar b'mod 

konsiderevoli bħala konsegwenza tal-hekk imsejħa 'gwerra kontra d-drogi'. Għandu jiġi nnotat, 

madankollu, li xi tendenzi u ċirkostanzi detrimentali għad-drittijiet tal-bniedem, bħal qtil 

extraġudizzjarju (inkluż il-qtil ta' difensuri tad-drittijiet tal-bniedem, popli indiġeni u ġurnalisti) u l-

klima ta' impunità, kienu diġà preżenti taħt amministrazzjonijiet preċedenti. 

Wara l-pubblikazzjoni tal-ewwel rapport tal-SĠP+ dwar il-Filippini f'Jannar 2016, il-prijorità tal-

UE kienet li n-nuqqasijiet imsemmija hawn fuq jiġu indirizzati mal-amministrazzjoni ta' Aquino. 

Fit-tieni nofs tas-sena, il-qtil fil-"gwerra kontra d-drogi" kif ukoll il-possibbiltà tal-introduzzjoni 

mill-ġdid tal-piena tal-mewt kienu l-fokus tal-attenzjoni tal-UE. 

L-għadd ta' qtil extraġudizzjarju naqas taħt il-gvern ta' Aquino u l-Kummissjoni Nazzjonali dwar id-

Drittijiet tal-Bniedem (CHR) nediet mekkaniżmu ta' monitoraġġ nazzjonali għall-qtil 

extraġudizzjarju (EJKs). Għad baqa', madankollu, diversi problemi – b'mod partikolari l-kultura ta' 

impunità u tortura – u hemm sensiela ta' miżuri leġislattivi ewlenin li ma ġewx approvati. It-tieni 

nofs tas-sena kien ikkaratterizzat minn deterjorament serju rigward id-dritt għall-ħajja, il-proċess 

ġust u l-istat tad-dritt. Skont data mill-Pulizija Nazzjonali tal-Filippini, kif rappurtat fil-media, il-

"gwerra kontra d-drogi" wasslet għall-qtil ta' madwar 6 000 ruħ fil-perijodu minn Lulju sa nofs 

Diċembru, u terz tal-imwiet seħħ f'operazzjonijiet tal-pulizija. Barra minn hekk, fl-istess perijodu 

ġew arrestati aktar minn 40 000 persuna. Id-dikjarazzjonijiet u l-azzjonijiet tal-President milli jidher 

ħeġġew lill-pulizija biex jieħdu approċċ aggressiv fit-trattament ta' dawk li jużaw id-droga u dawk li 

jbigħuha, u skont attivisti favur id-drittijiet tal-bniedem, ħeġġew ukoll il-qtil extraġudizzjarju tat-tip 

viġilanti. Il-"gwerra kontra d-drogi" għadha tgawdi minn appoġġ popolari konsiderevoli. Żewġ 

prijoritajiet leġislattivi ewlenin huma l-introduzzjoni mill-ġdid tal-piena tal-mewt, u t-tnaqqis tal-età 

tar-responsabbiltà kriminali għall-minorenni minn 15-il sena għal 12-il sena jew inkella 9 snin. Fil-

Kungress ġew introdotti abbozzi ta' liġijiet bil-ħsieb li jiġu adottati fl-2017. 

Żviluppi pożittivi taħt il-gvern tal-President Duterte jinkludu l-ispinta ġdida provduta lill-Proċess ta' 

Paċi ta' Mindanao, negozjati għall-paċi mal-Partit Komunista tal-Filippini/l-Armata Ġdida tal-

Poplu/il-Front Demokratiku Nazzjonali u aġenda soċjoekonomika bl-għan li n-nies jinħarġu mill-

faqar. 

Il-Ftehim ta' Sħubija u Kooperazzjoni ffirmat fl-2012 – li skontu jista' jiġi stabbilit djalogu 

istituzzjonalizzat dwar id-drittijiet tal-bniedem — għadu jeħtieġ ir-ratifika minn żewġ Stati Membri 

kif ukoll il-Filippini. L-UE u l-Istati Membri impenjaw ruħhom b'mod konsistenti mal-gvern u 

interlokuturi oħra b'rabta mas-sitwazzjoni tad-drittijiet tal-bniedem. Il-monitoraġġ tal-SĠP+ għadu 

għaddej. F'Settembru 2016 il-Parlament Ewropew adotta riżoluzzjoni dwar l-iżviluppi fil-pajjiż li 

taw bidu għal reazzjonijiet negattivi mill-President Duterte. 

Problema ewlenija fil-Filippini hija l-kultura prevalenti ta' impunità peress li każijiet ta' abbużi gravi 

tad-drittijiet tal-bniedem, inkluż il-qtil ta' difensuri tad-drittijiet tal-bniedem u ħaddiema tal-media, 

fil-parti l-kbira tagħhom baqgħu ma ġewx riżolti. Skont rapporti minn organizzazzjonijiet 

nongovernattivi speċjalizzati, 31 difensur tad-drittijiet tal-bniedem inqatlu fil-Filippini fl-2016, 

wieħed minnhom kien benefiċjarju ta' proġett iffinanzjat mill-UE. Il-Kumitat għall-Protezzjoni tal-

Ġurnalisti kklassifika lill-Filippini fir-raba' post fid-dinja fl-Indiċi Globali ta' Impunità fl-2016. 

Mill-elezzjoni tiegħu 'l hawn, il-President Duterte għamel dikjarazzjonijiet li jiġġustifikaw il-qtil ta' 

ġurnalisti u difensuri tad-drittijiet tal-bniedem "korrotti". Min-naħa l-oħra, ħareġ "Digriet dwar il-

Libertà tal-Informazzjoni" storiku u reċentement ħoloq Task Force Presidenzjali dwar il-Volenza 

fuq Ħaddiema tal-Media. 

L-UE assistiet lil organizzazzjonijiet tas-soċjetà ċivili u difensuri tad-drittijiet tal-bniedem permezz 

ta' għotjiet għal proġetti għad-difensuri tad-drittijiet tal-bniedem taħt l-Istrument Ewropew għad-

Demokrazija u għad-Drittijiet tal-Bniedem (EIDHR) u taħt l-Istrument tal-Kooperazzjoni għall-

Iżvilupp (DCI), programmi ta' Stati Membri tal-UE, u djalogu mad-DDB. 

Tliet proġetti tal-EIDHR implimentati minn organizzazzjonijiet tas-soċjetà ċivili appoġġaw l-

attivitajiet tad-difensuri tad-drittijiet tal-bniedem u tal-artijiet, inkluż permezz tal-għoti ta' kenn, 

appoġġ legali u mediku, u taħriġ. L-UE appoġġat ukoll ir-riforma tas-settur tal-ġustizzja u l-isforzi 

fil-ġlieda kontra l-impunità rigward qtil extraġudizzjarju u għajbien sfurzat. 

L-UE nediet il-Programm tagħha dwar il-Governanza fil-Ġustizzja (GOJUST, is-suċċessur ta' 

EPJUST). L-objettiv ewlieni ta' wieħed mill-erba' komponenti tiegħu huwa li jissaħħu l-

istituzzjonijiet nazzjonali u reġjonali tad-drittijiet tal-bniedem u l-kapaċità tas-soċjetà ċivili li 

tippromwovi r-responsabbiltà u l-ġlieda kontra l-impunità (implimentat minn AECID ta' Spanja). 

Fokus partikolari tal-Programm Indikattiv Pluriennali 2014–20 huwa l-konflitt li laqat lil Mindanao, 

fejn l-UE kienet qiegħda tappoġġa l-paċi u l-iżvilupp. 



 

 

12816/17   cd/vp  cd/CUG 323 
ANNESS DGC 2B  MT 
 

L-UE baqgħet sieħeb ewlieni fir-riforma tas-settur tas-saħħa. L-Att dwar il-Paternità Responsabbli u 

s-Saħħa Riproduttiva ffirmat fl-2012 kien meqjus mill-organizzazzjonijiet tas-soċjetà ċivili, b'mod 

speċjali mid-difensuri tad-drittijiet tan-nisa, bħala żvilupp pożittiv fil-ġlieda li ilha għaddejja 

għexieren ta' snin għall-ugwaljanza bejn is-sessi fis-saħħa. Il-liġi tippermetti li l-irġiel u lin-nisa 

Filippini jkollhom aktar aċċess għal servizzi tas-saħħa riproduttiva u informazzjoni ta' kwalità 

(inkluż l-ippjanar tal-familja). Madankollu, il-Qorti Suprema tal-Filippini, li aġixxiet fuq petizzjoni, 

imponiet ordni temporanja ta' restrizzjoni li tfixkel l-abilità tal-gvern li sal-2019 jakkwista 70 % tal-

kontraċettivi, li potenzjalment taffettwa d-disponibbiltà ta' ħażniet futuri fl-isptarijiet u kliniċi tal-

gvern fil-pajjiż kollu. L-UE qed tappoġġa l-implimentazzjoni sħiħa tal-miżura permezz ta' 

programm ta' kooperazzjoni bilaterali dwar il-kura tas-saħħa universali mad-Dipartiment tas-Saħħa 

tal-Filippini u tagħti għajnuna lill-NGOs. 

L-assistenza tal-UE għall-iżvilupp b'mezzi governattivi ġiet ikkomplementata bil-finanzjament lil 

organizzazzjonijiet tas-soċjetà ċivili biex jindirizzaw kwistjonijiet soċjali u ambjentali, u biex 

jippromwovu d-drittijiet tal-popli indiġeni u kwistjonijiet oħra marbutin mad-drittijiet tal-bniedem, 

il-konsolidazzjoni tal-paċi, u l-iżvilupp soċjali. 

L-UE pprovdiet appoġġ politiku lill-Proċess ta' Paċi ta' Mindanao, iffinanzjat il-komponent ċivili 

tat-Tim ta' Monitoraġġ Internazzjonali (IMT), iffinanzjat NGOs li jappellaw għal leġislazzjoni 

protettiva u appoġġat ir-rispett għal-liġijiet u l-istandards internazzjonali. L-UE ffirmat kuntratt ta' 

għotja ma' Save the Children dwar it-tisħiħ tal-protezzjoni tat-tfal affettwati mill-konflitt armat 

(CAAC) f'Mindanao. 

L-UE u xi Stati Membri ħadu sehem fil-laqgħat tal-Grupp ta' Ħbieb tas-CAAC ibbażat f'Manila, 

ippreseduti mill-Kanada. Il-Grupp huwa magħmul mill-UNICEF u aġenziji oħra tan-NU, mill-

pajjiżi u l-organizzazzjonijiet sħab. 

F'kooperazzjoni mal-ILO, l-UE qed tiffinanzja proġett biex isaħħaħ il-kapaċità tal-

amministrazzjonijiet pubbliċi fil-Filippini biex jimplimentaw il-konvenzjonijiet prinċipali tal-ILO 

dwar ix-xogħol bħala parti mill-obbligu tal-SĠP+, u proġett biex jissaħħaħ l-impatt tal-kummerċ 

fuq l-impjiegi, permezz ta' titjib tal-politiki u l-programmi settorjali, kummerċjali u tal-impjiegi u 

biex isir kontribut favur xogħol deċenti u eżiti ta' impjieg pożittivi. Din l-azzjoni tista' 

tikkontribwixxi biex tindirizza s-sitwazzjoni fil-Filippini fir-rigward tal-libertà ta' assoċjazzjoni, li 

fl-2016 ġiet ikkaratterizzata darbtejn mill-Kumitat tal-ILO dwar il-Libertà ta' Assoċjazzjoni bħala 

waħda serja u urġenti ferm. L-UE esprimiet ukoll it-tħassib tagħha dwar il-qtil ta' membri ta' trade 

unions u l-konformità tal-leġislazzjoni mal-Istandards Internazzjonali tax-Xogħol meta fl-2016 in-

nuqqasijiet fl-implimentazzjoni tal-Konvenzjoni fundamentali tal-ILO dwar il-Libertà ta' 

Assoċjazzjoni ġew analizzati mill-Konferenza Internazzjonali dwar ix-Xogħol. 

Il-Gvern tal-Filippini u l-uffiċċju tal-Kummissarju Għoli tan-NU għad-Drittijiet tal-Bniedem s'issa 

ma setgħux jaqblu dwar it-termini u l-kondizzjonijiet għal żjara fil-Filippini mir-Rapporteur 

Speċjali tan-NU dwar l-eżekuzzjonijiet extraġudizzjarji, sommarji jew arbitrarji. 

L-Eżami Perjodiku Universali li jmiss tas-sitwazzjoni tad-drittijiet tal-bniedem fil-Filippini huwa 

skedat li jseħħ fl-ewwel nofs tal-2017. 

Fil-25 ta' Lulju 2016, il-Kumitat tan-NU dwar l-Eliminazzjoni ta' Kull Forma ta' Diskriminazzjoni 

kontra n-Nisa (CEDAW) ippubblika l-osservazzjonijiet konklużivi tiegħu dwar is-7 u t-8 rapporti 

perjodiċi rigward l-implimentazzjoni tal-Konvenzjoni CEDAW relatata. Il-Filippini jokkupa 

pożizzjoni għolja ħafna (is-7 minn fuq) fi stħarriġ tal-Bank Dinji dwar il-klassifikazzjonijiet tal-

ugwaljanza bejn is-sessi. 

Il-Gvern Filippin jeħtieġ li jiżgura li l-ġlieda kontra r-reati tad-drogi titwettaq skont il-liġi, inkluż 

id-dritt għal proċess ġust u s-salvagwardja tad-drittijiet bażiċi tal-bniedem taċ-ċittadini tal-Filippini, 

inkluż id-dritt għall-ħajja, u li jirrispetta l-prinċipju tal-proporzjonalità. Dan naturalment jinkludi d-

drittijiet tad-difensuri tad-drittijiet tal-bniedem. Bħala Stat Parti għat-Tieni Protokoll Fakultattiv 

għall-Patt Internazzjonali dwar id-Drittijiet Ċivili u Politiċi, il-Filippini huwa obbligat li jirrispetta l-

obbligi tiegħu skont id-dritt internazzjonali. 

Ir-Repubblika ta' Singapore 

Fl-Indiċi Dinji tal-Libertà tal-Istampa tal-2016 Singapore kklassifika fil-154 post minn 180 pajjiż. 

L-Abbozz ta' Liġi dwar l-Amministrazzjoni tal-Ġustizzja (Protezzjoni) għadda fil-Parlament 

f'Awwissu 2016. Minkejja li ġew aċċettati l-intenzjonijiet ġenerali tal-abbozz ta' liġi - "li tiddikjara 

u tikkonsolida l-liġi dwar id-disprezz tal-qorti" – , kien hemm tħassib mill-organizzazzjonijiet tas-

soċjetà ċivili rigward il-perċezzjoni ta' theddid għal-libertà ta' espressjoni, b'mod partikolari l-

akkuża ta' "skandalizzar tal-qorti". Speċjalisti dwar is-suġġett qalu li ser jibqgħu lura milli jgħaddu 

ġudizzju sakemm titressaq kawża u l-abbozz ta' liġi jiġi ttestjat. 

Singapore jibqa' jikkriminalizza l-omosesswalità permezz ta' 377A tal-Kodiċi Penali. Filwaqt li 

Singapore jiddikjara li ma jiddiskriminax kontra persuni LGBT, l-OSĊ ma jaqblux bil-qawwa ma' 

dan u jsemmu ċ-ċensura ta' kontenut LGBT fil-media u n-nuqqas ta' kapaċità ta' persuni LGBT li 

jgawdu mid-drittijiet għal ħajja tal-familja u tal-protezzjoni minn diskriminazzjoni fuq il-post tax-

xogħol. 

L-objettivi maqbula b'mod konġunt għall-perijodu 2016-2020 huma li Singapore jirratifika l-

ftehimiet internazzjonali prinċipali dwar id-drittijiet tal-bniedem li għalihom mhuwiex parti; 

isaħħaħ il-libertà ta' espressjoni, il-libertà tal-media u l-parteċipazzjoni politika; jikkunsidra 

moratorju fuq il-piena tal-mewt u jagħmel disponibbli informazzjoni aktar dettaljata dwar l-użu li 

jagħmel mill-piena tal-mewt flimkien mat-total annwali; jieħu passi aħjar biex jipproteġi u jinforza 

d-drittijiet tal-migranti; u jiddekriminalizza l-omosesswalità (objettiv ġdid għall-2016-2020). 

Id-Delegazzjoni tal-UE timmonitorja s-sitwazzjoni b'rabta mas-sentenzi tal-mewt, is-sentenzi 

mibdula u l-eżekuzzjonijiet abbażi ta' sorsi u kuntatt mal-pubbliku flimkien mal-OSĊ lokali, 

għalkemm din l-informazzjoni ta' spiss tkun frammentata u diffiċli biex tinkiseb. Fl-2016 kien 

hemm erba' eżekuzzjonijiet magħrufa, li hija l-istess ċifra bħall-2015. 

Ir-riforma tal-Presidenza Eletta ġiet adottata mill-parlament f'Novembru 2016, u l-Prim Ministru 

Lee ddikjara li l-president li jmiss ikun kandidat Malayan. Ir-riforma ġiet ikkritikata peress li l-

kriterji tal-għażla jitqiesu bħala diskriminatorji lejn ċerti kandidati. 

Il-Gvern Singaporjan ħa xi passi, għalkemm żgħar, lejn it-titjib tad-drittijiet ta' ħaddiema migranti 

f'Singapore. L-OSĊ kienu għamlu kampanja biex il-ħaddiema domestiċi jiġu inklużi taħt il-kamp ta' 

applikazzjoni tal-Att dwar l-Impjiegi, u dan ġie maqbul matul l-EPU. 

F'Diċembru 2016 ġie żvelat pjan direzzjonali dwar id-diżabbiltà għall-perijodu 2017-2020. Bord 

konsultattiv magħmul minn 17-il membru ppresedut mill-Ministru tal-Istat għall-Edukazzjoni, Janil 

Puthucheary, inħatar f'Diċembru 2016 biex jistudja l-implimentazzjoni tal-edukazzjoni obbligatorja 

għal tfal bi bżonnijiet speċjali. 

L-attivitajiet tal-UE fil-qasam tad-drittijiet tal-bniedem fl-2016 ikkonsistew mill-monitoraġġ u r-

rappurtar, it-twettiq ta' démarches, koordinazzjoni mill-qrib mal-Istati Membri, u l-organizzazzjoni 

ta' laqgħat, sessjonijiet ta' djalogu, u għadd ta' avvenimenti oħra. FL-2016 komplew għaddejjin il-

proġetti li kienu ilhom li ġew imnedija u kien hemm xi attivitajiet ġodda, inkluż il-monitoraġġ tal-

proċessi u sħubija mal-Kumitat tan-NU dwar in-Nisa ta' Singapore. 

L-organizzazzjonijiet tas-soċjetà ċivili kienu involuti fl-iżvilupp tal-objettivi ġodda u għadhom jiġu 

kkonsultati b'mod regolari dwar l-aħjar metodi għall-implimentazzjoni. 

Biex jitfakkar il-Jum Ewropew u Dinji kontra l-Piena tal-Mewt, id-Delegazzjoni tal-UE organizzat 

dibattitu fost l-esperti dwar il-piena tal-mewt f'Singapore. Din kienet it-tielet darba f'Singapore li 

tali avveniment sar barra l-bini tad-Delegazzjoni, fl-Università Nazzjonali ta' Singapore. 

Din is-sena s-seminar tad-Delegazzjoni fl-okkażjoni ta' Jum id-Drittijiet tal-Bniedem kien dwar "il-

Libertà ta' Reliġjon jew ta' Twemmin f'Singapore u l-ASEAN". Fis-seminar saru tliet dibattiti fost l-

esperti li jkopru "Il-Libertà ta' Reliġjon u ta' Twemmin f'Singapore – approċċ li jinvolvi diversi 

partijiet ikkonċernati", "Il-Promozzjoni tal-Libertà ta' Reliġjon jew ta' Twemmin fl-ASEAN", u "Il-

Libertà ta' Reliġjon u l-Libertà ta' Espressjoni – Perspettivi mill-Ewropa u l-Asja tax-Xlokk". 

L-Istati Membri tal-UE organizzaw diversi avvenimenti, inkluż dwar il-libertà tal-espressjoni u l-

libertà tal-istampa, it-traffikar ta' bnedmin u d-drittijiet tal-LGBT. 

Fl-2016 sar it-tieni Eżami Perjodiku Universali ta' Singapore fin-NU. Filwaqt li l-Gvern 

Singaporjan ċaħad b'mod persistenti l-maġġoranza tar-rakkomandazzjonijiet, l-OSĊ baqgħu 

jikkunsidraw l-EPU bħala eżerċizzju validu biex issir diskussjoni dwar l-operat tal-gvern u biex dan 

jinżamm responsabbli. 

Ir-rakkomandazzjonijiet inkludew moratorju immedjat fuq il-piena tal-mewt bil-ħsieb tal-

abolizzjoni tagħha, tmiem tas-swat ġudizzjarju bil-qasba, riforma tal-liġijiet li jippermettu 

detenzjoni mingħajr proċess (bħall-ISA) u t-tħassir tat-taqsima 377A tal-Kodiċi Penali (il-

kriminalizzazzjoni tal-omosesswalità). 

Matul l-EPU, ħafna pajjiżi rrakkomandaw li Singapore jirratifika l-konvenzjonijiet ewlenin li għadu 

ma jaderixxix għalihom. Madankollu, Singapore jsostni li ma jiffirmax il-konvenzjonijiet qabel ma 

jkun allinja l-liġijiet nazzjonali tiegħu mat-trattati. Singapore jiddikjara li diġà jikkonforma ma' 

għadd ta' konvenzjonijiet prinċipali dwar id-drittijiet tal-bniedem li għadu ma jaderixxix għalihom, 

li jwassal lill-OSĊ biex jappellaw lill-gvern biex jipproċedi bir-ratifika tagħhom. 

Uħud mill-konvenzjonijiet prinċipali li għad iridu jiġu ratifikati jinkludu l-Patt Internazzjonali dwar 

id-Drittijiet Ċivili u Politiċi, il-Patt Internazzjonali dwar id-Drittijiet Ekonomiċi, Soċjali u Kulturali 

u l-Konvenzjoni kontra t-Tortura u Trattamenti jew Pieni Oħra Krudili, Inumani jew Degradanti. 

Singapore qabel ukoll fil-prinċipju li jissieħeb mal-Qorti Kriminali Internazzjonali għalkemm dan l-

impenn għadu ma ġiex irrealizzat; fuq nota aktar pożittiva, Singapore qabel li jikkunsidra li 

jirratifika l-Konvenzjoni Internazzjonali dwar il-Ħarsien tad-Drittijiet tal-Ħaddiema Migranti 

Kollha u tal-Membri tal-Familji tagħhom (ICRMW). 

Marbuta ma' dan l-objettiv hemm rakkomandazzjoni waħda li saret ripetutament matul l-EPU - li 

Singapore jistabbilixxi istituzzjoni nazzjonali responsabbli għad-drittijiet tal-bniedem biex 

tissorvelja l-istandards marbutin mad-drittijiet tal-bniedem li diġà aderixxa għalihom, f'konformità 

mal-Prinċipji ta' Pariġi. Singapore ma aċċettax din ir-rakkomandazzjoni, "ħa nota" tagħha biss. 

In-nuqqas ta' trasparenza u ta' data jibqa' preokkupanti fil-parti l-kbira tal-oqsma tad-drittijiet tal-

bniedem. B'mod ġenerali, jidher li qed isir progress b'rabta mad-drittijiet tal-ħaddiema migranti u 

dwar il-qbil possibbli dwar konvenzjoni ġdida, madankollu jinħtieġ li jsir ħafna titjib fit-tliet 

objettivi l-oħra kollha. 

Ir-Repubblika Soċjalista Demokratika tas-Sri Lanka 

Fl-2016 is-sitwazzjoni ġenerali tad-drittijiet tal-bniedem u d-demokrazija fil-pajjiż baqgħu jitjiebu, 

għalkemm b'ritmu inqas mgħaġġel mis-sena preċedenti. Il-wegħda sħiħa ta' riforma tal-governanza, 

ġustizzja transizzjonali u riforma ekonomika għad trid tagħti l-frott aktar minn sena wara l-

istabbiliment ta' gvern ta' Unità Nazzjonali f'Settembru 2015. 

Il-prijorità ewlenija tal-UE fil-pajjiż tibqa' l-implimentazzjoni sħiħa tar-riżoluzzjoni tal-2015 tal-

Kunsill tad-Drittijiet tal-Bniedem tan-Nazzjonijiet Uniti (UNHRC) permezz ta' appoġġ għar-

risistemazzjoni, il-ġustizzja transizzjonali, in-nonrikorrenza u r-riforma kostituzzjonali, u l-

promozzjoni tad-drittijiet politiċi, ekonomiċi u ċiviċi tan-nisa. 

Mil-lat pożittiv, fl-2016 is-Sri Lanka rratifikat il-Konvenzjoni Internazzjonali għall-Protezzjoni tal-

Persuni Kollha mill-Għajbien Sfurzat, u qiegħda fil-proċess li tħejji leġislazzjoni komprensiva biex 

il-konvenzjoni ssir effettiva fil-liġi nazzjonali. Permezz ta' deċiżjoni ferm importanti, il-gvern 

approva wkoll leġislazzjoni biex jinħarġu ċertifikati ta' assenza. F'Awwissu, il-parlament adotta 

b'mod unanimu leġislazzjoni li tistabbilixxi Uffiċċju għall-Persuni Nieqsa biex jittratta l-għexieren 

ta' eluf ta' persuni li għebu bħala riżultat tal-konflitt ċivili u politiku. L-Uffiċċju għadu ma ġiex 

stabbilit. 

F'Mejju l-Kummissjoni dwar id-Drittijiet tal-Bniedem tas-Sri Lanka ħarġet lista komprensiva ta' 

direttivi maħsuba biex jipproteġu d-detenuti kontra s-setgħat wesgħin tal-forzi tas-sigurtà skont l-

Att dwar il-Prevenzjoni tat-Terroriżmu (PTA). Għadu qed jiġi diskuss l-abbozz ta' leġislazzjoni li 

tissostitwixxi l-PTA u temenda l-Kodiċi ta' Proċedura Kriminali (CCPA) biex dawn jikkonformaw 

mal-istandards internazzjonali dwar id-drittijiet tal-bniedem. 

Fl-2016, il-gvern kiseb momentum sinifikanti fil-proċess ta' riforma kostituzzjonali permezz tal-

istabbiliment tal-Assemblea Kostituzzjonali u l-preżentazzjoni ta' rapporti minn sitt sottokumitati 

għad-dibattitu fil-bidu tal-2017. Id-devoluzzjoni tas-setgħa tibqa' kwistjoni taħraq fil-proċess. Il-

gvern ħa passi simboliċi importanti lejn ir-rikonċiljazzjoni iżda wera inqas determinazzjoni biex 

jieħu azzjoni kontra tentattivi minn xi gruppi biex jinċitaw tensjonijiet komunali. Il-passi kajmana 

tan-normalizzazzjoni tal-ħajja jkomplu jaggravaw l-isfidi għar-rikonċiljazzjoni fl-eks żoni ta' 

konflitt, fejn il-benefiċċji ekonomiċi tad-"dividend tal-paċi" għad iridu jiġi realizzati b'mod sħiħ. 

L-UE baqgħet tinvolvi ruħha f'diskussjonijiet dwar id-drittijiet tal-bniedem u d-demokrazija mas-Sri 

Lanka f'diversi kuntesti, inkluż l-ewwel laqgħa tal-Grupp ta' Ħidma dwar il-Governanza, l-Istat tad-

Dritt, u d-Drittijiet tal-Bniedem (Jannar), il-Grupp ta' Ħidma dwar Kwistjonijiet Ekonomiċi u l-

Kummerċ (Mejju) u l-Kummissjoni Konġunta (Lulju). Il-laqgħat inkludew diskussjonijiet miftuħa 

fuq firxa ta' kwistjonijiet, inkluż il-governanza, l-istat tad-dritt, il-libertà ta' espressjoni u tal-media, 

it-tortura, it-tisħiħ tas-soċjetà ċivili, id-drittijiet tan-nisa u tat-tfal, id-drittijiet ta' persuni li jagħmlu 

parti minn minoranzi, id-drittijiet tax-xogħol, il-migrazzjoni, il-ġlieda kontra l-korruzzjoni, u l-

implimentazzjoni tar-riżoluzzjoni tal-Kunsill tad-Drittijiet tal-Bniedem tan-Nazzjonijiet Uniti 

(UNHRC) li kienet kosponsorjata mis-Sri Lanka. 

Iż-żjara fis-Sri Lanka f'Marzu 2016 tal-Kummissarju tal-UE għall-Iżvilupp u l-Kooperazzjoni 

Internazzjonali ffukat l-attenzjoni fuq ir-rekwiżiti tad-drittijiet tal-bniedem li trid tirrispetta s-Sri 

Lanka meta tapplika għal konċessjonijiet kummerċjali mill-UE taħt l-Iskema Ġeneralizzata ta' 

Preferenzi Plus (SĠP+); il-gvern ippreżenta l-applikazzjoni tiegħu fl-Lulju. Is-Sri Lanka approvat 

il-proposta għal reviżjoni tal-istrateġija tal-UE għall-iżvilupp għall-pajjiż sal-2020 biex tinkludi 

assistenza b'rabta mal-governanza u r-rikonċiljazzjoni biex tappoġġa l-isforzi tal-gvern f'dawn l-

oqsma. 

Iż-żjara minn delegazzjoni parlamentari tal-UE f'Novembru 2016 iffukat fuq ir-rikonċiljazzjoni 

nazzjonali, l-emanċipazzjoni tan-nisa, u l-applikazzjoni għall-SĠP+ tas-Sri Lanka. Id-delegazzjoni 

ħeġġet lill-gvern biex jirrispetta l-impenji internazzjonali tiegħu b'rabta mad-drittijiet tal-bniedem, 

jissostitwixxi l-PTA u jemenda s-CCPA. 

Id-Delegazzjoni tal-UE baqgħet timpenja ruħha mas-soċjetà ċivili u partijiet ikkonċernati oħra fil-

proċess ta' rikonċiljazzjoni. Barra minn hekk, twettqu wkoll diskussjonijiet tematiċi dwar 

kwistjonijiet ewlenin, bħad-drittijiet tal-bniedem ta' persuni LGBTI, l-ugwaljanza bejn is-sessi u l-

parteċipazzjoni, id-drittijiet tal-art u d-drittijiet fundamentali. Attivisti, think tanks u rappreżentanti 

tas-soċjetà ċivili ġew mistiedna wkoll biex jiddiskutu l-isfidi għar-rikonċiljazzjoni matul iż-żjara 

tal-Kummissarju tal-UE għall-Iżvilupp. Id-Delegazzjoni ltaqgħet ukoll ma' uffiċjali u atturi tas-

soċjetà ċivili fit-Tramuntana biex tiġbor il-perspettivi dwar kwistjonijiet relatati mal-

implimentazzjoni tar-riżoluzzjoni tal-UNHCR. 

Rigward il-Jum Internazzjonali kontra l-Omofobija, it-Transfobija, u l-Bifobija nħarġet 

dikjarazzjoni konġunta mill-Kapijiet tal-Missjonijiet kollha tal-UE u għadd ta' pajjiżi tal-istess 

fehma. Hija appellat għal rikonoxximent tal-opportunità storika mogħtija permezz tal-proċess ta' 

riforma kostituzzjonali biex tintemm id-diskriminazzjoni u jitħassru l-liġijiet li jikkriminalizzaw l-

omosesswalità. Matul is-sena d-Delegazzjoni tal-UE għamlet għadd ta' dikjarazzjonijiet pubbliċi 

oħra b'appoġġ għal kwistjonijiet tad-drittijiet tal-bniedem, inkluż dwar il-vjolenza fuq in-nisa, u l-

għajbien sfurzat. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Istrument 

li jikkontribwixxi għall-Istabbiltà u l-Paċi (IcSP), l-Istrument ta' Kooperazzjoni għall-Iżvilupp 

(DCI), l-Istrument Ewropew għad-Demokrazija u d-Drittijiet tal-Bniedem (EIDHR) u l-programmi 

tematiċi tal-organizzazzjonijiet tas-soċjetà ċivili/l-awtoritajiet lokali (CSO-LA). 

Ingħatat kontribuzzjoni lill-pjan ta' prijorità għall-konsolidazzjoni tal-paċi tas-Sri Lanka permezz 

tal-IcSP biex tipprovdi appoġġ għal miżuri bikrija favur il-konsolidazzjoni tal-paċi u ġiet ipprovduta 

kontribuzzjoni ulterjuri għall-attivitajiet ta' rikonċiljazzjoni taħt id-DCI. 

Permezz tal-EIDHR u tal-OSĊ-AL, l-UE qed tipprovdi appoġġ finanzjarju lil organizzazzjonijiet 

sħab biex jippromwovu l-iżvilupp ekonomiku, soċjali u politiku tal-komunitajiet l-aktar vulnerabbli 

tas-Sri Lanka. Xi wħud mill-proġetti jiffukaw fuq kwistjonijiet bħall-ġlieda kontra l-vjolenza 

domestika u l-emanċipazzjoni tan-nisa, it-taħriġ ta' avukati, imħallfin u l-media, u t-tisħiħ tal-

kapaċitajiet għas-soċjetà ċivili u l-awtoritajiet lokali. 

Fl-2016 il-Gvern tas-Sri Lanka baqa' jimpenja ruħu u jikkoopera man-NU u l-mekkaniżmi tagħha 

tad-drittijiet tal-bniedem. Dawk li żaru s-Sri Lanka inkludew is-Segretarju Ġenerali tan-NU, il-

Kummissarju Għoli għad-Drittijiet tal-Bniedem, ir-Rapporteur Speċjali dwar l-indipendenza tal-

imħallfin u l-avukati, ir-Rapporteur Speċjali dwar it-tortura u trattamenti jew pieni krudili, inumani 

jew degradanti oħra , u l-Espert Indipendenti dwar id-Drittijiet tal-Minoranzi. L-osservazzjonijiet 

konklużivi tal-Kumitat tan-NU kontra t-Tortura dwar il-ħames rapport perjodiku tas-Sri Lanka 

jenfasizzaw it-tħassib rigward id-drittijiet ta' persuni suspettati u detenuti. 

Jibqa' kruċjali Ii jsir progress sostanzjali lejn l-implimentazzjoni sħiħa tar-riżoluzzjoni tal-UNHRC, 

inkluż is-sostituzzjoni tal-Att dwar il=Prevenzjoni tat-Terroriżmu b'leġislazzjoni li tikkonforma 

mal-obbligi internazzjonali tas-Sri Lanka. 

Ir-Renju tat-Tajlandja 

Fl-2016, is-sitwazzjoni ġenerali tad-drittijiet tal-bniedem fil-pajjiż baqgħet karatterizzata mir-

rigressjoni li l-pajjiż esperjenza wara l-kolp ta' stat militari f'Mejju 2014. L-iżviluppi fl-2016 kienu 

mħallta. Il-prijoritajiet tal-UE jinkludu appoġġ għall-politika li qed tevolvi malajr tat-Tajlandja 

rigward id-drittijiet tal-ħaddiema u tal-migranti. 

Ftit wara l-kolp ta' stat militari tħabbar li ser issir elezzjoni sa tmiem l-2015. Madankollu, id-data 

proviżorja għall-elezzjonijiet tibqa' tiġi posposta. 

Il-progress lejn l-abolizzjoni tal-piena tal-mewt kienet waħda bil-mod. Mill-inqas 63 reat iġorru l-

piena tal-mewt. L-għadd ta' reati li jġorru l-piena tal-mewt ikompli jikber. 

B'mod ġenerali, hemm spazju limitat għal-libertà ta' espressjoni u tal-għaqda. Filwaqt li xi 

avvenimenti ġew ipprojbiti, b'mod ġenerali ġew permessi aktar dibattiti u attivitajiet. Madankollu, 

il-preżenza tal-awtoritajiet f'tali avvenimenti hija intimidanti (josservaw, jieħdu r-ritratti tal-

parteċipanti jew jiffilmjawhom). Il-projbizzjoni ta' laqgħat politiċi fil-preżenza ta' aktar minn ħames 

persuni tibqa' fis-seħħ. F'Diċembru, l-Assemblea Leġislattiva Nazzjonali (NLA) maħtura adottat 

emenda għall-Att dwar ir-Reati tal-Informatika, li tippermetti lill-awtoritajiet ikomplu jirrestrinġu l-

libertà ta' espressjoni u tiffaċilita s-sorveljanza u ċ-ċensura. Hemm spazju limitat għall-

parteċipazzjoni fit-tfassil tal-politika. L-NLA tapprova l-leġislazzjoni b'konsultazzjoni pubblika 

limitata u ftit ikun hemm diskussjoni pubblika. 

Abbozz ta' kostituzzjoni ġdid ġie approvat permezz ta' referendum fis-7 ta' Awwissu. Il-Kunsill 

Nazzjonali għall-Paċi u l-Ordni (NCPO) impona restrizzjonijiet severi fiż-żmien ta' qabel ir-

referendum. Il-kampanja kontra l-abbozz saret effettivament soġġetta għal piena massima ta' 10 

snin ħabs. L-awtoritajiet Tajlandiżi arrestaw għadd ta' politikanti, attivisti u ġurnalisti li kienu 

kkritikaw il-kostituzzjoni proposta, ħabbru pubblikament li ser jivvotaw "le", ħeġġew lill-votanti 

biex jirrifjuta l-abbozz ta' kostituzzjoni, u ppruvaw jimmonitorjaw il-votazzjoni. 

L-aħbar f'Diċembru li madwar 150 000 ħabsi ser jinħelsu jew inkella jitnaqqsulhom jew 

jinbiddlulhom is-sentenzi tagħhom wara maħfra mir-Re l-ġdid, hija żvilupp pożittiv, u dan jisboq 

ferm il-maħfriet rjali li ngħataw preċedentement. 

It-traffikar ta' bnedmin u prattiki abbużivi tax-xogħol fl-industrija tal-ħut u tal-frott tal-baħar ġibdu 

l-attenzjoni internazzjonali f'dawn l-aħħar snin, b'mod partikolari s-sitwazzjoni ta' ħaddiema 

migranti. Il-Gvern Tajlandiż żied il-miżuri kontra t-traffikar ta' bnedmin billi emenda l-qafas legali 

u ta spinta lill-miżuri ta' prevenzjoni u infurzar. Fl-istess ħin, ittejbet il-protezzjoni ta' vittmi tat-

traffikar ta' bnedmin. Il-gvern ħabbar l-intenzjoni li jirratifika l-Konvenzjoni Nru 188 tal-

Organizzazzjoni Internazzjonali tax-Xogħol (ILO) (Xogħol fis-Settur tas-Sajd) u l-Protokoll għall-

Konvenzjoni dwar ix-Xogħol Sfurzat (Protokoll Nru 29) fl-2017. Kien hemm progress tanġibbli 

b'rabta mal-istandards tax-xogħol fuq il-bastimenti tas-sajd u fl-industrija tal-frott tal-baħar u fis-

sitwazzjoni tal-ħaddiema migranti, iżda l-infurzar baqa' problematiku u jeħtieġ li l-isforzi jkomplu 

fil-futur. 

L-UE baqgħet tiddjaloga dwar kwistjonijiet marbutin mad-drittijiet tal-bniedem u d-demokrazija fit-

Tajlandja, ta' spiss flimkien ma' Stati Membri tal-UE. L-UE ma qaditx lura milli tqajjem it-tħassib 

tagħha, permezz ta' dikjarazzjonijiet, diskorsi, stqarrija ppubblikata fil-media, diversi avvenimenti u 

passi kemm formali kif ukoll informali, bil-ħsieb li tħeġġeġ lill-awtoritajiet biex jiżguraw rispett 

sħiħ għad-drittijiet tal-bniedem. 

Attivisti u difensuri tad-drittijiet tal-bniedem ġew mixlija b'sedizzjoni, malafama kriminali, ksur ta' 

ordnijiet tal-Kunsill Nazzjonali għall-Paċi u l-Ordni (NCPO) u reati kontra l-Att dwar ir-Reati tal-

Informatika. Uħud qed jiġu pproċessati quddiem qrati militari, prattika li issa qed tiġi gradwalment 

eliminata u ma għadhiex tapplika għal każijiet ġodda fejn ir-reati jkunu twettqu wara t-

12 ta' Settembru 2016. Id-Delegazzjoni tal-UE, ta' spiss flimkien mal-Istati Membri tal-UE, għamlet 

diversi żjarat fuq il-post u attendiet seduti tal-qorti, kif ukoll żjarat f'uffiċċji tal-pulizija. 

L-UE baqgħet tipprovdi appoġġ finanzjarju għal proġetti permezz tal-Istrument Ewropew għad-

Demokrazija u għad-Drittijiet tal-Bniedem (EIDHR). Inbdiet l-implimentazzjoni ta' proġett ġdid 

kbir biex jindirizza kwistjonijiet ta' xogħol fuq bastimenti tas-sajd u fl-industrija tal-frott tal-baħar, 

bl-involviment tal-gvern u tal-ILO. It-Tajlandja hija wkoll waħda mill-benefiċjarji tal-proġett 

iffinanzjat mill-UE taħt l-EIDHR dwar "Appoġġ għal sħab kummerċjali inkluż pajjiżi benefiċjarji 

tal-SĠP+ biex jimplimentaw l-ILS b'mod effettiv u jikkonformaw mal-obbligi ta' rappurtar". 

It-Tajlandja mhijiex firmatarja għall-Konvenzjoni tan-NU tal-1951 dwar ir-Refuġjati. Il-gvern ma 

għandux leġislazzjoni domestika relatata mal-protezzjoni ta' refuġjati jew proċeduri ta' asil li 

jiffunzjonaw. Il-parti l-kbira ta' dawk li jfittxu l-asil jaslu fit-Tajlandja b'viża turistika. Ladarba 

tiskadi l-viża, isiru immigranti illegali, f'riskju ta' detenzjoni indefinita jew deportazzjoni. Fis-

Summit Umanitarju Dinji f'Mejju, il-Gvern Tajlandiż ħabbar il-possibbiltà li jistabbilixxi proċess 

nazzjonali tal-iskrining ta' refuġjati għal dawk il-persuni f'żoni urbani li jfittxu l-asil. 

F'Settembru 2016, il-Kunsill tad-Drittijiet tal-Bniedem adotta l-eżitu tal-Eżami Perjodiku Universali 

(EPU) tat-Tajlandja. 187 mill-249 rakkomandazzjoni riċevuti, ġew aċċettati. L-elementi pożittivi 

kienu l-wegħdiet tat-Tajlandja li tirratifika l-Protokoll Fakultattiv għall-Konvenzjoni kontra t-

Tortura, il-Konvenzjoni Internazzjonali għall-Ħarsien tal-Persuni Kollha mill-Għajbien Sfurzat, u l-

Protokoll għall-Prevenzjoni, Soppressjoni u Punizzjoni tat-Traffikar ta' Persuni. It-Tajlandja 

wegħdet ukoll li teqred it-tħaddim tat-tfal, tiġġieled kontra x-xogħol sfurzat u t-traffikar ta' bnedmin 

u tipprovdi protezzjoni għal ħaddiema migranti. Madankollu, ir-rakkomandazzjonijiet relatati ma' 

restrizzjonijiet tal-libertà ta' espressjoni u tal-għaqda, l-użu dejjem akbar tal-Artikolu 44 tal-

Kostituzzjoni Interim u l-intimidazzjoni ġudizzjarja ta' difensuri tad-drittijiet tal-bniedem, ma ġewx 

aċċettati. 

F'Settembru wkoll, it-Tajlandja aderixxiet mal-Protokoll Fakultattiv għall-Konvenzjoni tan-NU 

dwar id-Drittijiet tal-Persuni b'Diżabbiltà. It-Tajlandja baqgħet tikkonferma wkoll ir-reputazzjoni li 

ilha tħaddan bħala difensur tad-drittijiet tal-bniedem ta' persuni LGBTI. 

Ir-Repubblika Demokratika ta' Timor Leste (RDTL) 

Fl-2016, is-sitwazzjoni ġenerali tad-drittijiet tal-bniedem fil-pajjiż għamlet progress modest meta 

mqabbel mas-sena preċedenti. Ma ġiet introdotta ebda bidla leġislattiva. 

Il-prijoritajiet tal-UE huma l-promozzjoni ta' żvilupp inklużiv għat-Timoriżi kollha, id-dritt għall-

edukazzjoni u s-saħħa, u l-ġlieda kontra l-vjolenza sessista u l-vjolenza domestika. 

Ir-RDTL għandha bilanċ tajjeb bejn is-sessi fil-parlament, iżda tista' ttejjeb b'mod sinifikanti l-

proporzjon tal-membri nisa tal-kabinett. L-abbuż domestiku u l-vjolenza fuq in-nisa jibqgħu 

kwistjoni ta' tħassib kbir. L-għadd ta' kawżi mressqa quddiem il-ġustizzja għadu baxx ħafna meta 

mqabbel mal-istima tal-għadd ta' okkorrenzi. Fl-2016 l-istampa u xi NGOs baqgħu jesprimu akkużi 

ta' korruzzjoni, iżda filwaqt li l-kawżi ġudizzjarji kienu limitati, fit-tmiem is-sena eks Ministru 

għall-Finanzi u eks Viċi Ministru għas-Saħħa ngħataw sentenza ta' ħabs fuq akkużi ta' korruzzjoni. 

Għad hemm biss għadd limitat ta' dispożizzjonijiet dwar l-istat tad-dritt u r-responsabilità, 

parzjalment minħabba l-attitudni passiva taċ-ċittadini, li hija komprensibbli fid-dawl tal-livell 

ristrett tal-edukazzjoni li għandhom. Il-proċeduri ġudizzjarji huma kajmana minħabba ħiliet baxxi u 

għadd insuffiċjenti ta' mħallfin u prosekuturi. 

L-UE baqgħet tinvolvi ruħha f'diskussjonijiet dwar id-drittijiet tal-bniedem u d-demokrazija mar-

RDTL fid-djalogu politiku. 

Fl-2016, l-UE baqgħet tipprovdi appoġġ finanzjarju għal proġetti ffinanzjati mill-Fond Ewropew 

għall-Iżvilupp (FEŻ) u l-Istrument Ewropew għad-Demokrazija u għad-Drittijiet tal-Bniedem 

(EIDHR). 

Telenovela (soap opera) dwar id-drittijiet tal-bniedem (li tkopri l-vjolenza domestika, il-governanza 

tajba, il-korruzzjoni u n-nepotiżmu, u kwistjonijiet LGBT; eċċ.), prodotta f'kooperazzjoni mal-

Ombudsman, għandha tixxandar fuq it-televiżjoni nazzjonali u fi 13-il skrin mobbli fil-

muniċipalitajiet. Hija għandha l-għan li żżid l-għarfien tal-poplu Timoriż dwar id-drittijiet tal-

bniedem. Is-sottotitoli Portugiżi ser jgħinu lit-telenovela biex tipproduċi l-istess impatt fil-PALOP 

(pajjiżi Afrikani li jitkellmu bil-Portugiż). 

Ir-RDTL hija parti għal għadd ta' konvenzjonijiet internazzjonali dwar id-drittijiet tal-bniedem, l-

aktar permezz tal-adeżjoni, għalkemm tnejn minnhom ma ġewx ratifikati jew saħansitra ffirmati: il-

Konvenzjoni għall-Ħarsien tal-Persuni Kollha mill-Għajbien Sfurzat (CED) u l-Konvenzjoni dwar 

id-Drittijiet ta' Persuni b'Diżabbiltà (CRPD). 

Ir-RDTL sarilha t-tieni eżami tagħha mill-Grupp ta' Ħidma tal-Kunsill tad-Drittijiet tal-Bniedem 

bħala parti mill-proċess tal-Eżami Perjodiku Universali (EPU) fit-3 ta' Novembru 2016. Aktar minn 

60 Stat Membru tan-NU ħadu sehem f'dan l-eżerċizzju u pproduċew 154 rakkomandazzjoni. Dawn 

inkludew diversi ħtiġijiet: it-tisħiħ tal-istituzzjonijiet ġudizzjarji u l-estensjoni tal-użu ta' qrati 

mobbli; investiment akbar fl-edukazzjoni; l-implimentazzjoni effettiva ta' liġijiet dwar il-vjolenza 

sesswali u sessista; it-tisħiħ tal-implimentazzjoni ta' politiki favur il-ġlieda kontra l-vjolenza 

domestika; l-allokazzjoni ta' riżorsi suffiċjenti u l-adozzjoni ta' miżuri effettivi li jkomplu 

jistabbilixxu u jimplimentaw il-pjan ta' azzjoni nazzjonali dwar il-vjolenza sessista; il-ġlieda kontra 

kull forma ta' volenza fuq t-tfal u l-isfruttament tagħhom; u l-issoktar tal-isforzi biex jiżdiedu l-

korsijiet tat-taħriġ dwar id-drittijiet tal-bniedem għal membri tal-pulizija u l-forzi tad-difiża. 

Il-gvern bagħat lill-parlament abbozz ta' pakkett ta' Liġi dwar l-Artijiet għall-approvazzjoni, 

madankollu il-kapitolu dwar it-tkeċċijiet kien tneħħa mit-test preċedenti li kien ġie diskuss 

pubblikament ftit snin ilu, u minflok kien ser ikun is-suġġett ta' digriet ta' applikazzjoni ministerjali. 

Il-liġi hija element ċentrali fil-ġestjoni territorjali u l-iżvilupp ekonomiku ta' Timor Leste, iżda l-

applikazzjoni tagħha ser tkun kumplessa ħafna, peress li hemm ħafna duplikazzjoni bejn id-drittijiet 

ta' sjieda/okkupazzjoni mogħtija minn amministrazzjonijiet suċċessivi Portugiżi, Indoneżjani, tan-

NU u Timoriżi. 

Ir-Repubblika Soċjalista tal-Vjetnam 

Fl-2016 kien hemm xi titjib ġenerali fis-sitwazzjoni soċjoekonomika tal-popolazzjoni minħabba 

tkabbir ekonomiku stabbli, madankollu kompla l-ksur tad-drittijiet ċivili u politiċi. Id-difensuri tad-

drittijiet tal-bniedem ġew intimidati u arrestati, b'xi wħud ikkundannati għal perijodi twal ta' ħabs. 

Jistgħu jiġu attribwiti żviluppi inkoraġġanti għall-ħolqien ta' spazju politiku permezz ta' involviment 

mill-pubbliku fl-abbozzar ta' xi liġijiet, u s-segwitu għall-implimentazzjoni tal-Konvenzjoni tan-NU 

kontra t-Tortura, f'konformità mal-impenji tal-Vjetnam taħt l-Eżami Perjodiku Universali tal-

Kunsill tad-Drittijiet tal-Bniedem tan-NU. 

Il-prijorità tal-UE hija l-promozzjoni tal-libertà ta' espressjoni u l-istat tad-dritt. L-UE hija involuta 

b'mod attiv ukoll fil-protezzjoni tad-difensuri tad-drittijiet tal-bniedem u l-appoġġ għall-iżvilupp ta' 

organizzazzjonijiet tas-soċjetà ċivili u d-demokrazija parteċipattiva. 

Il-libertà ta' espressjoni, ta' għaqda, tal-informazzjoni u tal-istampa jibqgħu kwistjonijiet ta' tħassib 

ewlenin. Matul l-2016 diversi bloggers, ġurnalisti u attivisti tad-drittijiet tal-bniedem ġew arrestati 

jew intimidati, u baqgħu għaddejjin il-kontroll tal-istat fuq il-media u r-restrizzjonijiet fuq il-libertà 

reliġjuża u fuq id-dimostrazzjonijiet paċifiċi. Xi detenuti ma setgħux jirċievu żjarat, lanqas minn 

avukati, persunal mediku u membri tal-familja. Il-vjolenza sessista u l-korruzzjoni jibqgħu mifruxa 

minkejja l-kampanji tal-gvern biex jindirizzaw dawn il-kwistjonijiet. 

Il-Partit Komunista tal-Vjetnam huwa l-uniku partit politiku rikonoxxut u ebda partit ieħor mhuwa 

permess li jopera legalment. Fl-2016, sar it-12-il Kungress tal-Partit Nazzjonali. L-14-il Assemblea 

Nazzjonali ġiet eletta fit-22 ta' Mejju 2016 b'mandat ta' ħames snin. Tran Dai Quang u Nguyen 

Xuan Phuc inħatru għall-karigi ta' president u prim ministru rispettivament. 

Għalkemm l-għadd ta' reati kriminali soġġetti għall-piena tal-mewt naqas minn 22 għal 15, u ġiet 

introdotta aktar protezzjoni għall-gruppi vulnerabbli, l-għadd ta' persuni li ngħataw sentenza ta' ħabs 

u piena kapitali kif ukoll l-għadd ta' persuni li ngħataw il-mewt żdiedu matul l-aħħar ħames snin 

(matul il-perijodu mit-30 ta' Ġunju 2011 sat-30 ta' Ġunju 2016, 681 persuna ġew ikkundannati 

għall-mewt u bejn l-2013 u l-2016, 429 persuna ngħataw il-mewt). Il-gvern qed iżid l-isforzi fil-

ġlieda kontra t-traffikar ta' bnedmin u jinsab fuq quddiem nett fir-reġjun rigward il-promozzjoni 

tad-drittijiet tal-bniedem ta' persuni LGBTI. 

Matul is-sena u b'mod partikolari fl-okkażjoni tas-Sitt djalogu dwar id-drittijiet tal-bniedem bejn l-

UE u l-Vjetnam li sar f'Diċembru fi Brussell, l-UE qajmet tħassib dwar leġislazzjoni pendenti jew li 

ġiet approvata reċentement relatata mal-libertà ta' espressjoni, il-libertà tar-reliġjon jew twemmin, 

il-libertà ta' għaqda paċifika u ta' assoċjazzjoni, id-drittijiet tax-xogħol, il-proċess ġust tal-liġi, id-

detenzjoni arbitrarja, it-tortura u l-piena tal-mewt. Il-kooperazzjoni f'fora internazzjonali u l-

implimentazzjoni ta' rakkomandazzjonijiet minn korpi internazzjonali, b'mod partikolari dawk li 

saru matul l-Eżami Perjodiku Universali huma wkoll kwistjonijiet li tqajmu. L-UE tenniet l-

inkoraġġiment min-naħa tagħha li tinħareġ stedina permanenti għall-Proċeduri Speċjali tan-NU, u 

b'mod partikolari għar-Rapporteur Speċjali dwar il-libertà ta' espressjoni u r-Rapporteur Speċjali 

dwar is-sitwazzjoni tad-difensuri tad-drittijiet tal-bniedem. 

Kemm f'kuntesti formali kif ukoll informali, u f'koordinazzjoni mill-qrib mal-Istati Membri tal-UE 

u pajjiżi tal-istess fehma, l-UE esprimiet it-tħassib tagħha dwar l-intimidazzjoni u d-detenzjoni li 

għaddejjin ta' għadd li qed jiżdied ta' difensuri u attivisti tad-drittijiet tal-bniedem. L-UE tenniet l-

appell tagħha għall-ħelsien tal-persuni kollha detenuti minħabba l-eżerċizzju paċifiku tal-libertà ta' 

espressjoni tagħhom. Barra minn hekk l-UE enfasizzat l-importanza li d-detenuti kollha jkunu 

jistgħu jirċievu żjarat, skont il-kostituzzjoni Vjetnamiża u dispożizzjonijiet internazzjonali dwar id-

drittijiet tal-bniedem. Dan it-tħassib kollu ġie sottolinjat ukoll mill-Parlament Ewropew fir-

riżoluzzjoni ta' emerġenza tiegħu tad-9 ta' Ġunju 2016. Id-Delegazzjoni tal-Unjoni Ewropea hija 

impenjata b'mod attiv f'azzjonijiet li jappoġġaw lid-difensuri tad-drittijiet tal-bniedem; hija tiltaqa' 

magħhom u l-familjari tagħhom regolarment, u tqajjem każijiet individwali mal-awtoritajiet. 

Permezz tal-Istrument Ewropew għad-Demokrazija u għad-Drittijiet tal-Bniedem (EIDHR) l-UE 

qed tiffinanzja tmien proġetti li għadhom għaddejjin implimentati minn NGOs. Dawn ikopru 

kwistjonijiet relatati mal-edukazzjoni bilingwali ta' tfal minn komunitajiet ta' minoranzi etniċi, il-

libertà reliġjuża, l-emanċipazzjoni ta' persuni LGBTI, il-parteċipazzjoni tan-nisa minn minoranzi 

etniċi, u d-drittijiet tal-art u l-ġestjoni tar-riżorsi naturali. Il-proġetti ffinanzjati taħt linji baġitarji 

oħra (OSĊ-AL u ENRTP) jindirizzaw ukoll il-kapaċità tal-OSĊ li jippromwovu livell ogħla ta' 

responsabbiltà fit-twettiq ta' servizzi, l-aċċess għal informazzjoni, it-trasparenza tal-baġit, il-ġestjoni 

tal-foresti, u rappreżentanza aħjar permezz ta' netwerks tas-soċjetà ċivili u l-parteċipazzjoni taċ-

ċittadini fit-tfassil ta' politika. 

F'Ġunju 2016 l-UE organizzat l-ewwel djalogu tas-soċjetà ċivili ma' NGOs li bbenefikaw minn 

għotja f'Hanoi. L-UE qed tappoġġa wkoll id-djalogu bejn il-gvern, l-atturi tas-soċjetà ċivili u l-

pubbliku inġenerali biex jinbena għarfien aħjar dwar il-kontribut pożittiv li tista' tagħti s-soċjetà 

ċivili għall-iżvilupp tal-Vjetnam. 

Fil-futur qrib, jeħtieġ li jsir aktar progress b'rabta mat-tisħiħ tal-kooperazzjoni ma' mekkaniżmi tad-

drittijiet tal-bniedem, biex titjieb il-konformità mal-mekkaniżmi ta' rappurtar tal-korpi previsti mit-

trattati u biex jiġu implimentati r-rakkomandazzjonijiet tal-Eżami Perjodiku Universali. 

VIII. L-OĊEANJA 

Il-Commonwealth tal-Awstralja 

B'mod ġenerali l-Awstralja jibqa' jkollha rekord pożittiv tad-drittijiet tal-bniedem domestikament u 

hija impenjata ħafna fl-appoġġ għad-drittijiet tal-bniedem fir-reġjun Indo-Paċifiku kif ukoll 

internazzjonalment. Ġew identifikati xi nuqqasijiet (mhux l-inqas waqt il-proċess ta' Eżami 

Perjodiku Universali) f'oqsma bħall-politika dwar ir-refuġjati, id-drittijiet ta' popli indiġeni, u r-

ratifika ta' għadd ta' konvenzjonijiet internazzjonali. 

Il-prijoritajiet tal-UE huma djalogu mal-Awstralja dwar il-promozzjoni tad-drittijiet tal-bniedem 

fir-reġjun Indo-Paċifiku, dwar kif l-aħjar tiġi indirizzata l-kwistjoni tal-vjolenza domestika, dwar il-

promozzjoni tad-drittijiet ta' popli indiġeni u dwar l-aspetti relatati mad-drittijiet tal-bniedem tal-

politika dwar ir-refuġjati u dawk li jfittxu l-asil. 

Il-gvernijiet federali u tal-istat Awstraljani identifikaw il-vjolenza domestika bħala qasam ta' tħassib 

(waħda minn kull tliet nisa tesperjenza l-vjolenza matul ħajjitha). L-indikaturi soċjali għal popli 

indiġeni juru li qed jaqgħu lura meta mqabbel mal-kontropartijiet mhux indiġeni tagħhom. Huma 

jibqgħu sovrarappreżentati f'dak li għandu x'jaqsam mad-detenzjonijiet u l-imwiet fil-ħabs. Filwaqt 

li l-Awstralja rratifikat il-Konvenzjoni tan-Nazzjonijiet Uniti dwar ir-Refuġjati, il-politika tagħha 

ġiet ikkritikata b'rabta mal-wasliet irregolari bid-dgħajjes. Ċerti aspetti tal-politika, bħall-'push 

backs' u s-sitwazzjoni rigward iċ-ċentri ta' detenzjoni barra mill-pajjiż fil-PNG u Nauru, jibqgħu 

kontroversjali kemm domestikament kif ukoll internazzjonalment. 

L-UE mhijiex involuta fil-proċessi domestiċi tal-Awstralja iżda tħeġġeġ lill-pajjiż biex jirratifika 

għadd ta' strumenti legali internazzjonali dwar id-drittijiet tal-bniedem (eż. il-Protokoll Fakultattiv 

għall-Konvenzjoni kontra t-Tortura (OPCAT), il-Konvenzjoni Internazzjonali għall-Ħarsien tal-

Persuni Kollha mill-Għajbien Sfurzat (CED) u l-Konvenzjoni Internazzjonali dwar il-Ħarsien tad-

Drittijiet tal-Ħaddiema Migranti Kollha u tal-Membri tal-Familji tagħhom). 

L-Awstralja u l-Unjoni Ewropea inizjalaw u ser jiffirmaw ftehim qafas fl-2017. Dan il-ftehim 

jinkludi impenn favur il-prinċipji demokratiċi, id-drittijiet tal-bniedem u l-istat tad-dritt u l-

kooperazzjoni korrispondenti fil-kumitat konġunt. 

L-Awstralja u l-Unjoni Ewropea t-tnejn jippromwovu bil-qawwa d-drittijiet tal-bniedem fir-reġjun 

Indo-Paċifiku u, internazzjonalment, l-abolizzjoni globali tal-piena tal-mewt, il-ġlieda kontra l-

vjolenza sessista, u l-implimentazzjoni tal-Prinċipji Gwida tan-NU dwar in-Negozju u d-Drittijiet 

tal-Bniedem. 

It-tieni Eżami Perjodiku Universali tal-Awstralja sar f'Novembru 2015. Il-Gvern Awstraljan ħa 

impenn volontarju li jtejjeb il-monitoraġġ tar-rakkomandazzjonijiet tal-EPU. Il-Kummissjoni 

Awstraljana għad-Drittijiet tal-Bniedem qed tiżviluppa sit web aċċessibbli pubblikament għall-

monitoraġġ tal-progress b'rabta mar-rakkomandazzjonijiet tal-EPU. Ġie stabbilit ukoll korp 

interdipartimentali biex jikkoordina u jsaħħaħ l-impenn ġenerali tal-Gvern Awstraljan b'rabta mar-

rappurtar tan-NU dwar id-drittijiet tal-bniedem. 

Ir-Repubblika tal-Fiġi 

Fl-2016, Fiġi għamel xi progress b'rabta mal-konsolidazzjoni tat-tmexxija demokratika iżda 

jinħtieġu aktar sforzi biex id-drittijiet tal-bniedem jiġu ggarantiti fil-prattika u biex jittejjeb id-

djalogu bejn il-gvern, l-oppożizzjoni, is-soċjetà ċivili, il-media, is-settur privat u t-trade unions. 

It-tieni Djalogu Politiku ta' Livell Għoli bejn l-UE u Fiġi fl-ambitu tal-Artikolu 8 tal-Ftehim ta' 

Sħubija AKP-UE minn meta reġa' ġiet stabbilita d-demokrazija f'Fiġi, sar fi Brussell 

f'Diċembru 2016, u nfetaħ min-naħa Fiġijana, mill-Prim Ministru Josaia Voreqe Bainimarama. Il-

laqgħa inkludiet diskussjonijiet dwar il-kwistjonijiet pendenti b'rabta mad-drittijiet tal-bniedem u d-

demokrazija u t-tħejjijiet għall-elezzjonijiet ġenerali tal-2018. 

Kien hemm xi żviluppi min-naħa ta' Fiġi biex jegħleb l-antagoniżmu komunali u jistabbilixxi 

identità nazzjonali komuni, kif iggarantit skont il-kostituzzjoni. Ir-ritorn ta' Fiġi għad-demokrazija 

ppermetta li jiġġeddu d-djalogu u s-sħubija bejn it-trade unions, l-organizzazzjonijiet tas-soċjetà 

ċivili (OSĊ) u l-istituzzjonijiet tal-gvern, li rriżulta fost l-oħrajn fl-iffirmar ta' ftehim tripartitiku tal-

Organizzazzjoni Internazzjonali tax-Xogħol (ILO) jew konsultazzjonijiet estensivi dwar diversi 

abbozzi ta' liġijiet fil-kumitati permanenti tal-parlament. Missjoni Tripartitika tal-ILO żaret lil Fiġi 

f'Jannar 2016, u l-iffirmar ta' Rapport ta' Implimentazzjoni Konġunt evita l-Kummissjoni ta' 

Inkjesta dwar ir-relazzjonijiet ta' xogħol u l-libertà ta' assoċjazzjoni f'Fiġi. Fiġi rratifika kull waħda 

mit-tmien konvenzjonijiet ewlenin tal-ILO u 25 konvenzjoni oħra. 

Madankollu jippersisti għadd ta' dgħufijiet demokratiċi, fil-parti l-kbira minħabba digrieti restrittivi 

li jieħdu preċedenza fuq id-dispożizzjonijiet tal-kostituzzjoni u jaffettwaw, fost affarijiet oħra, il-

libertà ta' għaqda u tal-media. F'Settembru, diversi mexxejja tal-oppożizzjoni u membri prominenti 

tat-trade unions ġew arrestati minħabba li pparteċipaw f'laqgħa pubblika dwar il-kostituzzjoni tal-

2013 li saret mingħajr il-permess meħtieġ taħt id-Digriet ta' Emenda rigward l-Ordni Pubbliku (tal-

2012). Wara dawn l-arresti u d-detenzjonijiet, id-Delegazzjoni tal-UE għall-Paċifiku, flimkien mal-

Kapijiet tal-Missjoni tal-UE f'Fiġi, ħarġu dikjarazzjoni lokali dwar il-ħtieġa li jiġu rrispettati l-

libertajiet ta' espressjoni u ta' għaqda. Aktar tard, żewġ ħabsin inħelsu mingħajr akkużi. 

Barra minn hekk, żewġ membri tal-Parlament mill-oppożizzjoni ġew sospiżi sal-elezzjonijiet li 

jmiss fl-2018, minħabba ċerti dikjarazzjonijiet kontroversjali. Madankollu, l-Unjoni 

Interparlamentari kienet tal-fehma li d-diskorsi tagħhom kienu koperti mid-dritt tagħhom għal-

libertà ta' espressjoni u għamlet appell biex is-sospensjoni titneħħa. 

Matul is-sena, id-Delegazzjoni tal-UE għall-Paċifiku wettqet démarches u attivitajiet ta' 

komunikazzjoni li stiednu lil Fiġi biex jappoġġa l-inizjattivi u l-prijoritajiet tal-UE dwar id-drittijiet 

tal-bniedem fil-livell tan-NU. 

Ir-Rapporteur Speċjali tan-NU dwar il-forom kontemporanji ta' razziżmu, diskriminazzjoni razzjali, 

ksenofobija u intolleranza relatata żar lil Fiġi f'Diċembru 2016 u esprima tħassib li fis-soċjetà kienu 

limitati l-ispazju u l-opportunitajiet għal diskussjoni kostruttiva dwar kwistjonijiet ta' etniċità u 

razza. 

In-NU rrapportat li 64 % tan-nisa f'Fiġi esperjenzaw xi forma ta' vjolenza f'ħajjithom, u ttieħdu 

għadd ta' inizjattivi li jindirizzaw il-kwistjoni tal-vjolenza sessista (kampanji ta' sensibilizzazzjoni). 

Pass ewlieni 'l quddiem kien ir-ratifika f'Marzu 2016 tal-Konvenzjoni kontra t-Tortura u Trattament 

jew Pieni Krudili, Inumani jew Degradanti oħra (UNCAT), għalkemm dan sar b'għadd ta' riżervi 

estensivi. F'Ottubru 2016, Fiġi ospita workshop reġjonali dwar ir-ratifika u l-implimentazzjoni ta' 

din il-Konvenzjoni fil-Paċifiku. Fil-qorti nstemgħu żewġ każijiet ta' tortura bi profil għoli; f'wieħed 

mill-każijiet, tmien uffiċjali tal-pulizija u uffiċjal militari nstabu ħatja u ngħataw sentenzi ta' ħabs ta' 

bejn seba' u disa' snin. 

Rigward l-impenn finanzjarju tal-UE, l-UE, flimkien ma' New Zealand, l-Awstralja u l-Ġappun, 

ikkofinanzjaw il-Proġett ta' Appoġġ għall-Parlament ta' Fiġi, li hu implimentat mill-UNDP. Barra 

minn hekk, il-Programm dwar l-Aċċess għall-Ġustizzja, iffinanzjat taħt il-11-il Fond Ewropew 

għall-Iżvilupp (FEŻ) u implimentat mill-UNDP, kellu l-għan li jtejjeb is-sistemi ta' governanza, 

b'mod partikolari l-kapaċità istituzzjonali tal-Kummissjoni għall-Għajnuna Legali, filwaqt li 

jappoġġa wkoll lill-OSĊ. Il-proġett "Fiġi fi Transizzjoni: Lejn Demokrazija Kostituzzjonali 

Sostenibbli", implimentat mill-Forum Kostituzzjonali taċ-Ċittadini kellu l-għan li jsaħħaħ ir-rwol 

tal-OSĊ fil-promozzjoni, l-implimentazzjoni u l-monitoraġġ tad-drittijiet tal-bniedem. 

Appoġġ ieħor tal-UE għall-OSĊ kien iffukat fuq il-pjan direzzjonali ta' Fiġi għall-involviment mas-

soċjetà ċivili għas-snin 2014-2017; il-workshop tal-OSĊ f'Novembru biex tiġi diskussa r-reviżjoni 

tal-pjan direzzjonali; u l-Inizjattiva ffinanzjata mill-UE favur it-Tisħiħ tal-Impenn taċ-Ċittadini 

f'Fiġi (implimentata mill-UNDP) li ħadmet ma' aktar minn 40 OSĊ u grupp tal-komunità biex 

tikkonsolida d-demokrazija parteċipatorja. 

L-Istati Ġżejjer Żgħar tal-Paċifiku 

Ir-Repubblika ta' Kiribati 

Is-sitwazzjoni ġenerali tad-drittijiet tal-bniedem fil-pajjiż tjiebet u ma hemm ebda abbuż sistematiku 

tad-drittijiet tal-bniedem. L-akbar sfida għal Kiribati huwa t-tibdil fil-klima. Il-pajjiż jinsab f'riskju 

li jsir inabitabbli sal-aħħar tas-seklu, li jwassal għal kwistjonijiet ta' migrazzjoni. Il-vjolenza sessista 

għandha għeruq profondi fin-normi ta' mġiba tradizzjonali. 

Permezz tad-djalogu mal-pajjiż u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u parteċipazzjoni akbar min-nisa fit-teħid ta' 

deċiżjonijiet. Is-sensibilizzazzjoni u l-appoġġ għas-soċjetà ċivili u l-atturi mhux statali kienu 

elementi essenzjali għall-implimentazzjoni tal-pjan direzzjonali reġjonali għall-organizzazzjonijiet 

tas-soċjetà ċivili (OSĊ) fil-Paċifiku. 

Id-diskriminazzjoni abbażi ta' razza jew ta' oriġini hija pprojbita mill-kostituzzjoni. Madankollu, il-

Kiribatjani indiġeni biss jistgħu jkunu sidien tal-artijiet. Id-diskriminazzjoni sesswali hija pprojbita 

biss b'rabta mal-impjieg. Il-liġi ma tipprojbixxix id-diskriminazzjoni abbażi ta' diżabbiltà, 

orjentazzjoni sesswali, identità tal-ġeneru jew status soċjali. Is-sess kunsenswali bejn l-irġiel hu 

kriminalizzat iżda ma kien hemm ebda rapport ta' prosekuzzjonijiet. 

Il-vjolenza sesswali u sessista jibqgħu prevalenti madwar Kiribati - 68 % tan-nisa rrappurtaw li 

esperjenzaw vjolenza fiżika u/jew sesswali. Il-vjolenza fuq it-tfal (42 % tal-popolazzjoni) u l-

malnutrizzjoni tat-tfal jibqgħu sors ta' tħassib serju. Għalkemm it-tfal ilhom legalment protetti mill-

isfruttament sesswali mill-2013, Kiribati jibqa' pajjiż sors ta' bniet soġġetti għal traffikar tal-

bnedmin għal skopijiet sesswali. Il-prosekuzzjoni ta' awturi tat-traffikar tibqa' problema, kif inhi 

problema wkoll il-kastig fiżiku tat-tfal. Minn perspettiva aktar pożittiva, aktar minn 70 % tal-awturi 

minorenni jiġu riallokati mis-sistema uffiċjali tal-ġustizzja għal skejjel jew servizz komunitarju. 

Il-gvern ma stabbilixxiex sistema formali għall-għoti tal-asil jew l-istatus ta' refuġjat. L-uffiċjal 

prinċipali għall-immigrazzjoni jingħata awtorità diskrezzjonali wiesgħa li jippermetti lill-barranin 

jibqgħu fil-pajjiż. 

Il-parteċipazzjoni tan-nisa fil-ħajja politika hija relattivament baxxa. Wara l-elezzjoni tal-2016, 

tlieta biss mis-46 membru tal-leġislatura nazzjonali kienu nisa, membru inqas milli fil-perijodu 

preċedenti. 

Fl-2016, id-drittijiet tal-bniedem ġew diskussi matul id-djalogu politiku informali mal-gvern il-ġdid 

ta' Kiribati. Intużaw laqgħat bilaterali f'diversi livelli bħala pjattaforma biex jiġi promoss ir-rispett 

għad-drittijiet tal-bniedem u l-ugwaljanza bejn is-sessi fir-reġjun tal-Paċifiku, inkluż Kiribati. Matul 

is-sena, id-Delegazzjoni tal-UE għall-Paċifiku wettqet ukoll démarches u attivitajiet ta' 

komunikazzjoni li stiednu lill-Istati Gżejjer tal-Paċifiku, inkluż Kiribati, biex jappoġġaw l-inizjattivi 

u l-prijoritajiet tal-UE b'rabta mad-drittijiet tal-bniedem fil-livell tan-NU. 

F'Settembru 2016, bl-appoġġ ta' proġett iffinanzjat mill-UE, Membri Parlamentari li għadhom kif 

ġew eletti pparteċipaw fi djalogu dwar l-isfidi, il-progress, il-kisbiet u l-pjanijiet ta' Kiribati b'rabta 

mad-drittijiet tal-bniedem. L-UE ħadmet mill-qrib mal-gvern, l-organizzazzjonijiet reġjonali, is-

soċjetà ċivili u donaturi oħra. Fil-Programm Indikattiv Nazzjonali mfassal taħt il-11-il Fond 

Ewropew għall-Iżvilupp, kien hemm allokazzjoni finanzjarja speċifika għall-OSĊ 

(EUR 0.5 miljun). 

L-UE tiffinanzja wkoll lis-Segretarjat tal-Forum tal-Gżejjer tal-Paċifiku (PIFS) u l-proġett tat-Tim 

tar-Riżorsi tad-Drittijiet Reġjonali tal-Komunità tal-Paċifiku (SPC RRRT) bl-għan li tiżdied ir-rata 

ta' ratifika u implimentazzjoni tal-Gżejjer tal-Paċifiku tat-trattati dwar id-drittijiet tal-bniedem. Il-

proġett implimenta attivitajiet bilaterali u reġjonali, eż. f'April 2016 appoġġa l-Forum reġjonali 

dwar id-Drittijiet tal-Bniedem u Media li adotta "Dikjarazzjoni dwar approċċ ibbażat fuq id-

Drittijiet tal-Bniedem lejn il-ġurnaliżmu fil-Paċifiku". Huwa wettaq ukoll il-Konsultazzjoni 

reġjonali tal-2016 dwar il-Ġeneru u l-Liġi rigward l-Implimentazzjoni tal-Leġislazzjoni dwar il-

Vjolenza Domestika; u organizza diversi djalogi dwar id-drittijiet tal-bniedem ma' membri 

parlamentari nazzjonali biex jippromwovu d-drittijiet tal-bniedem, il-governanza tajba u l-iżvilupp. 

Il-pajjiż ma estenda ebda stedina permanenti lill-Proċeduri Speċjali tan-NU, iżda r-Rapporteur 

Speċjali dwar l-ilma u s-sanità żar Kiribati f'Lulju 2012. 

Jeħtieġ li jiġu indirizzati nuqqasijiet leġislattivi u ta' infurzar li jirriżultaw min-normi kulturali 

b'mod speċjali rigward il-vjolenza sessista. L-infurzar tad-dritt għall-ilma u s-sanità hu mimli 

diffikultajiet u rriżulta f'għadd kbir ta' mwiet tat-trabi u tat-tfal li setgħu ġew evitati. Jeħtieġ ukoll li 

tiżdied il-kapaċità amministrattiva b'rabta mar-rappurtar. 

L-Istati Federali tal-Mikroneżja 

Fl-Istati Federali tal-Mikroneżja (SFM), il-kwistjoni tal-vjolenza fuq in-nisa u l-problemi tat-

traffikar tal-bnedmin huma ta' rilevanza kbira. 

Permezz tad-djalogu mal-pajjiż u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u parteċipazzjoni akbar tan-nisa fit-teħid ta' 

deċiżjonijiet. Is-sensibilizzazzjoni u l-appoġġ għas-soċjetà ċivili u l-atturi mhux statali kienu 

elementi essenzjali għall-implimentazzjoni tal-pjan direzzjonali reġjonali għall-organizzazzjonijiet 

tas-soċjetà ċivili (OSĊ) fil-Paċifiku. 

In-nisa huma rappreżentati tajjeb fis-saff medju u dak aktar baxx tal-gvern kemm fil-livell federali 

kif ukoll f'dak statali, iżda huma aktar rari fis-saffi ta' fuq. Ebda kandidat mara ma ħarġet għall-

aħħar elezzjoni fl-2015. L-14-il membru tal-Kungress huma kollha rġiel. Is-SFM jibqgħu wieħed 

mill-ftit pajjiżi fid-dinja bla nisa fil-leġislatura. 

In-nisa jgawdu minn drittijiet ugwali skont il-liġi, inkluż dawk rigward is-sjieda tal-proprjetà u l-

impjieg. Id-drittijiet legali tan-nisa huma protetti taħt il-kostituzzjoni nazzjonali tas-SFM u l-

kostituzzjonijiet tal-erba' stati. Madankollu, id-diskriminazzjoni soċjoekonomika u l-vjolenza fuq in-nisa 

jibqgħu l-aktar problema prevalenti b'rabta mad-drittijiet tal-bniedem. Ma hemm ebda leġislazzjoni 

nazzjonali li tikkriminalizza l-attakk sesswali, għalkemm kull stat għandu leġislazzjoni identika li 

tikkriminalizza r-relazzjonijiet sesswali ma' bniet taħt l-età ta' 13-il sena. Il-każijiet ta' vjolenza 

domestika ta' spiss ma jiġux rappurtati. It-trasgressuri rarament jiffaċċaw proċeduri kriminali, u 

normalment jirċievu sentenzi ħfief. Ma hemm ebda liġi speċifika kontra l-vjolenza domestika, 

għalkemm l-attakk huwa reat. 

Wara r-rapport għall-pajjiż tal-2015 fil-qafas tal-Konvenzjoni dwar l-Eliminazzjoni ta' Kull Forma ta' 

Diskriminazzjoni kontra n-Nisa (CEDAW), is-SFM għamlu xi riżervi għas-CEDAW, u bħalissa qed 

jaħdmu biex jirtirawhom. 

Is-SFM huma pajjiż ta' oriġini għax-xogħol sfurzat u t-traffikar tal-bnedmin għal skopijiet sesswali. 

Permezz tal-Att dwar it-Traffikar tal-Bnedmin tal-2012 l-attivitajiet kollha ta' traffikar saru reat 

kriminali. Il-vittmi ewlenin tat-traffikar huma ħaddiema migranti barranin u nisa u bniet Mikroneżjani 

involuti fil-prostituzzjoni. Ħafna każijiet tat-traffikar tal-bnedmin għal skopijiet sesswali baqgħu ma 

ġewx irrappurtati. Is-SFM qed jagħmlu sforzi sinifikanti fl-erba' stati kollha biex jimplimentaw il-pjan 

ta' azzjoni nazzjonali għall-ġlieda kontra t-traffikar. 

M'hemm ebda trade union, għalkemm lanqas m'hemm ebda liġi kontra l-formazzjoni tagħhom. Ebda liġi 

speċifika ma tirregola l-ħinijiet tax-xogħol jew l-istandards tas-saħħa u s-sigurtà fuq il-post tax-xogħol. 

Id-dritt tal-istrajkjar mhuwiex legalment rikonoxxut. 

L-UE tiffinanzja s-Segretarjat tal-Forum tal-Gżejjer tal-Paċifiku u l-proġett tat-Tim tar-Riżorsi tad-

Drittijiet Reġjonali tal-Komunità tal-Paċifiku, li għandu l-għan li jżid ir-rata ta' ratifika u 

implimentazzjoni mill-Gżejjer tal-Paċifiku tat-trattati dwar id-drittijiet tal-bniedem. Il-proġett 

implimenta firxa ta' attivitajiet bilaterali u reġjonali. F'April 2016 appoġġa l-Forum reġjonali dwar id-

Drittijiet tal-Bniedem u l-Media li adotta "Dikjarazzjoni dwar approċċ ibbażat fuq id-Drittijiet tal-

Bniedem lejn il-ġurnaliżmu fil-Paċifiku". Huwa wettaq ukoll il-Konsultazzjoni reġjonali dwar il-Ġeneru 

u l-Liġi tal-2016 rigward l-Implimentazzjoni tal-Leġislazzjoni dwar il-Vjolenza Domestika. B'kont 

meħud tal-fatt li l-Membri Parlamentari mir-reġjun tal-Paċifiku kienu adottaw Dikjarazzjoni fl-2015 li 

tirrikonoxxi r-rwol vitali tal-parlament u l-membri parlamentari li jirrispettaw, jissodisfaw, jipproteġu u 

jippromwovu d-drittijiet tal-bnedmin inerenti kollha fil-Paċifiku, il-proġett organizza diversi djalogi 

dwar id-drittijiet tal-bniedem ma' membri parlamentari nazzjonali biex isir progress b'rabta mad-drittijiet 

tal-bniedem, il-governanza tajba u l-iżvilupp. 

F'Diċembru 2016, bl-appoġġ ta' proġett iffinanzjat mill-UE, is-SFM irratifikaw il-Konvenzjoni 

dwar id-Drittijiet ta' Persuni b'Diżabbiltà u qed jaħdmu fuq il-politika tagħhom rigward id-

diżabbiltà. 

L-UE ħadmet mill-qrib mal-gvern, l-organizzazzjonijiet reġjonali, is-soċjetà ċivili u donaturi oħra. 

Fil-Programm Indikattiv Nazzjonali tas-SFM imfassal taħt il-11-il Fond Ewropew għall-Iżvilupp 

(FEŻ), kien hemm allokazzjoni finanzjarja speċifika għall-OSĊ (EUR 0.1 miljun). 

Is-SFM ġew soġġetti għat-tieni Eżami Perjodiku Universali tagħhom f'Novembru 2015. Ġie nnutat 

progress f'xi oqsma, bħar-ratifika mis-SFM tal-Protokoll Fakultattiv għall-Konvenzjoni dwar id-

Drittijiet tat-Tfal u l-passi li ttieħdu biex titjieb l-ugwaljanza bejn is-sessi, titnaqqas il-mortalità tat-

tfal u jitnaqqas l-impatt tat-tibdil fil-klima fuq id-drittijiet tal-bniedem. Fl-istess ħin, id-

delegazzjonijiet qajmu għadd ta' kwistjonijiet ta' tħassib attwali, bħar-rata għolja tat-traffikar tal-

bnedmin fis-SFM; il-kwistjoni tal-vjolenza domestika; ir-riżervi tas-SFM dwar is-CEDAW; u l-

isfidi marbutin mad-diskriminazzjoni kontra persuni LGBT. Ir-rakkomandazzjonijiet jinkludu l-

iżvilupp ta' politika nazzjonali dwar l-ugwaljanza bejn is-sessi. 

F'Ottubru 2015, is-SFM irratifikaw il-Protokoll Fakultattiv għall-Konvenzjoni dwar id-Drittijiet tat-

Tfal b'rabta mal-involviment tat-tfal f'konflitti armati. Madankollu, għadd kbir mill-konvenzjonijiet 

internazzjonali prinċipali dwar id-drittijiet tal-bniedem għadhom ma ġewx ratifikati. Bl-appoġġ ta' 

proġett iffinanzjat mill-UE, is-SFM organizzaw konsultazzjonijiet u ħejjew rapport dwar il-

Konvenzjoni dwar id-Drittijiet tat-Tfal. Ma saret ebda żjara mill-Proċeduri Speċjali matul is-snin 

taħt skrutinju u s-SFM ma estendew l-ebda stedina permanenti. Is-SFM ma aderixxewx mal-Istatut 

ta' Ruma tal-Qorti Kriminali Internazzjonali. Is-SFM ma għandhomx istituzzjoni nazzjonali 

responsabbli għad-drittijiet tal-bniedem. 

Il-ġudikatura hija indipendenti iżda mhijiex iffinanzjata adegwatament, u dan għandu impatt 

detrimentali fuq il-funzjonament tal-qrati. Il-forza żgħira tal-pulizija nazzjonali hija responsabbli 

għall-infurzar tal-liġi lokali, filwaqt li d-difiża nazzjonali hi prevista mill-Istati Uniti tal-Amerka. 

Ir-Repubblika ta' Nauru 

Nauru esperjenza rekord imħallat rigward id-demokrazija, l-istat tad-dritt u d-drittijiet tal-bniedem. 

Is-sitwazzjoni ġenerali għal refuġjati u persuni li jfittxu l-asil fiċ-Ċentru tal-Ipproċessar Offshore 

reġjonali ma tjibitx minkejja politika ta' bibien miftuħin. F'Mejju 2016, Nauru emenda l-Kodiċi 

Kriminali tiegħu u abolixxa l-piena tal-mewt u ddekriminalizza l-omosesswalità. 

Permezz ta' proġett iffinanzjat mill-UE, l-UE ppromwoviet id-drittijiet tal-bniedem u l-ugwaljanza 

bejn is-sessi. 

L-aħħar elezzjonijiet ġenerali saru f'Lulju 2016, wara sentejn ta' taqlib, li matulhom ħamsa mis-

seba' Membri Parlamentari tal-oppożizzjoni ġew sospiżi mill-parlament. L-aċċess limitat għall-

media li hija tal-istat, in-nuqqas ta' ġurnalisti barranin, ir-restrizzjonijiet fuq il-libertà ta' espressjoni 

u projbizzjoni fuq il-media soċjali kollha fixklu l-kampanji tal-kandidati tal-oppożizzjoni. It-timijiet 

ta' osservaturi elettorali internazzjonali nnutaw għadd ta' nuqqasijiet iżda kkonkludew li l-

elezzjonijiet kienu ħielsa u ġusti. 

l-President ta' Nauru, Baron Waqa, ġie rielett; il-partit fil-gvern rebaħ 16 mit-18-il siġġu u b'hekk 

kompla jikkonsolida s-setgħa f'Nauru (il-parlament preċedenti kellu tmien Membri Parlamentari fl-

oppożizzjoni). Waħda biss mill-erba' kandidati nisa ġiet eletta (mill-ġdid). 

F'Awwissu 2016, il-gvern iddeċieda li jikkanċella l-passaporti ta' 20 persuna, inkluż eks president u 

eks Membri Parlamentari oħra għall-involviment allegat f'wieħed mill-irvelli kontra l-gvern fl-2015. 

Sussegwentement, il-Ministru għall-Protezzjoni tal-Fruntieri rċieva setgħat akbar biex jikkanċella d-

dokumenti tal-ivvjaġġar u b'hekk jipprevjeni lill-persuni milli jitilqu mill-pajjiż. 

F'Marzu 2016, 1 000 jum wara li nfetaħ iċ-Ċentru tal-Ipproċessar Offshore, 144 persuna li jfittxu l-

asil ipprotestaw għal diversi ġimgħat kontra d-detenzjoni tagħhom hemmhekk (filwaqt li 

rrikonoxxew li kienu liberi li jitilqu mill-kamp) u talbu li jiġu rikonoxxuti bħala refuġjati, peress li 

ħafna minnhom kienu ilhom jistennew aktar minn tliet snin biex tiġi vvalutata l-applikazzjoni għall-

asil tagħhom. L-aħħar inċidenti ta' awtomutilazzjoni seħħew f'Mejju, meta għadd ta' refuġjati taw 

in-nar lilhom infushom u ieħor miet minn doża eċċessiva ta' pilloli. 

Nauru ilu żmien twil jevita l-iskrutinju indipendenti miċ-Ċentru tal-Ipproċessar Offshore. Il-

ġurnalisti barranin – bl-eċċezzjoni ta' xi korrispondenti kompjaċenti magħżula apposta – jiġu 

miċħuda l-permess saħansitra li japplikaw għal viża. Lura f'Jannar 2014, Nauru żied b'ħafna t-tariffa 

għall-viżi tal-media u tan-negozju, minn AUD 200 għal AUD 8 000 (mhux rifondibbli) u minn 

AUD 400 għal AUD 6 000, rispettivament. 

Fi Frar 2016, Nauru kompla jissikka r-regoli tal-viża għall-Awstraljani u għal persuni minn New 

Zealand li issa jeħtieġu sponsorizzazzjoni/garanzija minn ċittadin ta' Nauru jekk iridu jżuru l-gżira. 

Sponsers/persuni garanti Naurujani jistgħu jeħlu sa sena ħabs għal ksur tar-reġim tal-viżi. 

Matul is-sena, id-Delegazzjoni tal-UE għall-Paċifiku wettqet démarches u attivitajiet ta' 

komunikazzjoni li jistiednu lill-Istati Gżejjer tal-Paċifiku, inkluż lil Nauru, biex jappoġġaw l-

inizjattivi u l-prijoritajiet tal-UE b'rabta mad-drittijiet tal-bniedem fil-livell tan-NU. 

B'appoġġ minn proġett iffinanzjat mill-UE, il-Membri Parlamentari li għadhom kif ġew eletti 

organizzaw djalogu dwar id-drittijiet tal-bniedem f'Diċembru 2016 u ddiskutew id-drittijiet tal-

bniedem, il-governanza tajba u l-iżvilupp sostenibbli. Intbagħat dokument ta' eżitu lill-kabinett 

b'sett ta' rakkomandazzjonijiet biex f'Nauru jsir progress b'rabta mad-drittijiet tal-bniedem. 

It-2 EPU ta' Nauru sar f'Novembru 2015 u ġie ffinalizzat f'April 2016. L-EPU indika l-isfidi 

rigward il-libertà ta' espressjoni, l-aċċess tal-ġurnalisti għall-pajjiż, il-kundizzjonijiet fiżiċi ta' 

persuni li jfittxu l-asil, u r-ratifika ta' ċerti strumenti internazzjonali. Fuq nota pożittiva, Nauru ġie 

mfaħħar għall-isforzi biex itejjeb id-drittijiet tan-nisa u tat-tfal u għar-ratifika tal-UNCAT u tal-

Konvenzjoni dwar id-Drittijiet ta' Persuni b'Diżabbiltà. 

Il-gvern ikkunsidra li huwa kien diġà implimenta 19 mill-108 rakkomandazzjoni li rċieva. Nauru 

aċċetta 60 mir-rakkomandazzjonijiet u ħa nota ta' 29 oħra. Dawk aċċettati inkludew ir-

rakkomandazzjonijiet biex jiġu rratifikati konvenzjonijiet prinċipali dwar id-drittijiet tal-bniedem 

bħall-Konvenzjoni dwar l-Eliminazzjoni ta' Kull Forma ta' Diskriminazzjoni Razzjali (CERD) u s-

CESCR, u biex tiġi stabbilita istituzzjoni nazzjonali għad-drittijiet tal-bniedem (NHRI). Ir-

rakkomandazzjonijiet 'li tagħhom ittieħdet nota' inkludew dawk li jiddekriminalizzaw l-attività 

sesswali bejn persuni tal-istess sess, li jabolixxu l-piena tal-mewt, li jiddefendu l-libertà tal-

informazzjoni, il-libertà tal-istampa u l-libertà ta' espressjoni fil-pajjiż, u dawk relatati mal-persuni 

li jfittxu l-asil, ir-refuġjati u l-migranti. 



 

 

12816/17   cd/vp  cd/CUG 348 
ANNESS DGC 2B  MT 
 

F'Mejju 2016, Nauru emenda l-Kodiċi Kriminali tiegħu, abolixxa l-piena tal-mewt u 

ddekriminalizza l-omosesswalità. Barra minn hekk, bl-appoġġ ta' proġett iffinanzjat mill-UE, fl-

2016 Nauru ppreżenta r-rapporti tiegħu li diġà kienu għalqulhom l-iskadenzi tagħhom dwar il-

Konvenzjoni dwar id-Drittijiet tat-Tfal (CRC) u l-Konvenzjoni dwar l-Eliminazzjoni ta' Kull Forma 

ta' Diskriminazzjoni kontra n-Nisa (CEDAW). Il-proġett ipprovda wkoll assistenza teknika lil 

Nauru dwar ir-ratifika tal-Protokolli Fakultattivi għas-CRC, li kienu ġew iffirmati minn Nauru fl-

2010. 

B'kuntrast ma' diversi pajjiżi oħra tal-Paċifiku, Nauru ffirma u rratifika diversi mit-trattati 

internazzjonali prinċipali dwar id-drittijiet tal-bniedem. Madankollu, il-protezzjoni legali tad-

drittijiet tal-bniedem tibqa' dgħajfa. Dan huwa primarjament minħabba inkorporazzjoni dgħajfa tat-

trattati dwar id-drittijiet tal-bniedem fil-liġi domestika u n-nuqqas ta' dispożizzjonijiet leġislattivi 

domestiċi li jiżguraw il-protezzjoni tad-drittijiet tal-bniedem. Il-kapaċità ta' Nauru li jimplimenta 

trattati internazzjonali dwar id-drittijiet tal-bniedem hija mxekkla minn kunsiderazzjonijiet 

finanzjarji u mill-piż tar-rappurtar. Ir-reviżjoni tal-kostituzzjoni, li ta' spiss issemmiet minn 

rappreżentanti Naurujani matul l-EPU preċedenti, baqgħet ma tlestietx. 

L-istabbiliment ta' istituzzjoni nazzjonali indipendenti tad-drittijiet tal-bniedem tkun pass kbir 'il 

quddiem f'termini ta' promozzjoni u protezzjoni tad-drittijiet tal-bniedem f'Nauru. 

L-ispazju politiku għall-oppożizzjoni huwa limitat minħabba n-nuqqas ta' media indipendenti, 

restrizzjonijiet fuq ġurnalisti barranin, projbizzjoni fuq il-media soċjali u miżuri punittivi adottat 

mill-gvern (pereżempju l-kanċellazzjoni ta' passaporti). 

Ir-riżoluzzjoni ta' konflitti hija qasam fejn l-intervent tal-UE potenzjalment jista' jkollu l-akbar 

impatt fl-indirizzar ta' nuqqasijiet demokratiċi f'Nauru. Madankollu, minħabba l-appoġġ finanzjarju 

sostanzjali li Nauru rċieva mill-Awstralja, l-UE ma għandhiex inċentivi li jistimulaw l-interess tal-

gvern biex jimpenja ruħu b'rabta mad-drittijiet tal-bniedem u d-demokrazija. 

Ir-Repubblika ta' Palau 

Filwaqt li b'mod ġenerali l-gvern jirrispetta d-drittijiet tal-bniedem taċ-ċittadini tiegħu, għad hemm 

problemi f'xi oqsma, inkluż il-vjolenza domestika, it-traffikar tal-bnedmin u d-diskriminazzjoni 

kontra ħaddiema barranin u l-abbuż tagħhom. 

Permezz ta' djalogu mal-pajjiż u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u parteċipazzjoni akbar min-nisa fit-teħid ta' 

deċiżjonijiet. Is-sensibilizzazzjoni u l-appoġġ għas-soċjetà ċivili u l-atturi mhux statali kienu 

elementi essenzjali għall-implimentazzjoni tal-pjan direzzjonali reġjonali għall-OSĊ fil-Paċifiku. 

Fl-2013, Palau rratifika l-Konvenzjoni dwar id-Drittijiet ta' Persuni b'Diżabbiltà (CRPD) u temm 

it-tieni u t-tielet rapporti kombinati dwar il-Konvenzjoni dwar id-Drittijiet tat-Tfal (CRC). 

B'segwitu għar-ratifika tagħha, saru serje ta' konsultazzjonijiet bi sħubija mal-Forum tal-Paċifiku 

dwar id-Diżabbiltà u s-Segretarjat tal-Forum tal-Gżejjer tal-Paċifiku, fejn ġiet abbozzata politika 

nazzjonali dwar id-diżabbiltà. Madankollu, f'Palau għadha ma ġietx promulgata leġislazzjoni li 

tipprevedi l-protezzjoni sħiħa tat-tfal u tal-persuni b'diżabbiltà. 

Għalkemm is-soċjetà Palaujana hija matrijarkali u matrilineari, in-nisa għadhom mhumiex 

rappreżentati biżżejjed fil-Kungress Nazzjonali, il-kabinett u l-ogħla livelli tas-servizz ċivili. Mill-

elezzjoni tal-2016, kien hemm erba' nisa fil-Kungress Nazzjonali magħmul minn 29 membru. In-

nisa għandhom status kważi ndaqs fis-settur pubbliku u dak privat tal-impjiegi, l-edukazzjoni u l-

ħajja pubblika. Il-fastidju sesswali u l-istupru, inkluż l-istupru konjugali, huma illegali. Il-vjolenza 

domestika mhijiex koperta minn leġislazzjoni speċifika u tibqa' problema. Madankollu, il-gvern 

wettaq sforzi ta' edukazzjoni pubblika biex jiġġieled l-abbuż tan-nisa u tat-tfal. Palau, li għadu ma 

rratifikax il-Konvenzjoni dwar l-Eliminazzjoni ta' Kull Forma ta' Diskriminazzjoni kontra n-Nisa 

(CEDAW), iffoka fuq programmi ta' sensibilizzazzjoni u konsultazzjonijiet mal-partijiet 

ikkonċernati ewlenin, inkluż mal-gruppi tradizzjonali tan-nisa. 

Ir-regolamenti li jagħmluha estremament diffiċli biex ħaddiema barranin ibiddlu l-impjegatur 

ladarba jaslu f'Palau, ipoġġu lill-ħaddiema barranin f'riskju akbar ta' servitù involontarju u servitù 

għad-dejn. B'riżultat ta' dan, il-ħaddiema barranin huma soġġetti għal diskriminazzjoni u huma fil-

mira ta' reati żgħar u xi drabi vjolenti, kif ukoll ta' atti dannużi oħra kontra persuni u proprjetà. 

Il-leġislazzjoni ta' Palau ma tipprevedix l-għoti ta' asil jew tal-istatus ta' refuġjat u l-gvern ma 

stabbilixxiex sistema formali għall-għoti ta' protezzjoni lir-refuġjati. Fil-prattika l-gvern madankollu 

pprovda xi protezzjoni kontra l-espulsjoni jew ir-ritorn ta' refuġjati lejn pajjiżi fejn tkun mhedda 

ħajjithom jew il-libertà tagħhom. 

L-UE tiffinanzja s-Segretarjat tal-Forum tal-Gżejjer tal-Paċifiku u l-proġett tat-Tim tar-Riżorsi tad-

Drittijiet Reġjonali tal-Komunità tal-Paċifiku, li għandu l-għan li jżid ir-rata ta' ratifika u 

implimentazzjoni mill-Gżejjer tal-Paċifiku tat-trattati dwar id-drittijiet tal-bniedem. Il-proġett 

implimenta firxa ta' attivitajiet bilaterali u reġjonali. F'April 2016 appoġġa l-Forum reġjonali dwar 

id-Drittijiet tal-Bniedem u l-Media li adotta "Dikjarazzjoni dwar approċċ ibbażat fuq id-Drittijiet 

tal-Bniedem lejn il-ġurnaliżmu fil-Paċifiku". Huwa wettaq ukoll il-Konsultazzjoni reġjonali dwar il-

Ġeneru u l-Liġi tal-2016 rigward l-Implimentazzjoni tal-Leġislazzjoni dwar il-Vjolenza Domestika. 

B'kont meħud tal-fatt li l-Membri Parlamentari mir-reġjun tal-Paċifiku kienu adottaw Dikjarazzjoni 

fl-2015 li tirrikonoxxi r-rwol vitali tal-parlament u l-membri parlamentari li jirrispettaw, 

jissodisfaw, jipproteġu u jippromwovu d-drittijiet tal-bnedmin inerenti kollha fil-Paċifiku, il-proġett 

organizza diversi djalogi dwar id-drittijiet tal-bniedem ma' membri parlamentari nazzjonali biex isir 

progress b'rabta mad-drittijiet tal-bniedem, il-governanza tajba u l-iżvilupp. 

L-UE ħadmet mill-qrib mal-gvern, l-organizzazzjonijiet reġjonali, is-soċjetà ċivili u donaturi oħra. 

Fil-Programm Indikattiv Nazzjonali ta' Palau mfassal taħt il-11-il FEŻ, kien hemm allokazzjoni 

finanzjarja speċifika għall-OSĊ (EUR 0.2 miljun). 

Palau m'għandux istituzzjoni nazzjonali responsabbli għad-drittijiet tal-bniedem iżda l-gvern 

esprima l-intenzjoni tiegħu li jistabbilixxiha, filwaqt li nnota matul it-tieni EPU tiegħu li l-pajjiż ser 

ikun qed ifittex l-assistenza tas-sħab tiegħu biex jikseb ir-riżorsi speċjalizzati biex jagħmel dan. 

Palau għandu Kumitat ta' Rappurtar dwar il-konvenzjonijiet tan-NU dwar id-drittijiet tal-bniedem. 

Palau sarlu t-tieni Eżami Perjodiku Universali tiegħu f'Jannar 2016. Ir-rakkomandazzjonijiet li 

saru inkludew ir-ratifika ta' trattati prinċipali dwar id-drittijiet tal-bniedem li diġà ġew iffirmati, 

inkluż is-CEDAW, l-ICCPR, l-ICESCR u l-UNCAT. Palau ma aderixxiex mal-Istatut ta' Ruma tal-

Qorti Kriminali Internazzjonali. 

Il-kwistjoni tal-vjolenza fuq in-nisa ġiet enfasizzata fl-Istudju reċenti dwar Palau rigward is-Saħħa 

u s-Sikurezza tal-Familja. Barra minn hekk, bħalissa qed tiġi abbozzata politika dwar l-integrazzjoni 

tal-ugwaljanza bejn is-sessi li essenzjalment tintegra l-ugwaljanza bejn is-sessi fil-politiki u l-

programmi governattivi nazzjonali u statali. 

M'hemm ebda liġi li tindirizza l-orjentazzjoni sesswali u l-identità tal-ġeneru. L-attività sesswali 

bejn persuni tal-istess sess ġiet legalizzata fl-2014. 

Ċerti uffiċjali pubbliċi ta' grad għoli (id-Delegat tal-Kamra u l-eks viċi president) iffaċċjaw akkużi 

ta' korruzzjoni f'dawn l-aħħar snin. F'Awwissu 2016, l-Uffiċċju tal-Ombudsman talab mandat 

legali aktar ċar flimkien ma' indipendenza akbar. F'Jannar 2016, in-NU organizzat 

konsultazzjonijiet kontra l-korruzzjoni bil-għan li jħeġġu lil Palau biex jieħu impenn ikbar b'rabta 

mal-Konvenzjoni tan-Nazzjonijiet Uniti kontra l-Korruzzjoni. 

Palau adotta miżuri legali u strateġiji ta' infurzar biex jiġġieled it-traffikar tal-bnedmin. Il-liġijiet 

jinkludu protezzjonijiet fl-oqsma tal-impjieg u d-detenzjoni illegali ta' dokumenti tal-ivvjaġġar. 

Madankollu jinħtieġu aktar sforzi b'rabta mal-infurzar tal-leġislazzjoni nazzjonali peress li Palau 

jibqa' pajjiż destinatarju għal nisa soġġetti għat-traffikar tal-bnedmin għal skopijiet sesswali u għal 

nisa u rġiel soġġetti għal xogħol sfurzat. 

Tuvalu 

Is-sitwazzjoni ġenerali tad-drittijiet tal-bniedem fil-pajjiż tjiebet, u ma hemm ebda abbuż 

sistematiku tad-drittijiet tal-bniedem. Il-vjolenza sessista (GBV) għandha l-għeruq f'normi ta' mġiba 

tradizzjonali. L-akbar sfida għal Tuvalu hi t-tibdil fil-klima. Tuvalu jinsab f'riskju li jsir inabitabbli 

sal-aħħar tas-seklu, li jwassal għal kwistjonijiet ta' migrazzjoni. 

Hemm potenzjal limitat għal kapaċità amministrattiva minħabba popolazzjoni baxxa (10 000), u 

dan joħloq restrizzjonijiet partikolari rigward il-forniment ta' rapporti regolari taħt l-istrumenti tan-

NU, li jirriżulta f'data insuffiċjenti għal valutazzjoni tas-sitwazzjoni. 

Permezz tad-djalogu mal-pajjiżi u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u parteċipazzjoni akbar min-nisa fit-teħid ta' 

deċiżjonijiet. Is-sensibilizzazzjoni u l-appoġġ għas-soċjetà ċivili u l-atturi mhux statali kienu 

elementi essenzjali għall-implimentazzjoni tal-pjan direzzjonali reġjonali għall-OSĊ fil-Paċifiku. 

B'appoġġ minn proġett iffinanzjat mill-UE, il-Membri Parlamentari li għadhom kif ġew eletti 

organizzaw djalogu dwar id-drittijiet tal-bniedem f'Awwissu 2015. Bħala eżitu ta' dawn id-

diskussjonijiet, il-Gvern ta' Tuvalu approva l-pjan ta' azzjoni nazzjonali dwar id-drittijiet tal-

bniedem 2016-2020 f'Ottubru 2016, li għandu jitnieda fil-bidu tal-2017. 

L-UE ħadmet mill-qrib ukoll mal-gvern, l-organizzazzjonijiet reġjonali, is-soċjetà ċivili u donaturi 

oħra. Fil-Programmi Indikattivi Nazzjonali mfassla taħt il-11-il Fond Ewropew għall-Iżvilupp 

(FEŻ), kien hemm allokazzjoni finanzjarja speċifika għall-OSĊ (EUR 0.3 miljun). 

L-UE tiffinanzja wkoll lis-Segretarjat tal-Forum tal-Gżejjer tal-Paċifiku (PIFS) u l-proġett tat-Tim 

tar-Riżorsi tad-Drittijiet Reġjonali tal-Komunità tal-Paċifiku (SPC RRRT), li għandu l-għan li jżid 

ir-rata ta' ratifika u implimentazzjoni mill-Gżejjer tal-Paċifiku tat-trattati dwar id-drittijiet tal-

bniedem. Il-proġett implimenta firxa ta' attivitajiet bilaterali u reġjonali. F'April 2016 appoġġa l-

Forum reġjonali dwar id-Drittijiet tal-Bniedem u l-Media li adotta "Dikjarazzjoni dwar approċċ 

ibbażat fuq id-Drittijiet tal-Bniedem lejn il-ġurnaliżmu fil-Paċifiku". Huwa wettaq ukoll il-

Konsultazzjoni reġjonali dwar il-Ġeneru u l-Liġi tal-2016 rigward l-Implimentazzjoni tal-

Leġislazzjoni dwar il-Vjolenza Domestika. 

Tuvalu jaderixxi mat-tliet Konvenzjonijiet prinċipali tad-Drittijiet tal-Bniedem: CEDAW, CRC u 

CRPD. Ġiet abbozzata politika dwar id-diżabbiltà u f'Marzu 2016 tniedu l-konsultazzjonijiet 

nazzjonali dwarha. Bl-appoġġ tal-UE, Tuvalu qed jaħdem lejn l-istabbiliment ta' istituzzjoni 

nazzjonali tad-drittijiet tal-bniedem. S'issa l-parlament ippermetta lill-Kummissjoni tal-Ombudsman 

biex taħdem fuq diversi tipi ta' lmenti. Tuvalu stabbilixxa wkoll diversi kumitati u gruppi ta' azzjoni 

biex jimmonitorjaw l-implimentazzjoni ta' strumenti internazzjonali u jaħdmu fuq il-promozzjoni 

tagħhom. Bħalissa hemm żewġ gruppi ta' azzjoni li ġew stabbiliti biex jimmonitorjaw l-adeżjoni 

mas-CEDAW u jikkonformaw mal-obbligi ta' rappurtar tal-EPU. 

L-Istat Indipendenti ta' Samoa 

Is-sitwazzjoni ġenerali fil-pajjiż b'rabta mad-drittijiet tal-bniedem tjiebet ftit meta mqabbel 

mas-snin preċedenti. B'mod ġenerali, id-drittijiet tal-bniedem f'Samoa huma protetti bil-liġi, 

madankollu hemm it-tendenza li l-infurzar u l-implimentazzjoni ta' dawn il-protezzjonijiet ma 

jkunux suffiċjenti. Il-vjolenza sessista u d-diskriminazzjoni kontra n-nisa jibqagħu sors ta' tħassib 

serju. 

Permezz tad-djalogu mal-pajjiżi u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u parteċipazzjoni akbar min-nisa fit-teħid ta' 

deċiżjonijiet. Is-sensibilizzazzjoni u l-appoġġ għas-soċjetà ċivili u l-atturi mhux statali kienu 

elementi essenzjali għall-implimentazzjoni tal-pjan direzzjonali reġjonali għall-OSĊ fil-Paċifiku. 

Fl-elezzjonijiet parlamentari fl-4 ta' Marzu 2016, il-Partit tal-Protezzjoni tad-Drittijiet tal-Bniedem 

(HRPP) li jiggverna rebaħ 44 mid-49 siġġu fil-parlament. Ir-rebħa b'maġġoranza kbira ta' voti 

kkawżat xi tħassib u tefgħet dawl fuq il-ħtieġa li soċjetà ċivili effettiva timpenja ruħha mal-gvern 

favur iktar sensibilizzazzjoni. 

Fl-2013, il-Gvern Samoan għadda emendi kostituzzjonali li introduċew kwota minima ta' 10 % 

għall-membri nisa tal-parlament. Fl-elezzjonijiet ta' Marzu 2016 erba' nisa biss ġew eletti fil-

parlament. Il-mara li warajhom irċeviet it-tieni l-ogħla għadd ta' voti, Faaulusau Rosa Duffy-

Stowers, imbagħad ġiet eletta permezz tas-sistema ta' kwoti, biex b'hekk saru ħamsa n-nisa eletti, 

mit-total ta' 50 membru tal-parlament. 

Fl-2016, Samoa rratifikat it-tliet Protokolli Fakultattivi kollha għall-Konvenzjoni dwar id-Drittijiet 

tat-Tfal: il-Protokoll Fakultattiv dwar il-bejgħ tat-tfal, il-prostituzzjoni tat-tfal u l-pornografija tat-

tfal, il-Protokoll Fakultattiv dwar proċedura tal-komunikazzjoni, u l-Protokoll Fakultattiv dwar l-

involviment tat-tfal f'konflitti armati. 

Il-vjolenza fuq it-tfal għadha kwistjoni ta' tħassib u ġeneralment tiġi ttollerata bħala forma ta' 

dixxiplina; id-dixxiplina fiżika eċċessiva tradizzjonalment titqies bħala dritt tal-ġenitur aktar milli 

kwistjoni ta' drittijiet tal-bniedem. Kwistjoni relatata hija dik tal-abbuż sesswali tat-tfal, speċjalment 

fil-familja. Tfal fl-età tal-iskola ta' spiss jiġu ingaġġati bħala bejjiegħa fit-toroq, għalkemm f'dawn l-

aħħar snin il-gvern ħa diversi passi biex jipproteġi lit-tfal permezz tal-introduzzjoni ta' leġislazzjoni 

nazzjonali, l-istabbiliment ta' task force, u r-ratifika tal-konvenzjonijiet fundamentali kollha tal-ILO. 

Filwaqt li b'mod ġenerali l-libertà tal-media tiġi rrispettata sew f'Samoa, kien hemm diversi 

rapporti ta' theddid iżolat kontra l-ġurnalisti. F'Lulju 2016, il-gvern stabbilixxa l-Kunsill tal-Media 

ta' Samoa, li jeżerċita awtorità fuq l-entitajiet tal-media kollha fil-pajjiż irrispettivament mis-sħubija 

fil-Kunsill, li jwassal għal biżgħat ta' kontroll eċċessiv mill-gvern. 

Intużaw laqgħat bilaterali f'diversi livelli bħala pjattaforma biex tippromwovi r-rispett għad-drittijiet 

tal-bniedem u l-ugwaljanza bejn is-sessi fir-reġjun tal-Paċifiku inkluż Samoa. 

L-ewwel Djalogu Politiku Msaħħaħ bejn l-UE u Samoa skont l-Artikolu 8 tal-Ftehim ta' Cotonou 

sar f'Apia fl-4 ta' Ottubru 2016. Id-djalogu attendew għalih rappreżentanti mis-soċjetà ċivili u s-

settur privat. L-UE faħħret lil Samoa għall-progress reċenti tagħha fil-qasam tad-drittijiet tal-

bniedem u l-partijiet iddiskutew l-isfidi li fadal, inkluż ir-ratifika tat-trattati internazzjonali dwar id-

drittijiet tal-bniedem msemmija hawn fuq. L-UE stiednet lil Samoa biex teżamina l-possibbiltà li 

tiddekriminalizza l-omosesswalità maskili. 

L-UE tipprovdi finanzjament lis-soċjetà ċivili taħt il-Programm ta' Appoġġ għas-Soċjetà Ċivili tal-

11-il Fond Ewropew għall-Iżvilupp. Wieħed mill-miri tiegħu huwa li jissaħħaħ il-leħen u r-rwol ta' 

monitoraġġ tas-soċjetà ċivili f'Samoa sabiex jissaħħaħ ir-rispett tad-drittijiet tal-bniedem, u b'mod 

partikolari d-drittijiet tan-nisa, b'fokus speċifiku fuq it-tnaqqis tal-vjolenza u d-diskriminazzjoni 

kontra n-nisa. 

Il-finanzjament tal-UE ppermetta li l-UNICEF u t-Tim tar-Riżorsi għad-Drittijiet Reġjonali tal-

Komunità tal-Paċifiku (RRRT) jipprovdu taħriġ fl-2016, flimkien mal-Gvern Samoan, biex isiru 

rapporti b'rabta mat-trattati rigward il-Konvenzjoni dwar id-Drittijiet tat-Tfal u r-ratifika tal-

Protokolli Fakultattivi tagħha. Permezz tad-djalogu mal-pajjiżi u permezz ta' diversi strumenti 

finanzjarji, l-UE ppromwoviet id-drittijiet tal-bniedem, l-ugwaljanza bejn is-sessi u parteċipazzjoni 

akbar min-nisa fit-teħid ta' deċiżjonijiet. Is-sensibilizzazzjoni u l-appoġġ għas-soċjetà ċivili u l-

atturi mhux statali kienu elementi essenzjali għall-implimentazzjoni tal-pjan direzzjonali reġjonali 

għall-OSĊ fil-Paċifiku. Għal dak il-għan, l-UE ħadmet mill-qrib ukoll mal-gvern, l-

organizzazzjonijiet reġjonali, is-soċjetà ċivili u donaturi oħra. Fil-Programm Indikattiv Nazzjonali 

mfassal taħt il-11-il FEŻ, kien hemm allokazzjoni finanzjarja speċifika għall-OSĊ f'Samoa 

(EUR 2 miljun). 

Samoa ġiet soġġetta għat-tieni Eżami Perjodiku Universali tagħha f'Mejju 2016. Ir-

rakkomandazzjonijiet inkludew ir-ratifika tal-Konvenzjoni dwar id-Drittijiet ta' Persuni 

b'Diżabbiltà, il-Konvenzjoni kontra t-Tortura, u l-Konvenzjoni Internazzjonali dwar id-Drittijiet 

Ekonomiċi, Soċjali u Kulturali. Wara l-ewwel EPU (2011) tagħha, Samoa tat is-setgħa lill-Uffiċċju 

tal-Ombudsman biex jittratta kwistjonijiet tad-drittijiet tal-bniedem fl-2013, biex b'hekk tissodisfa l-

impenn tagħha li toħloq istituzzjoni nazzjonali tad-drittijiet tal-bniedem (NHRI). L-Uffiċċju tal-

Ombudsman jitqies effettiv u jopera mingħajr indħil mill-gvern jew mill-partiti politiċi, u 

f'Lulju 2016 ġie akkreditat bħala NHRI "status A" mill-Alleanza Globali tal-Istituzzjonijiet 

Nazzjonali tad-Drittijiet tal-Bniedem – kisba sinifikanti fil-kuntest reġjonali. 

Ir-Repubblika tal-Gżejjer Marshall (RMI) 

Ir-Repubblika tal-Gżejjer Marshall qed tkompli tagħmel progress fil-kuntest tad-drittijiet tal-

bniedem u l-governanza, iżda bħall-biċċa l-kbira tal-Pajjiżi Gżejjer fil-Paċifiku, hija mxekkla minn 

nuqqas ta' riżorsi umani. It-tibdil fil-klima u d-diżastri ambjentali jibqgħu l-aktar theddid gravi. Jekk 

il-livell tal-baħar jibqa' jogħla bir-rata attwali, hemm ir-riskju li sa tmiem is-seklu r-Repubblika tal-

Gżejjer Marshall ssir inabitabbli. Il-pajjiż kien wieħed minn tal-ewwel li rratifika l-Ftehim ta' Pariġi 

fi Frar 2016. 

Permezz tad-djalogu mal-pajjiż u permezz ta' diversi strumenti finanzjarji, l-UE ppromwoviet id-

drittijiet tal-bniedem, l-ugwaljanza bejn is-sessi u parteċipazzjoni akbar tan-nisa fit-teħid ta' 

deċiżjonijiet. Is-sensibilizzazzjoni u l-appoġġ għas-soċjetà ċivili u l-atturi mhux statali kienu 

elementi essenzjali għall-implimentazzjoni tal-pjan direzzjonali reġjonali għall-OSĊ fil-Paċifiku. 

Fis-27 ta' Jannar 2016, is-Sinjura Hilda Heine saret l-ewwel President mara tal-pajjiż (u l-ewwel 

mara eletta Kap ta' Stat fil-Paċifiku). 

In-nisa għadhom mhux rappreżentati biżżejjed fl-oqsma kollha tal-ħajja politika iżda wara l-

elezzjonijiet ġenerali, l-għadd ta' membri parlamentari nisa żdied minn mara waħda għal tliet nisa. 

Xi attivisti pproponew li l-kostituzzjoni tiġi emendata biex tipprevedi li jiġu riżervati seba' siġġijiet 

għan-nisa, għalkemm biex issir bidla fil-Kostituzzjoni jenħtieġu referendum u maġġoranza ta' żewġ 

terzi. 

Il-vjolenza sessista għadha kwistjoni ta' tħassib fir-Repubblika tal-Gżejjer Marshall. Madwar 22 % 

tan-nisa kollha Marhsalljani rrappurtaw li esperjenzaw vjolenza fiżika matul it-12-il xahar 

preċedenti. Minn dakinhar, il-Parlament adotta l-Att dwar il-Prevenzjoni u l-Protezzjoni kontra l-

Vjolenza Domestika. 

Il-piena korporali hi illegali fl-iskejjel iżda għadha permessa fid-djar. M'hemm l-ebda età minima 

għat-tħaddim tat-tfal. Huma 80 % biss tal-istudenti li jattendu l-iskola primarja li jilħqu t-tmien sena 

u 70 %-75 % minnhom biss jibdew l-iskola sekondarja għolja. Huma biss ftit is-servizzi għall-

protezzjoni tat-tfal, u l-Uffiċċju għad-Drittijiet tal-Bniedem fil-Ministeru għall-Affarijiet Interni ma 

għandux persunal biżżejjed. 

Matul is-sena, id-Delegazzjoni tal-UE għall-Paċifiku wettqet démarches u attivitajiet ta' 

komunikazzjoni fejn stiednet lill-Istati Gżejjer tal-Paċifiku, inkluż lir-Repubblika tal-Gżejjer 

Marshall, biex jappoġġaw l-inizjattivi u l-prijoritajiet tal-UE dwar id-drittijiet tal-bniedem fil-livell 

tan-NU. 

Bl-appoġġ ta' proġett iffinanzjat mill-UE, il-Membri Parlamentari li kienu għadhom kif ġew eletti 

kellhom Djalogu dwar id-Drittijiet tal-Bniedem fi Frar 2016. Huma rrakkomandaw li jiġi żviluppat 

Pjan ta' Azzjoni Nazzjonali dwar id-Drittijiet tal-Bniedem u li jsiru sforzi favur l-istabbiliment ta' 

Istituzzjoni Nazzjonali għad-Drittijiet tal-Bniedem. Matul id-Djalogu, il-Gvern impenja ruħu li kull 

sena ssir allokazzjoni mir-riżorsi għall-moviment nazzjonali tan-nisa fir-Repubblika tal-Gżejjer 

Marshall, biex jipprovdi servizzi lil vittmi superstiti tal-vjolenza domestika. 

F'Mejju 2016, il-kwistjoni tad-drittijiet tal-bniedem ġiet diskussa waqt djalogu politiku informali 

mal-gvern il-ġdid. 

L-UE ħadmet mill-qrib mal-gvern, l-organizzazzjonijiet reġjonali, is-soċjetà ċivili u donaturi oħra. 

Fil-Programm Indikattiv Nazzjonali tar-Repubblika tal-Gżejjer Marshall li tfassal taħt il-11-il FEŻ, 

kien hemm allokazzjoni finanzjarja speċifika għall-OSĊ (EUR 0.4 miljun). 

L-UE tiffinanzja wkoll is-Segretarjat tal-Forum tal-Gżejjer tal-Paċifiku u l-proġett tat-Tim tar-

Riżorsi għad-Drittijiet Reġjonali tal-Komunità tal-Paċifiku bil-għan li tiżdied ir-rata ta' ratifika u 

implimentazzjoni mill-Gżejjer tal-Paċifiku tat-trattati dwar id-drittijiet tal-bniedem. Il-proġett 

implimenta firxa ta' attivitajiet bilaterali u reġjonali. F'April 2016 dan appoġġa Forum reġjonali 

dwar id-Drittijiet tal-Bniedem u l-Media li adotta Dikjarazzjoni dwar approċċ ibbażat fuq id-

drittijiet tal-bniedem lejn il-ġurnaliżmu fil-Paċifiku. Huwa wettaq ukoll Konsultazzjoni reġjonali 

tal-2016 dwar il-Ġeneru u l-Liġi, rigward l-Implimentazzjoni tal-Leġislazzjoni dwar il-Vjolenza 

Domestika. B'kont meħud tal-fatt li fl-2015 il-Membri Parlamentari mir-reġjun tal-Paċifiku adottaw 

Dikjarazzjoni li tirrikonoxxi r-rwol vitali tal-Parlament u l-membri parlamentari li jirrispettaw, 

jissodisfaw, jipproteġu u jippromwovu d-drittijiet tal-bnedmin inerenti kollha fil-Paċifiku, il-proġett 

organizza diversi Djalogi dwar id-drittijiet tal-bniedem ma' membri parlamentari nazzjonali biex isir 

progress b'rabta mad-drittijiet tal-bniedem, il-governanza tajba u l-iżvilupp. 

It-traffikar tal-bnedmin għadu kwistjoni li tirrikjedi li jsiru sforzi ikbar biex jiġu protetti l-vittmi u 

biex jitjieb l-infurzar tal-leġislazzjoni nazzjonali. 

In-New Zealand 

Fl-2016 is-sitwazzjoni tad-drittijiet tal-bniedem fil-pajjiż baqgħet pożittiva. Il-Gvern ta' New 

Zealand għandu qafas istituzzjonali robust biex jippromwovi u jipproteġi d-drittijiet tal-bniedem. It-

tħassib dwar id-drittijiet tal-bniedem fi New Zealand b'mod ġenerali jibqa' relattivament marġinali, 

b'xi sitwazzjonijiet problematiċi fit-tul li jeħtieġ li jitjiebu, bħall-faqar fost it-tfal, il-vjolenza fil-

familja u kwistjonijiet soċjoekonomiċi relatati mal-komunitajiet tal-Maori u l-Pasifika. 

Id-Delegazzjoni tal-UE f'Wellington identifikat żewġ kwistjonijiet ta' prijorità għall-perijodu 2016-

2020: il-vjolenza domestika, inkluż il-vjolenza fuq in-nisa, u s-sitwazzjoni tal-Maori. 

Il-kwistjonijiet ewlenin taħt skrutinju fl-2016 kienu l-vjolenza domestika, is-sitwazzjoni tal-Maori, 

id-drittijiet tat-tfal, id-drittijiet ta' persuni b'diżabbiltà, ir-rati ta' suwiċidju (l-ogħla rata ta' suwiċidji 

fost l-adolexxenti), l-LGBTQI, id-differenza bejn il-pagi tal-irġiel u tan-nisa, in-nisa fi rwoli ta' 

tmexxija (l-għadd ta' nisa bħala diretturi tal-kumpanniji qed jonqos), l-isfruttament tal-ħaddiema 

(ħaddiema migranti l-aktar fis-setturi tal-kostruzzjoni, tal-ospitalità u tal-prodotti tal-ħalib), il-

bullying, id-dritt għall-privatezza (jinħtieġu xi riformi leġislattivi), iċ-ċittadini ta' New Zealand 

indebitament miżmuma f'ċentri ta' detenzjoni offshore tal-Awstralja. 

Id-Delegazzjoni ltaqgħet mal-Kummissjoni indipendenti għad-Drittijiet tal-Bniedem fi tliet 

okkażjonijiet biex tiddiskuti s-sitwazzjoni ġenerali fi New Zealand u l-għodod operattivi tal-pajjiż. 

Il-Kummissarju għad-Drittijiet tal-Bniedem ta' New Zealand, David Rutherford, ġie mistieden għal-

laqgħa tal-Kapijiet ta' Missjonijiet f'Ġunju 2016 u ta informazzjoni dettaljata dwar is-sitwazzjoni fi 

New Zealand u l-prijoritajiet futuri tal-Kummissjoni, filwaqt li wieġeb ukoll għall-mistoqsijiet. Il-

kuntatt bejn id-Delegazzjoni u l-Kummissjoni għadu għaddej u r-relazzjonijiet huma eċċellenti. 

Abbażi tar-riformi implimentati fl-2015, il-Gvern ta' New Zealand introduċa aktar minn 50 bidla fl-

Att dwar il-Vjolenza Domestika tal-1995. Dawn il-bidliet japplikaw kemm għal-liġijiet ċivili kif 

ukoll kriminali, inkluż il-promozzjoni ta' intervent bikri u effettiv u l-projbizzjoni ta' żwiġijiet 

koerċittivi jew sfurzati. Il-Gvern ta' New Zealand implimenta wkoll pakkett ta' NZD 790 miljun 

għal tfal privati mill-ħtiġijiet materjali, b'reazzjoni għal xi kwistjonijiet identifikati mill-Kumitat 

tan-NU dwar id-Drittijiet tat-Tfal. 

F'Ottubru 2016, l-UE u New Zealand iffirmaw Ftehim ta' Sħubija għar-Relazzjonijiet u l-

Kooperazzjoni (PARC). Tal-aħħar jinkludi kwistjonijiet marbutin mad-drittijiet tal-bniedem u mal-

ugwaljanza bejn is-sessi bħala oqsma ta' kooperazzjoni. Skont il-politika tal-UE, il-kwistjonijiet 

marbutin mal-ugwaljanza bejn is-sessi (inkluż kwistjonijiet relatati mad-drittijiet tal-bniedem) ġew 

indirizzati wkoll f'konsultazzjonijiet regolari ta' livell għoli, inkluż fil-Konsultazzjoni Trilaterali 

bejn l-Awstralja, New Zealand u l-UE dwar il-Paċifiku fi Frar 2016 u fl-aħħar djalogu bejn l-UE u 

New Zealand dwar is-sigurtà li sar f'Ġunju 2016. 

Ma hemm ebda diplomazija pubblika attiva mill-UE fi New Zealand dwar id-drittijiet tal-bniedem 

peress li tal-aħħar huma rispettati f'livelli kompatibbli mal-istandards tas-soċjetajiet tal-Punent u l-

oqfsa legali internazzjonali rilevanti. Madankollu, isir kuntatt regolari mal-partijiet ikkonċernati 

rilevanti fil-pajjiż, inkluż il-Kummissjoni ta' New Zealand għad-Drittijiet tal-Bniedem. Minn żmien 

għal żmien jiġu organizzati attivitajiet ta' sensibilizzazzjoni pubblika mid-Delegazzjoni tal-UE u l-

missjonijiet diplomatiċi tal-Istati Membri residenti fil-pajjiż, dwar suġġetti bħall-ugwaljanza bejn 

is-sessi jew id-drittijiet tan-nisa. 

Kollox ma' kollox, l-akbar sfida hija l-livell kultant baxx ta' riżorsi allokati għall-implimentazzjoni 

effettiva ta' riformi jew pjanijiet ta' azzjoni. Il-vjolenza domestika u s-sitwazzjoni tal-Maori ser 

jibqgħu l-kwistjonijiet ewlenin li għandhom jiġu indirizzati fis-snin li ġejjin. Il-Maori 

jirrappreżentaw aktar minn 50 % tal-popolazzjoni tal-ħabs fi New Zealand (60 % fil-każ tan-nisa). 

L-Istat Indipendenti ta' Papua New Guinea 

Papua New Guinea (PNG) għaddejja minn trasformazzjoni vibranti fis-soċjetà u qed tindirizza firxa 

wiesgħa ta' sfidi marbutin mad-drittijiet tal-bniedem. Reazzjonijiet adegwati u l-implimentazzjoni 

min-naħa tal-aġenziji tal-gvern għadhom madankollu limitati u jimxu bil-mod. Minkejja li sar sforz 

tajjeb b'rabta mal-iżvilupp ta' politika matul l-aħħar sentejn, hemm lok għal titjib fl-

implimentazzjoni tal-politika u l-kapaċitajiet istituzzjonali. 

Jeħtieġ li tonqos il-vjolenza sessista, li tiġi appoġġata l-ġlieda kontra l-abbuż tat-tfal, u li jiġu 

implimentati konvenzjonijiet internazzjonali. 

It-tħassib ewlieni dwar id-drittijiet tal-bniedem fil-pajjiż huwa l-vjolenza sessista, il-vjolenza fuq it-

tfal, u t-tortura u l-qtil marbutin mas-seħer. L-għadd ta' każijiet ta' stupru u vjolenza min-naħa tas-

sieħeb intimu huwa wieħed fost l-ogħla fid-dinja. Ħafna mill-każijiet għadhom ma jiġux irrappurtati 

u ftit wisq minn dawk irrapportati jiġu segwiti b'mod adegwat. 

Id-dokument ta' strateġija nazzjonali ferm importanti u tant mistenni dwar l-Vjolenza Sessista 

(GBV) ġie approvat mill-Kunsill Eżekuttiv Nazzjonali fit-13 ta' Diċembru 2016. L-istabbiliment ta' 

kumitat parlamentari speċjali tal-GBV u Kunsill u segretarjat nazzjonali tal-GBV kien parti mill-

istrateġija nazzjonali li ser titnieda fi Frar 2017. 

Fl-2016 kien hemm żieda fir-rappurtar mill-media u għarfien akbar dwar il-GBV, li intensifikaw 

matul it-Tazza tad-Dinja tan-Nisa ta' Taħt l-20 sena tal-FIFA f'Papua New Guinea f'Novembru u 

Diċembru, li kienet pjattaforma ideali biex tissensibilizza u tippromwovi bidla fl-imġiba. 

Raġunijiet kulturali u reliġjużi jipprevjenu lil PNG milli tuża l-piena tal-mewt, madankollu din 

tinżamm fil-liġi biex taġixxi bħala deterrent (l-aħħar eżekuzzjoni saret fl-1954). L-opinjoni pubblika 

dwar l-abolizzjoni tagħha tibqa' maqsuma. Il-piena tal-mewt ġiet introdotta fil-liġi fl-1902 u fil-

mument tal-indipendenza ta' PNG fl-1975 tliet reati kriminali kienu jġorru l-piena tal-mewt. 

Madankollu, mill-2013 kien hemm sitta (it-tradiment tal-istat, il-piraterija, it-tentattiv ta' piraterija 

bi vjolenza, il-qtil marbut mas-seħer, l-istupru aggravat u s-serq aggravat). Fi Frar 2016, il-Prim 

Ministru ħabbar pubblikament li ġie sospiż ir-rieżami tal-arranġamenti ta' implimentazzjoni għal 

eżekuzzjonijiet. 

F'termini ta' prosekuzzjoni tat-trasgressuri, ikun hemm drabi fejn id-digrieti tal-qorti ma jkunux 

irrispettati jew infurzati mill-aġenziji tal-infurzar tal-liġi. Ġew irrappurtati każijiet ta' evidenza 

"mitlufa" jew imbagħbsa, speċjalment dawn jinvolvi każijiet kontroversjali jew ta' profil għoli. 

Il-kooperazzjoni msaħħa tal-gvern mal-organizzazzjonijiet tas-soċjetà ċivili (OSĊ), bħala sħab fil-

proċess ta' żvilupp tal-pajjiż, u l-ħtieġa għal tali kooperazzjoni fl-oqsma speċifiċi tas-saħħa bażika, 

l-edukazzjoni, l-ilma u s-sanità, il-liġi u l-ordni, il-politika u l-governanza, id-drittijiet tal-bniedem u 

l-emanċipazzjoni ekonomika, ser ittejjeb l-involviment tal-OSĊ fil-formulazzjoni tal-politika u r-

riformi politiċi, kif ukoll il-kapaċità tagħhom li jkollhom aċċess għal mekkaniżmi ta' finanzjament 

tal-gvern. 

L-Emenda tal-Att dwar il-Ġestjoni tal-Finanzi Pubbliċi (PFMA), li ser tidħol fis-seħħ fl-

1 ta' Jannar 2017, titqies bħala pass importanti fil-ġlieda kontra l-korruzzjoni (u hi marbuta mal-

appoġġ tal-UE għar-riforma tal-ġestjoni tal-finanzi pubbliċi). 

Id-djalogu politiku sar fit-22 ta' Novembru 2016; PNG ġiet imħeġġa tagħmel progress b'rabta mal-

proċess ta' ratifika tal-Konvenzjoni kontra t-Tortura u Trattament jew Pieni Krudili, Inumani jew 

Degradanti oħra; li tikkunsidra r-ratifika tal-Istatut ta' Ruma tal-Qorti Kriminali Internazzjonali; u li 

tirrifletti dwar l-abolizzjoni tal-piena tal-mewt (li ġiet abolita mill-biċċa l-kbira tal-Istati Gżejjer tal-

Paċifiku). L-UE ssottolinjat ukoll l-importanza tal-istabbiliment ta' istituzzjoni nazzjonali għad-

drittijiet tal-bniedem li tista' tavvanza l-implimentazzjoni ta' politiki dwar id-drittijiet tal-bniedem u 

tar-rakkomandazzjonijiet tal-EPU. 

Matul l-2016, id-Delegazzjoni tal-UE organizzat diversi laqgħat bilaterali fil-livelli kollha ma' atturi 

statali, missjonijiet diplomatiċi, organizzazzjonijiet internazzjonali u s-soċjetà ċivili b'rabta mad-

drittijiet tal-bniedem, ikkoorganizzat il-'Yumi Olgeta' f'April u f'Ottubru pparteċipat fis-7 Festival 

ta' PNG dwar id-Drittijiet tal-Bniedem. Sar démarche mill-UE lill-gvern dwar il-moratorju fuq l-użu 

tal-piena tal-mewt. 

F'Diċembru 2016, id-Delegazzjoni tal-UE ffirmat kuntratt mal-Kunsill Konsultattiv dwar l-

Implimentazzjoni u l-Monitoraġġ, li ser jappoġġa pjattaforma għal djalogu mal-atturi mhux statali 

(NSAs) madwar il-pajjiż kollu u jħeġġeġ il-parteċipazzjoni attiva tal-NSAs kemm fil-livelli 

nazzjonali kif ukoll subnazzjonali, b'fokus fuq l-infiq pubbliku distrettwali, is-sħubija bejn il-gvern 

provinċjali u s-soċjetà ċivili, gvern miftuħ u l-parteċipazzjoni tal-pubbliku, il-vjolenza fil-familja u 

dik sesswali, l-HIV/AIDS u l-Inizjattiva għat-Trasparenza tal-Industriji Estrattivi (EITI). 

Taħt sejħa għal proposti b'valur ta' aktar minn EUR 900 000, ingħataw kuntratti għal proġetti 

mmirati lejn il-promozzjoni tad-drittijiet tan-nisa u tat-tfal, l-indirizzar tal-abbuż tat-tfal, u għall-

ġlieda kontra t-traffikar tal-bnedmin u t-tisħiħ tal-isforzi ta' prosekuzzjoni. 

L-implimentazzjoni ta' proġetti oħra għadha għaddejja: "Papua New Guinea Leadership Against 

Gender-Based Violence", li għandu l-għan li jsaħħaħ il-kapaċità ta' dawk li jieħdu d-deċiżjonijiet 

fil-gvern u fi ħdan is-soċjetà ċivili; "HOPE-A House for Protection and Empowerment", li għandu 

l-għan li jippromwovi l-ħidma tad-difensuri u ta' dawk li jippromwovu d-drittijiet tal-bniedem; u 

"Addressing Violence Against Women in Papua New Guinea", li għandu l-għan li jżid l-għarfien 

fost il-komunitajiet rurali dwar l-effetti tal-vjolenza sessista bl-użu ta' firxa ta' metodi ta' 

komunikazzjoni. 

Il-PNG ippreżentat it-tieni Eżami Perjodiku Universali (EPU) lill-Kunsill tad-Drittijiet tal-Bniedem 

tan-NU fis-6 ta' Mejju 2016. Il-PNG aċċettat 101 mill-161 rakkomandazzjoni u sempliċiment ħadet 

nota tal-oħrajn. 

Ir-rakkomandazzjonijiet inkludew il-ġlieda kontra vjolenza sessista u l-vjolenza marbuta mas-seħer, 

it-tisħiħ tal-ugwaljanza bejn is-sessi, l-istabbiliment ta' istituzzjoni indipendenti għad-drittijiet tal-

bniedem, ir-ratifika ta' konvenzjonijiet internazzjonali ewlenin u l-konformità ma' obbligi ta' 

rappurtar, it-titjib tal-aċċess għall-edukazzjoni u għas-servizzi tas-saħħa, ir-responsabbiltà għan-

negozji, id-dekriminalizzazzjoni ta' persuni LGBT, l-abolizzjoni tal-piena tal-mewt, il-brutalità tal-

pulizija u n-nuqqas ta' dinjità fis-servizzi korrettivi. Id-denominatur komuni kien il-progress kajman 

fl-implimentazzjoni tar-rakkomandazzjonijiet mill-eżami preċedenti. 

L-isfida ewlenija quddiemna hija li jintwera progress tanġibbli rigward l-impenji tal-EPU, b'mod 

partikolari l-indirizzar tal-vjolenza sessista, it-titjib tal-ordni pubbliku, u li jiżdied l-aċċess għal 

servizzi bażiċi bħall-edukazzjoni, is-saħħa, l-akkomodazzjoni u l-impjiegi deċenti. Problemi 

marbuta mal-ordni pubbliku għadhom ixekklu l-fiduċja tal-investituri u jirrappreżentaw l-ikbar 

ostaklu individwali biex jintlaħqu l-iżvilupp ekonomiku u l-prosperità. 

Il-Gżejjer Solomon 

Bħal pajjiżi oħra tal-Paċifiku, it-tibdil fil-klima u l-problemi relatati fid-drittijiet tal-bniedem huma 

ta' rilevanza partikolari. Fl-2016 is-sitwazzjoni ġenerali tad-drittijiet tal-bniedem tjiebet. L-

inugwaljanzi bejn is-sessi, inkluż il-vjolenza sessista (GBV) u l-vjolenza fuq it-tfal, għadhom 

kwistjonijiet ta' tħassib. 

Jeħtieġ li jiġi promoss it-tnaqqis fil-vjolenza sessista, tiġi appoġġata l-ġlieda kontra l-abbuż tat-tfal, 

u jiġu implimentati l-konvenzjonijiet internazzjonali. 

Il-Gżejjer Solomon għad iridu jippromulgaw politika komprensiva dwar id-drittijiet tal-bniedem. Ir-

regoli ta' implimentazzjoni tal-Att dwar il-Protezzjoni tal-Familja tal-2014, li tant kienu mistennija, 

ġew adottati u mnedija formalment f'April 2016. L-att jikkriminalizza l-vjolenza domestika, 

jipproteġi lis-superstiti, u jagħti s-setgħa lill-qrati, il-pulizija u l-professjonisti tal-kura tas-saħħa 

biex jassistu lis-superstiti fl-aċċess għal servizzi bħall-attenzjoni medika u l-ġustizzja. Madankollu, 

bħalissa m'hemm l-ebda leġislazzjoni li tipprojbixxi legalment il-piena korporali tat-tfal. 

Il-vjolenza domestika għadha kwistjoni ta' tħassib nazzjonali. Skont xi studji, madwar żewġ terzi 

min-nisa ta' età bejn 15 u 49 sena li kienu f'relazzjoni rrappurtaw li esperjenzaw vjolenza fiżika 

u/jew sesswali mis-sieħeb intimu tagħhom. 

L-għajnuna legali hija disponibbli uffiċjalment f'materji kriminali, tal-familja u ċivili permezz tal-

Uffiċċju tal-Avukat Pubbliku, madankollu ġie nnutat li l-Uffiċċju jiġi regolarment mgħobbi żżejjed 

bix-xogħol u hu nieqes mir-riżorsi. Sar sforz kbir biex jitjieb l-aċċess għall-ġustizzja għan-nisa 

vittmi ta' vjolenza domestika, b'mod partikolari mill-bidu tal-implimentazzjoni tal-Att dwar il-

Protezzjoni tal-Familja (2014) f'April 2016. 

L-Abbozz ta' Liġi tal-Kodiċi Penali (Reat sesswali) (Emenda) tal-2015 introduċa kategoriji ġodda 

ta' reati sesswali. Dawn jinkludu l-abbuż sesswali persistenti ta' tfal taħt l-età ta' 18-il sena; l-abbuż 

sesswali ta' tfal 'il fuq minn 15 iżda taħt it-18-il sena minn persuna f'pożizzjoni ta' fiduċja, awtorità 

jew dipendenza fir-rigward tat-tfal; l-isfruttament sesswali kummerċjali tat-tfal; u l-parteċipazzjoni, 

l-użu, id-distribuzzjoni u l-ħżin ta' materjal ta' sfruttament sesswali tat-tfal (viżwali, awdjo, stampat 

u data). 

Il-gvern approva wkoll il-politika nazzjonali ta' konsolidazzjoni tal-paċi, imnedija fl-2015 bħala 

parti mill-inizjattiva tiegħu għal wara l-konflitt sabiex tinkiseb paċi stabbli u sostenibbli. Ġie 

ffinalizzat pjan ta' azzjoni nazzjonali kontra t-traffikar tal-bnedmin u l-faċilitazzjoni tad-dħul 

klandestin ta' persuni u ġew abbozzati linji gwida operazzjonali għall-infurzar tal-liġi fir-rigward 

tal-Att dwar l-Immigrazzjoni. 

L-involviment u l-parteċipazzjoni tan-nisa fil-ħajja politika jibqgħu baxxi wisq. L-Att dwar l-

Integrità tal-Partiti Politiċi, li l-abbozzar tiegħu sar bl-assistenza tal-UE, jirrikjedi li l-partiti politiċi 

rreġistrati jiżguraw li tal-anqas 10% tal-kandidati tagħhom ikunu nisa. Sabiex jiġu miġġielda ostakli 

bħall-interessi finanzjarji, kulturali u oħrajn tal-membri attwali tal-parlament, ġew diskussi miżuri 

speċjali temporanji (TSM), inkluż numru ta' siġġijiet riżervati għan-nisa fil-parlament, u dawn 

tħabbru fl-ogħla livell, b'appoġġ mid-Delegazzjoni tal-UE fi djalogu ta' politika u dikjarazzjonijiet 

pubbliċi. Madankollu, sal-lum, in-nuqqas ta' kwalunkwe azzjoni speċifika kien skoraġġanti. 

Fid-djalogu politiku li sar f'Ġunju 2016, l-UE ħeġġet lill-gvern biex jiffirma u jirratifika strumenti 

importanti tad-drittijiet tal-bniedem (inkluż ir-ratifika tal-Istatut ta' Ruma tal-Qorti Kriminali 

Internazzjonali li kien ġie ffirmat lejn l-aħħar tas-snin 90). L-UE tistieden lill-pajjiż biex jipproteġi 

d-drittijiet tal-komunità LGBTI. 

Il-pajjiż rrikonoxxa l-importanza ta' implimentazzjoni f'waqtha tar-rakkomandazzjonijiet tal-

Kummissjoni għall-Verità u r-Rikonċiljazzjoni (TRC). Pjan direzzjonali għall-implimentazzjoni tat-

TRC huwa skedat li jiġi ppreżentat lill-parlament nazzjonali aktar tard din is-sena. 

Id-delegazzjoni tal-UE kompliet bid-djalogu mal-organizzazzjonijiet tas-soċjetà ċivili bħall-Indiċi 

ta' Transparency International dwar il-Perċezzjoni tal-Korruzzjoni fil-Gżejjer Solomon, u mal-

Ombudsman dwar kwistjonijiet marbutin mad-drittijiet tal-bniedem. 

F'Lulju 2016, id-delegazzjoni tal-UE għall-Gżejjer Solomon u Vanuatu pparteċipat b'mod attiv fil-

Ġimgħa tad-Diplomazija dwar il-Klima; ippromwoviet diversi pubblikazzjonijiet u għamlet kuntatt 

mal-iskejjel u l-media. Fir-reġjun tal-Paċifiku, it-tibdil fil-klima u d-drittijiet tal-bniedem huma 

interkonnessi mill-qrib ħafna. 

Id-delegazzjoni tal-UE kellha rwol prinċipali, mill-2016 'il hawn, fl-organizzazzjoni tad-djalogu 

dwar il-pjan direzzjonali għall-OSĊ, li ser jiġi segwit minn linji baġitarji tematiċi (EUR 0.6 miljun 

mill-EIDHR u EUR 1.5 miljun mill-programm tal-OSĊ-AL) taħt sejħiet għal proposti fl-2017. 

Hemm 68 organizzazzjoni mhux governattiva (NGOs) attwalment irreġistrati fl-Assoċjazzjoni tal-

Gżejjer tal-Paċifiku ta' Organizzazzjonijiet Nongovernattivi. 

Attwalment l-UE qed tiffinanzja azzjoni dwar "Appoġġ għal inizjattivi u azzjonijiet dwar il-

protezzjoni tat-tfal kontra l-isfruttament sesswali u l-abbuż sesswali". L-UE ffinanzjat ukoll proġetti 

dwar id-drittijiet tan-nisa, il-vjolenza fuq in-nisa, l-emanċipazzjoni tan-nisa u l-parteċipazzjoni tan-

nisa. 

Il-Gżejjer Solomon ikkonfermaw li rċevew 139 rakkomandazzjoni fl-EPU tagħhom f'Jannar 2016, 

li minnhom eventwalment aċċettaw 89, inkluż ir-ratifika tal-Konvenzjoni Internazzjonali dwar id-

Drittijiet ta' Persuni b'Diżabbiltà, u r-rakkomandazzjonijiet relatati mal-protezzjoni tat-tfal, il-piena 

korporali, it-traffikar tal-bnedmin, l-edukazzjoni u l-kriminalizzazzjoni tal-vjolenza sesswali, u li 

jistabbilixxu istituzzjoni nazzjonali għad-drittijiet tal-bniedem. Il-gvern huwa impenjat li 

jistabbilixxi mekkaniżmu nazzjonali ta' monitoraġġ, rappurtar u segwitu fi żmien ħames snin. 

Ir-Renju ta' Tonga 

Is-sitwazzjoni ġenerali tad-drittijiet tal-bniedem fil-pajjiż baqgħet pożittiva. Madankollu, quddiem il-

possibbiltà ta' vot ta' sfiduċja, il-gvern ma għamel ebda progress fid-demokratizzazzjoni ulterjuri jew ir-

ratifika tas-CEDAW. Il-vjolenza domestika għadha problema kbira minħabba n-nuqqas ta' 

parteċipazzjoni femminili fil-politika Tongana. 

L-UE tappoġġa t-tisħiħ tal-kapaċitajiet tal-organizzazzjonijiet tas-soċjetà ċivili (OSĊ) u fir-rigward tal-

ugwaljanza bejn is-sessi. 

In-nisa mhumiex rappreżentati biżżejjed fit-teħid tad-deċiżjonijiet; f'elezzjoni każwali f'Lulju 2016, 

mara rebħet siġġu fil-parlament, u b'hekk saret il-ħames MP fl-istorja ta' Tonga. Filwaqt li l-

kostituzzjoni uffiċjalment tipprevedi l-ugwaljanza, din mhux neċessarjament tissarraf fil-prattika 

f'ugwaljanza bejn is-sessi. Ġeneralment l-irġiel igawdu minn trattament preferenzjali skont il-kultura 

tradizzjonali Tongana. Hemm inugwaljanza ġeneralizzata bejn is-sessi fil-ħajja tal-familja, fejn ir-rwol 

dominanti jkun tal-ixjaħ raġel. In-nisa ma jistgħux jippossjedu artijiet u għadhom jiffaċċaw sfidi 

f'termini ta' tgawdija tad-drittijiet ekonomiċi kollha. Il-vjolenza domestika hija problema ewlenija wkoll. 

F'Novembru 2016, inħatar l-ewwel Ombudsman tat-Tonga: huwa jista' jinvestiga l-amministrazzjoni 

pubblika, kemm abbażi ta' lment imressaq lilu minn kwalunkwe persuna jew fuq mozzjoni proprja. L-

abbozz ta' liġi ġie ppreżentat fil-parlament flimkien ma' abbozz ta' liġi biex sa fl-aħħar jinħatar 

Kummissarju Kontra l-Korruzzjoni, li l-post għalih kien ilu vakanti mill-2007. 

Minkejja l-bosta tentattivi mid-Delegazzjoni tal-UE għall-Paċifiku, ma kien hemm l-ebda djalogu 

politiku ta' livell għoli ma' Tonga fl-2016. 

Matul is-sena, id-Delegazzjoni tal-UE għall-Paċifiku għamlet démarches u attivitajiet ta' 

komunikazzjoni fejn stiednet lill-Istati Gżejjer tal-Paċifiku, inkluż Tonga, biex jappoġġaw l-inizjattivi u 

l-prijoritajiet tal-UE dwar id-drittijiet tal-bniedem fil-livell tan-NU. Il-Kummissarju Għoli tar-Renju 

Unit għal Tonga qajmet kwistjonijiet marbutin mad-drittijiet tal-bniedem u ssottolinjat il-ħtieġa ta' 

applikazzjoni aħjar tal-istrumenti tan-NU għad-drittijiet tal-bniedem waqt iż-żjara tagħha f'Tonga. 

L-UE tinkoraġġixxi djalogu ta' politika aktar strutturat u effikaċi bejn il-gvern, l-awtoritajiet lokali u l-

OSĊ. Il-Programm Indikattiv Nazzjonali taħt il-11-il Fond Ewropew għall-Iżvilupp (iffirmat fl-2015) 

jipprevedi EUR 0.6 miljun għall-OSĊ f'Tonga. 

Bħala parti mill-implimentazzjoni tal-pjan direzzjonali reġjonali għall-OSĊ fil-Paċifiku, 

f'Marzu 2016 l-UE appoġġat Konsultazzjoni Nazzjonali ta' tlett ijiem dwar il-Protezzjoni tat-Tfal 

f'Tonga, li wassal għall-ħolqien ta' grupp ta' ħidma konsultattiv ad hoc dwar id-drittijiet tat-tfal 

magħmul mill-gvern u l-NGOs, bil-kompitu li jħeġġeġ lill-Ministeru għall-Edukazzjoni biex 

jagħmel progress fir-rappurtar u l-implimentazzjoni tas-CRC. 

Permezz tad-Diviżjoni tan-Nisa fil-Ministeru għall-Affarijiet Interni, il-proġett ħadem ukoll biex 

jiġi pprovdut appoġġ tekniku għall-iżvilupp ta' pjanijiet strateġiċi għall-implimentazzjoni tal-Att 

dwar il-Protezzjoni tal-Familja (2014) u l-politika riveduta dwar l-ugwaljanza bejn is-sessi; kif ukoll 

biex jiġu introdotti sensiela ta' konsultazzjonijiet mal-komunità dwar il-protezzjoni u r-rimedji 

offruti taħt l-att il-ġdid. 

Tonga mhix membru attiv ħafna fil-fora internazzjonali tad-drittijiet tal-bniedem u s'issa rratifikat 

biss tnejn mill-konvenzjonijiet prinċipali tan-NU dwar id-Drittijiet tal-Bniedem (l-ICERD u s-

CRC). B'mod sinifikanti, madankollu, Tonga saret membru tal-Organizzazzjoni Internazzjonali tax-

Xogħol fl-2016. 

Ir-Repubblika tal-Vanuatu 

Fl-2016 ittieħdu aktar passi biex tiġi promossa sistema ta' governanza aktar b'saħħitha, aktar 

trasparenti u responsabbli. Ġie nnutat wkoll progress fil-kisba tal-obbligi fir-rigward tad-drittijiet 

tal-bniedem fl-"eżami" tal-Vanuatu fil-Kumitat tas-CEDAW. 

Il-prijorità tal-UE hija l-istabbiliment ta' istituzzjoni nazzjonali għad-drittijiet tal-bniedem 

stabbilita fis-sod f'konformità mal-Prinċipji ta' Pariġi (biex tiggarantixxi l-ugwaljanza tan-nisa u l-

bniet u persuni b'diżabbiltà) u r-ratifika tal-Protokoll Fakultattiv għall-Konvenzjoni kontra t-

Tortura. 

Għad hemm għadd ta' problemi speċjalment fl-oqsma tal-ġeneru, il-vjolenza fuq in-nisa, l-abbuż 

domestiku, l-istupru u d-diskriminazzjoni kontra persuni LGBTI. Hemm ukoll każijiet regolari ta' 

korruzzjoni, inkluż allegazzjonijiet ta' abbuż ta' fondi pubbliċi u/jew fondi donaturi. 

Fl-2016, il-gvern kien involut aktar attivament fil-promozzjoni tal-parteċipazzjoni tan-nisa fil-

politika. F'Novembru, il-President Baldwin Lonsdale kellu laqgħa mal-Kunsill Nazzjonali tan-Nisa 

u tenna x-xewqa tiegħu li jara nisa eletti fil-parlament u li jikkontestaw għall-elezzjonijiet 

presidenzjali. F'dan il-kuntest, il-gvern iddiskuta l-introduzzjoni ta' miżuri speċjali temporanji 

(TSMs) permezz ta' emendi kostituzzjonali. Dan isegwi l-implimentazzjoni b'suċċess tat-TSMs fl-

elezzjonijiet muniċipali fl-2014. Delegazzjoni tal-Kunsill Nazzjonali tan-Nisa attendiet iċ-ċerimonja 

tal-ftuħ tas-sessjoni parlamentari ta' Diċembru 2016. 

Punt pożittiv ieħor huwa l-konferma tal-livell għoli ta' indipendenza tal-ġudikatura. 

F'Ottubru 2015, il-Qorti Suprema ta' Vanuatu sabet 14-il MP ħatja ta' tixħim u korruzzjoni skont l-

Att tal-Kodiċi Penali u dawn kienu ngħataw sentenza ta' tliet snin jew erba' snin ħabs. Fl-appell, il-

Qorti tal-Appell ikkonfermat is-sentenza, u b'hekk ingħatat prova tal-indipendenza tal-ġudikatura u 

tal-pożizzjoni soda tagħha kontra l-korruzzjoni. 

L-Ambaxxatur tal-UE akkreditat lil Vanuatu huwa bbażat f'Honiara (il-Gżejjer Solomon) u, bl-

għajnuna tal-kollegi oħra tiegħu, iżomm preżenza politika u operattiva regolari u effikaċi tal-UE 

f'Vanuatu. Fl-24 ta' Jannar 2017, ser jiġi organizzat fi Brussell ir-raba' Djalogu Politiku Msaħħaħ 

skont l-Artikolu 8 tal-Ftehim ta' Cotonou u fuq l-aġenda hemm is-sitwazzjoni rigward id-drittijiet 

tal-bniedem, l-ugwaljanza bejn is-sessi u l-governanza tajba fil-pajjiż. 

Vanuatu appoġġa r-riżoluzzjoni għal moratorju fuq l-użu tal-piena tal-mewt kemm fit-tielet Kumitat 

tal-AĠNU kif ukoll fil-plenarja tal-AĠNU f'Diċembru. Huwa vvota wkoll favur riżoluzzjonijiet 

dwar pajjiżi jew dawk tematiċi promossi/appoġġati mill-UE rigward id-drittijiet tal-bniedem fit-

tielet Kumitat f'Novembru. 

Fl-2016, l-UE kompliet tipprovdi appoġġ finanzjarju għal proġetti ffinanzjati permezz tal-Fond 

Ewropew għall-Iżvilupp (FEŻ), iżda l-enfasi kienet fuq l-iżvilupp rurali, billi l-attivitajiet agrikoli 

jistgħu jaqdu rwol importanti fl-istimular tat-tkabbir, il-ħolqien tal-impjiegi u t-titjib tal-għajxien 

fiż-żoni rurali. Dawn jistgħu jgħinu biex jiġġieldu l-faqar f'Vanuatu u jillimitaw iċ-ċaqliq urban u 

konsegwenzi oħrajn mhux mixtieqa, bħall-qgħad urban, l-użu tad-droga u l-vjolenza. 

Vanuatu temm b'suċċess it-tieni ċiklu ta' rieżami taħt l-EPU tal-Kunsill tad-Drittijiet tal-Bniedem u 

żviluppa qafas nazzjonali li permezz tiegħu r-rakkomandazzjonijiet ser jiġu integrati fl-ippjanar u l-

programmazzjoni tal-iżvilupp min-naħa tal-gvern. Dawn għandhom l-għan li jipproteġu lil dawk l-

aktar vulnerabbli – in-nisa, it-tfal u l-persuni b'diżabbiltà. Vanuatu qed jimplimenta l-pjan ta' 

azzjoni nazzjonali għall-implimentazzjoni li rriżulta mir-rakkomandazzjonijiet aċċettati 

f'Ġunju 2014. 

Minkejja dan il-progress, għad fadal xi sfidi fir-rigward tal-implimentazzjoni tad-drittijiet tal-

bniedem, speċjalment fil-gżejjer remoti li jinsabu aktar 'il barra. L-isfidi jinkludu l-aċċess għall-

ġustizzja, partikolarment għal gruppi vulnerabbli, u t-tisħiħ ta' garanziji kostituzzjonali u 

leġislattivi. 

IX. IL-KONTINENT AMERIKAN 

Antigua u Barbuda 

Filwaqt li diversi miżuri mmirati lejn it-tisħiħ tal-protezzjoni tad-drittijiet tan-nisa u tat-tfal daħlu 

fis-seħħ fl-2016, il-ġlieda kontra l-vjolenza domestika u l-abbuż tat-tfal tibqa' sfida ewlenija. 

Il-prijoritajiet tal-UE jinkludu wkoll in-nondiskriminazzjoni kontra l-popolazzjoni LGBTI, l-

abolizzjoni tal-piena tal-mewt u titjib ieħor fil-qasam tal-istat tad-dritt, partikolarment il-ħtieġa li 

jiġi indirizzat l-iffullar fil-ħabsijiet u l-akkumulazzjoni ta' każijiet b'lura. 

Fl-2016 daħal fis-seħħ Att ġdid dwar il-Vjolenza Domestika li stabbilixxa obbligu li jiġu investigati 

l-inċidenti kollha rrapportati. Ġie pprovdut taħriġ dwar il-leġislazzjoni lill-persunal rilevanti. It-

traffikar tal-bnedmin għadu kwistjoni ta' tħassib kbir, b'mod partikolari t-traffikar tan-nisa barranin 

reklutati għall-prostituzzjoni. L-abbandun u l-abbuż fiżiku jitqiesu bħala l-aktar forma frekwenti ta' 

abbuż tat-tfal. Studju li sar f'Marzu 2016 sab prevalenza ta' inċidenti ta' abbuż sesswali tal-

adolexxenti għal gwadann materjali. Fl-iskejjel għadha tiġi amministrata l-piena korporali. L-

implimentazzjoni tal-mudell tal-2015 tal-Abbozz ta' Liġi dwar il-Ġustizzja għat-Tfal bdiet fl-2016, 

bl-għan li l-kawżi jiġu ddevjati mill-qrati formali għall-ġustizzja restorattiva, li tiġi abolita l-piena 

korporali bħala waħda mill-alternattivi ta' sentenza u li tiġi prevista d-detenzjoni f'akkomodazzjoni 

sikura għat-tfal bħala alternattiva għall-ħabs. Ġiet stabbilita awla tal-qorti tal-familja sabiex tittratta 

biss il-materji li jikkonċernaw il-minorenni. 



 

 

12816/17   cd/vp  cd/CUG 368 
ANNESS DGC 2B  MT 
 

Ma ġie rreġistrat l-ebda progress fi kwistjonijiet LGBTI; l-attivitajiet kunsenswali bejn nies tal-

istess stess għadhom illegali u l-persuni gay huma soġġetti għal diskriminazzjoni (pereżempju fl-

impjiegi, fl-akkomodazzjoni u l-aċċess għall-edukazzjoni u l-kura tas-saħħa), fastidju verbali u, 

għalkemm inqas komuni, vjolenza fiżika. Antigua u Barbuda għad għandhom il-piena tal-mewt 

għalkemm ma seħħet ebda eżekuzzjoni mill-1991 'il hawn. L-uniku ħabs tal-pajjiż għadu affettwat 

minn iffullar estrem. 

Fl-2016, l-UE kompliet tqajjem kwistjonijiet ewlenin marbutin mad-drittijiet tal-bniedem mal-

awtoritajiet. Saru démarches formali fil-kuntest tat-Tielet Kumitat tal-AĠNU. Antigua u Barbuda, 

bħala parti mis-subreġjun tal-Karibew tal-Lvant, jibbenefikaw mill-assistenza tal-UE taħt l-

Istrument Ewropew għad-Demokrazija u għad-Drittijiet tal-Bniedem u l-programm tal-

Organizzazzjonijiet tas-Soċjetà Ċivili. F'dan il-kuntest, il-proġetti attwali jiffukaw, fost l-oħrajn, fuq 

il-ġlieda kontra l-vjolenza domestika. Fl-aħħar tal-2016 intgħażel proġett ieħor għall-

implimentazzjoni, speċifikament iddedikat lil Antigua u Barbuda u dan jipprova jnaqqas ir-

reċidività billi jżid l-opportunitajiet ta' impjieg għaż-żgħażagħ f'riskju. 

F'Mejju 2016, Antigua u Barbuda ġew soġġetti għal Eżami Perjodiku Universali. Ir-rapport finali 

ġie adottat mill-Kunsill tad-Drittijiet tal-Bniedem f'Settembru. Antigua u Barbuda aċċettaw 37 mill-

115-il rakkomandazzjoni, u ħadu nota ta' 78 oħra. L-HRC laqa' r-ratifika tal-Konvenzjoni tan-NU 

dwar id-Drittijiet ta' Persuni b'Diżabbiltà fl-2016, il-progress li sar fil-miżuri legali biex jiġi 

miġġieled it-traffikar tal-bnedmin u l-adozzjoni ta' liġijiet dwar il-ġustizzja għall-minorenni. Ġie 

rrakkomandat li Antigua u Barbuda jkomplu bl-isforzi tagħhom biex jeliminaw il-faqar, javvanzaw 

is-servizzi tal-kura tas-saħħa permezz ta' allokazzjoni akbar ta' riżorsi, ikomplu jeliminaw il-

vjolenza fuq in-nisa u jimpenjaw ruħhom favur in-nondiskriminazzjoni ta' persuni LGBTI. 

Ir-Repubblika Arġentina 

B'mod ġenerali, is-sitwazzjoni tad-drittijiet tal-bniedem fl-Arġentina hija pożittiva. Mir-ritorn tad-

demokrazija fl-1983 kien hemm impenn kostanti favur id-drittijiet tal-bniedem. Ġew stabbiliti 

liġijiet ambizzjużi kontra d-diskriminazzjoni, inkluż dwar id-drittijiet tal-bniedem ta' persuni 

LGBTI, għalkemm għad hemm xi diskriminazzjoni fis-soċjetà. L-Arġentina żżomm l-impenji lejn 

id-drittijiet tal-bniedem fuq livell internazzjonali, inkluż id-disponibbiltà ddikjarata li tilqa' refuġjati 

Sirjani. 

Il-prijoritajiet ewlenin tal-UE huma li tappoġġa l-parteċipazzjoni tas-soċjetà ċivili fil-proċess tat-

tfassil tal-politika, u li tappoġġa l-aġenziji statali u l-organizzazzjonijiet tas-soċjetà ċivili rilevanti 

involuti fil-protezzjoni tad-drittijiet tal-bniedem u l-promozzjoni tal-emanċipazzjoni tan-nisa. L-UE 

wettqet ukoll attivitajiet biex tappoġġa l-inklużjoni soċjali u t-tnaqqis tal-faqar, il-ġlieda kontra l-

vjolenza sessista u l-indirizzar tal-vjolenza istituzzjonali. 

Il-punti ta' tħassib ewlenin relatati mal-protezzjoni tad-drittijiet tal-bniedem fl-Arġentina huma 

marbuta ma': l-inugwaljanza fid-distribuzzjoni tad-dħul u l-livelli għoljin ta' faqar li jirriżultaw 

minnha; il-vjolenza sessista; u tolleranza tal-vjolenza istituzzjonali li tirriżulta mill-ineffiċjenzi fis-

sistema ġudizzjarja u l-korruzzjoni fil-forzi ta' sigurtà. Eżempji ta' kwistjonijiet ta' tħassib marbutin 

mad-drittijiet tal-bniedem li ġibdu l-attenzjoni internazzjonali fl-2016 jinkludu l-każ ta' Milagro 

Sala (l-arrest preventiv għal kważi sena ta' mexxejja indiġena marbuta mill-qrib mal-

amministrazzjoni preċedenti fil-Provinċja ta' Jujuy, li ġiet akkużata b'approprjazzjoni indebita, fost 

akkużi oħra) u l-użu ta' retorika ksenofobika u kontra l-immigranti fil-politika konvenzjonali. 

Barra minn hekk, il-livelli għoljin ta' faqar (32%) ipprovdew ambjent li jippromwovi l-vjolenza 

relatata mad-droga u żieda fid-delinkwenza, li wassal għal domandi għal reazzjonijiet aktar iebsin 

għall-kriminalità. Il-ġustizzja u l-forzi tas-sigurtà qed jiġu modernizzati, b'mod partikolari sabiex 

tiżdied l-effiċjenza tagħhom. 

Il-vjolenza sessista u l-femminiċidju għadhom ukoll frekwenti minkejja l-progress li sar fil-

leġislazzjoni u dimostrazzjonijiet kbar li jappellaw għal azzjoni favur il-protezzjoni tan-nisa. Barra 

minn hekk, il-vjolenza istituzzjonali marbuta mal-korruzzjoni u l-ġustizzja disfunzjonali jibqgħu 

kawża ta' tħassib. 

Permezz tal-liġi dwar l-aċċess għall-informazzjoni pubblika u l-ħolqien ta' aġenzija awtonoma 

sabiex tiffaċilita l-implimentazzjoni tagħha, kif ukoll proġett biex tingħata spinta lit-trasparenza u r-

responsabilità fis-sistema elettorali, hemm potenzjal kbir ta' titjib fil-kwalità tal-governanza 

demokratika. Barra minn hekk, il-gvern qed imexxi kampanji ta' sensibilizzazzjoni dwar l-

ugwaljanza bejn is-sessi, il-vjolenza sessista u d-drittijiet tal-bniedem ta' persuni LGBTI. 

Il-parteċipazzjoni tas-soċjetà ċivili fil-proċess pubbliku ta' teħid ta' deċiżjonijiet tvarja madwar il-

pajjiż. Il-gruppi l-aktar foqra tal-popolazzjoni għandhom aċċess limitat għall-proċess ta' teħid ta' 

deċiżjonijiet u l-klijenteliżmu għadu mifrux, speċjalment fil-provinċji. Gruppi magħmula minn 

persuni fqar, migranti u l-popolazzjoni indiġena għandhom aċċess limitat ħafna għall-korpi 

responsabbli għat-teħid ta' deċiżjonijiet. 

L-UE u l-Arġentina ser jorganizzaw id-djalogu tagħhom dwar id-drittijiet tal-bniedem fil-bidu tal-

2017. Qabel id-djalogu ser ikun hemm konsultazzjoni miftuħa mas-soċjetà ċivili u t-tnejn ser iservu 

bħala bażi għal strateġija dwar id-drittijiet tal-bniedem. 

Id-delegazzjoni tal-UE għall-Arġentina kienet qed taħdem ma' diversi NGOs tad-drittijiet tal-

bniedem tal-Arġentina, li jistgħu jwettqu l-attivitajiet tagħhom b'mod liberu. Barra minn hekk, is-

sitwazzjoni ġenerali b'rabta mal-libertà tal-kelma hija pożittiva. L-UE qiegħda tagħti attenzjoni 

mill-qrib lis-sitwazzjoni tal-komunitajiet indiġeni fil-provinċji ifqar tat-Tramuntana permezz ta' 

diversi programmi ta' assistenza. L-appoġġ taħt l-Istrument Ewropew għad-Demokrazija u għad-

Drittijiet tal-Bniedem jieħu l-għamla ta' ħames proġetti li għaddejjin bħalissa, li flimkien 

jammontaw għal EUR 3.2 miljun u li qed jiffukaw fuq l-inklużjoni soċjali, il-ġlieda kontra l-faqar u 

l-vjolenza sessista, il-parteċipazzjoni tas-soċjetà ċivili u t-tisħiħ tal-kapaċitajiet, it-tisħiħ tal-

kooperazzjoni interistituzzjonali, il-promozzjoni tal-emanċipazzjoni tan-nisa, u t-tfassil u l-

implimentazzjoni tal-politiki pubbliċi. Il-ħames proġetti ser jiġu fi tmiemhom fl-2017. 

Id-delegazzjoni tal-UE ħadet sehem f'seminars dwar l-ugwaljanza bejn is-sessi u l-emanċipazzjoni 

tan-nisa. Il-Kap tad-Delegazzjoni nieda l-Premju Emar Acosta għat-tmexxija sostenibbli fis-servizz 

pubbliku, li jirrikonoxxi l-emanċipazzjoni tan-nisa fis-servizz pubbliku u fil-politika. 

L-UE u l-Arġentina kważi dejjem jikkondividu l-istess pożizzjonijiet fil-fora globali bħall-Kunsill 

tad-Drittijiet tal-Bniedem tan-NU u l-AĠNU. L-Eżami Perjodiku Universali (EPU) li jmiss huwa 

skedat għal Novembru 2017. 

L-isfidi immedjati jinkludu t-titjib tal-implimentazzjoni tal-leġislazzjoni komprensiva dwar id-

drittijiet tal-bniedem. In-nuqqas ta' statistika affidabbli, li xekklet dan il-monitoraġġ u l-

istabbiliment ta' punti ta' riferiment dwar l-implimentazzjoni, jeħtieġ li jiġi indirizzat fix-xhur li 

ġejjin. 

Il-Commonwealth tal-Bahamas 

Il-kwistjonijiet marbutin mal-ugwaljanza bejn is-sessi u t-trattament ta' migranti kienu kwistjonijiet 

ewlenin ta' tħassib fl-2016. Ir-rifjut massiv ta' tibdiliet favur ugwaljanza akbar f'termini ta' drittijiet 

tat-tfal u dawk tal-konjuġi f'referendum kien diżappuntanti u jista' jitqies bħala pass lura fl-

indirizzar tal-ksur tad-drittijiet tal-bniedem. 

Il-prijoritajiet strateġiċi tal-UE fil-Bahamas fl-2016 kienu l-promozzjoni tal-ugwaljanza bejn is-

sessi, ir-rispett fit-trattament tal-migranti u fir-rigward taċ-ċittadinanza, it-titjib tal-kundizzjonijiet 

fil-ħabsijiet u l-abolizzjoni tal-piena tal-mewt. Sfidi oħra kkonċernaw dewmien ġudizzjarju, id-

drittijiet tat-tfal u r-ratifika tal-istrumenti rilevanti kollha tan-NU. 

Il-Bahamas huwa wieħed mill-ftit pajjiżi fid-dinja li għadu jippermetti l-inugwaljanza u d-

diskriminazzjoni sesswali bil-liġi. L-aktar eżempju notevoli fil-kostituzzjoni huwa l-inugwaljanza 

rigward l-abbiltà li tingħadda ċ-ċittadinanza tal-Bahamas, u l-inugwaljanza bejn it-tfal ta' persuni 

miżżewġin u dawk li mhumiex. Fis-7 ta' Ġunju 2016 saru referendum u vot parlamentari meħtieġa 

biex jgħaddu erba' emendi kostituzzjonali dwar l-ugwaljanza bejn is-sessi. Minkejja l-appoġġ sħiħ 

min-naħa tal-gvern, l-oppożizzjoni u l-organizzazzjonijiet internazzjonali, il-Bahamjani rrifjutaw 

bil-qawwi t-tibdiliet proposti. 

L-implimentazzjoni ta' politika dwar l-immigrazzjoni adottata f'Novembru 2014 għadha 

kontroversjali minħabba allegazzjonijiet ta' eċċessi mill-pulizija u ksur ieħor tad-drittijiet tal-

bniedem. Hemm tħassib kredibbli li l-migranti Haitjani qed ikunu speċifikament fil-mira. Huwa 

rrappurtat li madwar 30 000 sa 50 000 immigrant minn Haiti u t-tfal tagħhom huma mċaħħda ċ-

ċittadinanza Bahamjana — minkejja li wħud minnhom twieldu fil-Bahamas — u huma wkoll 

mingħajr ċittadinanza f'Haiti, ċaħda li fil-prattika qed tħallihom apolidi. 

Il-Bahamas għandu ħabs wieħed, li jinkludi ċentru ta' arrest preventiv għal detenuti li jkunu qed 

jistennew proċess, ħabs tan-nisa, u faċilitajiet ta' sigurtà minima u massima, u din tal-aħħar tinkludi 

wkoll unità li tospita l-qattiela kkundannati. Skont il-gvern, il-limitazzjonijiet finanzjarji wasslu 

għal livell gravi ta' iffullar, li ġie indirizzat parzjalment permezz tal-bini ta' Ċentru ta' Detenzjoni 

tal-Immigrazzjoni barra l-ħabs u l-kostruzzjoni ta' ċentru ta' detenzjoni bi 80 ċella. Madankollu, 

għad hemm rapporti ta' kundizzjonijiet ħżiena f'dan iċ-ċentru, b'aċċess ristrett għal ħtiġijiet bażiċi u 

kura medika, kif ukoll okkorrenzi frekwenti ta' abbuż fiżiku minn uffiċjali. 

L-awtoritajiet Bahamjani żammew il-piena tal-mewt minkejja li ma saret ebda eżekuzzjoni mill-

2000 'il hawn; persuna waħda għadha kkundannata għall-mewt. Il-Privy Council tar-Renju Unit 

għadu l-Qorti tal-Appell finali għall-Bahamjani, u b'hekk ġie stabbilit moratorju de facto billi d-dritt 

għall-appell jipprevjeni l-implimentazzjoni tagħha. 

L-UE tkompli tqajjem kwistjonijiet marbutin mad-drittijiet tal-bniedem mal-gvern u partijiet 

ikkonċernati oħra, inkluż il-kwistjonijiet marbutin mal-ugwaljanza bejn is-sessi, u b'mod partikolari 

l-passi li jmiss biex titmexxa 'il quddiem l-ugwaljanza bejn is-sessi wara r-rifjut ta' erba' abbozzi ta' 

emendi kostituzzjonali fir-referendum, u tat-trattament tal-migranti, b'mod partikolari il-Haitjani. L-

UE ser tkompli tagħmel lobbying għall-abolizzjoni tal-piena tal-mewt fil-Bahamas. 

L-isfidi l-kbar 'il quddiem jinkludu d-drittijiet tan-nisa u tat-tfal, id-drittijiet tal-migranti u ta' gruppi 

vulnerabbli oħra, il-kundizzjonijiet tal-ħabs u l-abolizzjoni tal-piena tal-mewt. 

Barbados 

Is-sitwazzjoni ġenerali tippreżenta sfidi kontinwi fir-rigward tad-drittijiet tan-nisa u tat-tfal, il-

vjolenza domestika, is-sess u l-orjentazzjoni sesswali, il-ħabsijiet u l-ġustizzja. Fl-2016 ittieħdu 

passi leġislattivi li jindirizzaw il-vjolenza sessista u jsaħħu l-protezzjoni tan-nisa u t-tfal, filwaqt li 

qed jitħejjew miżuri oħra. 

L-UE tappoġġa l-isforzi tal-Gvern ta' Barbados biex tiġi miġġielda l-vjolenza domestika u l-abbuż 

fiżiku u sesswali tat-tfal, u biex jissaħħaħ l-istat tad-dritt. Barra minn hekk, l-UE qed tagħmel 

pressjoni għall-abolizzjoni tal-piena tal-mewt u kontra d-diskriminazzjoni fil-konfront ta' individwi 

LGBTI. 

In-nuqqas ta' informazzjoni speċifika u l-mekkaniżmi inadegwati għall-ġbir u l-evalwazzjoni tad-

data jitqiesu bħala xkiel kbir għall-indirizzar tal-vjolenza sessista. L-abbandun hu l-aktar forma 

komuni ta' abbuż tat-tfal, segwit mill-abbuż fiżiku. M'hemmx biżżejjed riżorsi biex jiġu ttrattati s-

700 każ irrappurtat kull sena. Il-ġudikatura qed tiffaċċa dewmien sistemiku u għadd għoli ta' ħabsin 

taħt arrest preventiv. Il-komunità LGBTI tkompli tkun soġġetta għall-istigma, id-diskriminazzjoni 

u, għalkemm inqas komuni, il-vjolenza fiżika. Madankollu, qed jiżdiedu il-vuċijiet fil-media favur 

id-drittijiet tal-persuni gay. Xi politiċi Barbadjani għamlu dikjarazzjonijiet ta' appoġġ kbir 

għalkemm xi attivisti tas-soċjetà ċivili qed jakkużaw lill-gvern li qed jippreżenta maskra lill-

komunità internazzjonali fir-rigward tad-drittijiet tal-bniedem ta' persuni LGBTI. Barbados għadu 

jżomm il-piena tal-mewt obbligatorja għalkemm de facto kien hemm moratorju. Id-dibattitu dwar 

it-tneħħija tal-piena kapitali obbligatorja għat-tradiment tal-pajjiż u l-qtil, li tnieda fil-parlament fl-

2015, ġie sospiż. 

F'Jannar 2016, il-parlament għadda Abbozz ta' Liġi dwar il-Prevenzjoni tat-Traffikar tal-Bnedmin li 

jagħti effett lill-Protokoll għall-Prevenzjoni, Soppressjoni u Punizzjoni tat-traffikar tal-bnedmin, 

speċjalment ta' Nisa u Tfal. Fl-istess ħin, il-parlament għadda emenda għall-Att dwar ir-Reati 

Sesswali li tiddefinixxi l-istupru fiż-żwieġ. L-Abbozz ta' Liġi tal-2016 dwar il-Vjolenza Domestika 

ġie approvat fi Frar 2016, bl-għan li jissaħħu l-protezzjoni tal-vittmi u r-responsabbiltà tal-awturi. 

L-Abbozz ta' Liġi dwar il-Ġustizzja għall-Minorenni għadha ma ġietx adottata. 

Lokalment, l-UE żżomm djalogu politiku regolari kif ukoll diskussjonijiet informali mal-gvern, l-

oppożizzjoni, is-soċjetà ċivili u partijiet ikkonċernati rilevanti oħrajn, filwaqt li b'mod attiv tqajjem 

kwistjonijiet ewlenin marbutin mad-drittijiet tal-bniedem. Saru démarches formali fil-kuntest tat-

Tielet Kumitat tal-AĠNU. Kompla d-djalogu dwar il-piena tal-mewt u l-gvern ħa passi biex 

jemenda l-Att dwar ir-Reati kontra l-Persuna, bil-ħsieb li titneħħa s-sentenza tal-mewt obbligatorja 

għall-qtil. 

Barbados jibbenefika minn allokazzjonijiet reġjonali taħt l-Istrument Ewropew għad-Demokrazija u 

għad-Drittijiet tal-Bniedem u l-programm tal-Organizzazzjonijiet tas-Soċjetà Ċivili. Il-proġetti li 

għaddejjin jiffokaw fuq l-indirizzar tal-vjolenza domestika kif ukoll fuq l-inklużjoni ta' persuni 

b'diżabbiltajiet intellettwali fid-dinja tax-xogħol permezz ta' taħriġ vokazzjonali u kollokament 

f'impjieg. Ġie miftiehem proġett ġdid fl-2016 bl-għan li jinħoloq għajxien sostenibbli għall-bdiewa 

rurali. 

Il-Belize 

Fl-2016, il-kwistjonijiet ewlenin ta' tħassib inkludew il-korruzzjoni, id-drittijiet tat-tfal u d-

diskriminazzjoni kontra gruppi vulnerabbli. Is-sentenza tal-Qorti Suprema li annullat il-liġi tal-

pajjiżi dwar is-sodomija hija pass pożittiv. 

L-oqsma prijoritarji għall-UE fil-Belize jinkludu l-promozzjoni tan-nondiskriminazzjoni kontra 

gruppi vulnerabbli u indiġeni, il-protezzjoni tad-drittijiet tat-tfal u taż-żgħażagħ; li jitmexxew 'il 

quddiem l-ugwaljanza bejn is-sessi u l-prevenzjoni tal-vjolenza fuq in-nisa; u l-ħidma favur l-

abolizzjoni tal-piena tal-mewt. 

Ġew irrappurtati ksur fil-proċess ta' kisba taċ-ċittadinanza u ħruġ ta' viżi u passaporti irregolari, f'xi 

każijiet lill-persuni ssuspettati internazzjonalment li huma involuti fil-ħasil ta' flus u lil traffikanti 

tal-persuni. Ġew irrappurtati wkoll irregolaritajiet fid-distribuzzjoni tal-artijiet li għandhom impatt 

negattiv fuq il-foqra. Il-fiduċja fil-gvern naqset minħabba l-iskandli marbuta mal-immigrazzjoni u l-

artijiet imsemmija hawn fuq, kif ukoll minħabba d-deterjorazzjoni fl-ekonomija u iktar vjolenza 

bejn il-gangs. 

Għaddejjin diskussjonijiet mal-gvern biex jiġu promossi bidliet ta' politika u leġislattivi biex titjieb 

is-sitwazzjoni tat-tfal, u mekkaniżmi għall-ilmenti u biex ir-rimedji jsiru aċċessibbli għat-tfal. 

F'Diċembru, id-Delegazzjoni kellha taħditiet estensivi ma' organizzazzjonijiet tas-soċjetà ċivili biex 

jiġi mħeġġeġ użu aħjar tas-sejħa għal proposti tal-EIDHR tal-UE min-naħa tal-OSĊ li jistgħu 

jappoġġaw is-sigurtà tat-tfal u taż-żgħażagħ, b'attenzjoni fuq iż-żgħażagħ fir-riskju minn 

komunitajiet fqar. 

Skont l-Uffiċċju tan-Nazzjonijiet Uniti kontra d-Droga u l-Kriminalità (UNODC), il-Belize kellu t-

tieni l-ogħla inċidenza ta' vjolenza sesswali fl-Amerka Ċentrali fl-2010. In-nisa huma vulnerabbli 

għall-abbuż u l-vjolenza domestika, u soġġetti għall-inugwaljanza bejn is-sessi, rata għolja ta' tqala 

fost it-tfajliet adolexxenti u opportunitajiet ristretti. Fl-2016, saru diskussjonijiet mal-Mibgħut 

Speċjali għan-Nisa u t-Tfal u l-First Lady tal-Belize, Kim Simplis Barrow, dwar il-kollaborazzjoni 

rigward inizjattivi għall-promozzjoni tal-ugwaljanza bejn is-sessi u biex jiżdied l-għarfien dwar il-

vjolenza sessista fil-Belize. Fl-2017 ser jitniedu attivitajiet ibbażati fuq jiem speċjali, inkluż il-Jum 

Internazzjonali tal-Mara u s-16-il jum ta' attiviżmu. 

Il-kwistjonijiet marbutin mad-drittijiet tal-bniedem, inkluż il-kuxjenza dwar l-ugwaljanza bejn is-

sessi, huma integrati fil-programmi ta' assistenza tal-UE fil-Belize. Fl-2016, l-UNICEF implimenta 

proġett dwar il-ħolqien ta' ambjent abilitanti li jiffavorixxi l-protezzjoni tat-tfal b'fondi mill-Unjoni 

Ewropea taħt l-EIDHR. 

L-isfidi 'l quddiem jinkludu l-iżgurar tan-non-diskriminazzjoni kontra gruppi vulnerabbli, il-

protezzjoni u l-promozzjoni tad-drittijiet tat-tfal u ż-żgħażagħ u l-ugwaljanza bejn is-sessi, il-ġlieda 

kontra l-vjolenza sessista, ir-ratifika ta' konvenzjonijiet pendenti tan-NU, u l-implimentazzjoni tal-

leġislazzjoni. 

L-Istat Plurinazzjonali tal-Bolivja 

B'mod ġenerali, il-Bolivja għandha bażi uffiċjali tajba għall-protezzjoni tad-drittijiet tal-bniedem. 

Matul l-aħħar għaxar snin, kien hemm żviluppi pożittivi b'rabta mad-drittijiet tal-bniedem. Il-

kostituzzjoni tal-2009 tiggarantixxi għadd bla preċedent ta' drittijiet tal-bniedem, il-faqar naqas u l-

parteċipazzjoni tal-maġġoranza indiġena fis-sistema politika tjiebet konsiderevolment. 

Madankollu, fl-2016 kien għad hemm l-isfida li jiġi żgurat li l-leġislazzjoni tiġi implimentata 

sistematikament u b'mod effettiv. F'Ġunju, ġie organizzat Summit Nazzjonali dwar il-Ġustizzja 

sabiex tingħata direzzjoni lir-riforma tas-settur tal-ġustizzja, iżda s-sistema tal-ġustizzja u l-

kapaċitajiet istituzzjonali għadhom jeħtieġu tisħiħ ulterjuri. Sfida importanti tibqa' li jiġi ggarantit 

ir-rispett sħiħ għal-libertajiet fundamentali. L-2016 kien ikkaratterizzat minn protesti u 

dimostrazzjonijiet soċjali, li xi drabi rriżultaw fi vjolenza. 

Il-prijoritajiet tal-UE huma li jissaħħaħ l-istat tad-dritt, jitjieb l-aċċess għall-ġustizzja u jiġu protetti 

d-drittijiet tal-popli indiġeni. L-UE qed tappoġġa wkoll l-eliminazzjoni tal-vjolenza fuq in-nisa, il-

bniet u s-subien u t-tisħiħ tad-drittijiet tal-komunità LGBTI. Id-Delegazzjoni tal-UE fil-Bolivja hija 

waħda mid-delegazzjonijiet pilota magħżula biex tiżdied il-koerenza u l-effikaċja tal-appoġġ tal-UE 

għad-demokrazija, f'konformità mal-Aġenda tal-UE għal Azzjoni dwar l-Appoġġ għad-

Demokrazija. 

Punt partikolari ta' tħassib huwa l-età minima tax-xogħol (iffissata għal 10 snin f'xi każijiet), li 

tikkostitwixxi ksur tal-Konvenzjoni 138 tal-ILO. Hemm ukoll livell għoli ta' vjolenza fuq in-nisa u 

użu eċċessiv ta' arrest preventiv. Hemm ukoll nuqqas ta' mekkaniżmu parteċipattiv għall-

konsultazzjoni ta' popli indiġeni. Ir-Relatur Speċjali tan-NU dwar id-drittijiet għal-libertà ta' għaqda 

paċifika u ta' assoċjazzjoni ddeskriva l-Liġi tal-2013 li Tagħti Personalità Ġuridika lill-

Organizzazzjonijiet tas-Soċjetà Ċivili bħala restrizzjoni fuq il-libertà ta' assoċjazzjoni. 

Fl-2016, il-Bolivja ħadet ċerti passi ulterjuri biex issaħħaħ il-qafas legali għad-drittijiet tal-bniedem. 

Sar progress fil-protezzjoni tad-drittijiet tan-nisa bl-adozzjoni tar-Regolament ta' implimentazzjoni 

tal-2016 għal-Liġi tal-2012 kontra l-fastidju u l-vjolenza politika sessista. Id-drittijiet tal-bniedem 

ta' persuni LGBTI ġew imsaħħa mil-Liġi tal-2016 dwar l-Identità tal-Ġeneru, li tippermetti li l-

persuni transesswali u transġeneri jbiddlu isimhom u l-ġeneru tagħhom f'dokumenti ta' 

identifikazzjoni legali. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Bolivja f'kuntesti differenti, inkluż fil-kuntest tal-monitoraġġ tal-impenji tal-Bolivja b'rabta mad-

drittijiet tal-bniedem taħt is-Sistema Ġeneralizzata ta' Preferenzi (SĠP+). L-UE kompliet tinvolvi 

wkoll lill-organizzazzjonijiet tas-soċjetà ċivili. 

Fl-2016, l-UE kompliet tipprovdi appoġġ finanzjarju permezz tal-Istrument tal-Kooperazzjoni 

għall-Iżvilupp (DCI) u l-Istrument Ewropew għad-Demokrazija u għad-Drittijiet tal-Bniedem 

(EIDHR). Fl-2016 kien hemm sitt kuntratti li kienu għadhom għaddejjin taħt l-EIDHR (b'valur ta' 

EUR 2.5 miljun), li huma mmirati lejn id-drittijiet tal-bniedem ta' persuni LGBTI u objettivi relatati 

mal-ġustizzja kif ukoll it-traffikar tan-nisa u l-vjolenza kontrihom. Barra minn hekk, l-UE bdiet 

tappoġġa t-tisħiħ tal-kapaċitajiet għal membri parlamentari, bil-ħsieb li titjieb il-kwalità tal-

leġislazzjoni. 

Fil-kuntest multilaterali, il-Bolivja rratifikat il-konvenzjonijiet internazzjonali u reġjonali ewlenin 

kollha dwar id-drittijiet tal-bniedem. Il-Bolivja hija membru tal-Kunsill tan-NU dwar id-Drittijiet 

għall-perijodu 2015-2017. 

L-isfidi għall-futur jinkludu li jintwera li jkunu saru passi konkreti lejn l-eradikazzjoni tat-tħaddim 

tat-tfal u s-sorsi tiegħu, fi djalogu mal-ILO. Jeħtieġ ukoll li l-Bolivja tieħu passi ulterjuri sabiex tiġi 

eliminata l-vjolenza fuq in-nisa u tiġi adottata leġislazzjoni dwar mekkaniżmu parteċipattiv għall-

konsultazzjoni tal-popli indiġeni. Hemm ħtieġa kontinwa li jissaħħu l-kapaċitajiet istituzzjonali u s-

sistema tal-ġustizzja, inkluż passi konkreti biex jittejbu l-kundizzjonijiet tal-ħabs u jiġi eliminat l-

użu eċċessiv tal-arrest preventiv. 

Ir-Repubblika Federattiva tal-Brażil 

Matul l-aħħar għaxar snin il-Brażil għamel progress konsiderevoli fil-protezzjoni tad-drittijiet tal-

bniedem, iżda għad fadal ħafna sfidi u t-tnaqqis attwali fir-ritmu ekonomiku jista' jhedded parti 

mill-progress li sar. Il-Brażil irratifika l-konvenzjonijiet internazzjonali ewlenin dwar id-drittijiet 

tal-bniedem kważi kollha u huwa pijunier fil-protezzjoni tad-drittijiet ċivili online. 

Il-prijoritajiet tal-UE fil-Brażil jinkludu l-libertà ta' assoċjazzjoni, id-difensuri tad-drittijiet tal-

bniedem inkluż mexxejja indiġeni, in-nondiskriminazzjoni, id-drittijiet tan-negozju u dawk tal-

bniedem, l-istat tad-dritt u l-governanza tajba. 

Fl-2016, sfidi relatati mad-drittijiet tal-bniedem komplew jiġu rrappurtati b'mod estensiv fil-Brażil, 

aktar speċifikament dawk li jikkonċernaw il-vjolenza fuq in-nisa; l-intimidazzjoni u l-vjolenza 

inkluż xi qtil ta' ġurnalisti, mexxejja indiġeni u difensuri tad-drittijiet tal-bniedem; konflitti vjolenti 

rigward l-artijiet, ta' spiss bejn gruppi indiġeni u interessi kummerċjali; żgumbramenti sfurzati 

marbuta mal-iżvilupp ta' proġetti infrastrutturali kbar bħal digi idroelettriċi; jew, fl-okkażjoni tal-

Olimpijadi, ħabsijiet iffullati żżejjed li fihom ma kinux iggarantiti d-drittijiet tal-bniedem bażiċi u l-

integrità fiżika tad-detenuti; u istanzi ta' użu eċċessiv ta' forza mill-pulizija. L-istati aktar fqar 

għandhom it-tendenza li jaqgħu lura fil-garanzija tad-drittijiet tal-bniedem. 

L-2016 kienet sena li fiha, fl-isfond ta' reċessjoni ekonomika, aggravaw it-tensjonijiet fl-arena 

politika li laħqu l-qofol tagħhom bid-destituzzjoni tal-President Dilma Rousseff minħabba ksur tal-

liġi dwar ir-responsabbiltà fiskali. 

L-investigazzjonijiet fl-attivitajiet ta' Petrobas esponew korruzzjoni mifruxa li tinvolvi l-elit 

ekonomiku u politiku. Qed jiġu investigati għadd sinifikanti ta' politikanti, inkluż il-President tal-

Kamra tad-Deputati, li ġie sospiż u sussegwentement arrestat fuq akkużi ta' korruzzjoni. Diversi 

membri tal-gvern huma ssuspettati li bbenefikaw mill-iskema ta' tixħim. Il-President Temer u l-Eks-

President Rousseff huma taħt investigazzjoni mit-Tribunal Elettorali Superjuri talli allegatament 

irċevew fondi illegali għall-kampanja presidenzjali tal-2014. 

Xi proposti leġislattivi kontroversjali ntlaqgħu bi kritika ħarxa, b'mod partikolari l-Abbozz ta' Liġi 

kontra l-Korruzzjoni, li qed jitqies bħala tentattiv li tiġi alterata l-indipendenza tal-ġudikatura u biex 

tikkawża dewmien fl-investigazzjonijiet kontra l-korruzzjoni; u l-proposta biex tiġi emendata l-

kostituzzjoni u tingħata s-setgħa lill-Kungress li jiddemarka l-artijiet indiġeni, li qed titqies bħala 

theddida għad-drittijiet tal-popli indiġeni fid-dawl tar-rappreżentanza b'saħħitha tas-settur 

agrokummerċjali fil-Kungress. 

L-UE kompliet tappoġġa d-drittijiet tal-bniedem permezz tal-istrumenti kollha disponibbli fir-

relazzjonijiet bilaterali tagħha mal-Brażil, inkluż permezz ta' djalogu politiku, proġetti ta' 

kooperazzjoni, sessjonijiet ta' ħidma u żjarat. Barra minn hekk, għall-2017 hija ppjanata sessjoni ta' 

djalogu dwar id-drittijiet tal-bniedem. 

L-UE u l-Istati Membri tagħha organizzaw diversi żjarat fuq il-post biex jiltaqgħu ma' difensuri tad-

drittijiet tal-bniedem u gruppi indiġeni, u attendew ukoll laqgħat tal-Kumitat ta' Inkjesta li qed 

jinvestiga l-konflitti bejn il-komunitajiet indiġeni u s-sidien tal-art. Il-Parlament Ewropew adotta 

riżoluzzjoni dwar is-sitwazzjoni tal-Guarani-Kaiowá fl-istat Brażiljan ta' Mato Grosso do Sul u l-

MPE żaru wkoll lill-komunità. Barra minn hekk, l-UE, f'koordinazzjoni mal-Istati Membri tal-UE, 

wettqet inizjattivi ta' komunikazzjoni informali mal-awtoritajiet nazzjonali b'rabta ma' każ fil-qorti 

relatat mad-drittijiet tal-bniedem. 

L-UE organizzat żjara, minn membri tal-Mekkaniżmu Nazzjonali Brażiljan ta' Prevenzjoni kontra t-

Tortura, fl-UE u l-Kunsill tal-Ewropa biex jiġu skambjati l-esperjenzi dwar il-prevenzjoni tat-

tortura fiċ-ċentri ta' detenzjoni. 

L-UE kompliet timpenja ruħha mal-organizzazzjonijiet tas-soċjetà ċivili fil-Brażil u tippromwovi 

spazju miftuħ għalihom, u organizzat attivitajiet li jippromwovu l-ugwaljanza bejn is-sessi u l-

għarfien dwar id-drittijiet tal-bniedem, jappoġġaw id-drittijiet tal-popli indiġeni u d-difensuri tad-

drittijiet tal-bniedem, itejbu l-kundizzjonijiet ta' persuni LGBTI, u jipprevjenu l-vjolenza fuq it-tfal 

u l-adolexxenti. L-UE kompliet ukoll bil-ħidma tagħha fuq ir-responsabbiltà soċjali korporattiva u 

fuq in-negozju u d-drittijiet tal-bniedem u ffaċilitat l-iskambji bejn kumpanniji Brażiljani u Ewropej 

bl-għan li jiġu kondiviżi l-aħjar prattiki dwar l-imġiba responsabbli fin-negozju u d-drittijiet tal-

bniedem. 

Fl-2016, ġew iffirmati mal-OSĊ 19-il għotja ġdida li jammontaw għal EUR 19.7 miljun u li jkopru 

prijoritajiet differenti. Minn dan l-ammont, EUR 2.5 miljun ġew allokati biex jappoġġaw l-

ugwaljanza bejn is-sessi u l-emanċipazzjoni tan-nisa, u jinżiedu ma' proġetti li għaddejjin b'valur ta' 

EUR 2.4 miljun; EUR 0.8 miljun jappoġġaw id-dixxendenti Afrikani, flimkien mal-proġetti li 

għaddejjin bħalissa li jammontaw għal EUR 2.3 miljun li jappoġġaw lill-komunitajiet indiġeni u l-

komunitajiet ta' dixxendenti Afrikani; EUR 0.9 miljun jappoġġaw id-drittijiet tal-komunità LGBTI; 

EUR 8.3 miljun jappoġġaw id-drittijiet tat-tfal u l-adolexxenti; u EUR 0.5 miljun jappoġġaw id-

drittijiet tal-bniedem fiċ-ċentri ta' detenzjoni. 

L-UE għandha kooperazzjoni tajba mal-Brażil fil-fora internazzjonali, partikolarment fil-Kunsill 

tad-Drittijiet tal-Bniedem, fejn il-Brażil huwa attur importanti. L-Eżami Perjodiku Universali (EPU) 

li jmiss huwa mistenni li jsir f'Mejju 2017. 

Waħda mill-isfidi ewlenin għall-Brażil hija relatata mad-drittijiet tal-poplu indiġenu. Ir-Relatur 

Speċjali tan-NU dwar id-drittijiet tal-popli indiġeni, li żar il-Brażil f'Marzu 2016, ikkonkluda li 

filwaqt li l-Brażil għandu għadd ta' dispożizzjonijiet kostituzzjonali eżemplari li jappoġġaw id-

drittijiet tal-popli indiġeni, kien hemm rigressjoni fil-protezzjoni ta' dawn id-drittijiet, u appella lill-

gvern biex jiżgura s-sikurezza fiżika ta' mexxejja indiġeni, iwettaq investigazzjonijiet dwar l-attakki 

u l-qtil kollha tal-popli indiġeni, iressaq l-awturi quddiem il-ġustizzja u jlesti l-proċess ta' 

demarkazzjoni tal-art. 

Il-Kanada 

Il-Kanada għadu sieħeb strateġiku b'fehmiet simili għall-UE, u huwa alleat strett fil-qasam tad-

drittijiet tal-bniedem, b'kollaborazzjoni mill-qrib permezz tan-NU u fil-kwartieri ġenerali tan-NU. 

Wara l-ffirmar tal-Ftehim ta' Sħubija Strateġika bejn l-UE u l-Kanada fit-30 ta' Ottubru 2016, hemm 

lok għal titjib fil-kooperazzjoni bejn l-UE u l-Kanada biex jitmexxew 'il quddiem id-drittijiet tal-

bniedem f'pajjiżi terzi kif ukoll fuq kwistjonijiet domestiċi. 

Il-Kanada ilu b'reputazzjoni soda bħala sostenitur u difensur tad-drittijiet tal-bniedem madwar id-

dinja. Il-ħatra f'Ottubru 2015 tal-Prim Ministru Liberali Justin Trudeau li pprova jagħti prominenza 

lill-kawża tad-drittijiet tal-bniedem saħħet dan kollu ulterjorment. 

Domestikament, hekk kif il-gvern il-ġdid adotta aġenda inklużiva u progressiva, il-kwistjoni 

ewlenija fil-qasam tad-drittijiet tal-bniedem baqgħet is-sitwazzjoni ta' xi popli indiġeni. Minkejja 

qafas legali estensiv li fih huma mnaqqxa diversi drittijiet, għadd ta' persuni indiġeni tal-Kanada 

għadhom jiffaċċjaw diversi problemi bħal kundizzjonijiet tal-għajxien ħżiena, aċċess inferjuri għall-

edukazzjoni, diversi forom ta' diskriminazzjoni u esponiment ogħla għall-abbuż, speċjalment fost 

in-nisa indiġeni. 

Fl-2016, il-gvern adotta żewġ miżuri sinifikanti relatati mad-drittijiet tal-popli indiġeni: 1/ it-

tneħħija tar-riżervi tal-Kanada fir-rigward tad-Dikjarazzjoni tan-NU dwar id-Drittijiet tal-Popli 

Indiġeni (UNDRIP) u impenn ġdid favur l-implimentazzjoni sħiħa tagħha; 2/ it-tnedija ta' inkjesta 

pubblika fil-każijiet ta' Nisa Indiġeni Nieqsa jew Maqtula - li t-tnejn li huma jindirizzaw uħud mill-

punti ta' kritika u r-rakkomandazzjonijiet li saru lill-Kanada fl-2015 min-naħa tal-Kumitat tan-NU 

dwar id-Drittijiet tal-Bniedem. 

Fi sforz biex tiġi indirizzata din il-kwistjoni, fil-baġit ta' Marzu 2016 tal-gvern federali, ġew allokati 

CAD 8.4 biljun fuq il-ħames snin li ġejjin, għal infiq ġdid fuq programmi għall-komunitajiet 

indiġeni, inkluż finanzjament għall-edukazzjoni, ir-riżervi tal-ilma u s-servizzi għat-tfal u l-familji. 

Madankollu, s'issa, filwaqt li "l-Ewwel Nazzjonijiet" jirrikonoxxu l-involviment imġedded tal-gvern 

bħala wieħed pożittiv, mhumiex ottimisti dwar l-effikaċja ta' miżuri tampuni għal żmien qasir. L-

organizzazzjoni qajmet tħassib ukoll dwar il-fatt li l-biċċa l-kbira tal-fondi allokati huma ppjanati 

għal żborż wara l-2019 (jiġifieri wara l-elezzjonijiet federali skedati li jmiss), u b'hekk hemm ir-

riskju ta' kanċellazzjoni f'każ li jinbidlu l-prijoritajiet politiċi ta' gvern ġdid. 

Din il-kwistjoni tinsab ukoll fil-ġurisdizzjoni tal-provinċji u t-territorji (kummissjonijiet u tribunali 

tad-drittijiet tal-bniedem). 

Ilmenti oħra dwar id-drittijiet tal-bniedem ġejjin primarjament minn gruppi ta' minoranzi oħra. Il-

Kummissjoni Kanadiża tad-Drittijiet tal-Bniedem, li tamministra l-Att Kanadiż dwar id-Drittijiet 

tal-Bniedem u tiżgura wkoll il-konformità mal-Att dwar l-Ekwità fl-Impjiegi, irrapportat li mill-

1207 ilment li rċeviet fl-2015, 58 % minnhom kienu għal raġunijiet ta' diskriminazzjoni minħabba 

diżabbiltà u 16 % kienu għal raġunijiet ta' diskriminazzjoni abbażi tal-oriġini nazzjonali jew etnika. 

Il-kwistjonijiet marbutin mal-ugwaljanza bejn is-sessi huma ugwalment kruċjali għall-politiki 

domestiċi tal-Kanada. L-aktar notevoli hija l-attenzjoni mġedda li qed tingħata lill-vjolenza fuq in-

nisa (b'mod partikolari n-nisa indiġeni). 

Fil-livelli internazzjonali u multilaterali, l-isforzi tal-Kanada fir-rigward tad-drittijiet tal-bniedem 

jiffukaw fuq il-kwistjonijiet tematiċi li ġejjin: l-ugwaljanza bejn is-sessi u d-drittijiet tan-nisa u l-

bniet; it-tfal u ż-żgħażagħ; l-affarijiet internazzjonali b'rabta mal-popli indiġeni; il-libertà ta' reliġjon 

jew twemmin; id-drittijiet tal-bniedem tal-persuni LGBTI; id-difensuri tad-drittijiet tal-bniedem; ir-

refuġjati; il-persuni b'diżabbiltà; it-tibdil fil-klima u d-drittijiet tal-bniedem; il-libertà tal-Internet. 

Tradizzjonalment il-Kanada kienet pijunier fil-promozzjoni u l-protezzjoni tad-drittijiet tan-nisa u l-

ugwaljanza bejn is-sessi. Il-gvern iqis l-ugwaljanza bejn is-sessi bħala kwistjoni ta' drittijiet tal-

bniedem u komponent essenzjali tal-iżvilupp sostenibbli, il-ġustizzja soċjali, il-paċi u s-sigurtà. Id-

dimensjoni tal-ugwaljanza bejn is-sessi hija integrata fil-politiki internazzjoni tal-Kanada dwar l-

iżvilupp. 

F'Marzu 2016, il-gvern ressaq fil-parlament il-pjan tiegħu dwar l-immigrazzjoni. Il-pjan, li 

jimplimenta l-wegħda elettorali tal-Liberali, jiffoka fuq li jżid ir-riunifikazzjoni tal-familja u l-

għadd ta' refuġjati, filwaqt li jnaqqas xi ftit il-migrazzjoni ekonomika. Fi ħdan dan il-qafas, il-pjan 

tal-gvern ippreveda r-risistemazzjoni ta' 44 800 refuġjat, inkluż 25 000 mis-Sirja. Fl-aħħar ta' 

Frar 2016, il-gvern irnexxielu jirrisistemizza l-25 000 Sirjan; sa Diċembru 2016, aktar minn 35 000 

refuġjat kienu ġew risistemati. 

F'Ottubru 2016, il-gvern ressaq il-pjan dwar l-immigrazzjoni għall-2017, li biddel il-prijoritajiet 

meta mqabbla ma' dawk tal-2016: aktar immigrazzjoni ekonomika u tnaqqis sostanzjali fir-refuġjati 

milqugħa: il-pjan għall-2017 jipprevedi 25 000 risistemazzjoni addizzjonali, imqabbla ma' 44 800 

(it-tnaqqis huwa partikolarment aċċentwat għal refuġjati sponsorjati mill-gvern). 

Matul l-2016, l-UE indirizzat regolarment il-kwistjonijiet marbutin mad-drittijiet tal-bniedem mal-

interlokuturi u l-partijiet ikkonċernati meta u fejn dan kien rilevanti. Il-prinċipji tal-UE dwar ir-

rispett għad-drittijiet tal-bniedem ġew enfasizzati f'kull attività ta' diplomazija pubblika mid-

Delegazzjoni tal-UE, bħal diskorsi, is-sit web u materjal stampat u l-media soċjali. Ġie stabbilit 

djalogu regolari dwar id-drittijiet tal-bniedem u l-aħħar sessjoni saret fit-28 ta' Ġunju 2016 

f'Toronto. 

Ir-Repubblika taċ-Ċilì 

Is-sitwazzjoni ġenerali fir-rigward tad-drittijiet tal-bniedem fiċ-Ċilì hija tajba. Iċ-Ċilì huwa pajjiż 

demokratiku u rratifika l-konvenzjonijiet internazzjonali u reġjonali ewlenin dwar id-drittijiet tal-

bniedem. Madankollu l-vjolenza fuq in-nisa għadha problema, bħalma hija n-nuqqas ta' proċeduri 

standardizzati għat-trattament ta' persuni f'detenzjoni. 

Il-gvern nieda proċess ta' riforma tal-kostituzzjoni, abbażi ta' proċess parteċipattiv, bl-objettiv 

possibbli li jiġi inkorporat katalgu sħiħ u bilanċjat ta' drittijiet, dmirijiet u garanziji, konformi mad-

drittijiet stabbiliti fil-prinċipji, id-dikjarazzjonijiet u l-konvenzjonijiet dwar id-drittijiet tal-bniedem. 

Għall-2016, il-prijoritajiet tal-UE kienu jinkludu l-ugwaljanza bejn is-sessi, id-drittijiet tal-popli 

indiġeni, id-drittijiet tal-bniedem ta' persuni LGBTI, l-azzjonijiet biex titħares il-memorja kollettiva 

fir-rigward tad-dittatorjat militari tal-1973–1990, in-negozju u d-drittijiet tal-bniedem, u 

kwistjonijiet trasversali bħat-tisħiħ tas-soċjetà ċivili u tal-kooperazzjoni f'fora internazzjonali. 

Mill-2003 'l hawn ġie implimentat il-Ftehim ta' Assoċjazzjoni bejn l-UE u ċ-Ċilì. Il-ftehim huwa 

bbażat fuq ir-rispett għall-prinċipji demokratiċi, id-drittijiet fundamentali tal-bniedem u l-istat tad-

dritt, li jikkostitwixxu elementi essenzjali tal-ftehim. Fil-kuntest tal-implimentazzjoni ta' dan il-

ftehim, fl-2009 ġie stabbilit djalogu speċifiku dwar id-drittijiet tal-bniedem, u dan iseħħ regolarment 

fuq bażi annwali. Fl-2016, saret l-ewwel laqgħa tal-Kumitat Konsultattiv Konġunt bejn l-UE u ċ-

Ċilì, fejn ġie żgurat li l-fehmiet tas-soċjetà ċivili u s-sħab soċjali jiġu riflessi sew fl-

implimentazzjoni tal-Ftehim ta' Assoċjazzjoni. 

Id-djalogu u l-kooperazzjoni mill-qrib maċ-Ċilì dwar kwistjonijiet marbutin mad-drittijiet tal-

bniedem komplew fl-2016. Is-Seba' Djalogu dwar id-drittijiet tal-bniedem bejn l-UE u ċ-Ċilì sar fit-

12 ta' Diċembru. 

L-UE pprovdiet aktar minn EUR 1 miljun biex tappoġġa proġetti f'oqsma relatati mad-drittijiet tal-

bniedem. Il-proġetti kofinanzjati taħt il-linji baġitarji Atturi Mhux Statali u Awtoritajiet Lokali 

(NSA-LA) u l-Istrument Ewropew għad-Demokrazija u għad-Drittijiet tal-Bniedem (EIDHR) 

ikkonkludew l-istadji ta' implimentazzjoni tagħhom matul l-2016. Sejħiet ġodda għal proposti, li 

jiffokaw fuq prijoritajiet ġodda stabbiliti fl-istrateġija UE-Ċilì dwar id-drittijiet tal-bniedem tal-UE 

2016–2020, huma mistennija li jiġu mnedija matul l-2017. 

Iċ-Ċilì jikkoopera tajjeb mal-mekkaniżmi tan-NU, jibgħat rapporti perjodiċi lill-korpi tat-trattati u l-

Kunsill tad-Drittijiet tal-Bniedem (Eżami Perjodiku Universali - l-eżami li jmiss ser isir 

f'Jannar 2019), u jistabbilixxi interazzjoni mal-Proċeduri Speċjali tal-Kunsill tad-Drittijiet tal-

Bniedem. 

Ir-Repubblika tal-Kolombja 

Is-sitwazzjoni ġenerali tad-drittijiet tal-bniedem tjiebet minn mindu bdew in-negozjati ta' paċi iżda 

għad fadal sfidi sinifikanti. Flimkien mal-problemi strutturali minħabba l-kapaċità limitata tal-istat 

biex tiġi żgurata l-protezzjoni effettiva f'ċerti oqsma, l-implimentazzjoni tal-ftehim ta' paċi mal-

FARC tista' twassal sabiex is-sitwazzjoni tad-drittijiet tal-bniedem tmur għall-agħar fuq perijodu ta' 

żmien qasir, partikolarment fir-rigward tas-sitwazzjoni tad-difensuri tad-drittijiet tal-bniedem, hekk 

kif gruppi oħrajn jissieltu biex jokkupaw il-vojt li tħalla mill-FARC. 

Kwistjonijiet ewlenin ikomplu jaffettwaw ukoll lin-nisa u t-tfal. B'rabta mad-drittijiet ekonomiċi, 

soċjali u kulturali, il-livelli għoljin ta' faqar jaffettwaw l-aċċess għas-saħħa, l-edukazzjoni, l-ilma u 

s-sanità. Il-komunitajiet Afro-Kolombjani u indiġeni huma partikolarment vulnerabbli. In-

nuqqasijiet fl-implimentazzjoni tal-istandards fundamentali tax-xogħol, b'mod partikolari l-libertà 

ta' assoċjazzjoni, baqgħu jiġu analizzati mill-qrib mill-ILO. Min-naħa l-oħra, il-mekkaniżmi ta' 

wara l-konflitt ser ikollhom jindirizzaw kwistjonijiet kumplessi bħalma huma d-drittijiet tal-vittmi, 

il-qtil extraġudizzjarju, iċ-ċaqliq sfurzat, ir-restituzzjoni tal-art u l-ġustizzja transizzjonali. 

Fuq medda twila ta' żmien, madankollu, jeżisti kunsens wiesa' dwar il-fatt li l-ftehim ta' paċi ser 

iwassal għal preżenza akbar mill-istat u għal titjib fit-tul tas-sitwazzjoni tad-drittijiet tal-bniedem 

fil-pajjiż. Il-gvern diġà ta sinjali inkoraġġanti li l-protezzjoni tad-drittijiet tal-bniedem ser tkun fil-

qalba tal-isforzi għall-konsolidazzjoni tal-paċi u ser tkun integrata fil-pjanijiet ta' żvilupp reġjonali 

kollha fil-kuntest tal-implimentazzjoni tal-ftehim ta' paċi, li huwa mistenni jtejjeb ukoll ir-

rikonoxximent tad-drittijiet tal-vittmi għall-ġustizzja u l-kumpens, u jiffaċilita r-restituzzjoni tal-

artijiet lil persuni spostati u r-riinkorporazzjoni tas-suldati tfal. 

Filwaqt li l-Kolombja għandha firxa wiesgħa ta' istituzzjonijiet li jittrattaw id-drittijiet tal-bniedem 

direttament jew indirettament, ħafna minnhom huma sottofinanzjati, mingħajr persunal biżżejjed u 

sottorappreżentati f'ħafna partijiet tal-pajjiż. 

Filwaqt li għadu qed issir progress f'termini ta' riformi leġislattivi jew regolatorji, jeħtieġ li jitjiebu l-

implimentazzjoni u l-infurzar effettivi ta' tali riformi, speċjalment fil-livell reġjonali u lokali, u għad 

fadal il-problemi. Il-korruzzjoni, il-burokrazija u n-nuqqas ta' saħħa istituzzjonali f'ħafna żoni tal-pajjiż 

għadhom ixekklu r-rispons adegwat għall-ksur tad-drittijiet tal-bniedem u jwasslu għal livelli għoljin ta' 

impunità (li jaffettwaw b'mod partikolari lid-difensuri tad-drittijiet tal-bniedem, lit-trejdunjonisti u lil 

dawk li jsostnu li għandhom dritt għall-artijiet). 

L-oqsma prijoritarji tal-UE jinkludu id-difensuri tad-drittijiet tal-bniedem, id-drittijiet tan-nisa, it-tfal fil-

konflitt armat, l-impunità u l-minoranzi (prinċipalment il-popli Afro-Kolombjani u indiġeni). 

Prijoritajiet futuri ser jinkludu n-negozju u d-drittijiet tal-bniedem, flimkien mal-ġustizzja transizzjonali 

u d-drittijiet tal-vittmi. 

L-UE tkompli timpenja ruħha mal-awtoritajiet Kolombjani fir-rigward tal-protezzjoni tad-drittijiet tal-

bniedem, b'mod partikolari fil-qafas tad-djalogi dwar id-drittijiet tal-bniedem u l-appoġġ tagħha għall-

proċess ta' paċi. L-għaxar sessjoni tad-djalogu annwali saret fi Brussell fit-13 ta' Lulju 2016. Ġew 

diskussi bosta kwistjonijiet ewlenin, bħall-promozzjoni tad-drittijiet tan-nisa u tat-tfal u r-rispett 

għalihom, il-protezzjoni tad-difensuri tad-drittijiet tal-bniedem, il-ġlieda kontra l-impunità u n-negozju u 

d-drittijiet tal-bniedem. 

L-appoġġ għad-difensuri tad-drittijiet tal-bniedem jibqa' wieħed mill-oqsma ewlenin ta' tħassib għall-UE 

hekk kif is-sitwazzjoni tagħhom tibqa' waħda kritika. Dawk li jsostnu li għandhom dritt għall-artijiet u l-

mexxejja indiġeni u dawk tal-komunitajiet huma gruppi partikolarment vulnerabbli ta' difensuri tad-

drittijiet tal-bniedem. Il-gvern żied l-isforzi ta' protezzjoni, partikolarment wara li fl-2016 żdied b'mod 

allarmanti l-qtil ta' difensuri tad-drittijiet tal-bniedem. L-UE esprimiet it-tħassib tagħha pubblikament, 

billi ħarġet żewġ dikjarazzjonijiet lokali fl-2016 (fis-17 ta' Marzu u fit-22 ta' Novembru). Appellat ukoll 

lill-awtoritajiet kompetenti biex jinvestigaw il-każijiet kollha ta' qtil u jressqu lil dawk responsabbli 

quddiem il-ġustizzja, u laqgħet l-isforzi meħuda mill-President tar-Repubblika biex jitlob lill-Uffiċċju 

tal-Avukat Ġenerali iħaffef l-investigazzjonijiet u l-proċeduri li għaddejjin. 

Fl-2016, l-UE kompliet tipprovdi appoġġ finanzjarju lil proġetti biex tissaħħaħ il-protezzjoni tad-

drittijiet tal-bniedem, b'attenzjoni fuq id-difensuri tad-drittijiet tal-bniedem, in-nisa u t-tfal. L-appoġġ 

tal-UE permezz tal-Istrument Ewropew għad-Demokrazija u għad-Drittijiet tal-Bniedem (EIDHR), 

b'medja ta' EUR 1 miljun għal kull sena baġitarja mill-2014 'l hawn, għen biex jissaħħu l-

organizzazzjonijiet tas-soċjetà ċivili u jiġu appoġġati l-promozzjoni u d-difiża tad-difensuri tad-drittijiet 

kif ukoll id-drittijiet kollettivi u r-restituzzjoni tal-artijiet. Żewġ sejħiet għal proposti fl-2016, fil-livell 

tal-pajjiż u dak globali, ser jappoġġaw attivitajiet għat-tfal f'sitwazzjonijiet ta' konflitt armat u ta' wara l-

konflitt. 

Fil-kuntest tal-appoġġ mill-UE għall-proċess ta' paċi, l-Istrument li jikkontribwixxi għall-Istabbiltà 

u l-Paċi (IcSP) ser jikkontribwixxi wkoll għall-monitoraġġ tad-drittijiet tal-bniedem mill-Uffiċċju 

tan-NU għall-Kummissarju Għoli għad-Drittijiet tal-Bniedem (OHCHR) fil-fażi ta' wara l-konflitt 

(EUR 1.5 miljun). Dan huwa kruċjali, b'mod partikolari fit-territorji fejn ser ikunu kkonċentrati l-

membri tal-FARC-EP. 

Il-gvern tal-Kolombja jikkoopera b'mod sħiħ mal-mekkaniżmi internazzjonali tad-drittijiet tal-

bniedem, u b'mod ġenerali huwa parteċipant kooperattiv u attiv f'negozjati multilaterali fit-Tielet 

Kumitat tan-NU. Rapporteurs differenti tan-NU faħħru lill-Kolombja għall-kooperazzjoni tagħha. 

Fl-2016, il-Kolombja qablet li testendi l-mandat tal-Uffiċċju tal-Kummissarju Għoli tan-NU għad-

Drittijiet tal-Bniedem li kienu ilu preżenti fil-pajjiż sa mill-1996. Mill-2003, il-Kolombja estendiet 

stedina permanenti lill-Proċeduri Speċjali tan-NU. 

Il-Kolombja tikkoopera wkoll mas-Sistema Inter-Amerikana tad-Drittijiet tal-Bniedem. Il-Kolombja 

kellha 27 każ quddiem il-Qorti Inter-Amerikana tad-Drittijiet tal-Bniedem u ġiet ikkundannata 16-il 

darba. L-aħħar deċiżjonijiet tal-qorti kontra l-Kolombja jikkonċernaw l-għajbien sfurzat fil-Palazz 

tal-Ġustizzja ta' Bogota fl-1985 (Deċiżjoni tal-Qorti tal-14 ta' Novembru 2014) u d-drittijiet tal-

bniedem ta' persuni LGBTI (Deċiżjoni tal-Qorti tas-26 ta' Frar 2016). Hemm sitt każijiet pendenti 

ta' "pożittivi foloz" quddiem il-qorti. 

Għalkemm il-kompitu minn hawn 'il quddiem huwa wieħed formidabbli, il-proċess ta' paċi joffri 

kuntest ġdid promettenti u l-UE għandha tiffoka fuq l-oqsma ewlenin li huma partikolarment 

rilevanti għat-3-4 snin li ġejjin u fejn l-isforzi tagħha jistgħu jissarrfu f'azzjoni, jiġifieri: id-difensuri 

tad-drittijiet tal-bniedem; in-nisa u l-ugwaljanza bejn is-sessi; il-vittmi u l-ġustizzja transizzjonali; 

in-negozju u d-drittijiet tal-bniedem; il-popli Afro-Kolombjani u dawk indiġeni u gruppi 

vulnerabbli oħra. 

Ir-Repubblika tal-Costa Rica 

Il-Costa Rica hija demokrazija b'saħħitha, b'livell relattivament għoli ta' benessri politiku u soċjali, 

u rekord ġeneralment b'saħħtu fir-rigward tad-drittijiet tal-bniedem. Madankollu għad hemm xi 

problemi, partikolarment fir-rigward tad-drittijiet soċjoekonomiċi, is-sigurtà taċ-ċittadini, id-

diskriminazzjoni kontra gruppi vulnerabbli, kwistjonijiet marbutin mal-ugwaljanza bejn is-sessi u l-

kundizzjonijiet tal-ħabsijiet. Il-Costa Rica hija sieħba kostruttiva fi kwistjonijiet multilaterali 

marbutin mad-drittijiet tal-bniedem. 

Il-kwartieri ġenerali tal-Qorti Inter-Amerikana tad-Drittijiet tal-Bniedem, l-Istitut Inter-Amerikan 

tad-drittijiet tal-bniedem u l-Università għall-Paċi tan-NU kollha jinsabu fil-Costa Rica. Il-Costa 

Rica kienet parteċipanta attiva u kostruttiva f'fora multilaterali u rratifikat il-konvenzjonijiet kollha 

tan-NU (bl-eċċezzjoni tal-Konvenzjoni Internazzjonali dwar il-Ħarsien tad-Drittijiet tal-Ħaddiema 

Migranti Kollha u tal-Membri tal-Familji tagħhom). Il-Costa Rica hija sieħba b'saħħitha tal-UE fit-

Tielet Kumitat tan-NU. 

Il-prijoritajiet tal-UE jinkludu l-ġlieda kontra l-faqar u l-inugwaljanza, it-tisħiħ tas-sigurtà taċ-

ċittadini (permezz ta' approċċ ibbażat fuq id-drittijiet tal-bniedem) u t-titjib tas-sitwazzjoni fil-

ħabsijiet b'attenzjoni partikolari fuq il-gruppi vulnerabbli, il-promozzjoni tal-antidiskriminazzjoni u 

parteċipazzjoni aktar b'saħħitha mill-gruppi vulnerabbli, it-tisħiħ tar-rwol tal-Costa Rica bħala 

sieħba ewlenija fir-rigward tad-drittijiet tal-bniedem f'fora internazzjonali, u kwistjonijiet marbutin 

mal-ugwaljanza bejn is-sessi. 

Il-pajjiż impenja ruħu li jippromwovi politiki pubbliċi b'saħħithom f'dan il-qasam (b'mod partikolari 

bir-riforma kostituzzjonali tal-2015 li tiddikjara li l-Costa Rica hija 'stat multietniku u 

multikulturali'), iżda għadu jiffaċċa għadd ta' sfidi, ta' spiss assoċjati mal-implimentazzjoni dgħajfa 

ta' parti mil-leġislazzjoni eżistenti relatata mal-kwistjonijiet marbutin mad-drittijiet tal-bniedem. It-

tħassib pubbliku u politiku rigward is-sitwazzjoni tas-sigurtà kiber b'mod sinifikanti tul dawn l-

aħħar snin, hekk kif il-Costa Rica rreġistrat livell ta' sigurtà li bil-mod imma b'mod kostanti mar 

għall-agħar (b'rabta mat-traffikar ta' drogi, il-kriminalità organizzata u d-disponibbiltà ta' armi 

ħfief). L-iżgurar tas-sikurezza u s-sigurtà kif ukoll l-indirizzar tal-impunità huma prijoritajiet soċjali 

u politiċi kbar. 

Minkejja l-progress irrapportat fit-tisħiħ istituzzjonali u l-politiki ġodda, huwa essenzjali li jkomplu 

u jissaħħu l-isforzi biex jiġu indirizzati l-kundizzjonijiet li jdgħajfu d-drittijiet fundamentali tal-

gruppi vulnerabbli (eż. tal-popolazzjoni tal-ħabs, il-migranti, il-popli indiġeni, in-nisa li huma 

vittmi tal-vjolenza u l-komunità LGBTI). F'dan ir-rigward, is-sitt Eżami Perjodiku Universali (EPU) 

fl-2016 jindika "diskriminazzjoni strutturali persistenti kontra popli indiġeni u persuni ta' 

dixxendenza Afrikana, li xxekkel l-aċċess tagħhom għall-edukazzjoni, l-impjiegi u l-

akkomodazzjoni". Il-persuni LGBTI huma meqjusa bħala grupp vulnerabbli, li jiffaċċa l-

preġudizzju soċjali u d-diskriminazzjoni, inkluż fl-impjiegi, l-abbuż mill-pulizija, l-edukazzjoni u l-

kura tas-saħħa. Il-UNHRC esprima aktar tħassib dwar l-istigmatizzazzjoni tal-migranti, il-persuni li 

jfittxu asil u r-refuġjati u ħeġġeġ lill-Costa Rica biex ittejjeb l-istandards dwar l-eliminazzjoni tat-

traffikar tal-bnedmin u l-għoti ta' assistenza lill-vittmi. 

Filwaqt li l-Costa Rica hija wieħed mill-aktar pajjiżi fl-Amerka Latina b'fehmiet simili dwar 

kwistjonijiet marbutin mal-ugwaljanza bejn is-sessi u tikkopresjedi l-Bord ta' Livell Għoli tan-NU 

dwar l-Emanċipazzjoni Ekonomika tan-Nisa, id-distakk bejn l-liġi kif miktuba u l-implimentazzjoni 

tagħha jibqa' l-aktar sfida importanti għall-ugwaljanza bejn is-sessi. Għad hemm livelli sinifikanti 

ta' vjolenza fuq in-nisa, nuqqas ta' aċċess għal xogħol deċenti, differenza sinifikanti bejn il-pagi u 

livelli għoljin ħafna ta' qgħad fost in-nisa. Fir-rigward ta' drittijiet riproduttivi, il-leġislazzjoni tal-

Costa Rica tippermetti biss l-abort terapewtiku (meta tkun tinsab fil-periklu il-ħajja tal-omm). Il-

pajjiż għandu għadd għoli ta' tfajliet adolexxenti li joħorġu tqal, l-aktar dawk relatati ma' gruppi 

vulnerabbli u aċċess limitat għall-edukazzjoni. F'Diċembru 2016 il-Qorti Inter-Amerikana tad-

Drittijiet tal-Bniedem approvat Digriet Presidenzjali li jippermetti l-IVF (fertilizzazzjoni in vitro) u 

ntlaħaq ftehim ta' konċiljazzjoni f'tilwima legali relatata. Ġiet adottata wkoll Liġi li timponi pieni 

għal relazzjonijiet sesswali "mhux xierqa", li tikkastiga r-relazzjonijiet bejn l-adulti u l-minorenni 

taħt il-15-il sena (jekk id-differenza fl-età tkun iktar minn ħames snin) u tipprojbixxi żwiġijiet ma' 

persuni minorenni u bejn tfal adottati u t-tuturi jew id-dixxendenti tagħhom. L-awtorità tal-ġenituri 

għandha tiġi rtirata f'każijiet ta' abbandun, stupru jew abbuż sesswali. 

Flimkien mad-djalogu regolari mal-awtoritajiet, l-UE tippromwovi djalogu strutturat mal-partijiet 

ikkonċernati rilevanti kollha. Il-pjattaforma preferuta hija "Ir-Roundtable tad-Donaturi" li 

torganizza laqgħat regolari mas-soċjetà ċivili u d-DDB. Flimkien ma' démarches speċifiċi, l-UE u l-

Istati Membri tagħha ħadu sehem f'avvenimenti pubbliċi u ta' kuntatt dwar id-drittijiet tal-bniedem. 

L-UE kompliet timplimenta għadd sinifikanti ta' proġetti ta' kooperazzjoni. Pereżempju, il-

programm PROSEC tal-UE ("Appoġġ settorjali lir-riforma tas-settur tas-sigurtà fil-Costa Rica"), 

jappoġġa lit-taħriġ u l-organizzazzjoni tal-forzi tal-pulizija. PROEDUCA ("strateġija komprensiva 

għat-tnaqqis tar-rati ta' tluq mill-iskola fl-edukazzjoni sekondarja pubblika") tappoġġa l-kapaċitajiet 

edukattivi sabiex jiġi miġġieled it-tluq mill-iskejjel sekondarji. €mprende ("il-promozzjoni tal-ħiliet 

intraprenditorjali tan-nisa biex tissaħħaħ l-indipendenza ekonomika tagħhom") jikkontribwixxi għal 

indipendenza ekonomika akbar ta' nisa ekonomikament vulnerabbli. Proġetti li għaddejjin bħalissa 

ffinanzjati mill-EIDHR jindirizzaw id-diskriminazzjoni kontra l-persuni vulnerabbli mċaħħda mil-

libertà, b'attenzjoni speċjali fuq id-diskriminazzjoni: nisa żgħażagħ u adulti, migranti u ħabsin 

LGBTI. 

Fost l-isfidi futuri nsibu l-faqar u l-inugwaljanza u d-drittijiet soċjoekonomiċi; is-sigurtà taċ-

ċittadini; id-diskriminazzjoni kontra gruppi vulnerabbli, inkluż il-komunitajiet indiġeni, in-nisa, it-

tfal, il-persuni LGBTI u l-migranti; kwistjonijiet marbutin mal-ugwaljanza bejn is-sessi; u l-

kundizzjonijiet fil-ħabsijiet. L-implimentazzjoni korretta u effettiva tal-leġislazzjoni tibqa' sfida fl-

oqsma kollha. 

Ir-Repubblika ta' Kuba 

Kuba għaddejja minn diffikultajiet ekonomiċi li jirriżultaw mill-fatt li qed jiċkienu l-kapaċitajiet ta' 

appoġġ mill-alleat Venezwelan tagħha. Il-ftuħ lejn l-Istati Uniti u l-inċertezzi relatati mal-

amministrazzjoni ġdida tal-Istati Uniti qed joħolqu kemm aspettattivi għoljin kif ukoll biżgħat. 

F'dan l-isfond, fl-2016 issoktaw u żdiedu d-detenzjonijiet għal perijodu qasir ta' żmien ta' membri 

tal-oppożizzjoni, attivisti u difensuri tad-drittijiet tal-bniedem. 

Bħala prijorità, l-UE għandha l-għan li tikkontribwixxi lejn riformi li jtejbu l-libertà ta' 

assoċjazzjoni u ta' għaqda, il-promozzjoni tal-opportunitajiet indaqs (b'rabta mal-ugwaljanza bejn 

is-sessi, il-persuni LGBTI, ir-razziżmu u d-diżabbiltà), il-promozzjoni tad-drittijiet ekonomiċi, l-

inkoraġġiment ta' passi lejn libertà akbar tal-media u l-aċċess għall-informazzjoni u l-

emanċipazzjoni tad-difensuri tad-drittijiet tal-bniedem. Minbarra dan, l-UE qed tissorvelja 

attivament l-iżviluppi fis-sistema tal-ġustizzja kriminali. 

Il-kwistjonijiet ewlenin f'Kuba huma r-restrizzjonijiet fuq il-libertà tal-kelma u tal-espressjoni, ta' 

assoċjazzjoni u ta' għaqda, kif ukoll in-nuqqas ta' stampa indipendenti. L-attivisti tas-soċjetà ċivili u 

l-avversarji politiċi jiġu intimidati, partikolarment permezz ta' detenzjonijiet għal perijodu qasir ta' 

żmien, okkażjonalment flimkien ma' trattament allegatament umiljanti jew vjolenti. Kuba hija 

demokrazija b'partit uniku, fejn l-elezzjonijiet isiru fil-livell muniċipali, provinċjali u nazzjonali. 

Fil-livell muniċipali, il-kandidati jistgħu jiġu proposti mill-votanti u d-delegati jintgħażlu mill-

votanti kollha fil-kostitwenza. In-nominazzjonijiet għad-delegati fil-livell provinċjali u f'dak 

nazzjonali huma maqbula f'Kumitat tan-Nomini, magħmul minn rappreżentanti tal-

organizzazzjonijiet politiċi u dawk tal-"massa", u ppresedut minn rappreżentant tal-partit. Il-

professjonijiet legali mhumiex indipendenti biżżejjed mill-awtoritajiet politiċi, u l-istess jista' 

jingħad għas-sistema tal-qorti. Il-gvern qed iħejji proposti leġislattivi għal liġi elettorali ġdida u liġi 

ta' assoċjazzjoni mmodifikata; madankollu, il-liġijiet għadhom ma ġewx ippreżentati lill-Assemblea 

Nazzjonali. It-tiġdid tat-tmexxija tal-pajjiż huwa prospett pożittiv ieħor, billi l-President Castro ta 

impenn pubbliku li ser jirtira mill-kariga tiegħu fl-2018. 

Il-parteċipazzjoni fil-proċess politiku hija waħda estensiva, b'elezzjonijiet fil-livell lokali, reġjonali 

u nazzjonali, iżda fil-qafas legali elettorali attwali, il-kandidati li ma jirrappreżentawx il-

pożizzjonijiet tal-partit fil-gvern jew tal-organizzazzjonijiet tal-massa ma jistgħux jikkandidaw 

bħala delegati provinċjali jew nazzjonali. 

Matul l-2016, ġie intensifikat ir-ravviċinament politiku bejn l-Istati Uniti u Kuba, u ġie ffirmat il-

Ftehim ta' Djalogu Politiku u ta' Kooperazzjoni bejn l-UE u Kuba, li jagħtu sinjal tar-rieda politika 

ta' Kuba li jkun hemm djalogu. Pereżempju, l-ewwel djalogi formali dwar id-drittijiet tal-bniedem 

kemm mal-UE kif ukoll mal-Istati Uniti tal-Amerka, saru fuq il-gżira fl-2016. Barra minn hekk, il-

President Obama għamel żjara storika f'Kuba f'Marzu 2016. Qed isir progress fl-aċċess għall-

informazzjoni, permezz ta' użu akbar tal-internet, inkluż il-ħolqien ta' hotspots pubbliċi, u tnaqqis 

fil-prezzijiet assoċjati. 

L-iffirmar tal-Ftehim ta' Djalogu Politiku u ta' Kooperazzjoni bejn l-UE u Kuba, b'attenzjoni 

partikolari fuq id-djalogu u l-kooperazzjoni biex jiġu promossi d-drittijiet tal-bniedem, 

jirrappreżenta żvilupp kruċjali f'termini ta' djalogu politiku bilaterali. Id-djalogu dwar id-drittijiet 

tal-bniedem bejn l-UE u Kuba ppermetta diskussjoni miftuħa dwar il-libertà ta' assoċjazzjoni, l-

ugwaljanza bejn is-sessi fil-kuntest tal-SDGs u l-Aġenda 2030, ir-razziżmu u l-ksenofobija, kif 

ukoll it-trattament ta' gruppi vulnerabbli, inkluż migranti, refuġjati u dawk li jfittxu l-asil. Id-

djalogu dwar id-drittijiet tal-bniedem ippermetta wkoll l-istabbiliment ta' kuntatti mas-sistema 

ġudizzjarja (il-Ministeru għall-Ġustizzja u l-Assoċjazzjoni Nazzjonali tal-Avukati). Fl-aħħar nett, il-

parteċipazzjoni tal-Uffiċċju tal-Avukat Ġenerali fil-programm ta' skambju ta' esperti għandu jiġi 

nnutat ukoll fil-kuntest tal-kooperazzjoni bilaterali. 

Id-Delegazzjoni tal-UE f'Kuba żammet kuntatti sistematiċi mas-setturi kollha tas-soċjetà ċivili 

indipendenti. Saret żjara lil Guillermo Farinas, id-dissidenti u rebbieħ tal-Premju Sakharov tal-PE, 

waqt l-istrajk tal-ġuħ tiegħu. L-UE esprimiet ukoll tħassib f'okkażjonijiet differenti lill-awtoritajiet 

Kubani fir-rigward tar-ripressjoni tad-dimostranti jew attivisti paċifiċi, bħal Cubalex, grupp ta' 

avukati li jiddefendu lill-vittmi ta' ksur tad-drittijiet tal-bniedem. 

F'Jum id-Drittijiet tal-Bniedem, l-UE u l-Iżvezja organizzaw avveniment dwar kwistjonijiet 

marbutin mal-ugwaljanza bejn is-sessi u l-vjolenza fuq in-nisa. Id-Delegazzjoni tal-UE u n-

Netherlands ospitaw flimkien ukoll seminar għal żgħażagħ li jaħdmu għal rashom bil-ħsieb li 

jemanċipawhom u jappoġġaw l-attivitajiet tagħhom. L-UE kompliet tiffinanzja proġetti relatati 

mad-drittijiet tal-bniedem biex jedukaw u jemanċipaw liż-żgħażagħ u biex jappoġġaw lill-anzjani u 

lill-persuni b'diżabbiltà. 

L-isfidi 'l quddiem u l-oqsma għal progress ulterjuri jikkonċentraw fuq il-libertà ta' assoċjazzjoni u 

ta' għaqda, il-libertà tal-espressjoni u dik tal-media, u l-funzjonament tas-sistema ġudizzjarja. 

Il-Commonwealth ta' Dominika 

Element ewlieni tal-aġenda dwar id-drittijiet tal-bniedem tal-2016 kien l-adozzjoni tal-Att il-ġdid 

dwar ir-Reati Sesswali bl-għan li tiġi miġġielda l-vjolenza sessista li, flimkien mal-abbuż tat-tfal, 

tibqa' ta' tħassib serju f'Dominica. L-Att il-ġdid dwar ir-Reati Sesswali daħal fis-seħħ fl-

24 ta' Novembru 2016, u ġab miegħu bidliet estensivi għal-leġislazzjoni preċedenti, bħal 

pereżempju l-introduzzjoni ta' pieni aktar ħorox, inkluż sentenza ta' għomor il-ħabs għal stupru, u 

definizzjoni ta' stupru fiż-żwieġ. Studju reċenti ssottolinja l-inċidenza għolja ta' abbuż sesswali bi 

skopijiet kummerċjali li jaffettwa primarjament lill-adolexxenti. Filwaqt li l-piena korporali għadha 

ma ġietx iddikjarata illegali, il-gvern kien qed jippromwovi prattiki dixxiplinari alternattivi permezz 

tal-inizjattiva tiegħu ta' Skejjel Adattati għat-Tfal. Simili għal pajjiżi oħra tal-Karibew tal-Lvant, l-

attività kunsenswali bejn persuni tal-istess sess f'Dominica hija illegali. Għalkemm l-aħħar 

eżekuzzjoni magħrufa saret fl-1986, ma jidhirx li ser tiġi abolita l-piena tal-mewt fil-futur qrib. 

L-UE tappoġġa l-isforzi biex tiġi indirizzata l-vjolenza sessista u prijoritajiet oħra fir-rigward tad-

drittijiet tal-bniedem, b'mod partikolari l-abolizzjoni tal-piena tal-mewt, in-nondiskriminazzjoni fil-

konfront ta' individwi LGBTI u funzjonament aħjar tas-sistema ġudizzjarja, li hija kkaratterizzata 

minn akkumulazzjoni ta' każijiet b'lura. 

Dominica hija l-unika pajjiż tal-Karibew tal-Lvant b'popolazzjoni Kalinago indiġena, li huwa stmat 

li tammonta għal 3 000 persuna u li qed tgħix fit-Territorju Carib ta' 3 782 acre. Id-drittijiet 

tagħhom huma protetti bil-liġi u l-Kalinago jipparteċipaw b'mod attiv fit-teħid ta' deċiżjonijiet li 

jaffettwaw direttament lilhom, lil arthom u lir-riżorsi tagħhom. Madankollu, fit-Territorju hemm 

inċidenza partikolarment għolja ta' faqar u qgħad. Barra minn hekk, l-issoktar ta' teħid ta' art mill-

bdiewa, f'dawk iż-żoni fejn il-konfini tar-riżervi għadhom mhumiex delineati b'mod ċar, kif ukoll ir-

residenza legali fit-territorju u l-approprjazzjoni ta' art Carib minn nies mhux Carib, jibqgħu 

kwistjonijiet kontroversjali. 

Fl-2016, l-UE, permezz tad-delegazzjoni tagħha f'Barbados, kompliet timpenja ruħha mal-

awtoritajiet ta' Dominica b'rabta ma' kwistjonijiet ewlenin marbutin mad-drittijiet tal-bniedem. Sar 

ukoll kuntatt formali permezz ta' riżoluzzjonijiet dwar id-drittijiet tal-bniedem fit-Tielet Kumitat tal-

AĠNU. Flimkien ma' pajjiżi oħra tal-Karibew tal-Lvant, Dominica tibbenefika minn appoġġ tal-UE 

permezz ta' linji baġitarji tematiċi (taħt l-Istrument Ewropew għad-Demokrazija u għad-Drittijiet 

tal-Bniedem u l-Programm tal-Organizzazzjonijiet tas-Soċjetà Ċivili), inkluż waħda dwar il-ġlieda 

kontra l-vjolenza domestika. 

Ir-Repubblika Dominicana 

Hekk kif l-elezzjonijiet reċenti ġew iddikjarati bħala ġeneralment ħielsa u ġusti, ir-Repubblika 

Dominicana hija demokrazija rappreżentattiva li topera taħt il-prinċipji tal-istat tad-dritt u s-

separazzjoni tas-setgħat. Il-liġi tipprevedi libertajiet fundamentali. Id-drittijiet tal-bniedem huma 

formalment rispettati, u l-aktar konvenzjonijiet rilevanti ġew irratifikati, ħlief dawk dwar il-

ħaddiema migranti u l-familji tagħhom, dwar il-prevenzjoni tal-apolidija u dwar il-protezzjoni ta' 

persuni mill-għajbien sfurzat. 

Madankollu, fil-prattika, għad hemm lok għal progress. L-apolidija u l-abbużi kontra l-migranti; l-

impunità u dispożizzjonijiet dgħajfa dwar l-istat tad-dritt; il-qtil extraġudizzjarju mill-forzi ta' 

sigurtà; il-ħabsijiet iffullati b'kundizzjonijiet perikolożament taħt l-istandard b'arrest preventiv fit-

tul; il-vjolenza kronika fuq in-nisa u t-tfal; il-kriminalizzazzjoni tal-abort f'kull ċirkostanza; u d-

diskriminazzjoni kontra persuni abbażi ta' diżabbiltà jew orjentazzjoni sesswali jippersistu bħala 

kwistjoni sinifikanti relatata mad-drittijiet tal-bniedem. Fl-2016, żdiedu bi ftit l-inċidenti u l-attakki 

ta' mibegħda fuq difensuri tad-drittijiet tal-bniedem, li wasslu għal seduta fil-Kummissjoni Inter-

Amerikana dwar id-Drittijiet tal-Bniedem. 

Ir-Repubblika Dominicana għamlet ċerti sforzi biex iżżid il-protezzjoni tad-drittijiet tal-bniedem. 

Fl-Uffiċċju tal-Avukat Ġenerali, unità speċjali dwar id-drittijiet tal-bniedem tissorvelja u tinvestiga 

abbużi tad-drittijiet tal-bniedem u każijiet ta' diskriminazzjoni, iżda n-nuqqas ta' riżorsi ma 

jippermettix kopertura nazzjonali. Żvilupp pożittiv kien l-abbozzar eventwali mir-Repubblika 

Dominicana tal-pjan nazzjonali tagħha għad-drittijiet tal-bniedem 2015-2020, wara proċess ta' 

konsultazzjoni wiesa' mmexxi mill-Ministeru għall-Affarijiet Barranin u mill-Kummissjoni 

Interistituzzjonali dwar id-Drittijiet tal-Bniedem. Madankollu, l-awtoritajiet għadhom ma nedewx 

il-pjan, allegatament minħabba l-pressjoni eżerċitata fil-livell presidenzjali mingħand ċerti forzi ta' 

poter, b'mod partikolari l-Knisja Kattolika, li topponi apertament l-protezzjoni tad-drittijiet tal-

bniedem ta' persuni LGBTI. Barra minn hekk, bosta ċittadini Dominicani għadhom imċaħħda mill-

aċċess għall-Qorti Inter-Amerikana tad-Drittijiet tal-Bniedem, peress li, wara d-deċiżjoni tal-Qorti li 

skontha s-sentenza tal-2013 tal-Qorti Kostituzzjonali Dominicana kienet effettivament ċaħdet lil 

eluf ta' ċittadini Dominicani ta' oriġini Haitjana miċ-ċittadinanza leġittima tagħhom u ma kinitx 

f'konformità mal-Konvenzjoni Inter-Amerikana dwar id-Drittijiet tal-Bniedem, il-Qorti 

Kostituzzjonali rreaġixxiet billi rrifjutat il-kompetenza tal-Qorti Inter-Amerikana. 

F'kuntatt mill-qrib mal-awtoritajiet u d-difensuri tad-drittijiet tal-bniedem Dominicani, l-UE ħeġġet 

lill-gvern biex iżid il-protezzjoni tad-drittijiet tal-bniedem u pprovdietlu appoġġ kontinwu permezz 

tal-proġetti u s-sostenn politiku tagħha. Fil-qafas tal-Ftehim ta' Cotonou, l-UE u r-Repubblika 

Dominicana jkollhom djalogu politiku regolari li dejjem jinkludi d-drittijiet tal-bniedem, billi huma 

prijorità għall-kooperazzjoni tal-UE f'dan il-qasam. Ir-relazzjonijiet kienu wkoll fluwidi ma' bosta 

organizzazzjonijiet ewlenin tad-drittijiet tal-bniedem u ngħata appoġġ f'forom differenti lill-

organizzazzjonijiet ewlenin li jippromwovu d-drittijiet tal-bniedem. L-UE tkompli tagħti kontribut 

sinifikanti lit-tisħiħ tal-istat tad-dritt u l-istituzzjonijiet, lill-prevenzjoni tal-impunità u l-protezzjoni 

tal-gruppi ta' popolazzjonijiet vulnerabbli. 

L-oqsma prijoritarji jinkludu l-iżgurar ta' mġiba xierqa mill-forzi ta' sigurtà u l-qerda tat-tortura u l-

maltrattament; it-titjib fil-kundizzjonijiet tal-ħabsijiet u l-arrest preventiv; il-ġlieda kontra l-vjolenza 

fuq in-nisa u t-tfal u l-protezzjoni tad-drittijiet tal-minoranzi vulnerabbli, inkluż id-drittijiet tal-

migranti; il-ġlieda kontra t-traffikar tal-bnedmin; it-tmiem tad-diskriminazzjoni (sessista, etnika, 

LGBTI); u l-indirizzar tal-korruzzjoni u l-impunità. 

Ir-Repubblika tal-Ekwador 

Filwaqt l-Ekwador għandu wieħed mill-aktar kostituzzjonijiet progressivi u għamel progress tajjeb 

fid-drittijiet soċjali u ekonomiċi tul dawn l-aħħar snin, fir-rigward tad-drittijiet ċivili u politiċi s-

sitwazzjoni ma tjibitx fl-2016. Żviluppi politiċi u legali mill-2014 'il hawn affettwaw b'mod 

partikolari l-libertà ta' espressjoni u ta' assoċjazzjoni, u fl-2016 bdew proċedimenti ġodda kontra l-

organizzazzjonijiet tas-soċjetà ċivili. Matul is-sena żdiedu t-tensjoni soċjali u l-konfrontazzjonijiet 

mal-komunitajiet indiġeni u lokali dwar il-konċessjonijiet għat-tħaffir u ż-żejt. 

Fl-2016 saru evidenti diversi kwistjonijiet marbutin mad-drittijiet tal-bniedem. L-aktar sinifikattivi 

huma l-libertajiet fundamentali, l-indipendenza tal-ġudikatura u l-proċess ġust, u l-ispazju dejjem 

iżgħar għas-soċjetà ċivili, il-media u n-netwerks soċjali. L-istrateġija tal-UE għad-drittijiet tal-

bniedem u d-demokrazija ġiet riveduta f'Lulju 2016. F'dan il-kuntest, l-objettivi tal-UE għad-

drittijiet tal-bniedem u d-demokrazija jinkludu: il-promozzjoni tal-leġittimità tal-ħidma tad-

difensuri tad-drittijiet tal-bniedem; l-inkoraġġiment tal-parteċipazzjoni tas-soċjetà ċivili fil-politiki 

pubbliċi u l-viżibbiltà tagħha; l-appoġġ għal-libertà ta' espressjoni; u l-iżgurar ta' protezzjoni aħjar 

tal-gruppi vulnerabbli inkluż popli indiġeni u minoranzi, migranti, nisa u tfal. 

Ir-relazzjonijiet bejn l-UE u l-Ekwador għamlu pass sinifikanti ‘l quddiem bir-ratifika, 

f'Diċembru 2016, tal-adeżjoni tal-Ekwador għall-Ftehim Kummerċjali tal-UE mal-Kolombja u l-

Perù. F'dan il-kuntest l-UE ser tiżviluppa djalogu mal-Ekwador dwar l-implimentazzjoni tal-

kapitolu dwar l-iżvilupp sostenibbli u d-drittijiet tax-xogħol u dawk ambjentali. 

Fl-24 ta' Novembru 2016 l-UE u l-Ekwador kellhom it-tielet konsultazzjoni ta' livell għoli tagħhom 

fi Brussell. Din inkludiet skambju dwar id-drittijiet tal-bniedem u l-libertajiet fundamentali. L-UE 

qajmet tħassib dwar limitazzjonijiet dejjem akbar fuq il-libertà ta' espressjoni u ta' assoċjazzjoni, il-

kriminalizzazzjoni tal-protesti soċjali, l-indipendenza tas-sistema ġudizzjarja u l-ispazju dejjem 

iżgħar disponibbli għas-soċjetà ċivili. 

Lokalment, id-Delegazzjoni tal-UE fl-Ekwador issorveljat u rrapportat dwar l-evoluzzjoni tas-

sitwazzjoni tad-drittijiet tal-bniedem matul is-sena. Saru laqgħat ad hoc mal-partijiet korrispondenti 

mill-gvern, u wkoll ma' difensuri tad-drittijiet tal-bniedem u organizzazzjonijiet tas-soċjetà ċivili. 

Saru démarches biex jiġu promossi l-pożizzjonijiet tal-UE fuq il-livell multilaterali. L-Ekwador ser 

ikollu it-tieni Eżami Perjodiku Universali (EPU) tiegħu fil-Kunsill tad-Drittijiet tal-Bniedem tan-

NU f'Mejju 2017. 

Il-pjan direzzjonali tal-UE għad-djalogu mas-soċjetà ċivili, adottat fl-2014, għadu jiġbed interess 

mill-organizzazzjonijiet tas-soċjetà ċivili, li qed jieħdu sehem b'mod attiv fl-implimentazzjoni 

tiegħu. Minkejja l-fatt li l-fondi għall-kooperazzjoni bilaterali bdew jonqsu tul dawn l-aħħar snin, l-

UE kompliet tipprovdi fondi biex tappoġġa l-prijoritajiet tagħha għad-drittijiet tal-bniedem fil-

pajjiż: bħalissa għaddejjin proġetti b'valur ta' aktar minn EUR 2.5 miljun, filwaqt li 

EUR 5.48 miljun maqbula għal proġetti ġodda f'Diċembru 2016 ser jiġu implimentati fil-perijodu 

2017-2018. 

Ir-Repubblika ta' El Salvador 

Fl-2016, is-sitwazzjoni ġenerali tad-drittijiet tal-bniedem uriet impenn tajjeb mill-awtoritajiet 

Salvadorjani favur l-implimentazzjoni tal-istandards internazzjonali, filwaqt li l-ġlieda biex jiġu 

indirizzati kwistjonijiet ta' sigurtà marbutin mal-vjolenza endemika marbuta mal-gangs għadha 

tqajjem tħassib serju. 

Il-prijoritajiet tal-UE għad-drittijiet tal-bniedem u d-demokrazija f'El Salvador huma l-appoġġ 

għall-politiki pubbliċi li għandhom bħala għan il-koeżjoni soċjali u l-prevenzjoni tal-vjolenza biex 

jiġi żgurat ir-rispett għad-drittijiet tal-bniedem u l-protezzjoni tal-vittmi; l-appoġġ għall-ugwaljanza 

bejn is-sessi, it-tfal u ż-żgħażagħ, l-iżvilupp soċjali u l-parteċipazzjoni fid-djalogu demokratiku; u t-

tnaqqis tal-faqar filwaqt li jiġi appoġġat l-aċċess universali għas-servizzi bażiċi u r-reżiljenza għall-

effetti tat-tibdil fil-klima. 

Fl-2016 ir-rekord fir-rigward tad-drittijiet tal-bniedem f'El Salvador kompla jitjieb f'għadd ta' 

oqsma, għalkemm għad hemm problemi serji relatati mas-sigurtà taċ-ċittadini li huma kwistjoni ta' 

tħassib. Il-gvern wera impenn biex javvanza d-drittijiet tal-bniedem filwaqt li involva ruħu fi 

djalogu komprensiv mas-soċjetà ċivili u l-komunità internazzjonali bil-ħolqien ta' żewġ kunsilli 

nazzjonali ġodda (il-Kunsill Nazzjonali tal-Edukazzjoni u l-Kunsill Nazzjonali għall-Iżvilupp 

Sostenibbli), li fihom jipparteċipaw rappreżentanti tas-setturi kollha tas-soċjetà Salvadorjana sabiex 

jindirizzaw l-isfidi nazzjonali. Rigward kwistjonijiet ta' sigurtà, il-Kunsill Nazzjonali għas-Sigurtà u 

l-Koeżistenza taċ-Ċittadini ċċelebra t-tieni anniversarju tiegħu, u l-pjan "El Salvador Seguro" (El 

Salvador Sigur), li għandu l-għan li jindirizza l-kawżi ewlenin tal-vjolenza, beda juri xi riżultati, 

billi ġie rrappurtat tnaqqis sostanzjali fir-rata tal-omiċidji, għalkemm dawn għadhom xorta f'livelli 

estremament għoljin. Dwar il-ġlieda kontra l-impunità, l-Avukat Ġenerali l-ġdid wera impenn kbir 

billi ppromwova l-ħolqien ta' task force speċjali u bil-ftuħ ta' investigazzjoni ta' livell għoli fil-

konfront ta' membri tal-gvern preċedenti, inkluż l-eks presidenti, u billi indirizza għall-ewwel darba 

is-sistema finanzjarja tal-gangs, biex b'hekk intlaqtu b'mod li ma għandux preċedent. Bl-istess mod, 

it-Taqsima tal-Qorti Suprema responsabbli għal każijiet ta' Integrità wriet impenn imġedded lejn l-

indirizzar tal-korruzzjoni fis-sistema ġudizzjarja, billi fetħet diversi investigazzjonijiet b'rabta ma' 

atti amministrattivi preżunti illeċiti mwettqa mill-persunal tagħha. Żvilupp pożittiv sinifikanti ieħor 

fl-2016 kien l-adeżjoni ta' El Salvador għall-Qorti Kriminali Internazzjonali (QKI), biex b'hekk sar 

l-124 Stat Parti għall-Istatut ta' Ruma. 

Madankollu għad baqa' sfidi ewlenin fil-pajjiż. Minkejja x-xejriet pożittivi fl-2016, il-vjolenza 

mifruxa u n-nuqqas ta' sigurtà relatata mal-gangs komplew jaffettwaw d-drittijiet tal-bniedem b'mod 

sinifikanti. Id-deċiżjoni mill-gvern favur miżuri ripressivi fuq medda qasira ta' żmien (pereżempju 

miżuri straordinarji ta' sigurtà) minflok miżuri ta' prevenzjoni fit-tul qajmu tħassib, partikolarment 

fid-dawl tal-kundizzjonijiet estremament iebsin ta' detenzjoni għall-ħabsin taħt ir-reġim ta' sigurtà u 

r-riskju li jinfirex l-qtil extraġudizzjarju. It-tnedija fl-2016 ta' Mekkaniżmu għall-Kontroll Intern tal-

Istituzzjonijiet tas-Sigurtà kienet pass pożittiv biex jiġi mitigat dan ir-riskju iżda jenħtieġ li jsiru 

aktar sforzi. Fil-qasam tad-drittijiet tan-nisa, ġie osservat impenn sostnut simili mill-awtoritajiet 

Salvadorjani, pereżempju bl-iffirmar f'Marzu 2016 ta' Patt għall-Ugwaljanza, madankollu, id-

differenza bejn is-sessi fl-aċċess għad-drittijiet bażiċi tibqa' waħda sinifikanti. 

Is-sitwazzjoni ta' gruppi vulnerabbli oħra bħat-tfal, il-popli indiġeni u l-ħabsin irreġistrat biss 

progress modest. Rigward id-drittijiet tal-bniedem ta' persuni LGBTI, minkejja titjib ġenerali fil-

leġislazzjoni, l-implimentazzjoni għadha insuffiċjenti, u għad hemm nuqqas ta' rieda min-naħa tal-

forzi tas-sigurtà li jirrikonoxxu l-qtil ta' persuni LGBTI u l-attakki fuqhom bħala "delitti ta' 

mibegħda". In-nuqqasijiet fl-implimentazzjoni tad-drittijiet fundamentali tax-xogħol, b'mod 

partikolari l-libertà ta' assoċjazzjoni u n-negozjar kollettiv u l-konsultazzjoni tripartitika baqgħu jiġu 

analizzati mill-qrib mill-ILO, filwaqt li l-Konferenza Internazzjonali dwar ix-Xogħol qieset il-

libertà ta' assoċjazzjoni f'El Salvador bħala wieħed miż-żewġ każijiet l-aktar serji li eżaminat fl-

2016 ("paragrafu speċjali"). Sfidi importanti oħra huma l-aċċess limitat għall-ilma u spostament 

intern dejjem akbar minħabba n-nuqqas ta' sigurtà. Il-migrazzjoni u r-ripatrijazzjoni sfurzata 

jirrappreżentaw sfidi li l-gvern qed jipprova jindirizza permezz tat-tisħiħ tal-kooperazzjoni reġjonali 

tiegħu iżda qegħdin iqajmu dejjem aktar tħassib. Miżura partikolarment iebsa għan-nisa u l-bniet hi 

l-kriminalizzazzjoni tal-abort li spiss jitqies bħala qtil fil-qorti u jingħata piena ta' sentenza ta' ħabs 

kultant għal 30 sena. 

L-UE rreaġixxiet għal żviluppi fid-drittijiet tal-bniedem b'dikjarazzjonijiet pubbliċi u privati, li 

jappoġġaw inizjattivi bl-għan li jżidu l-għarfien tal-popolazzjoni, b'koordinazzjoni ma' aġenziji tan-

NU u s-soċjetà ċivili, u, waqt il-Ġimgħa tad-Drittijiet tal-Bniedem, bit-tnedija ta' kampanja li 

tappoġġa l-ugwaljanza bejn is-sessi u t-tmiem tal-vjolenza fuq in-nisa. Fi ħdan l-ILO, l-UE appellat 

lill-Gvern biex iressaq lil dawk responsabbli għall-qtil ta' mexxej tat-trade union quddiem il-

ġustizzja u biex jimplimenta b'mod effettiv il-Konvenzjoni fundamentali tal-ILO dwar il-libertà ta' 

assoċjazzjoni, permezz ta' rispett għall-awtonomija tal-organizzazzjonijiet ta' min iħaddem u tal-

ħaddiema. F'Awwissu, l-UE tat appoġġ politiku u finanzjarju lill-konsultazzjonijiet reġjonali dwar l-

impunità organizzati mir-Relatur Speċjali tan-Nazzjonijiet Uniti dwar is-sitwazzjoni tad-difensuri 

tad-drittijiet tal-bniedem. Matul is-sena, l-UE kompliet bid-djalogu tagħha ma' organizzazzjonijiet 

tas-soċjetà ċivili, billi organizzat sessjonijiet ta' konsultazzjoni qabel ma għamlet sejħiet għal 

proposti, u permezz ta' laqgħat regolari mad-difensuri tad-drittijiet tal-bniedem, l-Uffiċċju tal-

Ombudsman għad-Drittijiet tal-Bniedem u partijiet korrispondenti oħra. 

Fi ħdan il-qafas ta' kooperazzjoni bilaterali tagħha, l-attenzjoni tal-UE fl-2016 baqgħet iffukata fuq 

l-issoktar tal-appoġġ għall-iżvilupp tas-sistema universali ta' protezzjoni tas-sigurtà soċjali tal-

pajjiż. EL Salvador ibbenefika wkoll minn finanzjament permezz tal-EIDHR bi tliet proġetti b'valur 

ta' EUR 1.5 miljun, kif ukoll permezz tal-Istrument li jikkontribwixxi għall-Istabbiltà u l-Paċi u l-

linja baġitarja tematika tal-Atturi Mhux Statali u l-Awtoritajiet Lokali. Taħt din tal-aħħar, fl-aħħar 

tal-2016, tnediet sejħa għall-proposti b'valur ta' EUR 2.6 miljun, biex jiġu ffinanzjati ħames 

proġetti. Il-prijoritajiet ewlenin tagħha huma l-promozzjoni tad-drittijiet ekonomiċi f'żoni rurali 

b'attenzjoni speċjali fuq il-bdiewa ż-żgħar, il-ħidma ma' żgħażagħ u tfal vulnerabbli, il-promozzjoni 

tal-intraprenditorija u l-emanċipazzjoni ekonomika tan-nisa u ż-żgħażagħ, u l-iżvilupp ta' kultura ta' 

paċi. 

Fil-kuntest multilaterali, il-parteċipazzjoni ta' El Salvador fil-Kunsill tad-Drittijiet tal-Bniedem tan-

NU u l-voti tiegħu mitfugħa fit-Tielet Kumitat tal-AĠNU wrew impenn qawwi lejn il-protezzjoni 

tad-drittijiet tal-bniedem madwar id-dinja, għalkemm El Salvador astjena fil-vot dwar ir-

Riżoluzzjoni tal-Kunsill tad-Drittijiet tal-Bniedem dwar il-Protezzjoni tad-Difensuri tad-Drittijiet 

Ekonomiċi, Soċjali u Kulturali adottata f'Marzu 2016. Fl-2016, El Salvador irċieva żjarat mir-

Relatur Speċjali dwar il-forom kontemporanji ta' skjavitù, inkluż il-kawżi u l-konsegwenzi tagħha, 

u r-Relatur Speċjali dwar id-dritt tal-bniedem għall-ilma tax-xorb sikur u s-sanità. 

Minn issa 'l quddiem l-isfidi biex titjieb is-sitwazzjoni tad-drittijiet tal-bniedem jinkludu l-garanzija 

ta' riżorsi suffiċjenti fit-tul biex jiġu ffinanzjati l-politiki soċjali; li tiġi promossa l-ġlieda kontra n-

nuqqas ta' sigurtà u l-kriminalità filwaqt li jiġu rispettati b'mod sħiħ l-istat tad-dritt u r-rispett għad-

drittijiet tal-bniedem; u li titjieb is-sitwazzjoni tal-gruppi vulnerabbli inkluż it-tfal u n-nisa. Il-

progress fil-ġlieda kontra l-korruzzjoni u l-impunità ser ikun marbut ma' impenn riaffermat favur is-

separazzjoni tas-setgħat, mhux l-inqas minħabba l-fatt li l-Liġi dwar l-Amnestija tal-1993 ġiet 

iddikjarata bħala antikostituzzjonali mill-Qorti Suprema tal-Ġustizzja f'Ġunju 2016. 

Grenada 

L-2016 kien immarkat mit-tħejjija għar-referendum kostituzzjonali li sar fl-24 ta' Novembru. 

B'parteċipazzjoni ta' 30%, il-Grenadjani b'mod prevalenti rrifjutaw is-seba' abbozzi ta' liġijiet 

maħsuba biex jemendaw il-kostituzzjoni tal-1973, inkluż l-Abbozz ta' Liġi dwar l-Emenda tal-

Libertajiet. L-oppożizzjoni, li ma kinitx qed tiġi rrappreżentata fil-Kamra tar-Rappreżentanti mill-

elezzjoni tal-2013 'il hawn, ibbojkottjat il-proċess, wara li allegat li ma kienx inklużiv. 

Ir-referendum kostituzzjonali li ma rnexxiex kellu, fost l-oħrajn, l-għan li jistipula skadenzi għall-

mandat tal-prim ministru, li jistabbilixxi kummissjoni indipendenti dwar l-elezzjonijiet u l-konfini 

elettorali, u li jistabbilixxi dati fissi għall-elezzjonijiet. L-Abbozz ta' Liġi dwar l-Emenda għal-

Libertajiet kellu l-għan li jespandi d-drittijiet u l-libertajiet fundamentali tal-individwi, inkluż dawk 

taħt arrest; li jipproteġi l-proprjetà intellettwali; li jżid il-protezzjoni tat-tfal; li jiggarantixxi l-

edukazzjoni pubblika għal dawk kollha taħt is-16-il sena u għal dawk kollha b'diżabbiltà taħt l-età 

ta' 18-il sena; li jiggarantixxi l-ugwaljanza bejn is-sessi; u li jiżgura l-protezzjoni tal-ambjent u tal-

persuni b'diżabbiltà. L-abbozz ta' liġi rċieva 5 069 vot favur u 16 355 vot kontra. Jidher li dibattitu 

dwar jekk klawżola dwar l-ugwaljanza bejn is-sessi eventwalment kinitx ser twassal għal 

legalizzazzjoni tal-unjonijiet bejn persuni tal-istess sess, influwenza l-eżitu negattiv. 

Prijoritajiet ewlenin tal-UE għad-drittijiet tal-bniedem jinkludu l-vjolenza domestika, l-abbuż tat-

tfal, id-diskriminazzjoni kontra persuni LGBTI, l-abolizzjoni tal-piena tal-mewt, it-titjib tas-sistema 

ġudizzjarja u l-iżgurar tad-dritt għal proċess ġust u kundizzjonijiet tal-ħabs dinjitużi. 

Il-vjolenza domestika u l-abbuż tat-tfal, b'mod partikolari l-abbuż fiżiku, jibqgħu kwistjonijiet ta' 

tħassib serju għas-soċjetà. Il-piena korporali għad trid tiġi abolita. Il-programm tal-Iskejjel Adattati 

għat-Tfal għadu ma ġiex estiż għall-iskejjel kollha. L-attività kunsenswali bejn persuni tal-istess 

sess hi illegali u ċ-ċittadini LGBTI fi Grenada qed iħabbtu wiċċhom ma' sfidi legali diskriminatorji. 

Għalkemm l-aħħar eżekuzzjoni seħħet fl-1978, Grenada għadha żżomm il-piena tal-mewt fil-

leġislazzjoni tagħha. Id-dispożizzjoni tal-Kodiċi Kriminali dwar sentenza ta' piena tal-mewt għall-

omiċidji kollha tmur kontra s-sentenza tal-Qorti Suprema tal-Karibew tal-Lvant dwar il-limitazzjoni 

tal-piena kapitali għal "ċirkostanzi eċċezzjonali u xierqa", soġġett għal stħarriġ ġudizzjarju effettiv. 

L-uniku ħabs tal-pajjiż għadu jbati minn iffullar estrem, b'wieħed mill-ogħla livelli ta' okkupazzjoni 

fir-reġjun u fid-dinja. 

Fuq nota pożittiva, Grenada miexja lejn l-istabbiliment ta' Uffiċċju Nazzjonali tad-Drittijiet tal-

Bniedem f'konformità mal-Prinċipji ta' Pariġi. F'Diċembru 2016, bl-adozzjoni tal-Liġi Baġitarja l-

ġdida, ġew allokati l-fondi meħtieġa biex jitniedu l-konsultazzjonijiet għal dak il-għan. 

Fl-2016, l-UE, permezz tad-Dikjarazzjoni tagħha dwar Barbados, kompliet tinvolvi l-awtoritajiet 

lokali fi kwistjonijiet marbutin mad-drittijiet tal-bniedem, inkluż l-abolizzjoni tal-piena tal-mewt u 

t-tisħiħ tal-mekkaniżmi ta' rappurtar marbuta ma' konvenzjonijiet internazzjonali dwar id-drittijiet 

tal-bniedem. Sar kuntatt formali fil-kuntest tat-Tielet Kumitat tal-AĠNU. 

Il-pajjiż jibbenefika direttament minn tlieta mill-proġetti ffinanzjati taħt linji baġitarji tematiċi tal-

EIDHR u l-programm tal-Organizzazzjonijiet tas-Soċjetà Ċivili — tnejn minnhom huma mmirati 

lejn il-vjolenza domestika filwaqt li l-ieħor, maqbul dan l-aħħar, għandu l-għan li jtejjeb l-għajxien 

sostenibbli għal bdiewa rurali vulnerabbli fi Grenada. 

Ir-Repubblika tal-Gwatemala 

Id-difensuri tad-drittijiet tal-bniedem (DDB), u b'mod partikolari ġurnalisti, trejdunjonisti u 

operaturi tal-ġustizzja sofrew minn żieda fil-vjolenza fl-2016 (inqatlu 14-il attivist meta mqabbla 

ma' 10 fl-2015). Ix-xejriet favur il-kriminalizzazzjoni tad-DDB u l-operaturi tal-ġustizzja involuti fi 

proċessi kienu kwistjoni oħra ta' tħassib, u r-rispett għal-libertà ta' assoċjazzjoni, id-drittijiet tal-

popli indiġeni (60 % tal-popolazzjoni), u d-drittijiet tan-nisa u tat-tfal jibqgħu kwistjonijiet kruċjali 

pendenti. Il-vjolenza bejn il-gangs u l-kriminalità organizzata jibqgħu żewġ kawżi ewlenin tal-

qagħda prekarja tas-sigurtà tal-pajjiż. Fuq nota aktar pożittiva, fl-2016 sar progress fil-ġlieda kontra 

l-korruzzjoni. 

Il-prijoritajiet ewlenin tal-UE b'rabta mad-drittijiet tal-bniedem fil-Gwatemala jinkludu t-trawwim 

ta' aġenda komprensiva biex jiġu promossi d-drittijiet ekonomiċi, soċjali u kulturali; il-promozzjoni 

ta' implimentazzjoni sħiħa tal-konvenzjonijiet internazzjonali u r-ratifika tal-konvenzjonijiet 

pendenti; l-appoġġ għall-implimentazzjoni effettiva tal-qafas legali eżistenti għall-prevenzjoni u l-

istabbiliment ta' pieni b'rabta mal-vjolenza fuq in-nisa u t-tfal; l-għoti ta' appoġġ immirat għas-

sistema tal-ġustizzja (li għandha problemi serji relatati mal-impunità, l-aċċess għall-ġustizzja, il-

kundizzjonijiet tal-ħabsijiet, eċċ), inkluż il-ġustizzja transizzjonali; l-għoti ta' appoġġ lid-difensuri 

tad-drittijiet tal-bniedem. 

It-theddid dirett kontra l-Prosekutur Ġenerali, il-Kummissarju tal-Kummissjoni Internazzjonali 

Kontra l-Impunità fil-Gwatemala (CICIG) u l-imħallfin li jiġġieldu l-korruzzjoni, kif ukoll ix-xejra 

dejjem tikber li jiġu kriminalizzati d-DDB, kienu kwistjonijiet partikolari ta' tħassib fl-2016. L-

ilment ippreżentat fl-2012 mit-trejdunjonisti rigward in-nuqqas ta' rispett mill-Gwatemala għal-

libertà ta' assoċjazzjoni baqa' taħt l-iskrutinju tal-Organizzazzjoni Internazzjonali tax-Xogħol, li 

kellha tiddeċiedi fl-2017 dwar l-istabbiliment ta' Kummissjoni ta' Inkjesta. Is-sitwazzjoni tal-popli 

indiġeni, in-nisa u t-tfal, li huma l-aktar gruppi vulnerabbli fil-Gwatemala, baqgħet kwistjoni ta' 

tħassib serju fil-qasam tad-drittijiet tal-bniedem, u tikkonċerna d-diskriminazzjoni razzjali, il-

femminiċidju, il-prostituzzjoni u t-traffikar tal-bnedmin. Il-proċess li għaddej bħalissa tad-dittatur 

preċedenti, Ríos Montt, akkużat b'ġenoċidju u delitti kontra l-umanità, kompla jiffaċċa dewmien 

sinifikanti, kif ġara wkoll lil każijiet importanti oħra ta' ġustizzja transizzjonali, bħal pereżempju l-

każijiet ta' Creompaz u Diario Militar u l-każ tal-għajbien sfurzat ta' Marco Antonio Molina 

Theissen. 

Billi l-Gwatemala hija wieħed mill-pajjiżi bl-inqas proporzjon ta' taxxa għall-PDG fid-dinja 

(madwar 10 %), in-nuqqas ta' riżorsi finanzjarji jibqa' sfida ewlenija b'rabta mal-iżgurar ta' drittijiet 

ekonomiċi, soċjali u kulturali bażiċi fil-pajjiż. 

Fl-2016, ġie osservat impenn imġedded lejn il-ġlieda kontra l-korruzzjoni, permezz ta' taħlita ta' 

deċiżjonijiet mill-President Jimmy Morales, li estenda l-mandat tas-CICIG sal-2019, tal-Kungress, 

li approva l-leġislazzjoni l-ġdida dwar it-trasparenza fiskali u l-finanzjament tal-partiti politiċi, u 

tal-ġudikatura, jiġifieri l-Prosekutur Ġenerali flimkien mas-CICIG u l-imħallfin li jiġġieldu l-

korruzzjoni, li żvelat u nediet proċeduri legali f'bosta każijiet oħra ta' korruzzjoni. Żvilupp pożittiv 

importanti ieħor fl-2016 kien it-tnedija ta' djalogu nazzjonali u proċess ta' konsultazzjoni dwar ir-

riforma tal-ġustizzja, li l-eżiti leġislattivi tagħhom ser jiġu diskussi mill-Kungress fl-2017, billi fl-

2016 ma ntlaħqitx maġġoranza kwalifikata. Id-deċiżjonijiet fl-2016 li jitressqu quddiem il-qorti 

każijiet ġodda ta' ġustizzja transizzjonali, bħall-każ ta' "Creompaz", fejn qed jiġi mistqarr li huwa l-

akbar każ ta' għajbien sfurzat fl-Amerka Latina, irrappreżentaw ukoll pass 'il quddiem għall-

ġustizzja fil-Gwatemala. Il-leġislazzjoni li tabolixxi l-piena tal-mewt (attwalment hemm de facto 

moratorju) għadha pendenti fil-Kungress. 

Ir-rispett għad-drittijiet tal-bniedem u d-demokrazija baqgħu prominenti fuq l-aġenda tal-UE fil-

Gwatemala fl-2016, u saru djalogi politiċi regolari mal-partijiet ikkonċernati kollha, inkluż is-

setgħat eżekuttivi, leġislattivi u ġudizzjarji, kif ukoll is-soċjetà ċivili u s-sħab soċjali. L-UE 

involviet ruħha wkoll fi kwistjonijiet marbutin mad-drittijiet tal-bniedem f'fora internazzjonali 

bħall-ILO u l-Organizzazzjoni Dinjija tal-Kummerċ (WTO), fejn ħarġet stqarrijiet li jfakkru fil-

ħtieġa li l-Gwatemala tagħmel sforz akbar biex tikkonforma mal-istandards internazzjonali ewlenin 

dwar id-drittijiet tal-bniedem, inkluż id-drittijiet tax-xogħol. 

Fl-2016, l-UE kompliet il-ħidma tagħha fir-rigward tal-appoġġ għad-DDB permezz tal-"Filter 

Group", il-kooperazzjoni mal-Istati Membri tagħha, l-Uffiċċju tal-Kummissarju Għoli tan-NU 

għad-Drittijiet tal-Bniedem, l-Iżvizzera u n-Norveġja, fejn iddiskutiet l-aktar każijiet problematiċi u 

wissiet l-awtoritajiet fl-ogħla livell. L-UE rreaġixxiet ukoll għal żieda fil-qtil ta' attivisti tad-drittijiet 

tal-bniedem billi ħarġet żewġ stqarrijiet (stqarrija lokali mill-grupp ta' donaturi "G13" u oħra mill-

Kelliem tar-RGħ/VP) li kkundannaw dawn l-atti u appellaw għal sforzi akbar biex tiġi miġġielda l-

impunità. Iż-żjarat lejn il-Gwatemala fi Frar, mis-Sottokumitat tal-Parlament Ewropew għad-

Drittijiet tal-Bniedem (EP DROI) u f'Ġunju, mir-Rappreżentant Speċjali tal-UE għad-Drittijiet tal-

Bniedem, Stavros Lambrinidis, urew l-importanza attribwita mill-UE lid-drittijiet tal-bniedem u 

pprovdew opportunità biex jiġu indirizzati xi nuqqasijiet ewlenin, inkluż il-ħtieġa ta' qafas legali 

biex jiġu protetti d-DDB, u r-rispett għal-libertà ta' assoċjazzjoni u d-drittijiet tal-popli indiġeni, 

inkluż id-dritt għal konsultazzjoni minn qabel skont il-Konvenzjoni 169 tal-ILO, u l-importanza li 

jiġi garantit djalogu strutturat dwar id-drittijiet tal-bniedem bejn l-istat u s-soċjetà ċivili. 

Fl-2016, permezz tal-Istrument tal-Kooperazzjoni għall-Iżvilupp (DCI), l-UE ġeddet l-appoġġ 

finanzjarju tagħha lis-CICIG u pprovdiet appoġġ għall-ġlieda kontra l-korruzzjoni (ċensiment tal-

uffiċjali pubbliċi) u programmi dwar il-prevenzjoni tal-vjolenza fuq in-nisa u t-tfal. Barra minn 

hekk, l-UE kompliet tappoġġa finanzjarjament programmi għall-iżvilupp ta' politika pubblika dwar 

il-protezzjoni tad-difensuri tad-drittijiet tal-bniedem ma' organizzazzjonijiet tas-soċjetà ċivili u l-

Kummissjoni Presidenzjali għad-Drittijiet tal-Bniedem. Ġew mobilizzati wkoll fondi ta' emerġenza 

biex tiġi indirizzata s-sitwazzjoni tal-attivisti tad-drittijiet tal-bniedem f'periklu qawwi. 

Il-protezzjoni tal-ħajja u l-integrità fiżika tad-DDB, u l-prosekuzzjoni ta' dawk responsabbli għal 

każijiet ta' qtil fil-passat, inkluż ta' trejdunjonisti, għandhom ikunu prijorità. L-imġiba tal-pulizija, 

il-kundizzjonijiet tal-ħabsijiet u l-allegazzjonijiet ta' tortura għandhom jiġu investigati. 

Ir-Repubblika Kooperattiva tal-Guyana 

Fl-2016, is-sitwazzjoni ġenerali tad-drittijiet tal-bniedem u tad-demokrazija fil-Guyana kienet 

ikkaratterizzata minn sfidi kontinwi flimkien ma' progress f'ċerti oqsma. Ma kien hemm l-ebda 

tibdil fil-leġislazzjoni dwar il-piena tal-mewt, il-kriminalizzazzjoni ta' relazzjonijiet bejn żewġt 

irġiel, il-vjolenza domestika u sesswali u l-piena korporali. Il-piena tal-mewt għadha prevista fil-liġi 

nazzjonali tal-Guyana. L-aħħar sentenza tal-mewt ingħatat f'Lulju 2016, madankollu, hemm de 

facto moratorju sa mill-1997. Il-President Granger ħareġ dikjarazzjoni pubblika li ma kien ser 

japprova ebda eżekuzzjoni matul il-mandat tiegħu. Żvilupp pożittiv ieħor huwa l-organizzazzjoni ta' 

elezzjonijiet tal-gvern lokali fit-18 ta' Marzu 2016 (l-aħħar elezzjonijiet saru fl-1994). 

Il-prijoritajiet għal azzjoni mill-UE fir-rigward tad-drittijiet tal-bniedem jinkludu l-abolizzjoni tal-

piena tal-mewt; id-diskriminazzjoni, inkluż id-drittijiet tal-bniedem ta' persuni LGBTI, id-drittijiet 

tan-nisa u d-drittijiet tat-tfal. 

Wara l-elezzjonijiet ġenerali tal-2015, ġew irreġistrati żviluppi politiċi pożittivi, bħat-tmiem tal-

proroga tal-Assemblea Nazzjonali u ż-żamma ta' elezzjonijiet tal-gvern lokali. Madankollu, ix-

xenarju fl-2016 kien għadu kkaratterizzat minn xi sfidi pendenti marbuta mal-fraġilità tal-gvern ta' 

koalizzjoni, in-nuqqas ta' kooperazzjoni bejn il-gvern u l-oppożizzjoni u laqgħat inqas frekwenti. 

Żvilupp negattiv prinċipali kien il-każ traġiku tan-nar li ħakem il-ħabs f'Marzu 2016 li fih mietu 17-

il ħabsi. L-inċident beda bħal protesta kontra l-perijodi irregolari ta' arrest preventiv, l-iffullar 

żejjed, u kundizzjonijiet oħra tal-għajxien fil-ħabs. Saru allegazzjonijiet rigward pulizija li sakkru l-

ħabsin ġewwa jew fixklu l-ħarba tagħhom min-nar. Il-Kummissjoni Inter-Amerikana dwar id-

Drittijiet tal-Bniedem (IACHR) ikkundannat l-imwiet u ħeġġet li ssir investigazzjoni xierqa u li 

jingħataw garanziji ta' nonreċidività. 

L-UE kompliet tinvolvi ruħha f'diskussjonijiet mal-Guyana dwar id-drittijiet tal-bniedem u d-

demokrazija f'diversi kuntesti, u b'mod partikolari matul ir-raba' ċiklu tad-djalogu politiku bejn l-

UE u l-Guyana fil-qafas tal-Artikolu 8 tal-Ftehim ta' Cotonou bejn l-AKP u l-UE, li sar 

f'Georgetown f'Lulju. Kompla d-djalogu bejn l-UE u l-Guyana dwar id-drittijiet tal-bniedem u saru 

diskussjonijiet dwar il-piena tal-mewt, kwistjonijiet LGBTI, il-vjolenza domestika u d-drittijiet tat-

tfal. Barra minn hekk, fl-20 ta' Lulju 2016 fil-Guyana sar Kollokju Ġudizzjarju dwar l-Abolizzjoni 

tal-Piena tal-Mewt. Lokalment, l-UE kellha bosta attivitajiet ta' diplomazija pubblika dwar id-

drittijiet tal-bniedem, inkluż artikli ta' opinjoni, ittri lill-edituri, stqarrijiet għall-istampa, u 

avvenimenti pubbliċi fuq kwistjonijiet bħall-piena tal-mewt, il-Premju Sakharov, is-Summit 

Umanitarju Dinji, il-Jum Internazzjonali kontra l-Omofobija, it-Transfobija u l-Bifobija, il-Jum 

Internazzjonali għall-Eliminazzjoni tal-Vjolenza fuq in-Nisa u t-Tfal, 16-il jum ta' attiviżmu kontra 

l-vjolenza sessista eċċ. 

Fl-2016, l-UE kompliet tipprovdi appoġġ finanzjarju lil proġetti ffinanzjati permezz tal-EIDHR, 

partikolarment il-Proġett Hope – appoġġ lil vittmi ta' vjolenza domestika fiż-żona ta' Sophia; l-

emanċipazzjoni tat-tfal f'ċirkostanzi diffiċli; l-immudellar tal-vjolenza domestika; l-emanċipazzjoni 

tas-soċjetà ċivili biex tiġi miġġielda d-diskriminazzjoni fit-tgawdija tad-drittijiet ekonomiċi, soċjali 

u kulturali. 

F'Diċembru 2016, il-Guyana appoġġat riżoluzzjoni tan-NU biex jiġi mblukkat il-mandat ta' Espert 

Indipendenti tan-NU dwar il-protezzjoni kontra l-vjolenza u d-diskriminazzjoni abbażi tal-

orjentazzjoni sesswali u l-identità tal-ġeneru. Il-Ministru għall-Affarijiet Barranin aktar tard 

iddikjara li dan kien minħabba tħassib proċedurali aktar milli l-mandat innifsu. 

Minn issa 'l quddiem l-isfidi jinkludu d-drittijiet tan-nisa u t-tfal, inkluż il-vjolenza domestika, l-

abbuż tat-tfal u l-piena korporali; id-diskriminazzjoni (kontra persuni LGBTI, komunitajiet indiġeni 

u gruppi vulnerabbli oħra); il-kundizzjonijiet tal-ħabsijiet, il-maltrattament u l-iffullar żejjed; u l-

piena tal-mewt. 

Ir-Repubblika tal-Haiti 

Fl-2016, il-Haiti baqa' maħkum minn kwistjonijiet ta' tħassib kbar b'rabta mad-drittijiet tal-bniedem, 

u s-sitwazzjoni ġenerali tad-drittijiet tal-bniedem fil-biċċa l-kbira baqgħet l-istess. il-kriżi politika, 

id-disfunzjonalità u d-dgħufija istituzzjonali kontinwi kkontribwixxew għat-tfixkil ta' kwalunkwe 

progress sinifikanti. F'termini ta' demokratizzazzjoni, fl-2016 ġew organizzati elezzjonijiet 

presidenzjali u leġislattivi li ilhom jiġu posposti u li ġew iġġudikati b'mod pożittiv minn osservaturi 

nazzjonali u internazzjonali - dawn kienu ħielsa minn irregolaritajiet serji u vjolenza, u ppermettew 

lill-votanti jesprimu l-għażliet tagħhom, għalkemm il-livell kronikament baxx ħafna tal-

parteċipazzjoni tal-votanti jibqa' ta' tħassib kbir, u n-nuqqas kważi totali ta' rappreżentanti nisa eletti 

jibqa' fatt xokkanti. 

Fl-2016, l-attenzjoni politika prinċipali tal-UE kienet fuq l-elezzjonijiet. L-UE kompliet ukoll 

b'azzjoni li tappoġġa lid-drittijiet ta' gruppi partikolarment żvantaġġati fil-Haiti, bi proġetti li jkopru 

d-drittijiet tal-persuni b'diżabbiltà, il-persuni LGBTI u t-tfal, kif ukoll b'ħidma biex tissaħħaħ il-

kapaċità tal-organizzazzjonijiet tas-soċjetà ċivili li jżommu lill-awtoritajiet responsabbli għal 

għemilhom. L-UE hija involuta mill-qrib fil-kwistjoni tal-migrazzjoni, b'mod partikolari taċ-

ċittadini Haitjani rimpatrijati mir-Repubblika Dominicana, u għandha għadd ta' proġetti mmirati li 

jiżguraw ir-rispett għad-drittijiet fundamentali tagħhom. 

L-isfidi prinċipali tal-Haiti jinsabu fil-problemi u l-fraġilità istituzzjonali, politiċi u ekonomiċi 

tagħha. Matul l-2016, il-fergħat leġislattivi u eżekuttivi tal-gvern kienu biss parzjalment funzjonali, 

u fil-prattika ma kinux kapaċi jiffukaw fuq il-kwistjonijiet strutturali fit-tul li qed jiffaċċa l-pajjiż – 

inkluż dawk relatati mad-drittijiet tal-bniedem. Il-faqar mifrux u estrem u l-inugwaljanza totali 

huma kemm kawża fit-tul kif ukoll konsegwenza tal-kwistjonijiet marbutin mad-drittijiet tal-

bniedem fil-Haiti, li jħallu impatt b'mod partikolari fuq id-drittijiet ekonomiċi u soċjali, fejn l-

indikaturi ewlenin bħalma huma l-istennija tal-għomor, l-edukazzjoni u s-saħħa huma negattivi 

ħafna. 

Diżastri naturali, l-aktar reċenti l-Uragan Matthew, regolarment ikollhom impatt negattiv fuq il-

Haiti. Is-settur tal-ġustizzja iqajjem tħassib serju minħabba in-nuqqas ta' indipendenza u l-

ineffiċjenza tiegħu. Waħda mill-konsegwenzi ta' dan hija settur ta' detenzjoni li huwa ffullat 

iżżejjed, sottofinanzjat u sors ta' ksur tad-drittijiet tal-bniedem, mhux l-anqas minħabba l-

perċentwal għoli ta' ħabsin taħt arrest preventiv, ta' spiss għal għadd ta' snin. Il-korruzzjoni mifruxa, 

inkluż dik f'livell għoli, il-kollużjoni u l-impunità, jaggravaw l-istampa. 

Minbarra li ġew organizzati elezzjonijiet, it-titjib ewlieni li għandu jiġi nnutat huwa l-kooperazzjoni 

tal-pajjiż fit-twettiq tal-Eżami Perjodiku Universali (EPU), li sar f'Novembru 2016, li għalih il-Haiti 

ppreżenta r-rapporti rilevanti kollha u kkoopera b'mod sħiħ, li juri impenn lejn it-titjib tas-

sitwazzjoni tagħha b'rabta mad-drittijiet tal-bniedem minkejja li politikament jinsab f'perijodu ta' 

transizzjoni. 

Minkejja n-nuqqas ta' djalogu politiku formali matul il-kriżi elettorali estensiva, l-UE kienet kapaċi 

tkompli tlissen it-tħassib tagħha f'diskorsi u permezz ta' stqarrijiet f'diversi okkażjonijiet, inkluż 

waqt avveniment li jiċċelebra Jum id-Drittijiet tal-Bniedem, li sar b'mod konġunt man-NU fid-

9 ta' Diċembru. Filwaqt li d-DDB ma ngħatawx attenzjoni partikolari mill-UE matul l-2016, l-UE 

rreaġixxiet malajr biex toffri appoġġ lil difensur prominenti tad-drittijiet tal-bniedem fl-aħħar tas-

sena; il-persuna kienet irċeviet ittri ta' theddid u d-diskussjonijiet relatati għadhom għaddejjin. 

Minbarra l-integrazzjoni ta' kwistjonijiet marbutin mal-ugwaljanza bejn is-sessi u l-protezzjoni tan-

nisa fil-programmi kollha tagħha (inklużi l-indikaturi rilevanti), l-UE pprovdiet appoġġ finanzjarju 

għal proġetti ffinanzjati permezz tal-Istrument li jikkontribwixxi għall-Istabbiltà u l-Paċi (IcSP) u l-

EIDHR. Barra minn hekk, l-UE qed taħdem fuq proġetti dwar il-migrazzjoni u d-drittijiet tal-

bniedem immirati lejn ċittadini Haitjani rimpatrijati mir-Repubblika Dominicana. L-IcSP iffinanzja 

proġett ta' EUR 0.75 miljun li jiffoka fuq il-konsolidazzjoni tal-paċi fil-livell tal-komunità u li 

jinkludi t-tisħiħ tar-rwol tan-nisa. 

L-UE ffinanzjat seba' proġett b'valur totali ta' EUR 0.9 miljun, li jappoġġaw il-ġustizzja għal vittmi 

ta' delitti kontra l-umanità fil-passat; il-promozzjoni tad-drittijiet tal-bniedem ta' persuni LGBTI; il-

promozzjoni tad-drittijiet tat-tfal f'konflitt mal-liġi; l-appoġġ għad-drittijiet ta' persuni b'diżabbiltà; 

l-istabbiliment ta' korp ta' monitoraġġ fi ħdan is-soċjetà ċivili biex l-awtoritajiet jinżammu 

responsabbli għall-imġiba tagħhom; l-appoġġ għal organizzazzjoni aħjar tal-gruppi tas-soċjetà ċivili 

fiż-żoni rurali; u l-appoġġ għall-koeżjoni soċjali u l-promozzjoni tal-kwistjonijiet marbutin mad-

drittijiet tal-bniedem mal-awtoritajiet lokali. 

Mill-aħħar EPU tiegħu fl-2011, il-Haiti għamel progress fir-rakkomandazzjonijiet li rċieva, iżda 

minħabba n-nuqqas ta' leġislatura li tiffunzjona ma kienx kapaċi jirratifika l-istrumenti 

internazzjonali fl-2016 (dawn jinkludu l-Konvenzjoni kontra t-Tortura u l-Konvenzjoni 

Internazzjonali dwar il-Ħaddiema Migranti, u l-konvenzjonijiet inter-Amerikani kontra r-razziżmu u 

d-diskriminazzjoni). 

Fl-EPU li sar f'Novembru 2016 ġie adottat ir-rapport tal-Haiti u ġew aċċettati immedjatament mill-

gvern Haitjan 175 minn 213-il rakkomandazzjoni li saru, filwaqt li l-Haiti ħa nota ta' 33 oħra. Fil-

mument tal-adozzjoni formali tar-rapport, il-Haiti impenja ruħu li jwieġeb għall-aħħar ħames 

rakkomandazzjonijiet sa Marzu 2017. 

It-tmiem probabbli tal-Missjoni ta' Stabbilizzazzjoni tan-NU fil-Haiti (MINUSTAH) fl-2017 ser 

ikompli jżid id-diffikultajiet li qed jiffaċċa l-Haiti - mhux l-inqas fis-settur tal-ġustizzja u d-

detenzjonijiet, li huwa partikolarment ta' tħassib. 

Ir-Repubblika tal-Honduras 

Fl-2016, is-sitwazzjoni tad-drittijiet tal-bniedem fil-Honduras kienet taħt il-lenti internazzjonali 

wara għadd dejjem akbar ta' qtil ta' difensuri tad-drittijiet tal-bniedem u tal-ambjent, inkluż il-qtil ta' 

Berta Cáceres, attivista ambjentali magħrufa sew. Min-naħa tiegħu, dan id-deterjorament ħeġġeġ li 

jsiru sforzi biex isir progress f'xi politiki dwar id-drittijiet tal-bniedem bħall-Mekkaniżmu 

Nazzjonali għad-Difensuri tad-Drittijiet tal-Bniedem (DDB), il-miżuri ta' prekawzjoni u l-

Konvenzjoni 169 tal-ILO. Madankollu, l-implimentazzjoni ta' politiki u mekkaniżmi ewlenin tad-

drittijiet tal-bniedem baqgħet limitata. Fuq nota pożittiva, il-Kummissarju Għoli tan-Nazzjonijiet 

Uniti għad-Drittijiet tal-Bniedem uffiċjalment fetaħ uffiċċju tal-organizzazzjoni fil-pajjiż u ġew 

adottati ċerti riformi elettorali importanti. 

L-oqsma prinċipali ta' attenzjoni mill-UE fil-Honduras jinkludu l-protezzjoni tad-DDB, inkluż 

permezz tat-tisħiħ tas-sistema nazzjonali ta' protezzjoni tad-drittijiet tal-bniedem; il-bini ta' pontijiet 

bejn l-istat u s-soċjetà ċivili biex titrawwem il-fiduċja u jiġi promoss l-ispazju; il-promozzjoni tal-

ugwaljanza bejn is-sessi u d-drittijiet tal-bniedem ta' persuni LGBTI; it-tisħiħ tal-istat tad-dritt u l-

istrutturi demokratiċi, inkluż permezz tal-implimentazzjoni tar-rakkomandazzjonijiet maħruġa mill-

Missjoni ta' Osservazzjoni Elettorali tal-UE tal-2013; u l-appoġġ għall-ġlieda kontra l-korruzzjoni u 

l-impunità. 

Sfidi ewlenin inkludew il-protezzjoni tad-DDB u l-gruppi vulnerabbli, bħall-popli indiġeni, il-

ġurnalisti, in-nisa u l-komunità LGBTI. Tilwim rigward id-drittijiet għall-artijiet li jinvolvi l-popli 

indiġeni wassal għal konflitti lokali f'ħafna partijiet tal-pajjiż u, f'każijiet estremi, fil-qtil ta' 

mexxejja tal-komunità. Problemi oħra marbutin mad-drittijiet tal-bniedem jinkludu l-kundizzjonijiet 

fiċ-ċentri ta' detenzjoni, li huma notorjament iffullati żżejjed. Filwaqt li teoretikament hemm 

stabbiliti oqfsa legali u politiki, l-implimentazzjoni għadha limitata. Fibra ekonomika u soċjali fraġli 

sostnuta minn faqar u inugwaljanza sostanzjali, flimkien mal-korruzzjoni, vjolenza ġenerali marbuta 

mat-traffikar tad-drogi u kriminalità, u impunità mifruxa komplew jaggravaw is-sitwazzjoni tad-

drittijiet tal-bniedem. L-imġiba tal-pulizija, l-użu tat-tortura u l-maltrattament, kif ukoll il-kollużjoni 

kollha għadhom problemi prinċipali u allarmanti. Madankollu, għandu jiġi nnutat li l-gvern għamel 

tentattiv serju li jirriforma lill-pulizija li matulu tkeċċew madwar 4 000 pulizija u sar titjib fil-

formazzjoni u t-taħriġ tal-uffiċjali. 

Il-ftehim fl-2016 dwar l-iskjerament ta' missjoni mill-Organizzazzjoni tal-Istati Amerikani (OAS) li 

tappoġġa l-ġlieda kontra l-korruzzjoni u l-impunità fil-Honduras ('MACCIH' huwa l-akronimu 

Spanjol tagħha) jirrappreżenta opportunità biex tissaħħaħ il-ġlieda kontra l-korruzzjoni endemika 

fil-Honduras. Passi pożittivi inkludew l-adozzjoni tal-liġi li tirregola l-finanzjament tal-kampanji 

politiċi, li kienet waħda mir-rakkomandazzjonijiet ewlenin maħruġa mill-MOE tal-UE tal-2013; id-

deċiżjoni tal-gvern li jistieden fil-pajjiż preżenza akbar tal-Uffiċċju tal-Kummissarju Għoli tan-NU 

għad-Drittijiet tal-Bniedem, li nfetaħ fl-2016; u l-adozzjoni tar-regolament legali li jkopri l-

protezzjoni tad-DDB, il-ġurnalisti, il-komunikaturi soċjali u l-operaturi tal-ġustizzja. Il-

mekkaniżmu nazzjonali ta' protezzjoni wassal għal xi riżultati inizjali. 

L-UE kompliet tinvolvi ruħha f'diskussjonijiet dwar id-drittijiet tal-bniedem u r-riforma elettorali 

mal-Honduras f'diversi kuntesti, inkluż démarches formali u permezz tal-pjattaforma lokali tal-UE 

għad-djalogu mas-soċjetà ċivili u d-DDB, imsejħa "Grupo Enlace". Il-kwistjonijiet diskussi f'dan il-

kuntest jinkludu l-każ ta' Berta Cáceres, l-implimentazzjoni tal-Konvenzjoni 169 tal-ILO, l-

abbozzar ta' Kodiċi Penali ġdid u l-mekkaniżmu nazzjonali ta' protezzjoni għad-DDB. Ir-rwol tal-

UE fil-promozzjoni tad-drittijiet tal-bniedem u riformi elettorali ewlenin ġie rikonoxxut b'mod 

estensiv. Fl-2016, l-UE ingħatat l-ogħla premju mill-komunità LGBTI imsejjaħ "Pergamino Rosa" 

bħala rikonoxximent tal-ħidma tagħha. 

Matul is-sena l-UE kellha politika ta' bieb miftuħ għad-DDB u l-organizzazzjonijiet tad-drittijiet tal-

bniedem u okkażjonalment ipprovdiet finanzjament ta' emerġenza lil attivisti f'periklu qawwi. L-UE 

rreaġixxiet pubblikament ukoll għall-ksur tad-drittijiet tal-bniedem permezz ta' stqarrijiet maħruġa 

lokalment jew mill-Kelliem għar-RGħ/VP, stqarrijiet għall-istampa, diskorsi u intervisti li jħeġġu l-

gvern biex jiżgura r-rispett sħiħ għad-drittijiet tal-bniedem u t-tmiem tal-impunità. Iż-żjara tar-

Rappreżentant Speċjali tal-UE għad-Drittijiet tal-Bniedem Stavros Lambrinidis issottolinjat l-

importanza li l-UE tagħti lit-titjib tad-drittijiet tal-bniedem fil-pajjiż. Din iż-żjara kienet opportunità 

biex jingħata appoġġ politiku fl-ogħla livell, inkluż lill-President tal-Honduras, għal investigazzjoni 

internazzjonali indipendenti dwar il-qtil ta' Berta Cáceres (fuq talba tal-gvern) u biex ittenni l-

pożizzjoni tal-UE dwar l-implimentazzjoni urġenti tal-Liġi dwar il-Protezzjoni tad-DDB u l-

istabbiliment ta' mekkaniżmu ta' konsultazzjoni kif previst skont IL0 69. Barra minn hekk, l-UE, 

b'kooperazzjoni mill-qrib mal-Istati Membri tal-UE, wettqet inizjattivi ta' kuntatt immirati lejn l-

awtoritajiet f'diversi każijiet ġudizzjarji relatati mad-drittijiet tal-bniedem. Dawn inkludew it-

tkeċċija ta' mħallfin u maġistrati wara l-kolp ta' stat tal-2009, u tkeċċijiet li l-Qorti Inter-Amerikana 

tad-Drittijiet tal-Bniedem qieset li ma kinux konformi mal-Konvenzjoni Amerikana dwar id-

Drittijiet tal-Bniedem. 

Fl-2016, l-UE kompliet tipprovdi appoġġ finanzjarju lil proġetti ffinanzjati permezz tal-EIDHR kif 

ukoll permezz ta' programmi bilaterali b'ambitu wiesa' ffinanzjati mill-Istrument ta' Kooperazzjoni 

għall-Iżvilupp (DCI). Il-Programm ta' Appoġġ għad-Drittijiet tal-Bniedem fil-Honduras (PADH, 

EUR 5.5 miljun) kompla jsaħħaħ il-mekkaniżmu nazzjonali ta' protezzjoni tad-drittijiet tal-bniedem, 

li sar operattiv fl-2016 u wera xi riżultati inizjali pożittivi. L-aċċess għal sistema tal-ġustizzja ġusta 

u trasparenti kien ukoll promoss permezz tal-programm EuroJusticia (EUR 31 miljun). In-negozjati 

għal ftehim ta' sħubija volontarju bejn l-UE u l-Honduras fis-settur tal-forestrija għenu fl-

istabbiliment tal-miżuri leġislattivi meħtieġa għall-ħarsien tad-drittijiet indiġeni, skont il-

Konvenzjoni 169 tal-ILO. 

Li jintemm il-qtil ta' attivisti u li dawk responsabbli jitressqu quddiem il-ġustizzja għandhom ikunu 

prijorità ewlenija ċara, u huma marbuta mill-qrib mal-ġlieda kontra l-korruzzjoni, il-kollużjoni u l-

impunità. L-isfidi jinkludu l-implimentazzjoni tal-liġi dwar il-protezzjoni tad-DDB, il-ġurnalisti, il-

komunikaturi soċjali u l-operaturi tal-ġustizzja soċjali bir-riżorsi finanzjarji u umani u l-appoġġ 

politiku meħtieġa. Ser jinħtieġ ukoll appoġġ mill-Honduras lill-MACCIH sabiex il-missjoni tkun 

tista' twettaq b'mod sħiħ il-mandat tagħha fil-ġlieda kontra l-impunità u l-korruzzjoni. Oqsma 

ewlenin oħra għal aktar progress jinkludu l-istabbiliment ta' mekkaniżmu effettiv ta' 

konsultazzjonijiet ħielsa u infurmati minn qabel kif previst taħt il-Konvenzjoni 169 tal-ILO, u 

applikazzjoni mtejba ta' miżuri ta' prekawzjoni. 

Il-Ġamajka 

Fl-2016, l-użu eċċessiv tal-forza mill-pulizija u l-kundizzjonijiet ħżiena tal-ħabsijiet kienu għadhom 

kwistjonijiet preokkupanti ħafna għall-pajjiż. Kien hemm aspettattivi għoljin mill-Kummissjoni ta' 

Inkjesta stabbilita biex tinvestiga l-azzjonijiet tal-forzi tas-sigurtà fl-2010 f'West Kingston. L-eżitu 

tal-Kummissjoni ta' Inkjesta u r-rakkomandazzjonijiet li saru kienu passi pożittivi f'termini ta' 

progress fid-drittijiet taċ-ċittadini u r-rikonoxximent tad-drittijiet tal-bniedem bażiċi tagħhom. 

Problemi oħra fir-rigward tad-drittijiet tal-bniedem jinkludu d-diskriminazzjoni abbażi tal-

orjentazzjoni sesswali, diżabbiltà u klassi. L-Att antikwat dwar is-Sodomija b'mod ġenerali 

jikkriminalizza s-sess anali; iżda fil-prattika jiġi infurzat primarjament kontra l-irġiel. Il-Ġamajka 

għad għandha l-piena tal-mewt fil-leġislazzjoni tagħha minkejja li l-aħħar eżekuzzjoni saret fl-1988. 

Kwistjonijiet oħra ta' tħassib huma relatati mal-akkumulazzjoni ta' każijiet b'lura fil-qrati u t-

traffikar tal-bnedmin. 

L-isfidi ta' prijorità għall-UE fil-Ġamajka huma l-indirizzar tal-kriminalità u vjolenza dejjem akbar, 

inkluż il-qtil extraġudizzjarju mill-forzi tas-sigurtà, b'mod partikolari l-pulizija, u l-iżgurar li l-

istituzzjonijiet tal-istat jinżammu responsabbli għal għemilhom. Prijoritajiet għoljin oħra jinkludu t-

titjib tal-aċċess għall-ġustizzja u l-modernizzazzjoni; il-ġlieda kontra d-diskriminazzjoni kontra 

gruppi vulnerabbli inkluż persuni LGBTI; it-trażżin tal-vjolenza fuq in-nisa u l-bniet; u l-ħidma 

favur l-abolizzjoni tal-piena tal-mewt. 

Il-kriminalità u l-vjolenza jibqgħu theddida kbira għall-Ġamajka. Skont iċ-ċifri uffiċjali, inqatlu 

1 325 persuna s-sena l-oħra, 11 fil-mija aktar milli fl-2015, u kien hemm żieda sinifikanti fl-

inċidenza ta' vjolenza fuq in-nisa u l-bniet fl-2016. Ta' tħassib partikolari huwa l-livell għoli ta' 

impunità għall-vjolenza sessista u l-aċċettazzjoni tagħha f'ċerti żoni. Forza tal-pulizija li tinsab fil-

limiti tal-kapaċità tagħha u sistema ġudizzjarja mgħobbija żżejjed u b'nuqqas ta' riżorsi jfixklu l-

aċċess għall-ġustizzja, speċjalment għall-persuni fqar u vulnerabbli. Il-gvern għamel ir-riforma tas-

settur tal-ġustizzja prijorità nazzjonali u l-UE qed tappoġġa dawn l-isforzi. 

Fi Frar 2016, il-Partit Laburista tal-Ġamajka, immexxi minn Andrew Holness, rebaħ bi ftit l-

elezzjoni ġenerali b'maġġoranza ta' siġġu wieħed. Minkejja li kien hemm xi inċidenti ta' vjolenza u 

mwiet fil-ġimgħa tal-elezzjoni, din ġiet iddikjarata bħala fil-biċċa l-kbira ħielsa u ġusta mill-

osservaturi tal-Organizzazzjoni tal-Istati Amerikani. 

L-UE u l-Istati Membri tal-UE qajmu mal-gvern tħassib dwar kwistjonijiet marbutin mad-drittijiet 

tal-bniedem, inkluż formalment permezz tad-Djalogu Politiku uffiċjali annwali taħt l-Artikolu 8 u 

permezz tad-diplomazija pubblika (pereżempju fil-Jum Internazzjonali tad-Drittijiet tal-Bniedem) u 

fi ħdan il-programmi ta' kooperazzjoni tal-UE. L-UE appoġġat inizjattivi pubbliċi ta' edukazzjoni 

dwar il-ġlieda kontra d-diskriminazzjoni u tibdil fl-imġiba bħall-kampanja HeForShe, attivitajiet li 

jikkommemoraw il-Jum Internazzjonali tal-Mara u s-16-il jum ta' attiviżmu, u pprovdiet appoġġ 

finanzjarju lis-settur tal-ġustizzja. L-UE kompliet tinvolvi ruħha fid-diplomazija pubblika bl-għan li 

tiġġieled kontra l-piena tal-mewt u tippromwovi r-riabilitazzjoni u r-riintegrazzjoni effettivi tal-

ħabsin, li fl-aħħar mill-aħħar hu mistenni li jnaqqas l-appoġġ għall-piena kapitali. 

Barra minn hekk, l-UE baqgħet issemma' leħinha dwar it-tħassib tagħha fir-rigward tad-drittijiet tal-

bniedem permezz ta' diskorsi, stqarrijiet u l-media soċjali, inkluż f'jiem speċjali u f'avvenimenti 

speċjali, u permezz ta' kampanji konġunti. Qed jingħata appoġġ lil organizzazzjoni tad-drittijiet tal-

bniedem, bl-isem J-FLAG, biex tavvanza l-ħidma tagħha b'rabta mal-protezzjoni tad-drittijiet tal-

bniedem ta' persuni LGBTI fil-Ġamajka. 

Ingħata appoġġ għal proġetti taħt il-Fond Ewropew għall-Iżvilupp (FEŻ) u l-EIDHR. L-UE 

kompliet bl-appoġġ tagħha għall-Kummissjoni Indipendenti tal-Investigazzjonijiet (INDECOM), il-

korp ta' sorveljanza, li xogħlu huwa li jinvestiga l-eċċessi u l-abbuż minn aġenti tal-istat. Amnesty 

International tirrapporta li l-għadd ta' mwiet relatati mal-pulizija, bħala xejra, qed jonqos u tagħti 

mertu lill-INDECOM għal dan ir-riżultat pożittiv, filwaqt li tisħaq fuq il-ħtieġa ġenerali għal 

riforma sostanzjali tal-pulizija. Appoġġ sinifikanti mill-UE qed jingħata taħt il-proġett "Ġustizzja, 

sigurtà, responsabbiltà u trasparenza (JSAT)" u l-programm ta' appoġġ baġitarju ta' EUR 24 miljun 

iffirmat fl-2016, li ser jikkontribwixxi għar-riforma tas-sistema tal-ġustizzja, u aktar speċifikament 

għat-titjib tal-aċċess għall-ġustizzja għal gruppi vulnerabbli; u progress fl-implementazzjoni tal-

programm biex il-minorenni jinżammu barra mis-sistema ġudizzjarja penali formali. Ir-riforma ser 

ittejjeb ukoll it-trattament tat-tfal f'konflitt mal-liġi, u tintegra l-ġustizzja restorattiva fis-sistema tal-

ġustizzja kriminali. Ser jingħataw riżorsi biex tiġi modernizzata u mtejba l-infrastruttura tas-settur 

tal-ġustizzja inklużi l-qrati u l-faċilitajiet ta' arrest preventiv. Taħt il-Programm tagħha għall-Qerda 

tal-Faqar l-UE tassisti lil komunitajiet vulnerabbli permezz tal-iżvilupp tal-infrastruttura, bħall-bini 

u r-rinnovazzjoni ta' skejjel u ċentri tal-komunità, u t-titjib tal-fornimenti tal-ilma, it-toroq u s-

sistemi ta' sanità bħala parti minn strateġija ġenerali għat-titjib tal-kundizzjonijiet tal-għajxien. 

Taħt l-EIDHR, ingħata appoġġ għall-edukazzjoni tal-ħabsin u għall-iżvilupp tal-għajxien; ir-

riabilitazzjoni u r-riintegrazzjoni tas-subien li attwalment jinsabu fil-faċilitajiet korrettivi; il-

protezzjoni tad-drittijiet tat-tfal li jinsabu f'ċentri korrettivi u ta' arrest preventiv; u t-taħriġ ta' 

uffiċjali tal-gvern u membri tal-komunità fil-prevenzjoni tal-korruzzjoni. 

Il-Ġamajka rratifikat bosta konvenzjonijiet u patti internazzjonali ewlenin dwar id-drittijiet tal-

bniedem. Il-Gvern wiegħed li fl-ewwel kwart tal-2017 ser jiġi stabbilit Istitut Nazzjonali tad-

Drittijiet tal-Bniedem li kien ilu jiġi mwiegħed. Huwa esprima wkoll impenn li jikkunsidra l-

adeżjoni għall-Konvenzjoni dwar it-Tortura. 

Minn issa 'l quddiem l-isfidi jinkludu l-kundizzjonijiet tal-ħabsijiet, il-fatt li kompliet l-

akkumulazzjoni ta' każijiet b'lura fil-qrati, l-abbuż tat-tfal, il-vjolenza sessista u l-inugwaljanza bejn 

is-sessi, id-diskriminazzjoni kontra gruppi vulnerabbli (inklużi persuni LGBTI) u t-traffikar tal-

bnedmin, kif ukoll ir-riforma tal-pulizija u tal-ġudikatura u r-responsabbiltà għal rapporti ta' qtil 

extraġudizzjarju, użu illegali tal-forza u maltrattament. Ir-ratifika u l-implimentazzjoni ta' 

leġislazzjoni internazzjonali u domestika jibqgħu sfida trasversali. 

L-Istati Uniti tal-Messiku 

Matul il-perijodu ta' rappurtar, u minkejja l-isforzi li saru minn bosta bnadi, il-Messiku baqa' jsofri 

dejjem aktar minn sfidi serji għad-drittijiet tal-bniedem inkluż qtil extraġudizzjarju, tortura u 

għajbien sfurzat, allegazzjonijiet ta' involviment mill-pulizija u l-militar f'tali abbużi, il-vjolenza fuq 

id-DDB (mill-inqas 15-il ġurnalist maqtula), u ksur marbut mal-kriminalità organizzata, il-

korruzzjoni, il-kollużjoni u l-impunità. Kien hemm rapporti ta' detenzjonijiet arbitrarji, 

kundizzjonijiet ħżiena fil-ħabsijiet, abbuż ta' migranti u vjolenza domestika. Il-protesti mill-

assoċjazzjonijiet tal-għalliema f'Oaxaca, Chiapas u Guerrero kienu mtappna minn vjolenza, li 

kkawżat diversi mwiet. 

Min-naħa l-oħra, fil-livell multilaterali, il-Messiku ħaddan ir-rwol proattiv tiegħu fil-fora 

internazzjonali tad-drittijiet tal-bniedem, fejn mexxa 'l quddiem temi ta' interess komuni għall-UE u 

l-Messiku, inkluż in-negozju u d-drittijiet tal-bniedem, il-ġlieda kontra t-terroriżmu, l-abolizzjoni 

tal-piena tal-mewt, il-ġlieda kontra l-bullying u l-Aġenda 2030. 

NGOs stabbiliti sew ħarġu rapporti kritiċi dwar l-użu tat-tortura u l-abbuż sesswali, dwar is-

sitwazzjoni prekarja li jiffaċċaw il-migranti u dwar l-allegazzjonijiet ta' delitti kontra l-umanità fil-

gwerra kontra d-droga. Barra minn hekk, il-Kummissjoni Nazzjonali dwar id-Drittijiet tal-Bniedem 

ħarġet rapport kritiku relatat ma' każ ta' eżekuzzjonijiet extraġudizzjarji fl-istat ta' Michoacán. 

F'Diċembru 2016, il-Kummissjoni Nazzjonali dwar id-Drittijiet tal-Bniedem għamlet żjara ta' studju 

konġunta f'Guerrero flimkien mal-uffiċċju lokali tal-OHCHR, u warajha talbu li l-awtoritajiet tal-

istat u dawk federali jieħdu miżuri ċari u koordinati biex tintemm l-impunità. 



 

 

12816/17   cd/vp  cd/CUG 414 
ANNESS DGC 2B  MT 
 

Wara ż-żjara tal-2015 mill-Kummissjoni Inter-Amerikana dwar id-Drittijiet tal-Bniedem (IACHR), 

fit-2 ta' Marzu 2016 ġie ppubblikat rapport dwar is-sitwazzjoni tad-drittijiet tal-bniedem fil-

Messiku. Filwaqt li jirrikonoxxi titjib sinifikanti fil-qasam leġislattiv u istituzzjonali, ir-rapport tal-

IACHR indika wkoll impunità ġenerali (98 fil-mija), vjolenza mifruxa (ħafna drabi marbuta mal-

preżenza tal-forzi militari f'żoni b'inċidenza ogħla ta' kriminalità organizzata, traffikar tad-drogi u 

konflitt) u l-għajbien sfurzat ta' persuni f'ħafna partijiet tal-Messiku. 

L-investigazzjonijiet u l-proċedimenti ġudizzjarji b'rabta ma' każijiet ta' profil għoli (Iguala, 

Tlatlaya, eċċ), fil-biċċa l-kbira jitqiesu li ma jilħqux l-aspettattivi, b'rapporti li jqajmu dubji dwar il-

verżjonijiet tal-fatti mill-awtoritajiet u li jitfgħu dubju fuq il-proċessi ġudizzjarji. 

F'dan l-isfond, l-awtoritajiet Messikani dehru dejjem aktar frustrati b'rapporti kritiċi minn korpi 

internazzjonali tad-drittijiet tal-bniedem, billi l-iskrutinju, fil-fehma tagħhom, ma jirrikonoxxix 

biżżejjed r-riformi u l-inizjattivi tal-gvern immirati biex itejbu s-sitwazzjoni tad-drittijiet tal-

bniedem. 

Fl-24 ta' April 2016, ir-rapport finali tal-Grupp Interdixxiplinari ta' Esperti Indipendenti (IGIE) 

dwar il-każ ta' Iguala ċaħad il-verżjoni uffiċjali dwar id-destin ta' 43 student nieqes minn 

Ayotzinapa u ressaq rakkomandazzjonijiet. F'dikjarazzjoni oħra, il-kelliem għar-RGħ/VP tal-UE 

nnota l-ħidma li saret bir-reqqa mill-IGIE, u stenniet li jittieħed kont tar-rakkomandazzjonijiet min-

naħa tal-awtoritajiet Messikani u li jiġi stabbilit mekkaniżmu b'saħħtu ta' monitoraġġ 

f'konsultazzjoni mal-IACHR. Fid-9 ta' Settembru 2016, ġew maqbula l-modalitajiet tal-involviment 

tal-IACHR. Il-mekkaniżmu l-ġdid, ikkoordinat mir-Rapporteur tal-IACHR għall-Messiku, il-

Kummissarju Enrique Gil Botero, għamel l-ewwel żjara fil-Messiku f'Novembru 2016. It-tnedija 

tal-mekkaniżmu ta' segwitu, iffinanzjat b'mod sħiħ mill-Messiku, jista' jitqies bħala żvilupp pożittiv, 

għalkemm kemxejn limitat fl-ambitu tiegħu. 

Mil-lat tal-leġislazzjoni nazzjonali kien hemm għadd ta' żviluppi pożittivi, bħad-dħul fis-seħħ tas-

sistema l-ġdida tal-ġustizzja kriminali, il-Liġi Nazzjonali dwar is-Sistema Komprensiva tal-

Ġustizzja Kriminali għall-Adolexxenti, u l-Liġi Nazzjonali dwar l-Eżekuzzjoni Penali. Barra minn 

hekk, ġiet adottata s-Sistema Nazzjonali Kontra l-Korruzzjoni. Dawn il-miżuri huma mmirati lejn l-

indirizzar ta' kwistjonijiet ewlenin ta' tħassib rigward is-sigurtà pubblika u l-ġlieda kontra l-

kriminalità organizzata, l-impunità u l-korruzzjoni kif ukoll l-indirizzar tal-isfidi għad-drittijiet tal-

bniedem. 

F'dan l-isfond, l-UE rduppjat l-isforzi tagħha u rnexxielha żżomm interazzjoni siewja kemm mal-

awtoritajiet Messikani kif ukoll mal-organizzazzjonijiet tas-soċjetà ċivili. Il-prijoritajiet tal-UE 

għad-drittijiet tal-bniedem jinkludu l-ġlieda kontra l-għajbien sfurzat u t-tortura; il-protezzjoni tad-

DDB u l-ġurnalisti; id-drittijiet tan-nisa u l-gruppi vulnerabbli; l-aġenda ekonomika, soċjali, 

kulturali u ambjentali inkluż in-negozju u d-drittijiet tal-bniedem; u t-titjib tal-ispazju għas-soċjetà 

ċivili. 

Ir-RGħ/VP iddiskutiet il-kwistjonijiet marbutin mad-drittijiet tal-bniedem matul iż-żjara tagħha fil-

Belt tal-Messiku fl-24 u l-25 ta' Mejju 2016 u waqt il-ftuħ tat-tieni ċiklu tad-djalogu ta' livell għoli 

bejn l-UE u l-Messiku dwar is-sigurtà u l-ġustizzja, li indirizza kwistjonijiet ta' sigurtà u dawk aktar 

ġenerali marbutin mal-istat tad-dritt, il-ġlieda kontra l-kriminalità organizzata u r-riforma tal-

ġustizzja kriminali. Is-sitt djalogu ta' livell għoli (HLD) dwar id-drittijiet tal-bniedem bejn l-UE u l-

Messiku, kopresedut mir-Rappreżentant Speċjali tal-UE għad-Drittijiet tal-Bniedem, Lambrinidis, u 

l-Viċi Ministru Messikan għall-Affarijiet Multilaterali, Ruiz Cabañas, sar f'Ġunju 2016 fi 

Brussell. Id-diskussjonijiet kienu miftuħa, skjetti u produttivi, u indirizzaw kwistjonijiet relatati 

mat-tortura, l-għajbien, l-użu illeġittimu tal-forza u l-protezzjoni tad-DDB. 

Il-HLD kien preċedut mir-Raba' seminar UE-Messiku tas-soċjetà ċivili li pprovda l-opportunità għal 

djalogu interattiv dwar erba' temi: it-tisħiħ tal-istat tad-dritt, il-gruppi vulnerabbli (migranti u IDPs), 

in-negozju u d-drittijiet tal-bniedem, u l-protezzjoni tad-difensuri tad-drittijiet tal-bniedem u l-

ġurnalisti. Il-parteċipanti waslu għal għadd ta' konklużjonijiet u abbozzaw rakkomandazzjonijiet li 

ġew ippreżentati fil-bidu tal-HLD. Iż-żewġ partijiet qablu li jkun hemm segwitu f'livell tekniku. 

Id-delegazzjoni tal-UE għall-Messiku saħħet l-involviment tagħha ma' organizzazzjonijiet 

nongovernattivi, inkluż dwar kwistjonijiet bħad-detenzjonijiet arbitrarji, l-għajbien sfurzat, it-tortura 

u l-protezzjoni tal-ġurnalisti/tad-difensuri tad-drittijiet tal-bniedem. Skont linji gwida lokali 

rilevanti, id-Delegazzjoni tal-UE u l-missjonijiet tal-Istati Membri komplew bid-djalogu regolari 

tagħhom mad-DDB. Saru wkoll laqgħat ma' rappreżentanti ta' livell għoli tal-awtoritajiet federali 

mill-Ministeri għall-Affarijiet Barranin u għall-Intern. 

Il-każ ta' Jyri Jaakkola, ċittadin Finlandiż u sostenitur tad-difensuri lokali tad-drittijiet tal-bniedem, 

li nqatel f'Oaxaca fl-2010, tqajjem mid-Delegazzjoni tal-UE f'kooperazzjoni mal-Ambaxxata tal-

Finlandja. Id-Delegazzjoni tal-UE u l-Istati Membri tal-UE ħarġu żewġ dikjarazzjonijiet lokali: fi 

Frar, fejn ikkundannaw il-qtil tal-ġurnalista Anabel Flores, u f'Diċembru, fejn ikkundannaw il-qtil 

tal-ġurnalist Jesús Adrián Rodríguez Samaniego, filwaqt li kkundannaw il-qtil ta' 14-il ġurnalist 

ieħor matul is-sena. B'kollaborazzjoni mad-Delegazzjoni tal-UE u l-pajjiżi Nordiċi, l-Ambaxxata 

Żvediża organizzat seminar dwar il-libertà ta' espressjoni u l-protezzjoni tal-ġurnalisti. 

Diversi artikli u stqarrijiet ġew ippubblikati fl-istampa u fuq il-media soċjali f'okkażjonijiet 

importanti bħall-Jum tad-Drittijiet tal-Bniedem u l-Jum għall-Eliminazzjoni tal-Vjolenza fuq in-

Nisa. 

Il-protezzjoni u l-promozzjoni tad-drittijiet tal-bniedem jibqgħu wkoll prijorità fil-kooperazzjoni 

tematika bejn l-UE u l-Messiku. Fil-qafas tal-HLD dwar id-drittijiet tal-bniedem, l-UE u l-Messiku 

qablu li jsaħħu l-kollaborazzjoni tagħhom f'ħames oqsma: il-prevenzjoni u l-ġlieda kontra t-tortura 

(l-awtonomizzazzjoni u ċ-ċertifikazzjoni tal-esperti għall-applikazzjoni tal-Protokoll ta' Istanbul); l-

għajbien sfurzat (estensjoni tal-bażijiet tad-data); il-protezzjoni tad-difensuri tad-drittijiet tal-

bniedem u l-ġurnalisti (l-iżvilupp tal-mekkaniżmu eżistenti); id-drittijiet tal-bniedem tat-tfal u tal-

adolexxenti; u d-drittijiet tal-bniedem u n-negozju. Id-Delegazzjoni tal-UE kienet qed tikkoopera 

mal-OSĊ f'dawn il-ħames oqsma permezz ta' diversi sejħiet għal proposti u fl-ambitu tal-

Laboratorju għall-Koeżjoni Soċjali II. 

Oqsma fejn jenħtieġ progress jinkludu l-protezzjoni tad-DDB u ċ-ċittadini kontra qtil 

extraġudizzjarju, l-għajbien sfurzat, it-tortura u l-maltrattament, u l-ġlieda kontra l-attivitajiet 

kriminali u l-prosekuzzjoni effettiva ta' dawk responsabbli. Sfidi oħra jinkludu l-ġlieda kontra l-

korruzzjoni, il-kollużjoni u l-impunità, l-imġiba tal-forzi tas-sigurtà u l-uffiċjali pubbliċi, il-proċess 

ġudizzjarju, il-ksur tad-drittijiet tan-nisa u tat-tfal, it-traffikar tal-bnedmin, u d-drittijiet ta' 

minoranzi vulnerabbli. Waħda mill-isfidi ewlenija u urġenti tibqa' l-iżvilupp, u b'mod partikolari, l-

implimentazzjoni ta' leġislazzjoni xierqa. 

Ir-Repubblika tan-Nikaragwa 

Fl-2016, il-progress tajjeb li sar f'għadd ta' oqsma, inkluż fid-drittijiet soċjoekonomiċi u s-sigurtà 

taċ-ċittadini, ġie mtappan min-nuqqasijiet fl-organizzazzjoni tal-elezzjonijiet presidenzjali u 

leġislattivi. Ġew ikkritikati n-nuqqas ta' osservaturi elettorali internazzjonali u s-sentenzi ġudizzjarji 

li żammew lil xi gruppi politiċi milli jipparteċipaw fl-elezzjonijiet. Min-naħa l-oħra, ir-riforma 

elettorali li tirrikjedi li nofs il-kandidati minn kull partit għall-elezzjonijiet parlamentari jkunu nisa, 

kien pass pożittiv lejn l-ugwaljanza bejn is-sessi. Bl-istess mod, il-ftuħ ta' djalogu bejn l-

Organizzazzjoni tal-Istati Amerikani (OAS) u l-gvern tan-Nikaragwa dwar it-tisħiħ tal-

istituzzjonijiet demokratiċi wara l-elezzjonijiet intlaqa' bħala pass pożittiv. 

Il-prijoritajiet tal-UE rigward id-drittijiet tal-bniedem u d-demokrazija fin-Nikaragwa huma li jiġu 

appoġġati l-isforzi għal aktar titjib fl-istat tad-dritt (it-trasparenza, l-effiċjenza, ir-responsabbiltà); li 

jiġu promossi l-ugwaljanza bejn is-sessi u d-drittijiet tal-bniedem ta' persuni LGBTI u li jiġu 

miġġielda l-vjolenza sessista u d-diskriminazzjoni sesswali; li s-soċjetà ċivili tiġi mħeġġa b'mod 

attiv biex tippromwovi u tipproteġi d-drittijiet tal-bniedem u tinvolvi ruħha f'diskussjonijiet ta' 

politika dwar l-aġenda nazzjonali ta' żvilupp; li jkomplu jiġu promossi d-drittijiet soċjali, edukattivi 

u tas-saħħa tal-aktar gruppi vulnerabbli permezz tal-kooperazzjoni għall-iżvilupp; u li jiġu 

appoġġati inizjattivi dwar it-tisħiħ tal-kapaċitajiet u l-għarfien soċjali fost iż-żgħażagħ u dwar il-

protezzjoni tad-drittijiet tat-tfal. 

Ċerti organizzazzjonijiet tas-soċjetà ċivili (OSĊ) iddenunzjaw l-allegazzjonijiet ta' restrizzjonijiet 

fuq il-libertà ta' espressjoni, u lmentaw ukoll dwar konċentrazzjoni akbar tal-media u użu 

allegatament eċċessiv ta' forza mill-forzi tas-sigurtà waqt id-dimostrazzjonijiet. Id-drittijiet tal-popli 

indiġeni għadhom kwistjoni ta' tħassib fir-rigward tas-sitwazzjoni tal-komunitajiet Miskito, li 

ngħataw miżuri protettivi addizzjonali mill-Kummissjoni Inter-Amerikana dwar id-Drittijiet tal-

Bniedem (IACHR) fl-2016. L-uffiċċju tal-Prosekutur Nazzjonali l-ġdid għad-Drittijiet tal-Bniedem 

organizza xi attivitajiet sinifikanti li jikkontribwixxu għad-djalogu, għall-komprensjoni u għall-

prevenzjoni ta' kwalunkwe inċident ieħor. L-impatt tal-proġetti infrastrutturali fuq l-artijiet tal-

bdiewa huwa sors ta' tħassib għal diversi OSĊ u komunitajiet rurali. Il-vjolenza sessista tibqa' 

kwistjoni rilevanti. 

Is-sigurtà taċ-ċittadini qiegħda tkompli tkun żgurata b'suċċess permezz ta' sistema ta' komunità bbażata 

fuq il-prevenzjoni u d-djalogu. L-isforzi mwettqa mill-awtoritajiet biex titrażżan il-kriminalità fir-reġjun 

urew li huma effiċjenti ħafna, partikolarment meta mqabbla mal-pajjiżi ġirien. Ġie rreġistrat ukoll 

progress sinifikanti b'rabta ma' diversi drittijiet soċjoekonomiċi ewlenin, inkluż is-saħħa u l-

edukazzjoni. 

L-UE kompliet tuża l-mezzi possibbli kollha biex tinvolvi ruħha fid-djalogi dwar id-drittijiet tal-

bniedem u d-demokrazija fin-Nikaragwa. Rigward id-deċiżjonijiet ġudizzjarji li jaffettwaw il-proċess 

elettorali, il-Kelliem għar-RGħ/VP ħareġ stqarrija pubblika li tissottolinja l-importanza tal-istat tad-dritt, 

il-pluraliżmu demokratiku u l-libertà ta' espressjoni.86Inħarġet stqarrija oħra dwar ir-riżultati finali tal-

elezzjonijiet, li fiha l-UE esprimiet id-dispjaċir tagħha dwar il-fatt li l-proċess elettorali ma kienx 

ippreveda parteċipazzjoni mingħajr restrizzjonijiet tal-forzi politiċi kollha fin-Nikaragwa u kkritikat in-

nuqqas ta' missjonijiet ta' osservazzjoni elettorali.87 

L-appoġġ għad-difensuri tad-drittijiet tal-bniedem ingħata permezz ta' kuntatti regolari ma' attivisti fin-

Nikaragwa u fi Brussell. 

Fl-2016, l-UE kompliet tipprovdi appoġġ finanzjarju għal proġetti ffinanzjati taħt l-EIDHR u l-

programm tematiku tal-Istrument ta' Kooperazzjoni għall-Iżvilupp (DCI) dwar atturi mhux statali u 

awtoritajiet lokali (NSA-LA). Ġew ippubblikati tliet sejħiet għal proposti bl-għan li jintgħażlu proġetti 

relatati mal-iżvilupp sostenibbli fil-livell lokali u l-ġlieda kontra l-vjolenza u d-diskriminazzjoni. 

B'kollox għaddejjin 45 proġett u dawn jindirizzaw il-kwistjonijiet li ġejjin: il-parteċipazzjoni taċ-

ċittadini, il-ġustizzja restorattiva għall-minorenni, id-drittijiet ta' persuni b'diżabbiltà, il-promozzjoni 

tad-drittijiet tal-bniedem b'attenzjoni fuq ir-reġjun tal-kosta tal-Karibew, id-drittijiet tan-nisa u d-

drittijiet tal-bniedem ta' persuni LGBTI, u d-drittijiet tat-tfal. 

In-Nikaragwa saret firmatarja tal-biċċa l-kbira tal-istrumenti legali universali dwar id-drittijiet tal-

bniedem, u b'mod ġenerali tappoġġa l-azzjoni multilaterali biex jiġu promossi d-drittijiet tal-bniedem. 

Madankollu n-nuqqas ta' implimentazzjoni ta' miżuri protettivi ggarantiti mill-Kummissjoni Inter-

Amerikana dwar id-Drittijiet tal-Bniedem (IACHR) u n-nuqqas ta' rappreżentanza tal-gvern f'seduti tal-

IACHR fl-2016 urew ir-reżistenza tan-Nikaragwa fil-konfront ta' dak il-korp. In-Nikaragwa ma 

ffirmatx, ma rratifikatx jew ma aderixxietx għall-Istatut ta' Ruma tal-Qorti Kriminali Internazzjonali 

(QKI). 

                                                 
86 Is-Servizz tal-UE għall-Azzjoni Esterna, Dikjarazzjoni mill-Kelliem dwar id-deċiżjoni ġudizzjarja reċenti fin-

Nikaragwa, 16 ta' Awwissu 2016 
87 Is-Servizz tal-UE għall-Azzjoni Esterna, Dikjarazzjoni mill-Kelliem dwar ir-riżultati finali tal-elezzjonijiet fin-

Nikaragwa, 19 ta' Novembru 2016 

L-isfidi għal aktar progress jinkludu titjib addizzjonali tal-qafas demokratiku li jipprevedi 

parteċipazzjoni ħielsa tal-forzi politiċi kollha fil-proċess elettorali, b'mod partikolari bil-ħsieb tal-

elezzjonijiet muniċipali tal-2017, appoġġ istituzzjonali mtejjeb lill-vittmi ta' vjolenza sessista, id-

drittijiet tat-tfal u li jinżamm ir-rispett għal-libertà ta' espressjoni u d-drittijiet għal dimostrazzjoni 

paċifika. 

Ir-Repubblika tal-Panama 

B'mod ġenerali d-drittijiet tal-bniedem huma rispettati għalkemm għad hemm xi sfidi importanti 

pendenti. Il-Panama hija demokrazija stabbilita fis-sod b'soċjetà ċivili attiva. L-elezzjonijiet isiru 

b'mod regolari u jitqiesu bħala ħielsa u ġusti. Il-qafas kostituzzjonali u legali fir-rigward tal-

protezzjoni tad-drittijiet tal-bniedem huwa ġeneralment adegwat. Il-pajjiż għandu approċċ simili 

għall-UE lejn dawn is-suġġetti. Madankollu, għad hemm għadd ta' nuqqasijiet sinifikanti, inkluż 

kwistjonijiet dwar id-drittijiet ta' gruppi vulnerabbli, id-drittijiet soċjoekonomiċi, id-dewmien 

ġudizzjarju u l-kundizzjonijiet tal-ħabsijiet. 

Il-kundizzjonijiet tal-ħabsijiet u tad-detenzjoni jippreżentaw sfidi sinifikanti fil-Panama. Skont il-

UNODC, 70 % tal-persuni mċaħħda mil-libertà fil-Panama ma ngħatawx sentenza. Dan l-iktar 

minħabba dewmien ġudizzjarju u l-użu estensiv tal-arrest preventiv, li f'xi każijiet tkun itwal mis-

sentenza massima għar-reat kriminali allegat; barra minn hekk hemm ħtieġa urġenti li jitnaqqas l-

iffullar (il-popolazzjoni adulta tal-ħabsijiet tal-pajjiż taqbeż bil-kbir il-kapaċità tal-ħabsijiet tiegħu) 

u li jittejbu l-kundizzjonijiet tal-ħabsijiet. L-ilmenti jiffukaw fuq l-assistenza medika, l-iġjene, it-

trattament abbużiv mill-uffiċjali u n-nuqqas ta' opportunitajiet għal riintegrazzjoni soċjali. Il-

kundizzjonijiet tax-xogħol tal-uffiċjali tal-ħabsijiet ukoll jeħtieġu titjib. 

Madankollu, saru sforzi biex titjieb is-sitwazzjoni. Is-sistema akkużatorja tal-ġustizzja kriminali - 

in-novità ewlenija tas-sistema tal-liġi penali tal-Panama - diġà naqqset id-dewmien ġudizzjarju. 

Għaddejja riforma tal-ħabsijiet u tas-sistema tad-drittijiet waqt id-detenzjoni abbażi tar-rispett, is-

sikurezza u r-riintegrazzjoni. Intlaħaq qbil dwar pjan ta' ħidma; u ser tinħtieġ implimentazzjoni 

rapida u effettiva. 

L-UE qed tappoġġa dawn l-isforzi. Il-prijoritajiet jinkludu t-titjib tal-kundizzjonijiet tal-ħabsijiet u 

ta' detenzjoni b'attenzjoni speċifika fuq l-arrest preventiv; id-drittijiet tal-bniedem tal-minorenni li 

ma jirrispettawx il-liġi, ir-riabilitazzjoni u r-riinseriment; l-ugwaljanza bejn is-sessi, il-vjolenza 

sessista u d-diskriminazzjoni sesswali; id-diskriminazzjoni kontra gruppi vulnerabbli; l-istandards 

internazzjonali tax-xogħol fil-livell tal-istat u fis-settur privat (responsabbiltà soċjali korporattiva). 

Il-proġett ta' EUR 28 miljun iffinanzjat mill-UE "Kooperazzjoni għas-Sigurtà fil-Panama 

(SECOPA)" ser itejjeb il-kapaċità li jiġu offruti r-riabilitazzjoni u r-riintegrazzjoni, titjieb is-sistema 

ta' taħriġ għall-persunal tal-ħabsijiet u tiġi appoġġata karriera professjonali; dan ser jiffinanzja t-

tlestija ta' ċentru innovattiv għar-riabilitazzjoni tal-minorenni f'konflitt mal-liġi, u jiżviluppa 

ċensiment penitenzjarju modern. 

Żewġ proġetti oħra ffinanzjati taħt l-EIDHR tnedew f'Diċembru 2016, l-ewwel wieħed fosthom 

għandu l-għan li jipproteġi u jippromwovi d-drittijiet tal-bniedem, ir-riabilitazzjoni u r-

riintegrazzjoni tal-minorenni filwaqt li t-tieni wieħed ser jiffoka fuq id-drittijiet u r-riabilitazzjoni ta' 

minorenni minn komunitajiet indiġeni f'konflitt mal-liġi. Il-Panama hi wkoll waħda mill-benefiċjarji 

tal-proġett iffinanzjat mill-UE taħt l-EIDHR dwar "Appoġġ għal sħab kummerċjali inkluż pajjiżi 

benefiċjarji tal-SĠP+ biex jimplimentaw l-ILS b'mod effettiv u jikkonformaw mal-obbligi ta' 

rappurtar". 

L-influss akbar ta' migranti, u d-deċiżjoni tal-Costa Rica li ma tħallihomx jidħlu, ippreżentaw sfidi 

ulterjuri; filwaqt li appella għal appoġġ internazzjonali aktar b'saħħtu, il-President tal-Panama 

wiegħed li jiżgura t-trattament uman tal-migranti. 

Madwar 10 % tal-Panamani jappartjenu għal komunitajiet indiġeni. Għalkemm hemm politiki u 

leġislazzjoni li jipproteġu lil dawn il-komunitajiet, xorta għad hemm ħafna xogħol xi jsir biex 

jittejbu l-istandards tal-għajxien tagħhom, l-aċċess tagħhom għas-servizzi pubbliċi u t-trattament 

ugwali, speċjalment fis-settur tas-saħħa, u l-pussess tal-art. Qed jiġu implimentati diversi 

programmi speċifiċi. L-UE qed tiffinanzja l-proġett bilaterali 'Apoyo a la Cohesión Social' 

(COHESAL — EUR 10 miljun), li jinkludi diversi attivitajiet li jappoġġaw il-popli u l-

organizzazzjonijiet indiġeni, u li għandu wkoll l-għan indirett li jipproteġi d-drittijiet ekonomiċi u 

soċjali ta' din il-komunità fl-ifqar żoni tal-pajjiż, permezz tad-deċentralizzazzjoni u l-finanzjament 

ta' proġetti lokali. 

Fi ħdan l-ILO, il-korpi li jwettqu monitoraġġ tal-istandards komplew janalizzaw bir-reqqa in-

nuqqasijiet fil-libertà ta' assoċjazzjoni u dawn ġew enfasizzati bħala estremament serji u urġenti 

f'Novembru 2016. 

L-isfidi u l-oqsma għal aktar progress jinkludu l-ġlieda kontra l-korruzzjoni, it-titjib tal-

kundizzjonijiet tal-ħabsijiet u l-arrest preventiv, id-drittijiet soċjoekonomiċi u l-garanzija tad-

drittijiet ta' minoranzi vulnerabbli, popli indiġeni, nisa u tfal. 

Ir-Repubblika tal-Paragwaj 

B'mod ġenerali, il-Paragwaj għandu bażi formali tajba għall-protezzjoni tad-drittijiet tal-bniedem. 

F'dawn l-aħħar snin, il-qafas legali għall-aċċess għall-informazzjoni u t-trasparenza fil-ġestjoni tal-

affarijiet pubbliċi tjiebu. Madankollu, l-implimentazzjoni tal-pjan nazzjonali għad-drittijiet tal-

bniedem għadha lura, u b'hekk tillimita t-tisħiħ istituzzjonali meħtieġ. L-isfida tibqa' dik li jiġi 

żgurat li l-leġislazzjoni relatata mad-drittijiet tal-bniedem tkun implimentata sistematikament u 

b'mod effettiv. 

Fl-2016, l-UE ffokat fuq it-tisħiħ tal-għarfien u s-sostenn, protezzjoni aħjar tal-gruppi vulnerabbli, 

l-indirizzar ta' kwistjonijiet marbutin mal-ugwaljanza bejn is-sessi u d-diskriminazzjoni, u l-appoġġ 

għall-konsolidazzjoni tad-demokrazija, inkluż permezz tat-titjib tal-proċessi elettorali. Prijoritajiet 

oħrajn għall-UE huma l-promozzjoni tal-istituzzjonalizzazzjoni tad-drittijiet tal-bniedem, ir-riforma 

ġudizzjarja, il-prevenzjoni tat-tortura, it-titjib tas-sistema penitenzjarja, il-ġlieda kontra l-

korruzzjoni u l-kriminalità organizzata, u aktar titjib fit-trasparenza. Id-Delegazzjoni tal-UE għall-

Paragwaj hija waħda mid-delegazzjonijiet pilota magħżula biex tiżdied il-koerenza u l-effikaċja tal-

appoġġ tal-UE għad-demokrazija, f'konformità mal-Aġenda tal-UE għal Azzjoni dwar l-Appoġġ 

għad-Demokrazija. 

It-tħassib marbut mad-drittijiet tal-bniedem fil-Paragwaj jinkludi, b'mod partikolari, il-vjolenza u d-

diskriminazzjoni kontra n-nisa, it-tħaddim tat-tfal, ix-xogħol sfurzat u l-funzjonament dgħajjef tas-

sistema ġudizzjarja, inkluż il-kundizzjonijiet ħżiena fil-ħabsijiet u l-arrest preventiv. Il-protezzjoni 

tad-drittijiet ta' minoranzi indiġeni wkoll jeħtieġ li titjieb. Il-korruzzjoni mifruxa għadha 

preokkupanti. 

Fl-2016, il-Paragwaj ħa diversi passi bl-għan li jkompli jtejjeb is-sitwazzjoni tad-drittijiet tal-

bniedem. Wara dewmien twil, fil-parlament f'Novembru ġie elett Ombudsman ġdid u f'Diċembru 

ġiet adottata leġislazzjoni dwar il-protezzjoni tan-nisa kontra l-vjolenza. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mal-

Paragwaj f'kuntesti differenti, inkluż fil-kuntest tal-monitoraġġ tal-impenji tal-Paragwaj fir-rigward 

tad-drittijiet tal-bniedem taħt is-Sistema Ġeneralizzata ta' Preferenzi (SĠP+). Permezz tas-sħab 

tagħha tas-soċjetà ċivili, id-Delegazzjoni tal-UE ċċirkolat ukoll il-linji gwida tal-UE dwar id-

difensuri tad-drittijiet tal-bniedem u informazzjoni rilevanti oħra dwar l-appoġġ tal-UE. 

L-UE kompliet tinvolvi lill-organizzazzjonijiet tas-soċjetà ċivili. F'Awwissu ppubblikat sejħa għal 

proposti biex tappoġġa l-inizjattivi tal-OSĊ biex titjieb il-parteċipazzjoni fil-proċess politiku, 

b'attenzjoni partikolari fuq it-titjib tal-parteċipazzjoni u r-rappreżentazzjoni tan-nisa, iż-żgħażagħ, 

il-popli indiġeni u l-persuni b'diżabbiltà. 

Fl-2016, l-UE kompliet tipprovdi appoġġ finanzjarju permezz tad-DCI u l-EIDHR. F'Lulju tnediet 

sejħa għall-proposti taħt l-EIDHR għal proġett li jiswa EUR 0.9 miljun u li jimmira kwistjonijiet 

marbutin mal-ugwaljanza bejn is-sessi, b'mod partikolari l-vjolenza domestika u l-parteċipazzjoni 

tan-nisa. F'Ottubru, l-UE pprovdiet appoġġ lill-Ministeru għall-Affarijiet tan-Nisa permezz ta' żewġ 

studji dwar il-valutazzjoni tal-impatt tas-servizzi ta' kura nazzjonali u reġjonali għan-nisa li huma 

vittmi ta' vjolenza. Id-demokrazija, il-parteċipazzjoni u t-tisħiħ istituzzjonali huma wkoll wieħed 

mis-setturi prijoritarji għall-għajnuna bilaterali tal-UE għall-iżvilupp lill-Paragwaj fl-2014-2020. 

F'dan il-kuntest, f'Lulju beda proġett biex jiġu msaħħa l-kapaċitajiet tal-amministrazzjoni elettorali 

u biex tissaħħaħ il-parteċipazzjoni u r-rappreżentanza tal-gruppi vulnerabbli (in-nisa, iż-żgħażagħ, 

il-popli indiġeni u l-persuni b'diżabbiltà). 

Il-Paragwaj hu wkoll wieħed mill-benefiċjarji tal-proġett iffinanzjat mill-UE taħt l-EIDHR dwar 

"Appoġġ għal sħab kummerċjali inkluż pajjiżi benefiċjarji tal-SĠP+ biex jimplimentaw l-ILS b'mod 

effettiv u jikkonformaw mal-obbligi ta' rappurtar". 

Fil-kuntest multilaterali, il-Paragwaj irratifika l-konvenzjonijiet internazzjonali u reġjonali ewlenin 

kollha dwar id-drittijiet tal-bniedem. Il-pajjiż ikkoopera mill-qrib fit-twettiq tal-Eżami Perjodiku 

Universali (EPU) ta' Jannar 2016 u aċċetta l-140 rakkomandazzjoni kważi kollha. Il-Paragwaj huwa 

membru tal-Kunsill tad-Drittijiet tal-Bniedem tan-NU għall-perijodu 2015-2017. 

L-isfidi għall-futur jinkludu l-istabbiliment ta' mekkaniżmu parteċipattiv għall-konsultazzjoni tal-

popli indiġeni u biex jingħataw lura l-artijiet lill-komunitajiet indiġeni f'konformità mat-tliet 

sentenzi tal-Qorti Inter-Amerikana tad-Drittijiet tal-Bniedem. Jeħtieġ ukoll li l-Paragwaj inaqqas il-

proporzjon għoli ta' ħabsin f'arrest preventiv u jtejjeb il-kundizzjonijiet ħżiena fil-ħabsijiet. 

Jenħtieġu wkoll passi ulterjuri biex jissaħħu d-drittijiet tan-nisa u t-tfal, jiġu eliminati x-xogħol 

sfurzat u t-tħaddim tat-tfal, inkluż it-tħaddim domestiku tat-tfal bla ħlas (criadazgo), jiġu indirizzati 

r-rati għoljin ta' tqala fost l-adolexxenti u jissaħħu s-saħħa u d-drittijiet sesswali u riproduttivi, 

b'mod ġenerali. 

Ir-Repubblika tal-Perù 

L-2016 kienet sena ta' tiġdid demokratiku fil-Perù b'elezzjonijiet presidenzjali u parlamentari. L-UE 

appoġġat il-proċess b'Missjoni ta' Osservazzjoni Elettorali li rnexxiet. Il-proċess elettorali wassal 

għal dibattitu mqanqal fil-pubbliku u fil-media iżda r-riżultati ġew aċċettati demokratikament. Il-

konklużjoni ġenerali tal-MOE tal-UE kienet li l-Perù kien laħaq b'suċċess il-parametru referenzjarju 

demokratiku importanti ta' twettiq tar-raba' elezzjonijiet demokratiċi konsekuttivi tiegħu, riżultat li 

qatt ma kien kiseb qabel, iżda li kienet meħtieġa riforma elettorali-politika komprensiva u dejjiema 

għat-tisħiħ tal-governanza demokratika u l-partiti politiċi, u biex jiġu konsolidati l-fiduċja u l-

kunfidenza fil-ħidma tal-istituzzjonijiet elettorali. 

Il-prijoritajiet tal-UE għad-drittijiet tal-bniedem fil-Perù baqgħu d-drittijiet ekonomiċi u soċjali, fid-

dawl tad-differenzi reġjonali u soċjali kbar li għadhom jeżistu fil-pajjiż, u l-prevenzjoni tal-konflitti 

soċjali, id-diskriminazzjoni kontra n-nisa u l-minoranzi, b'mod partikolari l-popli indiġeni u l-

komunità LGBTI, l-aċċess għall-ġustizzja, id-difensuri tad-drittijiet tal-bniedem, li wħud minnhom 

jiffaċċjaw l-intimidazzjoni, it-theddid u forom oħra ta' vjolenza, kif ukoll it-traffikar tal-bnedmin u 

t-tħaddim tat-tfal. In-nuqqasijiet fl-implimentazzjoni tal-istandards fundamentali tax-xogħol, b'mod 

partikolari l-libertà ta' assoċjazzjoni, baqgħu jiġu analizzati mill-qrib mill-ILO. 

Id-djalogu tekniku mal-Perù ssokta fl-2016, bit-tielet laqgħa konsekuttiva dwar id-drittijiet tal-

bniedem li saret f'Ottubru mal-gvern il-ġdid. Il-kwistjonijiet diskussi inkludew il-proċess ta' riforma 

postelettorali; il-pjan ta' ħidma tal-gvern il-ġdid għad-drittijiet tal-bniedem, inkluż l-abbozzar ta' 

pjan ta' azzjoni ġdid dwar id-drittijiet tal-bniedem; in-negozju u d-drittijiet tal-bniedem u l-appoġġ 

tal-UE għall-abbozzar ta' pjan ta' azzjoni nazzjonali dwar ir-responsabbiltà soċjali korporattiva; l-

issoktar tal-iskambju dwar il-vjolenza sessista; is-sitwazzjoni tar-refuġjati u l-migrazzjoni; u temi 

fuq l-aġenda multilaterali. Il-ħidma mxiet 'l quddiem ukoll bil-ħsieb li fl-2017 id-djalogu jiġi 

istituzzjonalizzat permezz tal-adozzjoni ta' mandat formali. 

Fuq livell lokali, id-Delegazzjoni tal-UE żammet kuntatti mill-qrib ma' organizzazzjonijiet tas-

soċjetà ċivili, l-Uffiċċju tal-Ombudsman u korpi governattivi dwar is-sitwazzjoni tad-drittijiet tal-

bniedem, id-difensuri tad-drittijiet tal-bniedem u l-popli indiġeni. Hija żammet kuntatt kontinwu 

sabiex issegwi każijiet individwali. 

Il-finanzjament tal-UE taħt l-EIDHR fl-2016 kien jammonta għal EUR 1.2 miljun u kopra erba' 

proġetti ġodda dwar id-drittijiet tal-bniedem fil-Perù, b'attenzjoni fuq id-difensuri tad-drittijiet tal-

bniedem u l-vjolenza sessista. 

Il-Perù baqa' sieħeb affidabbli f'fora internazzjonali u l-voti tiegħu kienu allinjati mill-qrib mal-

pożizzjonijiet tal-UE. L-eżami li jmiss tal-Perù taħt l-EPU ser isir f'Novembru 2017. 

Il-Federazzjoni ta' Saint Kitts u Nevis 

Saint Kitts u Nevis qed taffronta sfidi serji għas-sigurtà taċ-ċittadini, b'mod partikolari l-kriminalità 

relatata mal-gangs, proporzjon relattivament għoli ta' omiċidji, u ċifri relattivament għoljin ta' stupri 

u reati żgħar. Fl-2016 ittieħdu passi biex tissaħħaħ il-protezzjoni tat-tfal u jiġu indirizzati l-

kundizzjonijiet ħżiena tal-ħabsijiet, inkluż l-iffullar żejjed li jibqa' problema persistenti. 

Kwistjonijiet oħra ewlenin ta' tħassib relatati mad-drittijiet tal-bniedem f'Saint Kitts u Nevis 

jinvolvu l-vjolenza fuq in-nisa, l-abbuż tat-tfal, id-diskriminazzjoni kontra persuni LGBTI u l-fatt li 

l-piena tal-mewt għadha legali. Titjib fil-funzjonament tal-ġudikatura huwa neċessarju sabiex tiġi 

indirizzata l-akkumulazzjoni ta' każijiet b'lura fil-qrati. 

Il-gvern kompla bl-isforzi tiegħu biex jissaħħu s-sistemi ta' protezzjoni tat-tfal billi stabbilixxa mill-

ġdid il-Bord dwar il-Probation u l-Benesseri tat-Tfal. Kompla wkoll bil-programmi annwali tiegħu, 

bħas-sussidjar ta' St Christopher's Children's Home, il-programm ta' foster care u ġimgħa ta' 

prevenzjoni tal-abbuż tat-tfal. Abbozz tal-Protokoll tat-Tfal qed jiġi rieżaminat mill-Avukat 

Ġenerali. L-użu tal-piena korporali fl-iskejjel għadu legali f'Saint Kitts u Nevis. 

Il-Ministru għas-Saħħa żviluppa protokoll dwar l-abbuż domestiku bl-assistenza tal-

Organizzazzjoni Pan-Amerikana tas-Saħħa (PAHO). Id-Dipartiment tal-Affarijiet marbutin mal-

Ugwaljanza bejn is-Sessi ħadem ukoll fuq Protokoll Nazzjonali li jkopri l-vjolenza domestika. Dan 

ġie rieżaminat mill-Avukat Ġenerali u ser jiġi ppreżentat għall-approvazzjoni tal-kabinett fl-2017. 

Il-Protokoll huwa maħsub bħala riżorsa u dokument ta' referenza u jiddeskrivi r-rwol u r-

responsabbiltà tal-aġenziji kollha kkonċernati. Għalhekk, dan ikopri l-pulizija, id-Dipartiment tal-

Affarijiet marbutin mal-Ugwaljanza bejn is-Sessi, l-istituzzjonijiet tas-saħħa, is-servizzi soċjali, l-

għajnuna legali, l-uffiċċju tal-Ombudsman, l-NGOs u l-qrati. 

F'Marzu 2016, il-Prim Ministru Harris żvela li kien ġie identifikat sit għall-kostruzzjoni ta' ħabs 

ġdid, li għandu jtaffi l-iffullar żejjed u l-kundizzjonijiet ħżiena tal-ħabs eżistenti tal-pajjiż. 

Għalkemm l-għadd ta' ħabsin naqas, l-okkupanza tal-faċilità xorta taqbeż il-kapaċità tagħha. 

Madwar nofs il-popolazzjoni tal-ħabs hija taħt arrest preventiv, hekk kif il-pajjiż qed jesperjenza 

akkumulazzjoni konsiderevoli ta' każijiet b'lura fis-sistema tal-ġustizzja kriminali. Il-piena tal-mewt 

għadha legali f'Saint Kitts u Nevis għalkemm ma kien hemm l-ebda eżekuzzjoni mill-2008 'l hawn. 

L-UE kompliet tinvolvi l-awtoritajiet ta' Saint Kitts u Nevis fi kwistjonijiet ewlenin relatati mad-

drittijiet tal-bniedem. Sar kuntatt formali permezz tat-Tielet Kumitat tal-AĠNU. Proġetti tal-UE 

ffinanzjati taħt il-linji baġitarji tematiċi bħall-programm tal-EIDHR u l-programm tal-

Organizzazzjonijiet tas-Soċjetà Ċivili fil-Karibew tal-Lvant bħalissa mhumiex immirati 

speċifikament lejn Saint Kitts u Nevis, għalkemm il-pajjiż jista' jibbenefika indirettament mill-

kuntatt u l-aħjar prattiki żviluppati minn proġetti implimentati fir-reġjun, speċjalment fil-qasam tal-

vjolenza domestika (eż. intervent ta' logħob persważiv li ser ikun disponibbli f'kuntesti edukattivi 

mar-reġjun kollu biex tiġi faċilitata l-bidla fl-attitudni u l-imġiba; sejbiet ta' riċerka; linji gwida 

għall-atti ta' vjolenza domestika u/jew pjanijiet ta' azzjoni u protokolli armonizzati għar-rappurtar 

għal partijiet ikkonċernati ewlenin; materjal u programmi ta' taħriġ għall-professjonisti). 

Saint Lucia 

Fl-2016, f'Saint Lucia kien hemm bidla fil-gvern wara l-elezzjonijiet li saru fis-6 ta' Ġunju. Il-

kwistjoni tal-qtil extraġudizzjarju li allegatament twettaq mill-pulizija fl-2010-2011 kellha impatt 

qawwi prominenti fil-perijodu ta' qabel il-votazzjoni. Fl-2016, l-iżgurar ta' segwitu u investigazzjoni 

b'rabta ma' dawn l-allegazzjonijiet baqgħet prijorità ewlenija tal-UE għad-drittijiet tal-bniedem 

f'Saint Lucia. Sfidi oħra jinkludu l-vjolenza fuq in-nisa; id-diskriminazzjoni kontra persuni LGBTI; 

l-abbuż mentali, fiżiku u sesswali tat-tfal; u d-dewmien twil biex issir ġustizzja. Il-piena tal-mewt 

għadha legali. L-imġiba tal-pulizija tibqa' kwistjoni ta' tħassib. 

Is-sitwazzjoni fis-settur tal-ġustizzja hija affettwata b'mod negattiv mill-akkumulazzjoni ta' każijiet 

b'lura fil-qrati u n-nuqqas ta' investigazzjoni tal-allegazzjonijiet ta' qtil extraġudizzjarju. Il-Prim 

Ministru Chastanet li għadu kif ġie elett (Ġunju 2016) stqarr l-intenzjoni tiegħu li jwaqqaf 

"tribunal" ta' tliet membri biex jiġi definit mod legalment sod biex jiġi trattat il-każ. Huwa kompla 

billi mela żewġ pożizzjonijiet ewlenin fil-ġudikatura - il-postijiet vakanti tal-Viċi Direttur u tad-

Direttur tal-Prosekuzzjoni Pubblika. L-iffullar żejjed jibqa' kwistjoni rilevanti fil-Faċilità Korrettiva 

ta' Bordelais fejn nofs il-ħabsin għadhom qed jistennew il-proċess. Saint Lucia kellha moratorju de 

facto fuq il-piena tal-mewt sa mill-1995 iżda ma hemm l-ebda indikazzjoni ta' passi lejn l-

abolizzjoni tagħha. 

Il-vjolenza domestika, l-abbuż tat-tfal u l-vjolenza fuq individwi LGBTI jibqgħu kwistjonijiet ta' 

tħassib serju għas-soċjetà. Il-vittmi ta' spiss joqgħodu lura milli jixlu minħabba l-biża' ta' stigma, 

tpattija jew aktar vjolenza. Fiċ-Ċentru Nazzjonali għall-Benessri Mentali ġiet stabbilita unità 

separata għall-minorenni għall-pazjenti psikjatriċi tfal. Il-piena korporali tibqa' legali; dan il-fatt 

flimkien ma' tħassib ieħor relatat mat-tfal u ż-żgħażagħ, identifikati fl-Eżami Perjodiku Universali 

(EPU) tan-NU tal-2015, jeħtieġ li jiġu indirizzati. 

F'Jannar u f'April, il-Kap tad-Delegazzjoni tal-UE akkumpanjat mill-ambaxxaturi ta' diversi Stati 

Membri tal-UE ltaqgħu mal-eks-Prim Ministru Anthony biex jippromwovu l-importanza ta' proċess 

ġust fir-rigward tal-allegazzjoni ta' qtil extraġudizzjarju. L-UE reġgħet ilmentat dwar din il-

kwistjoni mal-gvern il-ġdid. Minbarra dan, sar kuntatt formali dwar id-drittijiet tal-bniedem fil-

kuntest tat-Tielet Kumitat tal-AĠNU. Saint Lucia hija fost dawk il-pajjiżi li jibbenefikaw mill-

proġetti ffinanzjati mill-UE li għaddejjin bħalissa taħt l-Istrument Ewropew għad-Demokrazija u 

għad-Drittijiet tal-Bniedem li qed jiġġieldu kontra l-vjolenza domestika. 

Saint Vincent u l-Grenadini 

Filwaqt li l-Att dwar il-Vjolenza Domestika ilu fis-seħħ sa mill-2015, għad hemm xogħol xi jsir 

biex il-vjolenza sessista titrażżan effettivament, u din tibqa' problema prevalenti għas-soċjetà, kif 

inhu wkoll l-abbuż tat-tfal. Għad iridu jiġu adottati linji gwida kompleti b'rabta mal-

implimentazzjoni. Għalkemm m'hemmx infurzar strett, l-attività kunsenswali bejn persuni tal-istess 

sess għadha illegali. Il-piena tal-mewt hija soġġetta għal moratorju de facto u l-aħħar eżekuzzjoni 

saret fl-1995. Attwalment hemm ħabsi wieħed ikkundannat għall-mewt. Il-problemi fil-ħabs ivarjaw 

mill-vjolenza, in-nuqqas ta' persunal, gwardjani mhux imħallsa biżżejjed, armi u drogi mhux 

ikkontrollati għal inċidenza dejjem akbar ta' HIV/AIDS u kundizzjonijiet mhux iġjeniċi. It-

trasgressuri minorenni jinżammu flimkien ma' ħabsin adulti. 

Il-prijoritajiet ewlenin tal-UE għad-drittijiet tal-bniedem jikkonċernaw il-vjolenza domestika; l-

abbuż mentali, fiżiku u sesswali tat-tfal; id-diskriminazzjoni u l-volenza fuq individwi LGBTI; u 

kwistjonijiet relatati mal-istat tad-dritt, inkluż l-issoktar tal-legalità tal-piena tal-mewt, l-

akkumulazzjoni ta' każijiet b'lura fil-qrati u l-kundizzjonijiet ħżiena fil-ħabsijiet. 

Fl-2016, l-UE kompliet tiddiskuti l-kwistjonijiet ewlenin marbutin mad-drittijiet tal-bniedem 

lokalment mal-awtoritajiet. Saru démarches dwar ir-revoka tas-sentenza tal-mewt u fuq it-titjib tal-

mekkaniżmi ta' rappurtar dwar il-konvenzjonijiet internazzjonali tad-drittijiet tal-bniedem. Il-

proġetti ffinanzjati mill-UE li għaddejjin taħt l-Istrument Ewropew għad-Demokrazija u għad-

Drittijiet tal-Bniedem u l-Programm tal-OSĊ fil-Karibew tal-Lvant jindirizzaw il-vjolenza 

domestika u jiffaċilitaw l-inklużjoni ta' persuni b'diżabbiltajiet intellettwali. Għalkemm Saint 

Vincent u l-Grenadini mhuwiex direttament fil-mira ta' dawn il-proġetti, il-pajjiż jista' jibbenefika 

indirettament mill-attivitajiet ta' sensibilizzazzjoni fuq livell reġjonali u l-aħjar prattiki li ġew 

żviluppati. Barra minn hekk, fl-2016 ġie maqbul proġett ġdid li ser ikun implimentat direttament fil-

pajjiż u li għandu l-għan li joħloq għajxien sostenibbli għall-bdiewa rurali. 

F'Mejju 2016, Saint Vincent u l-Grenadini ġew soġġetti għat-tieni ċiklu tal-Eżami Perjodiku 

Universali (EPU). Ġew aċċettati 75 mill-128 rakkomandazzjoni u ttieħdet nota ta' 53 minnhom. L-

istati inkarigati li jwettqu l-eżami laqgħu l-progress li sar partikolarment fil-qasam tad-drittijiet tan-

nisa u tat-tfal iżda qajmu xi tħassib dwar il-legalità tal-piena tal-mewt, l-użu tal-piena korporali 

kontra t-tfal, il-kriminalizzazzjoni tal-omosesswalità, il-vjolenza u d-diskriminazzjoni kontra l-

komunità LGBTI, il-vjolenza u d-diskriminazzjoni kontra n-nisa, u l-kundizzjonijiet fil-ħabsijiet. 

Meta ġie adottat l-eżitu tal-EPU fil-Kunsill tad-Drittijiet tal-Bniedem f'Settembru, il-kelliema ħadu 

nota tal-istabbiliment ta' Mekkaniżmu Nazzjonali għar-Rappurtar u s-Segwitu għar-Rapporti mill-

Korpi tan-NU stabbiliti mit-Trattati dwar id-Drittijiet tal-Bniedem. 

Ir-Repubblika tas-Suriname 

Fl-2016, is-sitwazzjoni ġenerali tad-drittijiet tal-bniedem u tad-demokrazija fis-Suriname kienet 

ikkaratterizzata minn taħlita ta' progress u passi lura. Filwaqt li kien hemm xi progress, kif 

rikonoxxut mill-Eżami Perjodiku Universali (EPU) tan-NU, kien hemm ukoll xi żviluppi negattivi. 

Is-sena kienet ikkaratterizzata mis-sospensjoni tal-proċess li jikkonċerna l-qtil extraġudizzjarju tal-

1982 ta' 15-il opponent, wara li ġie invokat l-Artikolu 148 tal-kostituzzjoni tas-Suriname, li 

jipprevedi li f'każijiet speċifiċi l-gvern jista' jagħti ordnijiet lill-Prosekutur Ġenerali fir-rigward ta' 

prosekuzzjoni fl-interess tas-sigurtà tal-istat. Min-naħa l-oħra, fl-10 ta' Diċembru 2016, is-Suriname 

inawgura l-Istitut għad-Drittijiet tal-Bniedem. Madankollu tqajmu xi dubji dwar dawn l-iżvilupp 

pożittiv minħabba tħassib marbut mal-indipendenza tiegħu mill-Ministeru għall-Ġustizzja u l-

Pulizija. 

Il-prijoritajiet tal-UE għad-drittijiet tal-bniedem u d-demokrazija fil-kuntest tar-relazzjonijiet tagħha 

mas-Suriname jinkludu: kwistjonijiet legali; il-vjolenza domestika u sesswali; It-traffikar tal-

bnedmin u d-drittijiet tal-bniedem ta' persuni LGBTI; Hemm ukoll tħassib dwar il-kundizzjonijiet 

fil-ħabsijiet u fiċ-ċentri ta' detenzjoni; il-korruzzjoni pubblika mifruxa; il-każijiet ta' intimidazzjoni 

tal-istampa; id-diskriminazzjoni kontra n-nisa, il-Maroons, l-Amerindjani u minoranzi oħra; u t-

tħaddim tat-tfal. 

L-UE kompliet tinvolvi ruħha f'diskussjonijiet dwar id-drittijiet tal-bniedem u d-demokrazija mas-

Suriname f'diversi kuntesti, inkluż matul ir-raba' ċiklu tad-Djalogu Politiku skont l-Artikolu 8 bejn 

l-UE u s-Suriname li sar f'Paramaribo fid-29 ta' Ġunju 2016. L-UE u s-Suriname ddiskutew bosta 

kwistjonijiet relatati mad-drittijiet tal-bniedem inkluż skambji ta' fehmiet dwar kwistjonijiet legali, 

il-kwistjonijiet LGBTI, il-vjolenza domestika, id-drittijiet tat-tfal u t-traffikar tal-bnedmin. 

Wara s-sospensjoni tal-proċess dwar il-qtil extraġudizzjarju tal-1982, l-UE qajmet it-tħassib tagħha, 

inkluż permezz ta' stqarrijiet maħruġa mill-Kelliem għar-RGħ/VP u d-Delegazzjoni tal-UE,88 li 

fakkru fid-dispożizzjoni taħt il-Ftehim ta' Cotonou favur il-protezzjoni u l-promozzjoni tad-drittijiet 

tal-bniedem, il-prinċipji demokratiċi, u l-istat tad-dritt, u ħeġġet lill-gvern biex jirrispetta l-istat tad-

dritt u s-separazzjoni tas-setgħat. Id-delegazzjoni tal-UE wettqet ukoll attivitajiet ta' diplomazija 

pubblika dwar id-drittijiet tal-bniedem, inkluż il-ħruġ ta' stqarrijiet għall-istampa dwar kwistjonijiet 

bħall-vjolenza sessista, il-Premju Sakharov, il-Jum Internazzjonali kontra l-Omofobija, it-

Transfobija u l-Bifobija, u ż-żamma ta' kuntatti regolari mal-NGOs fil-qasam tad-drittijiet tal-

bniedem. 

L-UE kompliet tipprovdi appoġġ finanzjarju għal żewġ programmi ffinanzjati mill-EIDHR: 

"Għarfien u sostenn fir-rigward tad-drittijiet tal-popli indiġeni fis-Suriname" u "Tisħiħ tar-

Responsabbiltajiet tas-Soċjetà Ċivili tas-Suriname fil-qasam tad-Drittijiet tal-Bniedem u l-

Governanza Tajba". Il-proġetti bbenefikaw, rispettivament, minn finanzjament li jammonta għal 

EUR 95 000 u EUR 125 000. 

                                                 
88 Is-Servizz tal-UE għall-Azzjoni Esterna, Dikjarazzjoni mill-Kelliem dwar is-Suriname, 30 ta' Ġunju 2016 

Is-Suriname sarlu t-tieni Eżami Perjodiku Universali (EPU) tiegħu fit-2 ta' Mejju 2016. L-eżami 

ssottolinja l-kisbiet pożittivi li saru mill-aħħar eżami 'l hawn eż. it-tneħħija tal-piena tal-mewt mill-

Kodiċi Penali; l-istabbiliment tal-istituzzjoni nazzjonali għad-drittijiet tal-bniedem; ir-riformi u l-

programmi għan-nisa u t-tfal; l-abolizzjoni tal-miżati għall-iskejjel primarji; il-liġijiet biex jitnaqqas 

il-faqar; il-miżuri kontra t-traffikar tal-bnedmin; l-emendar tal-liġi dwar iċ-ċittadinanza u r-

residenza u t-twettiq ta' elezzjonijiet trasparenti u demokratiċi fl-2015. Madankollu, l-istati 

inkarigati li jwettqu l-eżami saħqu li kien għadu meħtieġ li jsir aktar progress u ħarġu 

rakkomandazzjonijiet dwar il-ħtieġa li tiġi abolita l-piena tal-mewt mill-Kodiċi Penali Militari, li 

jiġi rratifikat it-Tieni Protokoll Fakultattiv għall-Patt Internazzjonali dwar id-Drittijiet Ċivili u 

Politiċi; li titjieb is-sistema ġudizzjarja u li jiġi żgurat li dawk li wettqu l-eżekuzzjonijiet 

extraġudizzjarji tal-1982 u l-massakru tal-1986 jitressqu quddiem il-qorti; li tiġi ffirmata l-

Konvenzjoni kontra t-Tortura u Trattamenti jew Pieni Oħra Krudili, Inumani jew Degradanti; li jiġi 

żgurat li l-istituzzjoni nazzjonali għad-drittijiet tal-bniedem tikkonforma mal-Prinċipji ta' Pariġi; li 

jiġu ggarantiti drittijiet indaqs u l-protezzjoni għall-persuni LGBTI; u li jkomplu l-isforzi li saru 

biex jiġu promossi u protetti d-drittijiet tan-nisa u tat-tfal u li jiġi miġġieled it-traffikar tal-bnedmin. 

Fl-2016, il-UNHRC ippubblika rapport dwar is-sejbiet tiegħu li jikkonċernaw id-drittijiet tal-

bniedem fis-Suriname, li inkludew rapporti dwar detenzjoni arbitrarja u maltrattament ta' persuni 

LGBTI, speċjalment nisa transġeneri, minn membri tal-forzi tas-sigurtà. Ir-rapport irrakkomanda li 

l-gvern Surinamjan għandu jiggarantixxi protezzjoni u kumpens xierqa, inkluż ir-riabilitazzjoni u l-

istabbiliment ta' ċentri ta' akkoljenza għall-vittmi tat-traffikar tal-bnedmin. 

Ir-Repubblika ta' Trinidad u Tobago 

Fl-2016, kien hemm titjib fis-sitwazzjoni ġenerali tad-drittijiet tal-bniedem fi Trinidad u Tobago 

b'rabta mad-drittijiet tan-nisa u tat-tfal, iżda il-progress kien inqas sinifikanti fir-rigward tal-ħabsin 

u l-komunità LGBTI. Fir-rigward tal-piena tal-mewt, minkejja li xi uffiċjali ddikjaraw li 

biħsiebhom jerġgħu jibdew jimplimentawha wara l-moratorju de facto sa mill-1999, is-sitwazzjoni 

baqgħet kif kienet. 

L-UE tipprijoritizza l-promozzjoni u l-ħarsien tad-drittijiet tan-nisa u tat-tfal; l-abolizzjoni tal-piena 

tal-mewt; it-titjib tal-kundizzjonijiet tal-ħabsijiet u r-rispett għad-drittijiet tal-ħabsin; u l-ġlieda 

kontra d-diskriminazzjoni fir-rigward ta' persuni LGBTI. 

Matul is-sena li għaddiet l-UE kompliet bid-djalogu tagħha ma' partijiet ikkonċernati ewlenin dwar 

kwistjonijiet marbutin mad-drittijiet tal-bniedem. Id-delegazzjoni tal-UE żammet ukoll relazzjoni 

mill-qrib mal-organizzazzjonijiet tas-soċjetà ċivili (OSĊ). L-assistenza tal-UE lill-OSĊ saret 

disponibbli mhux biss permezz ta' għotjiet iffinanzjati mill-EIDHR iżda wkoll taħt l-11-il Fond 

Ewropew għall-Iżvilupp (FEŻ) u l-linji baġitarji tal-Organizzazzjonijiet tas-Soċjetà Ċivili u l-

Awtoritajiet Lokali (CSO-LA), li għandhom l-għan li jsaħħu l-kontribut tal-OSĊ lill-proċess ta' 

governanza u żvilupp fi Trinidad u Tobago. 

Fl-okkażjoni ta' Jum id-Drittijiet tal-Bniedem, id-Delegazzjoni tal-UE kitbet artiklu ffirmat mill-

ambaxxaturi residenti kollha tal-UE li ġie ppubblikat fi tliet gazzetti ewlenin. Ir-riċeviment 

inawgurali għall-Kap il-ġdid tad-Delegazzjoni tal-UE sar flimkien mal-Jum Internazzjonali għall-

Eliminazzjoni tal-Vjolenza fuq in-Nisa. Dan ġie rrappurtat b'mod estensiv mill-media u kien 

preċedut mill-pubblikazzjoni ta' artiklu fl-istampa nazzjonali. 

Fl-2016, id-Delegazzjoni tal-UE kompliet tindirizza l-prijoritajiet tagħha permezz ta' żewġ proġetti 

li jinsabu għaddejjin iffinanzjati mill-EIDHR li jappoġġaw l-attivitajiet li għandhom l-għan li 

jippromwovu l-ugwaljanza bejn is-sessi u jsaħħu l-kapaċità istituzzjonali biex tissaħħaħ il-

protezzjoni tad-drittijiet tal-bniedem. L-azzjonijiet ta' rilevanza partikolari taħt dawn il-proġetti 

kienu jinkludu sessjoni ta' sensibilizzazzjoni għall-parlament dwar il-piena tal-mewt, it-tnedija ta' 

Klinika Internazzjonali tad-Drittijiet tal-Bniedem, dibattitu fost l-esperti dwar il-vjolenza sessista u 

sessjoni ta' taħriġ dwar id-drittijiet tal-bniedem ta' persuni LGBTI. Fid-dawl tal-kwistjoni prevalenti 

tal-vjolenza domestika fil-pajjiż u n-nuqqas ta' progress li jiġu żgurati d-drittijiet tal-bniedem ta' 

persuni LGBTI, tnediet sejħa oħra għall-proposti taħt l-EIDHR fl-2016 u li tkopri attivitajiet li 

għandhom l-għan li jindirizzaw l-ugwaljanza bejn is-sessi u d-drittijiet tal-bniedem ta' persuni 

LGBTI. Sussegwentement, ġew iffirmati żewġ kuntratti ġodda f'Diċembru li l-implimentazzjoni 

tagħhom kellha tibda fl-2017. 

Trinidad u Tobago ġew soġġetti għat-tieni Eżami Perjodiku Universali (EPU) tagħhom fl-

10 ta' Mejju 2016. L-eżami ssottolinja l-kisbiet pożittivi li kienu seħħew mill-ewwel eżami 'l hawn, 

eż. ir-ratifika tal-Konvenzjoni dwar id-Drittijiet ta' Persuni b'Diżabbiltà, l-adozzjoni tal-Att dwar it-

Traffikar tal-Bnedmin, l-adozzjoni tal-Att dwar it-Tfal, u riformi leġislattivi li jippromwovu u 

jipproteġu d-drittijiet tan-nisa. Il-biċċa l-kbira tar-rakkomandazzjonijiet iffokaw fuq il-ħtieġa li 

titkompla l-ħidma li għaddejja fuq id-drittijiet tan-nisa u l-vjolenza sessista, ir-revoka ta' liġijiet 

kontra persuni LGBTI, l-abolizzjoni tal-piena tal-mewt, it-tisħiħ tal-ġlieda kontra t-traffikar tal-

bnedmin u r-ratifika ta' diversi konvenzjonijiet internazzjonali inkluż il-Konvenzjoni kontra t-

Tortura u l-Protokolli Fakultattivi għall-Konvenzjoni dwar id-Drittijiet tat-Tfal. Sfidi ewlenin oħra 

fil-futur jinkludu l-kundizzjonijiet xokkanti fil-ħabsijiet u l-iffullar żejjed, kif ukoll il-protezzjoni 

tat-tfal mill-abbuż u l-maltrattament. 

L-Istati Uniti tal-Amerka (l-Istati Uniti) 

L-Istati Uniti huma sieħeb strateġiku tal-Unjoni Ewropea fl-isforzi tagħha biex tippromwovi d-

drittijiet tal-bniedem madwar id-dinja kollha. L-UE u l-Istati Uniti jaħdmu flimkien mill-qrib f'fora 

internazzjonali, b'mod partikolari n-Nazzjonijiet Uniti u l-Kunsill tad-Drittijiet tal-Bniedem. 

Djalogu regolari dwar kwistjonijiet ġeografiċi u tematiċi ta' interess komuni jippermetti sinerġiji 

biex tiġi mbuttata l-aġenda tad-drittijiet tal-bniedem madwar id-dinja u tissaħħaħ l-effikaċja tal-

kuntatt mal-partijiet rilevanti fuq il-post, fejn ikun meħtieġ. 

Fl-2016, l-isfidi ewlenin fir-rigward tal-Istati Uniti inkludew il-piena tal-mewt, it-trasferiment tad-

detenuti mill-ħabs ta' Guantanamo, id-drittijiet tan-nisa u d-drittijiet tal-bniedem ta' persuni LGBTI. 

Ġew innotati żviluppi pożittivi dwar l-għadd ta' sentenzi tal-mewt u ta' eżekuzzjonijiet fl-Istati Uniti 

u l-għadd ta' ħabsin li għadhom f'Guantanamo. 

Fl-2015, il-ġuriji wasslu għal 49 sentenza tal-mewt, l-aktar għadd baxx ta' pieni ta' mewt fl-era 

moderna. In-numru ta' sentenzi ta' mewt ġodda laħaq 30, li jikkostitwixxi tnaqqis saħansitra akbar 

għal din is-sena. L-eżekuzzjonijiet ukoll naqsu miċ-ċifri baxxi tas-sena li għaddiet, għal 20 - l-iktar 

għadd baxx mill-1991 'il hawn. Fis-sentenza dwar Hurst vs Florida, il-Qorti Suprema tal-Istati Uniti 

ddeċidiet li tinvalida l-istatut tal-piena kapitali ta' Florida. Bħala konsegwenza għal dak il-każ, il-

Qorti Suprema ta' Delaware invalidat l-istatut tal-istat tagħha stess dwar il-piena tal-mewt, bl-

opinjoni li ġurija trid tistabbilixxi b'unanimità kull fatt li huwa prekondizzjoni għal sentenza ta' 

mewt. Aktar reċentement, wara li l-organu leġislattiv ta' Florida promulga statut ġdid li ma kienx 

jeħtieġ l-unanimità lil hinn mill-istadju fejn jiġu kkunsidrati l-elementi aggravanti, għal darb'oħra l-

Qorti Suprema ta' Florida invalidat l-istatut. 

Fl-2016, l-avukati li ġġieldu kontra l-piena kapitali kellhom diversi rebħiet oħra fil-Qorti Suprema 

tal-Istati Uniti, inkluż Foster v. Chatman, Williams v. Pennsylvania u Wearry v. Cain. Fil-qrati tal-

istat, it-timijiet ta' litigazzjoni kisbu bosta annullamenti u sospensjonijiet ta' eżekuzzjoni, inkluż l-

istati li jagħtu l-akbar numru ta' pieni ta' mewt, bħal Alabama u Texas. Madwar il-pajjiż, il-

litigazzjoni dwar l-injezzjoni letali baqgħet taqdi rwol kbir fir-rati baxxi rekord ta' eżekuzzjonijiet, 

b'moratorji de facto li nżammu matul is-sena f'Arizona, Arkansas, California, Ohio u Oklahoma, u 

kkontribwixxiet għal diversi sospensjonijiet ta' eżekuzzjonijiet fi stati oħra. 

Il-projbizzjoni tal-UE tal-esportazzjoni ta' drogi għall-eżekuzzjoni kompliet ikollha impatt kbir fuq 

id-diskussjonijiet dwar il-piena tal-mewt. Kif imsemmi f'laqgħat ma' organizzazzjonijiet ewlenin 

tal-komunità abolizzjonista, il-projbizzjoni tal-UE bidlet b'mod sinifikanti id-dibattitu pubbliku 

dwar l-eżekuzzjoni f'dawn l-aħħar erba' snin. 

L-isforzi tal-Amministrazzjoni ta' Obama biex jingħalaq iċ-ċentru ta' detenzjoni militari fil-Bajja ta' 

Guantanamo u biex id-detenuti li għad fadal jiġu trasferiti, baqgħu fil-biċċa l-kbira mblukkati mill-

Kungress. Il-pjan imressaq mill-Amministrazzjoni fi Frar 2016 ma rnexxielux isolvi l-konflitti bejn 

l-aspirazzjonijiet tal-President Barack Obama li jagħlaq Guantanamo matul l-aħħar sena tiegħu fil-

kariga u r-restrizzjonijiet legali imposti mir-Repubblikani fil-Kungress li jimpedixxu lill-

Amministrazzjoni milli tibgħat kwalunkwe detenut minn fost dawk li għad fadal lejn l-Istati Uniti. 

Madankollu, sar xi progress fl-2016 b'rabta mat-trasferiment ta' detenuti lejn pajjiżi terzi. Minn 

madwar 780 persuna li kienu qed jiġu detenuti fi Guantanamo, ġew ittrasferiti 729 u fadal 42 (fl-

aħħar ta' Diċembru 2016). 32 minn fost dawn tal-aħħar mhumiex eliġibbli għal trasferiment u ma 

ġew akkużati bl-ebda reat, sebgħa ġew akkużati b'reati kriminali li qed jiġu pproċessati 

f'kummissjonijiet militari u tlieta kienu ġew ikkundannati f'kummissjonijiet militari. S'issa l-Istati 

Membri tal-UE aċċettaw 40 ex detenut minn Guantanamo, b'kollox. 

F'Ġunju 2016, fl-isparar fuq il-massa li kellu fil-mira tiegħu l-komunità LGBTI f'gay club ibbażat 

f'Orlando, l-awtur tar-reat ispirat mill-ISIL/Da'esh qatel 49 persuna. Dan qiegħed taħt il-lenti l-

problemi attwali, inkluż ir-reati ta' mibegħda, li jiffaċċaw il-persuni LGBTI. 

Fl-2016 sar aktar progress biex jissaħħaħ in-networking tad-Delegazzjoni tal-UE mal-partijiet 

ikkonċernati ewlenin b'rabta ma' kwistjonijiet relatati mad-drittijiet tal-bniedem, jiġifieri l-

Amministrazzjoni (id-Dipartiment tal-Istat u l-Kungress Nazzjonali għas-Sigurtà), il-Kungress u s-

soċjetà ċivili. 

Id-Delegazzjoni tal-UE, flimkien ma' xi Stati Membri, kompliet bl-involviment tagħha fir-rigward 

tal-Istati Uniti dwar l-emanċipazzjoni ekonomika u politika tan-nisa permezz tal-inizjattiva Sħubija 

għal Futur Ugwali (EFP) immexxija mid-Dipartiment tal-Istat u l-White House. Il-membri ta' 

"Futur Ugwali" (32 stat u l-UE) jistabbilixxu impenji nazzjonali u tal-UE ambizzjużi relatati ma' 

prijoritajiet ta' politika speċifiċi ħafna relatati mal-ugwaljanza bejn is-sessi u mbagħad jaqsmu l-

għarfien u l-esperjenza miksuba f'dan il-proċess permezz ta' inizjattivi ta' ġemellaġġ u proġetti u 

skambji multilaterali oħra. Il-paġna web ta' Futur Ugwali (www.equal-futures.org) li tnediet 

f'Ġunju 2016 ser isservi biex tippromwovi l-attivitajiet tal-membri u tiffaċilita kooperazzjoni aktar 

mill-qrib bejniethom. 

Skambji regolari bejn l-Istati Uniti, l-UE, l-Istati Membri u l-NGOs komplew jipprovdu 

opportunitajiet biex tinqasam informazzjoni dwar l-isforzi biex isir progress fid-drittijiet tal-

bniedem tal-individwi LGBTI, u jiġu diskussi possibilitajiet ta' koordinazzjoni, inkluż sforzi 

multilaterali, assistenza, u sitwazzjonijiet speċifiċi għall-pajjiżi. Il-laqgħat ippermettew li jsir 

skambju okkażjonali dwar kwistjonijiet rilevanti għal-LGBTI, u l-progress li għandu jsir fil-fora 

multilaterali. 

Fl-2016, l-UE ħarġet erba' stqarrijiet wara eżekuzzjonijiet fl-Istati Uniti u d-Delegazzjoni tal-UE 

għamlet erba' démarches f'isem l-individwi li kienu qed jiffaċċaw l-eżekuzzjoni. Matul l-2016, id-

Delegazzjoni tal-UE appellat ripetutament għall-għeluq tal-faċilità ta' detenzjoni ta' Guantanamo u 

qajmet regolament is-sitwazzjoni tad-drittijiet tal-bniedem fi Guantanamo mal-Amministrazzjoni. 

Ir-Rappreżentant Speċjali tal-UE għad-Drittijiet tal-Bniedem, Stavros Lambrinidis, għamel żjara 

uffiċjali fl-Istati Uniti mit-18 sat-22 ta' April 2016. Matul iż-żjara, saret enfasi qawwija fuq id-

diplomazija pubblika. 

Ir-Repubblika Orjentali tal-Urugwaj 

B'mod ġenerali s-sitwazzjoni tad-drittijiet tal-bniedem fl-Urugwaj tibqa' pożittiva u stabbli, 

għalkemm imtappna b'xi nuqqasijiet notevoli fl-oqsma tal-vjolenza sessista, id-diskriminazzjoni 

kontra persuni ta' nisel Afrikan u l-komunità LGBTI, it-traffikar tal-bnedmin u l-użu estiż tal-arrest 

preventiv. Kwistjoni oħra ta' tħassib hija s-sitwazzjoni fiċ-ċentri ta' detenzjoni tal-minorenni, fejn 

hemm kundizzjonijiet ta' għajxien ħżiena u nuqqas ta' inizjattivi ta' riabilitazzjoni u riintegrazzjoni. 

L-UE qiegħda tiffoka fuq ir-riforma u l-modernizzazzjoni tal-ġustizzja kriminali u s-sistema tal-

ħabs, it-tisħiħ tad-drittijiet tan-nisa u t-tfal, it-tisħiħ tal-politiki antidiskriminatorji u s-sigurtà taċ-

ċittadini. 

L-Urugwaj għandu qafas legali sod. Madankollu, l-implimentazzjoni waqgħet lura b'mod sinifikanti 

f'diversi oqsma. Minkejja d-diversi azzjonijiet biex tiġi indirizzata l-vjolenza domestika, l-għadd ta' 

każijiet irrapportati żdied fl-2016. Il-pjan ta' azzjoni nazzjonali tal-gvern 2016-2019 għal ħajja 

ħielsa mill-vjolenza sessista għandu l-għan li jindirizza l-vjolenza sessista. L-Urugwaj għadu lura 

fir-rigward tal-parteċipazzjoni tan-nisa fi proċessi politiċi. Id-diskriminazzjoni razzjali hija 

kwistjoni oħra, billi taffettwa l-opportunitajiet tal-ħajja ta' persuni ta' nisel Afrikan sa mill-mument 

li dawn jiġu rreġistrati fl-iskejjel. 

Il-Gvern tal-Urugwaj qed jieħu diversi forom ta' azzjoni biex is-sitwazzjoni titjieb. Dan jinkludi 

abbozz ta' liġi kontra l-vjolenza sessista, li tinkludi linji gwida u arranġamenti għal rispons ta' 

emerġenza u għajnuna għall-vittmi, kif ukoll l-istabbiliment ta' qrati speċjalizzati. Tnieda dibattitu 

biex tiġi stabbilita kwota minima għal-listi ta' kandidati għal elezzjonijiet futuri. Il-pjan għall-

ugwaljanza razzjali 2015–2020 għal persuni ta' nisel Afrikan ser jiġi rivedut kull sena. Intbagħtet 

lill-parlament liġi komprensiva kontra l-isfruttament u t-traffikar tal-bnedmin. Biex it-traffikar tal-

bnedmin jiġi miġġieled b'mod aktar effettiv, qed jingħata taħriġ lil uffiċjali konsulari, 

organizzazzjonijiet tas-soċjetà ċivili u uffiċjali f'żoni mal-fruntieri. Riforma tal-Kodiċi antikwat tal-

Proċedura Penali, mhux l-inqas biex titjieb is-sitwazzjoni fir-rigward tal-arrest preventiv u jiġi 

indirizzat l-iffullar żejjed fil-ħabsijiet, ġiet approvata u għandha tidħol fis-seħħ fl-2017. 

L-UE tkompli tinvolvi l-awtoritajiet u l-organizzazzjonijiet tas-soċjetà ċivili (OSĊ) permezz ta' 

azzjoni bilaterali u miftuħa. B'mod parallel, qed jinżammu laqgħat ad hoc mal-awtoritajiet, l-OSĊ u 

partijiet ikkonċernati rilevanti oħrajn dwar suġġetti rilevanti. Id-difensuri tad-drittijiet tal-bniedem 

jistgħu joperaw b'ambjent stabbli u l-OSĊ jistgħu jwettqu l-ħidma tagħhom b'mod ħieles. 

Madankollu dawn huma finanzjarjament dipendenti fuq l-istat, li jwassal għat-telf ta' awtonomija u 

ta' viżjoni kritika. 

Fl-2016, l-UE pprovdiet finanzjament għal proġetti taħt l-EIDHR u l-Programm ta' DCI għall-

Urugwaj biex tiġi appoġġata r-riforma tal-ġustizzja kriminali u s-sistemi penitenzjarji Urugwajani. 

F'nofs l-2016 id-Delegazzjoni tal-UE nediet sejħa ġdida għal proposti għal proġetti fir-rigward tad-

drittijiet tal-bniedem u s-soċjetà ċivili f'konformità mal-aħħar prijoritajiet tagħha. Jinsabu 

għaddejjin seba' proġetti dwar is-sigurtà taċ-ċittadini, id-drittijiet tan-nisa u tat-tfal u l-koeżjoni 

soċjali. 

Fil-kuntest multilaterali, f'Jannar 2016 l-Urugwaj ġie elett għal siġġu mhux permanenti fil-Kunsill 

tas-Sigurtà tan-NU, u stqarr li kien ser jirsisti biex jintegra l-aspetti tad-drittijiet tal-bniedem fl-

aġenda tal-Kunsill tas-Sigurtà. Bi tħejjija għas-Sessjoni Speċjali tal-Assemblea Ġenerali tan-

Nazzjonijiet Uniti (UNGASS) tal-2016, l-Urugwaj appella għal dibattitu dwar politiki futuri dwar 

id-drogi u esprima l-appoġġ tiegħu għal politika bbażata fuq is-saħħa, id-drittijiet tal-bniedem, l-

ugwaljanza bejn is-sessi u l-ġustizzja proporzjonali. 

Il-qafas legali fl-Urugwaj jiżgura protezzjoni effettiva tad-drittijiet tal-bniedem u implimentazzjoni 

robusta tal-prinċipji demokratiċi. Fejn għad hemm xi lakuni, dawn qed jiġu indirizzati mill-

awtoritajiet. L-isfida għall-futur ser tkun li l-istandards d-diversi pjanijiet ta' azzjoni jissarrfu aħjar 

fir-realtà ta' kuljum. 

Ir-Repubblika Bolivarjana tal-Venezwela 

Fl-2016, is-sitwazzjoni politika, soċjali, ekonomika u ta' sigurtà fil-Venezwela kellha impatt 

negattiv fuq it-tgawdija, miċ-ċittadini tagħha, tad-drittijiet tal-bniedem u l-libertajiet fundamentali. 

Il-prijoritajiet tal-UE huma li tikkontribwixxi għad-demokrazija, l-istat tad-dritt u l-libertajiet 

fundamentali, il-protezzjoni tal-ispazju tas-soċjetà ċivili u d-difensuri tad-drittijiet tal-bniedem, kif 

ukoll l-ugwaljanza bejn is-sessi, l-emanċipazzjoni tan-nisa u d-drittijiet tat-tfal. 

Fi Frar 2016, il-Venezwela adottat pjan nazzjonali dwar id-drittijiet tal-bniedem 2016–2019 biex 

tipproteġi u tiggarantixxi d-drittijiet fundamentali taċ-ċittadini. F'Novembru 2016, il-pajjiż ġie 

soġġett ukoll għat-tieni eżami tiegħu taħt l-Eżami Perjodiku Universali (EPU) tal-Kunsill tad-

Drittijiet tal-Bniedem tan-NU u involva ruħu fih attivament. Saru 274 rakkomandazzjoni fuq 

sensiela ta' temi inkluż il-libertà ta' espressjoni, il-ħabsin politiċi, l-indipendenza tal-awtoritajiet 

pubbliċi, is-sigurtà tal-ikel, l-aċċess għall-kura tas-saħħa u l-qtil extraġudizzjarju. 

Fil-qasam tad-drittijiet ċivili u politiċi, ġew irrapportati każijiet ta' stigmatizzazzjoni tad-difensuri 

tad-drittijiet tal-bniedem, attakki kontra ġurnalisti, l-erożjoni tal-indipendenza ta' istituzzjonijiet 

responsabbli għall-istat tad-dritt u livelli għoljin ta' impunità. Għad hemm tħassib dwar opponenti 

politiċi li jinsabu l-ħabs u d-drittijiet tagħhom għal proċess ġust u proċess legali dovut. L-UE 

segwiet l-appell mill-kap tal-oppożizzjoni Leopoldo López, iżda ma tħallitx tosserva s-seduti. Il-

korpi tal-ILO li jwettqu monitoraġġ tal-istandards eżaminaw il-libertà ta' assoċjazzjoni fil-

Venezwela erba' darbiet fl-2016 u qiesu l-każijiet relatati mat-trattament ta' rappreżentanti ta' min 

iħaddem bħala estremament serji u urġenti. Fi ħdan il-Korp Governattiv tal-ILO, l-UE appoġġat 

djalogu soċjali kostruttiv fil-pajjiż. 

Il-kuntest ekonomiku diffiċli, ikkaratterizzat minn nuqqas serju ta' oġġetti u mediċini bażiċi u 

iperinflazzjoni, affettwa d-drittijiet ekonomiċi u soċjali tal-popolazzjoni, b'mod partikolari d-

drittijiet għall-ikel, is-saħħa u s-sigurtà soċjali. 

L-UE m'għandhiex djalogu politiku formali u strutturat mal-gvern tal-Venezwela, iżda saru 

diskussjonijiet ad hoc dwar id-drittijiet tal-bniedem bejn id-Delegazzjoni tal-UE, l-ambaxxati tal-

Istati Membri u l-awtoritajiet tal-Venezwela. Kien hemm ukoll laqgħat bilaterali f'livell għoli. Ġiet 

organizzata wkoll laqgħa annwali ta' konsultazzjoni mad-difensuri tad-drittijiet tal-bniedem. 

Fl-2016, l-UE kompliet tipprovdi appoġġ finanzjarju għal proġetti ffinanzjati prinċipalment 

permezz tal-EIDHR. L-attivitajiet ta' kooperazzjoni tal-UE ffokaw fuq l-appoġġ għat-tisħiħ tal-

kapaċitajiet fil-qasam tad-demokrazija (l-assistenza teknika għall-Assemblea Nazzjonali, it-tisħiħ 

tal-kapaċitajiet istituzzjonali fil-muniċipalitajiet) u l-promozzjoni tan-nonvjolenza u d-djalogu 

demokratiku, id-drittijiet u l-emanċipazzjoni tan-nisa, l-ugwaljanza bejn is-sessi, id-drittijiet tal-

popli indiġeni, id-difensuri tad-drittijiet, il-libertà ta' informazzjoni u r-refuġjati. L-avvenimenti ta' 

diplomazija pubblika kkonċentraw fuq il-promozzjoni tal-ugwaljanza bejn is-sessi u n-nonvjolenza 

("tnaqqis tal-livelli ta' vjolenza, ngħixu flimkien fil-paċi"). 

L-UE hija wkoll involuta fl-għoti ta' għajnuna lill-pajjiż biex isib soluzzjoni paċifika u demokratika 

għall-kriżi u tappoġġa l-isforzi ta' djalogu li jinsabu għaddejjin. 

____________________ 

LISTA TA' AKRONIMI U INIZJALIŻMI 

AĠNU Assemblea Ġenerali tan-Nazzjonijiet Uniti 
AKP Stati Afrikani, tal-Karibew u tal-Paċifiku 
AL awtoritajiet lokali 
ASEAN Assoċjazzjoni tan-Nazzjonijiet tax-Xlokk tal-Asja 
ASEM Laqgħa Asja-Ewropa 
CEDAW Konvenzjoni dwar l-Eliminazzjoni ta' Kull Forma ta' 

Diskriminazzjoni kontra n-Nisa 
CRPD Konvenzjoni dwar id-Drittijiet ta' Persuni 

b'Diżabbiltà 
DCI Strument tal-Kooperazzjoni għall-Iżvilupp  
DDB difensur tad-drittijiet tal-bniedem 
ECOSOC Kunsill Ekonomiku u Soċjali tan-Nazzjonijiet Uniti 
ECOWAS Komunità Ekonomika tal-Istati tal-Afrika tal-Punent 
EED Fond Ewropew għad-Demokrazija 
EIDHR Strument Ewropew għad-Demokrazija u d-Drittijiet 

tal-Bniedem 
ENI Strument Ewropew ta' Viċinat 
ENPI Strument Ewropew ta' Viċinat u Sħubija 
ENRTP Programm għall-Ambjent u l-Ġestjoni Sostenibbli 

tar-Riżorsi Naturali, inkluż l-Enerġija  
EUAM Missjoni ta' Konsulenza tal-UE fl-Ukrajna 
EUDEL Delegazzjoni(jiet) tal-UE 
EUNAVFOR MED Operazzjoni Militari tal-Unjoni Ewropea fin-

Nofsinhar tal-Mediterran 
FARC Fuerzas Armadas Revolucionarias de Colombia 

(Forzi Armati Rivoluzzjonarji tal-Kolombja) 
FEŻ Fond Ewropew għall-Iżvilupp 
AĠNU Assemblea Ġenerali tan-Nazzjonijiet Uniti 
AKP Stati Afrikani, tal-Karibew u tal-Paċifiku 
AL awtoritajiet lokali 
ASEAN Assoċjazzjoni tan-Nazzjonijiet tax-Xlokk tal-Asja 
ASEM Laqgħa Asja-Ewropa 
CEDAW Konvenzjoni dwar l-Eliminazzjoni ta' Kull Forma ta' 

Diskriminazzjoni kontra n-Nisa 
CRPD Konvenzjoni dwar id-Drittijiet ta' Persuni 

b'Diżabbiltà 
DCI Strument tal-Kooperazzjoni għall-Iżvilupp  
DDB difensur tad-drittijiet tal-bniedem 
ECOSOC Kunsill Ekonomiku u Soċjali tan-Nazzjonijiet Uniti 
ECOWAS Komunità Ekonomika tal-Istati tal-Afrika tal-Punent 
EED Fond Ewropew għad-Demokrazija 

Grulac Grupp ta' Stati tal-Amerka Latina u tal-Karibew 
HRC Kunsill tad-Drittijiet tal-Bniedem tan-Nazzjonijiet 

Uniti 
HRDCS  Strateġija tal-Pajjiż dwar id-Drittijiet tal-Bniedem u 

d-Demokrazija  
HRO organizzazzjoni għad-drittijiet tal-bniedem 
IACHR Kummissjoni Inter-Amerikana dwar id-Drittijiet tal-

Bniedem 
ICCPR Patt Internazzjonali dwar id-Drittijiet Ċivili u Politiċi 
IcSP Strument li jikkontribwixxi għall-Istabbiltà u l-Paċi 
ICTY Tribunal Kriminali Internazzjonali tan-NU għal dik li 

kienet il-Jugoslavja 
IDPs Persuni spostati f'pajjiżhom 
IGWG Grupp ta' Ħidma Intergovernattiv Miftuħ dwar il-

Korporazzjonijiet Transnazzjonali u Intrapriżi 
Kummerċjali Oħrajn fir-rigward tad-Drittijiet tal-
Bniedem 

IHL dritt umanitarju internazzjonali 
ILO Organizzazzjoni Internazzjonali tax-Xogħol 
ILS standards internazzjonali tax-xogħol 
IOM Organizzazzjoni Internazzjonali għall-Migrazzjoni  
IPA Strument għall-Assistenza ta' Qabel l-Adeżjoni 
KEDB Konvenzjoni Ewropea dwar id-Drittijiet tal-Bniedem  
KISA Kumitat Internazzjonali tas-Salib l-Aħmar 
KPS Kumitat Politiku u ta' Sigurtà (KPS) tal-Kunsill tal-

Unjoni Ewropea 
KSNU Kunsill tas-Sigurtà tan-Nazzjonijiet Uniti 
KtE Kunsill tal-Ewropa 
LGBTI leżbjani, gay, bisesswali, transġeneru u intersesswali 
MĠF mutilazzjoni ġenitali femminili 
MOE missjoni ta' osservazzjoni elettorali 
MPE Membru tal-Parlament Ewropew 
NGO organizzazzjoni nongovernattiva 
NHRIs istituzzjonijiet nazzjonali għad-drittijiet tal-bniedem 
NSA atturi mhux statali 
OAS Organizzazzjoni tal-Istati Amerikani 
ODIHR Uffiċċju għall-Istituzzjonijiet Demokratiċi u d-

Drittijiet tal-Bniedem 
OHCHR Uffiċċju tal-Kummissarju Għoli tan-Nazzjonijiet 

Uniti għad-Drittijiet tal-Bniedem 
OIC Organizzazzjoni tal-Kooperazzjoni Iżlamika 

OIF Organisation internationale de la Francophonie 
OSĊ organizzazzjoni tas-soċjetà ċivili 
OSKE Organizzazzjoni għas-Sigurtà u l-Kooperazzjoni fl-

Ewropa 
PESK Politika Estera u ta' Sigurtà Komuni 
PSDK Politika ta' Sigurtà u ta' Difiża Komuni 
QKI Qorti Kriminali Internazzjonali 
RBA approċċ ibbażat fuq id-drittijiet 
RGĦ/VP Rappreżentant Għoli tal-Unjoni għall-Affarijiet 

Barranin u l-Politika ta' Sigurtà / Viċi President tal-
Kummissjoni Ewropea (Federica Mogherini) 

RSUE Rappreżentat Speċjali tal-UE 
SADC Komunità għall-Iżvilupp tan-Nofsinhar tal-Afrika 
SEAE Servizz Ewropew għall-Azzjoni Esterna 
SĠP Skema Ġeneralizzata ta' Preferenzi 
SĠP+ Skema Ġeneralizzata ta' Preferenzi (SĠP) tal-UE 

għal pajjiżi fil-fażi tal-iżvilupp 
THB traffikar tal-bnedmin 
TKA Trattat dwar il-Kummerċ tal-Armi 
UA Unjoni Afrikana 
UNCAT Konvenzjoni tan-Nazzjonijiet Uniti kontra t-Tortura 
UNDP Programm ta' Żvilupp tan-Nazzjonijiet Uniti 
UNEA Assemblea tan-Nazzjonijiet Uniti għall-Ambjent 
UNGPs Prinċipji Gwida tan-Nazzjonijiet Uniti dwar in-

Negozju u d-Drittijiet tal-Bniedem 
UNHCR Kummissarju Għoli tan-Nazzjonijiet Uniti għar-

Refuġjati 
UNICEF Fond tan-Nazzjonijiet Uniti għat-Tfal 
UNOCA Uffiċċju Reġjonali tan-Nazzjonijiet Uniti għall-

Afrika Ċentrali 
UNODC Uffiċċju tan-Nazzjonijiet Uniti kontra d-Droga u l-

Kriminalità 
UNSCR Riżoluzzjonijiet tal-Kunsill tas-Sigurtà tan-

Nazzjonijiet Uniti 
VIS valutazzjonijiet tal-impatt għas-sostenibbiltà 

